
ПРА ЛІСОЎЧЫКА ЗЛОГА ХЛОПЧЫКА

РАМАН

“ Раней пісьменнікі пісалі  кніжкі , а чытачы іх чыталі .

Сёння чытачы пішуць кніжкі , і ніхто не чытае “ .

  Оскар Уайльд .

“ Я не збіраюся пісаць для чытачоў , якіх няма “ .

  Міхаіл Зошчанка .

Мы – лісоўчыкі злыя хлопчыкі .

З цара-бацькі здзярэм панталончыкі .

Песня лісоўчыкаў з непераможнай лёгкай кавалерыі

Вялікага Княства Літоўскага ХVII стагоддзя . За

камандзіра яны мелі славутага віленскага пана

палкоўніка Аляксандра Язэпа  Лісоўскага . У яго ўзялі

адвагу ды імя сваё .

І

  Гэтая гісторыя пачалася тады , калі сусветны фінансавы крызіс , нібы жахлівае нечаканае

цунамі , ударыў па ўсіх кантынентах . Лопаліся , як мыльныя бурбалкі , яшчэ ўчора

магутныя   вялікамоцныя  фінансавыя імперыі . Банкіры страляліся або рабілі сабе

харакіры . Спыняліся заводы . Заміралі на будаўнічых пляцоўках вежавыя краны .

Пакрываліся пылам бліскучыя шыкоўныя непрададзеныя аўтамабілі . Самалёты не

ўзнімаліся ў  неба , бо не было паліва . Дзесяткі тысячаў разгневаных злых пасажыраў

штурмавалі білетныя касы і кабіны дыспетчараў . Гнеўна ўзвіваліся кулакі . Рэзка звінела

разбітае шкло . Ды пратэстоўцаў сустракала не паліцыя , а  страшэнна стомленыя , але

спакойныя позіркі аэравакзальнага службовага персаналу . Адказ быў адзіны :

- Чакайце . Крызіс .

І людзі аціхалі . Асабліва ўражвала іх , людзей , тая  ледзяная спакойнасць , з якой

прамаўляліся словы . Усе разумелі : “ Хоць плач , хоць галасі – рАды не дасі “ . Пасажыры

пачыналі ўмошчвацца на начлег . Тыя , каму не пашэнціла з гатэлем , клалі галовы на

валізкі і чамаданы , на ўласныя кулакі і прымушалі сябе заснуць . Асабліва ж змораныя і

непераборлівыя , прыняўшы позу эмбрыёна ,  спалі проста на падлозе .

  Катастрафічна абваліліся кошты вуглевадародаў . За барэль нафты давалі трыццаць пяць

даляраў , хоць яшчэ напрыканцы мінулага 2008 году ён цягнуў на ўсе 160 . Адразу ж

змізарнела Сібір – нафтагазавае вымя Расіі , ды й уся расійская вуглевадародная імперыя .

Аравійскія шэйхі-мільярдэры прыкметна засумавалі , і ручай  упрыгожанняў , што

няспынна цёк ды  цёк у іхнія гарэмы , перасох . У Ісландыі ваяўнічыя нашчадкі вікінгаў

вываліліся , як белы мядзведзь з-за айсбергу , на вуліцы і змусілі пайсці на “вольны хлеб”

свой урад . Рэспубліка Беларусь ліхаманкава шукала інвестараў і крэдытаў ...

  Шаноўны чытач , хоць раз у жыцці вы правальваліся пад лёд ? Калі ён не тонкі , як

папера ці як  маладая бяроста , не гнецца-трашчыць , асцерагаючы , папярэджваючы , а з

рэзкім вострым хрустам ломіцца , пераварочваецца , выслізгвае і вырываецца з-пад ног у

адно імгненне , адразу ж . Гоп !!! – і вы з галавою ў лютамарознай вадзе . Незайздросная

сітуацыя . Вось такое ж  здарылася і з сусветнай эканомікай . Такі шок атрымаў і наш

герой , ІП ( індывідуальны прадпрыймальнік ) Вітаўт ( імя сапраўднае ) Гарткевіч .

  Гэта быў трыццацівасьмігадовы  цёмнарусы  смугласкуры чалавек у акулярах . Ён меў

прыгажуню жонку Віялету і дзесяцігадовую дачку Валькірыю ( імя таксама сапраўднае ) .

У свой час Вітаўт скончыў вайсковую яшчэ агульнасаюзную вучэльню ў Мінску , падчас

практыкі ездзіў на ракетны палігон Капусцін Яр у расійскай Астраханскай вобласці , але

рванула гарбачоўская перабудова , рухнуў “ сплоченный навеки Советский Союз “ , і наш

герой у прамым сэнсе апынуўся на вуліцы . Каму служыць ? Каго абараняць ? Куды ісці ?

Хто за ягоную вайсковую службу дасць яму , Вітаўту Гарткевічу , хлеб і кватэру ?

  Такія ці прЫкладна такія пытанні задаваў разгублены Вітаўт сабе і Сусвету . Ды , як

спяваецца ці як спявалася ў папулярнай песні , “ а в ответ – тишина “ .

  А зусім жа нядаўна ён , Вітаўт Гарткевіч , быў упэўненым у сабе поўным сілаў маладым

мужчынам , які , кінуўшы неперспектыўную вайсковую службу , ірвануў у бізнэс і даволі

паспяхова . “ Сядзіць ІП , да трубы прыліп “ . Гэта пра яго і пра такіх , як ён , несупынна

балбаталі з экранаў тэлевізійныя маскоўскія  задорнавы . Вітаўт  валодаў прыватнай

фірмачкай , што вельмі паспяхова перапрадавала за мяжу расійскі мазут . Не будзем

удакладняць якім чынам ён атрымаў ліцэнзію , каму , як кажуць , “ падмазаў “ , каго

далікатна  і пачціва ўзяў пад локцік . Гэта справа будучых рэвізораў . Як кажуць – вясна

прыдзе , снег згоніць , і будзе відно дзе хто ... какаў .

  Некалі Вітаўт Гарткевіч , яшчэ малады і гарачы , быў запісаўся ў “ Згуртаванне

беларускіх вайскоўцаў “ , якое ачольваў палкоўнік Мікалай  Статкевіч . Нават прысягу

Беларусі прынеслі на плошчы Незалежнасці . Стаялі шчыльнымі шыхтамі , хорам

прамаўлялі ўзнёслыя словы , бел-чырвона-белы сцяг успырхваў віўся над галовамі . Дзе

зараз тыя “згуртаванцы “ ? Чыю кашу сёрбаюць ? Каму служаць ? Невядома .

  Навакольны народ , як пачаў заўважаць Гарткевіч , вельмі хутка перахварэў

“расхістваннем асноў “ . Зніклі абмялелі , як рэчкі ў спякоту , шматлюдныя калісьці шэсці,

што закончваліся яраснымі сутычкамі з АМАПАМ . “ Адбеларусіліся мы “ , - з горыччу

выдыхнуў  вядомы паэт , і Гарткевіч згадзіўся з ім – так , адбеларусіліся . Падобную думку

ён пачуў і ад знаёмага ксяндза , які , маючы на ўвазе , санлівую пасіўнасць людзей ,

сказаў: “ Драўляныя душы . Іх лягчэй спаліць , чым сагрэць “ .

  Ды людзі , прынамсі , маладыя і найболей актыўныя з іх , аказаліся на праверку далёка

не такімі пасіўнымі і зусім не драўлянымі . Як жарабкі-рысакі падчас англійскага дэрбі ,

усе вельмі рэзка , галопам ірванулі ў бізнес . Вядомая расійская тэлевуман Святлана

Сарокіна якраз зазначыла тады ў сваім шоў , што на ўсёй постсавецкай прасторы

канчаткова і беспаваротна спыніўся пераход з ніжэйшай сацыяльнай групы ў вышэйшую

па вертыкалі , бетон зацвярдзеў , ператварыўся ў камень . Прасцей кажучы , калі вы

праспалі , праміргалі , не паспелі ўзяць у сваю ўласнасць нафтавую свідравіну , або

швачную майстэрню , або вулічны шапік па продажу надзіманых  паветраных шарыкаў ,

вы і, вядома ж , вашыя дзеці ўжо ніколі іх не возьмуць . Вы назаўсёды застанецеся

пралетарамі , будзеце ў нядзелю смактаць разам з такімі ж як вы сябрукамі цёплае

нясмачнае бутэлечнае піва , хадзіць , як калісьці на паншчыну , на нямілую працу , жыць-

ліпець  ад аванса да палучкі , а самыя “прасунутыя “ між вас зноў успомняць  “ мудрых

барадачоў “ – Маркса , Энгельса , Леніна і будуць у  хаўрусе са сваімі напаўгалоднымі і

таму агрэсіўнымі дзеткамі развучваць у былых ленпакоях “ Інтэрнацыянал “ . Найвелькая

радасць для таварыша Генадзя Зюганава !

  Вітаўт Гарткевіч , як ужо адзначалася , не драмаў у шапку , праявіў спрыт , вайсковы

напор , інтэлект , урэшце рэшт , і здолеў  “ зачапіцца за мазут “ . З”явіліся стабільныя

грошы , чатырохпакаёвая кватэра амаль у цэнтры Мінску . Злёталі з жонкай і дачкою на

Кіпр і на Канары . Мроіўся ( асабліва пасля келіху сухога французкага ) утульны

чырвонацагляны катэджык на Вячы . І каб белыя  лебедзі плавалі ў блакітнай азярыне . І

вось – грымнуў сусветны эканамічна-фінансавы крызіс ! Што сталася  першапрычынаю

гэтага жахлівага цунамі , гэтай яраснай высакагорнай лавіны ? Буш-малодшы з Білам

Клінтанам ? Сорас ? Інтрыгі міжнародных валютчыкаў ? Звышдарагая расійская нафта ?

  Магутная мазутная рака , каля якой карміўся  й  сыцеў Гарткевіч імгненна ператварылася

ў рэчачку , ручаёк , а затым і наогул знікла . О , як гэта балюча і невыносна крыўдна

адчуваць усім сваім целам , кожнай сваёй клетачкай імклівае падзенне з галавакружнай

вышыні на брудную запляваную зямлю , якая квітнее не лілеямі ды рамонкамі , а

недакуркамі , выкарыстанымі шпрыцамі і прэзерватывамі !

  “ Ты – ніхто , - сказаў сам сабе Вітаўт Гарткевіч ( А ён умеў быць сурова-

самакрытычным – вайсковая казарма навучыла ) , - Ты – паршывы абсыпаны блохамі

шчанюк , месца якому на памыйніцы . Ты – мокрая ануча , якой падціраюць падлогу . Ты

– брудны шматок туалетнай паперы , які выкарысталі па прамым прызначэнні і шпурнулі

ў вурну , ды й нават тут шматку не пашанцавала – ён праляцеў міма і ўпаў у смярдзючую

зялёную лужыну . Ты ... “ . І гэтак далей . Славяне , асабліва беларусы , умеюць

самабічавацца .

  Але што ж рабіць ? Ісці ў пралетары ? Ніколі ! Гвардыя памірае , але не здаецца . Гэта ён,

Вітаўт Гарткевіч , як чалавек адукаваны начытаны , успомніў старых французаў . Ды

французы французамі , а , як , казалі ў войску , кішка кішцы марш грае . Кажучы

цывільнай моваю , дужа хочацца жраць . А каб добра жраць ( прабачце , есці ) трэба мець

грошы .

  За прымітыўна-нясмачнай ранішняй яешняй жонка Віялета спачувальна глянула на

Вітаўта , павяла  прыгожым аголеным плечыкам , падкусіла :

- І доўга , князь , будзеш у паход збірацца ?

  Князем яна называе мужа таму ,  што імя ў яго дужа рэдкае , з часоў Вялікага княства

Літоўскага . Імем сваім Вітаўт , дарэчы , ганарыўся .

  На жончыну кпіну Гарткевіч не зрэгаваў . Паныла еў бела-жоўтую яешню . Аб нечым

дужа засяроджана думаў .

-  І калі ж , князь , палюддзе паедзеш збіраць ? – не адставала Віялета .

  Адразу відно , што вучылася на гістарычным факультэце , хоць працуе ў дробнай

турыстычнай фірмачцы .

  Віялета , ягоная Віялета , прыгожая жанчына , нездарма Вітаўт біўся за яе са студэнтамі –

гісторыкамі на дыскатэцы . Пасля той бойкі ў яго нават захістаўся пярэдні зуб , а рэбры

смылелі з тыдзень . Ды й ён добра памахаў тады курсанцкай дзягаю з цяжкой спражкай .

Як любой нармальнай здаровай самцы Віялеце спадабалася крывавая жорсткая баталія ,

што ўскіпела за права валодання ёю , і яна абрала Гарткевіча .

  Жонцы трыццаць два . Светларусая васільковавокая з пяшчотнай малочнай скураю , на

якой падчас гневу альбо ў час бурнага  кахання ярка ўспыхвае мілы ні з чым непараўнаны

румянец . Вітаўт , будучы ў лагодным настроі , называў яе – мая русалка . А калі злаваўся



5

( апошнім часам такое здаралася амаль штодня ) Соф”я Пяроўская . Гэта ў гонар

тэрарысткі генеральскай дачкі , якая ў дужа далёкім 1881 годзе кіравала забойцамі

расійскага цара .

  Вітаўт , павольна жуючы , апусціўшы і ледзь не ўваткнуўшы галаву ў талерку , знізу

ўгору паглядзеў на жонку . Так , прыгожая . Але зусім нядаўна  ледзь прыкметна

акруглілася пацяжэла пяшчотнае падбароддзе , вось-вось ( не дай , Жаночы Бог!!! )

з”явіцца складка . Ужо разы два Віялета прасіла даць грошай на пластычную аперацыю , і

Гарткевіч згадзіўся , абяцаў , і раптам – гэты неспадзяваны дзікі востра-непрыемны , як

хворы пеніс , Крызіс ! Ён аж скрыгатнуў зубамі .

  Жонка зразумела гэтае ягонае скрыгатанне , як нязгоду са сваімі словамі , і рэзка матнула

прыгожай галоўкай , бо таксама была дужа нервовая :

-  Грошай у сям” і няма . Калі , нарэшце , пойдзеш працаваць , бізнесмэн наш няўдалы ?

Трэба нахіліцца , каб з ручая напіцца !

-  Бач ты яе – прымаўкамі загаварыла , - шпурнуў убок відэлец , гняўліва  пачаў узнімацца

над сталом Вітаўт Гарткевіч , ды яго апярэдзіла дачка , Валькірыя . Яна , сярдзіта

бліснуўшы чорнымі вачамі , крыкнула маці проста ў твар :

-  Перастань чапляць бацьку , Соф”я Пяроўская !

  Ад такіх доччыных словаў светлыя шчочкі Віялеты адразу ж узяліся дробнымі

чырвонымі плямкамі . Яна аж задыхнулася . А Гарткевіч са здзіўленнем і вострай

бацькоўскай радасцю ( абараніла ! падтрымала! ) паглядзеў на дачку . Не , нездарма ў свой

час ён , хоць жонка пярэчыла , настояў  каб нованароджаную дачку назвалі нязвычным

для беларускага вуха  імем Валькірыя . Валькірыя ! Грозная ваяўнічая дзева германскіх

міфаў .

  Валькірыя знешне вельмі падобная на бацьку , як кажуць , усе кропелькі пабрала . І такая

ж порстка-гарачая .

-  Хто , хто я ? – слабым абмяклым голасам пралепятала агаломшаная Віялета .

-  Два разы не паўтараю , - сказала , як адрэзала дачка , але , заўважыўшы іскры слёзаў у

матчыных вачах , цмокнула яе ў шчаку :

-  Ты харошая .

  І выбегла з-за стала ў свой пакойчык .

-  Тваё семя , - злосна выдыхнула Віялета мужу .

-  Разам сеялі , - агрызнуўся Вітаўт .

  Раптам яму захацелася ўдарыць жонку . Схапіць левай рукою за пяшчотную

безабаронную шыю , сціснуць , што ёсць моцы , а правым цяжкім кулаком стукнуць у

прыгожы яркі калісьці такі родны , а зараз ненавісны твар . Ён уявіў , як хрусне ,

звернецца набок , ператворыцца ў агідна-крывавае месіва акуратненькі напудраны носік ,

як пырскне кроў на стол , на мярзотную нясмачную яешню . З бела-жоўтай яешня

зробіцца чырвонай . Такая ашаламляльная відзежа прымусіла яго ўздрыгнуць усім целам .

Зашумела кроў у скронях . Каб не зрабіць непапраўнае , Гарткевіч трасянуў рукамі ,

глыбока ўцягнуў у сябе паветра , сказаў амаль спакойным голасам :

-  Дзякуй за смачны сняданак . Пайду ў Цэнтр занятасці .

-  Які Цэнтр ?! – істэрычна залемантавала Віялета , - Ведаю я твой Цэнтр ! Папаўзеш да

шлюшкі Скаблінскай . Але навошта ты той сухазадай Скаблінскай ?

  Яна ядавітым позіркам акінула мужа з ног да галавы :

-  Крызіс не ў свеце і не ў краіне . Крызіс у цябе ў штанах , мой дарагі князь . Дзе тое

падзелася , што ў штанах вярцелася ?

-  Закрой пасть , - спакойна парыраваў Вітаўт гнеўную жончыну тыраду , - А ў перакладзе

на беларускую мову – зачыні хлеў .

  Ён мякка ўзяў жонку за плечы , мякка пасадзіў яе на кухонны пуфік , падыйшоў да

насценнай вешалкі ў калідоры , зняў плашч , пачаў апранацца . Са свайго пакойчыка

вытыркнула галаву Валькірыя  і , нешта жуючы ,  лаканічна спытала :

-  Куды ?

-  Туды , - у тон ёй адказаў Гарткевіч .

-  Ну-ну , - усё зразумела дачка , - Глядзі , не затрымлівайся , вярніся на родны аэрадром .

  Дзверы ў пакойчык зачыніліся . Гарткевіч з рэзкім шчаўчком крутнуў паваротную

галоўку замка , вышаў на лесвічную пляцоўку .

-  Няўдаліца ! – данеслася ззаду .

  Ну вось і паразмаўлялі .

  Ён ішоў па мінскіх вуліцах , ішоў у нікуды . Абы ісці . Абы перастаўляць ногі . Вуліцы

гэтыя звычайна хваляць за чысціню . Але яны малалюдныя і нейкія халодныя гэтай сваёй

малалюднай чысцінёй . Дзе людзі ? Пэўна , сядзяць у  кватэрах , як падчас дажджу сядзяць

у маленькіх гнёздах вераб” і . Людзі і вераб” і ...  Вераб” і і людзі ... Ён , Вітаўт Гарткевіч ,

ня гледзячы на гучнае імя , таксама адзін з гэтай шэрай шматлікай чарады . Шукай і

дзяўбі, калі знойдзеш ,зерне , як усе . Ціўкай-чырыкай , як усе .

  Што ж рабіць ? Паспрабаваць уладкавацца ў Замежны французкі легіён ? Нерэальна .

Смешна . Пайсці ў ахоўнікі да якога небудзь грашовага туза ? Такія цёплыя сытыя месцы

даўно занятыя . Зрабіцца “ тарбэшнікам “ і вазіць у Беларусь шмоткі з-за бугра ? Калісьці

ў Польшчы такіх называлі мурашкамі . Але бізнес гэты канчаткова лопнуў . Застаўся хіба

Кітай . Ды да Кітая далёка , як да Марса . І ўсё там перахапілі расейцы . Ламануць у

Маскву будаваць кацапам-мільянерам катэджы ? Будзеш рачкаваць , як раб , дажывеш да

першага грашовага разліку , а потым знікнеш у бясконцых лясах і снягах . І будзе Ігар

Кваша шукаць цябе па ўсім свеце ў тэлеперадачы “ Жди меня “ . Што ж рабіць ?

  Глыбока задумаўшыся , Гарткевіч раптам сутыкнуўся з грузнаватым апранутым у зялёны

вайсковы бушлат чалавекам . Чалавек той злосна мацюкнуўся , бо з роту ў яго выпала

цыгарэта . Ён жвава нагнуўся , падабраў яе з зямлі , як найкаштоўнейшы скарб , нават не

атросшы , зноў уваткнуў у рот . Потым накінуўся на Вітаўта :

-  Ты чаго прэшся , як слон , людзей давіш ?

  Не паспеў Гарткевіч што-кольвеч адказаць , як уладальнік вайсковага бушлата моцна

абшчаперыў яго сваімі нібы жалезнымі рукамі , цыгарэтаю апёк яму шчаку , залемантаваў

сіплым яўна прапітым голасам :

-  Віцька ! Гарткевіч !

  Вітаўт , лёгенька пастукваючы пальцамі апечанае месца , адхіснуўся , бо ад незнаёмца

пахла яўна не французкай парфумай .

-  Вы што ? – пачаў быў ён , але асекся на паўслове , бо нешта знаёмае мільганула ў даўно

няголенай зарослай сіваватай , як пасыпанай попелам , шчэццю фізіяноміі з характэрным

бура-сінім  колерам носу і шчокаў . Такіх завуць “загарэлымі “ .

-  Ваня Мастоўскі ? – няўпэўнена прамовіў Гарткевіч , абачліва адступаючы на крок-другі

назад .

-  Ён ! Ён самы! – радасна заскакала ў  абсівераных вуснах бушлатаносца брудная

цыгарэта . Чырвоныя тоўстыя , як падушкі , далоні пацягнуліся да Вітаўта .

-  Мастадонт , - нарэшце ўпэўнена сказаў Вітаўт , пазнаўшы свайго колішняга

аднакурсніка па вайсковай вучэльні , - Але ж дужа змяніўся ты , браце .

-  Ён самы ! Мастадонт ! – пякучая цыгарэта зноў пачала пагрозліва  набліжацца да

Вітаўтавай ужо апечанай шчакі , - А не змяняецца толькі гара Джамалунгма !

  Па тым з якой лёгкасцю і ўпэненасцю прагучала цяжкавымаўляемая назва славутай

самай высокай у свеце гары можна было меркаваць , што Іван Мастоўскі , некалі адна з

самых светлых галоваў іхняга курсу , яшчэ , як кажуць у народзе , не прапіў мазгі .

-  Пойдзем у двор , - пацягнуў Гарткевіча за рукаў плашча Мастадонт .

  Яны , а было гэта ў раёне мінскай вуліцы Максіма Танка , дзе прыгожым

чырвонацагляным ланцугом высяцца жылыя будынкі , якія просты народ называе

“ Брэсцкая сцяна “ , прайшлі праз арку , селі на сцёртую зрэзаную сцізорыкамі  лавачку

непадалёк ад дзіцячай пляцоўкі . Насупраць , між старадаўніх дрэў з шурпатай цёмнай

карою , стаяла трохпавярховая фарбаваная ў жоўты колер саўна . Туды заходзілі людзі са

спартыўнымі і з гаспадарчымі сумкамі , пэўна ж , ішлі мыцца . Гарткевіч успомніў , як

калісьці з песняю , з прарэзлівай камандаю “ Раз ! Два ! Тры ! “ , іх , маладзенькіх

курсантаў , ганялі ў лазню , ганялі і ў мароз і ў спёку . Мастоўскі маршыраваў тады ў

заднім ад яго , Вітаўта , шэрагу , горача дыхаў у патыліцу і на кожнае “ Раз ! Два ! Тры ! “

прамаўляў так , каб чулі суседзі :

-  Мне спіну патры .

  Курсанты смяяліся . Узводны Елісавецкі грозна крычаў :

-  Прекратить смех !

  Зараз гэты Ваня Мастоўскі , ён жа на курсанцкім жаргоне Мастадонт , сядзіць побач з

Гарткевічам . Ён пагрузнеў , папаўнеў , а , дакладней , разбух . Гэтакая дзяжа з кароткімі

тоўстымі нагамі , прытым , дзяжа вельмі гаварлівая .

-  А я цябе адразу пазнаў , - ашчасліўленым голасам казаў Мастоўскі , - Бачу , шпарыць

цывілік , галаву ўнурыўшы , быццам трэба неадкладна вырашыць усе праблемы Сусвету .

І булдых мне галавой у самае плячо !

  Ён весела рагатнуў , зірнуў на гадзіннік , які насіў на правай руцэ ( так прэзідэнты Пуцін

і Лукашэнка носяць ) :

-  Трэба ўзяць дзве Веры Мацвееўны .

  Гарткевіч  уздрыгнуў :

-  Ты ж , Мастадонт , здаецца ,  ніколі не быў асаблівым бабалюбам . Гэта я ў самаволку

бегаў , як марцовы кот .

  Мастоўскага скалануў прыступ раскацістага сакавітага смеху . Ён адсмяяўся , выцер

рукой-падушкай узмакрэлыя вочы :

-  Так , ты ў нас , Віця , лічыўся  спецам па бабскай частцы . А  Вераў Мацвееўнаў не

бойся . Гэта ўсяго дзве бутэлькі , два “ фугасы “ вермуту . Так наша алкагольная знаць іх

велічае .

  Ён зноў зарагатаў .

  Пайшлі да найбліжэйшай крамы , каля якой тоўпіўся худы абшарпаны люд з

характэрным прагавітым бляскам у вачах , купілі дзве “ Веры Мацвееўны “ , хлеба ,

каўбасы і пачак цыгарэтаў . Мастадонт урачыста нёс гэтае багацце ў дзірававатым

цэлафанавым пакеце , які выцяг з кішэні бушлату . Гарткевіч чакаў-непакоіўся  , што вось-

вось стары пакет  лопне , бутэлькі пакоцяцца па зямлі , і з усіх бакоў рынецца да іх

згаладалая па алкаголю чалавечая зграя . Ды абышлося .

  Насупраць саўны літарай “ Г “ стаялі чатыры невялікія будаўнічыя вагончыкі .

Мастадонт , не выпускаючы з правай рукі свой каштоўнейшы пакет , левай спрытна

дастаў з унутранай кішэні бушлата ключ , адамкнуў замок , што вісеў на дзвярах

вагончыка .

  Нахіліўшы галовы ўвайшлі ў шэры змрок . Амаль увесь вагончык , ад падлогі да столі ,

быў нашпігаваны  штабельчыкамі будаўнічай абліцовачнай пліткі . Толькі каля

маленькага закратаванага вакенца меўся акрайчык вольнага месца , дзе стаяў зялёны

пластмасавы стол і дзве металічныя табурэткі . Мастадонт плюхнуўся на адну з іх , весела

сказаў Гарткевічу :

-  Сядай , зямеля .

  Вітаўт асцярожна апусціўся на табурэтку . Яна была вельмі халодная ледзяная  , і

давялося асцярожна-далікатна , каб не заўважыў былы аднакашнік , напружваць свой

азадак , рабіць ім кругавыя сагравальныя рухі . Ды Іван Мастоўскі быў радасна захоплены

наразаннем каўбасы і хлеба , адкаркоўкай бутэлек . Гэта , відно па-ўсім , напаўняла ягонае

вялізнае цела адрэналінам . З неабдымных кішэняў усё тога ж бушлату ён вылавіў два

пластмасавыя кілішкі , шумна дзьмухнуў у іх , да краёў напоўніў легендарнай “ Верай

Мацвееўнай “ , і , шчаслівы , бліскучавокі , па-братэрску зірнуў на Гарткевіча :

-  Ну , будзьма , брат па шэраму шынялю !

  Выпілі вермуту . Не , гэта быў не рэмаркаўскі кальвадос . Гэта было нешта тутэйшае ,

слівова-яблычнае , гаркавата-кіславата-салодкае , мярзотнае .

-  У-у-х ! Добра зайшло ! – ляпнуў сябе па круглым пульхным жываце  Мастадонт .

  Падазрона абнюхаўшы , Вітаўт пачаў старанна , як навучалі яшчэ ў дзяцінстве ,

перажоўваць каўбасу . На вялікае шчасце , ніякіх пабочных прымесяў у ёй не аказалася .

-  Скажы мне , Ваня , - пацікавіўся ён , - як ты , прабач , дакаціўся да гэтага вагончыка і

чаму ты ўвесь час такі вясёлы ? Хіба можна быць , яшчэ раз прабач , вельмі  вясёлым у

такім вагончыку ?

  Мастадонт , пачуўшы сябрава запытанне , зноў забулькаў-закалыхаўся  аптымістычным

смехам , пачаў наліваць па новаму кілішку :

-  Гэта , вядома ж , не генеральскі і не царскі штаб-вагон , а , як ты правільна зазначыў ,

вагончык . Тут у навакольных дамах планавалі зрабіць вонкавы  еўрарамонт . Прыцягнулі

гэтыя вагончыкі . Напакавалі іх пліткаю , вёдрамі , цэментам , яшчэ рознай трасцаю . Ужо

й рабацягі заехалі . Але грымнуў яго вялікасць крызіс . Помніш , як у школьнага паэта

Някрасава ? Я толькі адно слова замяніў .

В мире есть царь .

Этот царь беспощаден .

Кризис названье ему .

  Ён урачыста зірнуў на Вітаўта .

-  А чаму я такі вясёлы ? А якім мне загадаеш быць ? Ліць слёзы у пяць ручаёў ? Я пасля

нашай вайсковай вучэльні недзе ўсяго з год цягнуў лейтэнанцкую лямку . А потым на

турэмныя нары загрымеў .

-  Ты сядзеў у турме ? – Гарткевіч аж прыўзняўся з халоднай металічнай табурэткі .

-  Не , за мяне мая цётка сядзела , - зарагатаў Мастадонт , - Сядзеў . І ганаруся гэтым .

Кожны мужык , як я мяркую , павінен за жыццё сваё пасядзець .  Ну неабавязкова ў турме,

а хоць дзянёк у міліцэйскім “ малпоўніку “ , у цёшчынай кладоўцы , калі перап”е , пачне

талеркамі шпурляцца , і яго звяжуць . Ды мала дзе !

-  Як жа ты ўліп ?

-  Проста . Вельмі проста . Так як , выводзячы з кватэры на ранішні мацыён сабаку ,

уступаюць-уліпаюць  нагою ў какешкі на сабачым лужку . Не быў сабакаром ? Шчаслівы

чалавек . Дык вось пасля Мінскай вайсковай вучэльні турнулі мяне ў Варонеж . Там ёсць

атамная электрастанцыя . Яе мы ахоўвалі ад магчымых тэрактаў . Каравульная наша рота

стаяла ў бярозавым лесе над Донам . Прыгажэйшыя мясціны ! Рыбалка . Баравікі з твой

капялюш . Адным словам , курорт . Але служба ёсць  служба , прытым , каравульная

служба . Як у нас казалі : “ Через день на ремень , через два на кухню “ . Быў я

лейтэнанцікам . Халасцякаваў . Жыў , можна сказаць , як Дыяген у бочцы – у зваранай з

металічных лістоў вялізнай нязграбнай пасудзіне , якая называлася балок . У такіх

цюменскія нафтавікі жылі , а , можа , й зараз жывуць .

  Мастадонт зноў лінуў чароўнага зелля ў кілішкі .

-  Начальнікам каравула хадзіў . Развяду салдацікаў , сяджу ў каравульным памяшканні і

старыя газеты чытаю . Сум найвялікшы ! Гарачыня . Летні сквар . А ўвечары з Дону

холадам цягне . І камары пачынаюць свой канцэрт , граюць на сваіх малюсенькіх-

малюсенькіх мярзотных дудачках . Б-р-р-р !

  Ён трасянуў галавою і нават ляпнуў сябе даланёй па вуху , нібы ў тое толькі што ўпіўся

бязлітасны камар .

-  Верыш – наляцяць камары , загудуць , хапаю стос газетаў і хвашчу , хвашчу  наўкола , а

потым , зачыніўшы дзверы на засоўку , каб ніхто неспадзявана не зайшоў , хаджу

сагнуўшыся , або наогул поўзаю на коленцах і лічу камарыныя трупікі . Сорак сем ...

Шэсцьдзесят восем ... Б-р-р-р ...

-  Гэта цябе , брат , дэпрэсія  ламала , - уставіў сваё слова Гарткевіч .

-  Можа ,  й дэпрэсія , - ахвотна згадзіўся Мастадонт , - Адным разам іду па бярэзніку са

свайго балка і чую – бум !!! бум !!! . Нейкія рэзкія металічныя гукі . Што такое ? Павярнуў

у той бок і ледзь не наступіў на важычанё , малюпасенькае , яшчэ не шэрае , а беленькае ,

з мяккімі іголкамі . Некуды , бач яго , бегла . Радасна мне зрабілася , што Бог у апошнюю

хвіліну адвёў цяжкую нагу маю . Выходжу на гук і бачу – радавы Уладзіміраў , якога

толькі што на пост адвялі , павесіў на бярозавы сук свой СКС ( самазарадны карабін

Сіманава ) , зняў пілотку , разуўся ( ! ) , боты павесіў на той жа сук , узяў у рукі нейкую

ламачыну і штосілы лупцуе ёю па старым іржавым балкУ , які выкінулі па старасці ў

металалом . Бум !!! Бум !!! “ Адставіць ! – крычу , - радавы Уладзіміраў ! “. А ён на мяне

нуль увагі . Ён быў з хрышчаных татараў , з Казані , а бацька ягоны працаваў дырэктарам

цукерачнай фабрыкі . “ Адставіць ! – крычу “ . А ён павярнуў да мяне твар ( вочы пустыя ,

пагардлівыя ) і цэдзіць скрозь зубы : “ Чаго разваняўся ? У мяне , ведаеш , якая радня ?

Паскарджуся , і яны з”ядуць , праглынуць цябе і гузікі выплюнуць “ . Ну , я й урэзаў яму

па самай  поўнай праграме правым кулаком у ніжнюю сківіцу . А кулачок  у мяне , як

бачыш , цяжкі .

  Іван Мастоўскі , ён жа , Мастадонт , ужо п”янаваты , выкінуў угору свой магутны кулак-

булдавешку . Ад такога нечаканага руку Вітаўт Гарткевіч адхіснуўся і нават заплюшчыў

вочы .

-  Не бойся . Сваіх не б”ем , - паляпаў яго па плечуку Мастадонт . Зноў выпілі .

-  Мінуў тыдзень , другі . Жаўнер спіць – служба йдзе . Быў я дзяжурным афіцэрам па

вайсковай частцы . Прайшоў па тэрыторыі , зазірнуў на кухню , зняў , як кажуць , пробу з

салдацкай кашы . Смачная каша . Усё нармальна . Заходжу ў сталоўку . Салдаты толькі

селі  за сталы . Днявальныя цягаюць хлеб , бачкі з гарачай кашай . Сяржант дае  каманду :

“ Устаць ! “.  Усе ўстаюць . Уладзіміраў сядзіць , як не чуе . Сяржант кінуўся да яго , нібы

звер : “ Устаць , радавы Уладзіміраў ! “ . Бедны сяржант . Ён , пэўна б , заехаў гэтаму

адмарозку поўху , але пры мне стрымаўся . Падыходжу я . “ Устаць “. Сядзіць .  Нават

разваліўся , як у піўбары , вочы нахабныя халодныя дзёрзкія . Крычу : “ Устаць ! “ . А ён у

адказ лянівым голасам : “ А што ты зробіш мне , бульба дробненькая ? “. Такія словы

гэтая сапля кажа мне , амаль двухмятроваму беларусу ! Я бяру яго за каршэнь , адной

рукою адрываю ад табурэткі . І тут ён вывернуўся , схапіў са стала бачок з гарачай кашай-

пярлоўкай і пляснуў мне ў твар . Ён , гадзянё , схапіў бачок , а я праз паўхвіліны свой

пісталет-“макар” і застрэліў яго на месцы . Толькі пуканне ў гадзяняці з задняга праходу

пайшло . А потым – трыбунал , абураныя працоўныя горада Казані ,  і ўпяклі мяне . А я б і

сёння яго застрэліў .

-  Ну , ты , Ваня , даеш , - пачціва-баязліва прамовіў Гарткевіч , - Я б так не змог .

-  Змог бы , каб  рожу , афіцэрскую , заўваж , рожу , гарачай кашай заляпілі .

-  Не , не змог бы . Трэба ваяваць не кулямі , а словамі . Трэба вучыць людзей цярпенню ,

талерантнасці .

-  Ах , як мы заспявалі , - з”едліва пакланіўся Гарткевічу Мастадонт , - Мы любім усіх , мы

даруем усім . Мы – маці Тэрэза .

-  Не паяснічай , - пакрыўдзіўся Вітаўт .

  Раптам дзверцы вагончыка захадзілі ходырам ад частых цяжкіх удараў . Мастоўскі і

Гарткевіч ускочылі з-за століка . Бутэлькі з ляскатаннем  пакаціліся на падлогу . Звонку

пачуліся злыя рэзкія п”яныя галасы :

-  Выпаўзай з бярлогі !

-  Мачыць будзем !

  Вітаўт спалохана зірнуў на Мастадонта . Той нагнуўся , падабраў парожнія бутэлькі ,

адну з іх , слізкую , вялізную , амаль сілком увапхнуў у рукі Гарткевічу :

-  Бяры гранату , зямеля !

  І нечакана заспяваў на ўсю глотку :

    Когда я был мальчишкой ,

    Носил я брюки-клёш ,

    Соломенную шляпу ,

    В кармане финский нож .

  З вагончыка яны вываліліся на вуліцу – спераду Мастадонт , за ім Гарткевіч . Тры-

чатыры няпэўнага ўзросту бамжы , худыя замызганыя п”яненькія , перабіраючы  для

раўнавагі нагамі і ўсёроўна пахістваючыся , сустрэлі іх прарэзлівым бязладным лямантам :

-  Сучара , навошта забіраеш нашу ўпакоўку і наш кардон ?!

-  Як мы дамаўляліся ?!

-  Мэблевы магазін наш !

  Але ваяўнічы крык адразу ж асекся , як толькі бамжы ўбачылі ў руках сваіх праціўнікаў

цяжкія “ фугасы “.

-  Мэблевы магазін , панове , не ваш , а фірмы  “ Пінскдрэў “ , - смела выкругліўшы

магутныя грудзі , - сказаў Мастадонт , - Гэта па-першае . А па-другое – хто з вас ,

галапупікі , абгаўкаў мяне сучарам ? Ты , Чэрап ?

  Ён падыйшоў да таго , каго назваў Чэрапам , высокага бледнатварага абсалютна лысага

мужычка , рэзка махнуў бутэлькай , але не ўдарыў , а , падкінуўшы бутэльку , лоўка , як

цыркавы жанглёр , перахапіў яе ў паветры , і рыльцам тыцнуў таму ў сонечнае спляценне .

Чэрап , зламаўшыся напалам , схапіўся за жывот .

-  Хто яшчэ хоча пакаштаваць камісарскага цела , як казала непараўнальная народная

кінаактрыса ? – засмяяўся Мастадонт .

  Бамжы як анямелі . Баявы імпэт адразу ж выветрыўся .

-  Вось так , хлопчыкі , лепш , - міралюбна сказаў Мастадонт , - Не бяру я ваш кардон . А ,

значыць , нехта іншы бярэ . Праверце . І не трэба нам ваяваць . Вазьміце вось дваццаць

тысячаў белрэ і выпіце за наша непарушнае сяброўства . Табе даю грошы , Чэрап . Прабач,

што прычыніў  невялічкі дыскамфорт . Нічога , да наступнай “ ходкі “ зажыве .

  І ён і бамжы весела засмяяліся . Чэрап , пакрыўджана нахмурыўшыся , не засмяяўся , але

грошы прагна згроб . Узбадзёраная кампанія жвава паваліла ўбок піўнухі .

-  Здаецца , майму мабільніку кранты ,- сказаў Гарткевіч , дастаўшы з кішэні плашча

тэлефон .

-  Дай гляну .

  Мастадонт узяў тэлефон , патрос яго , папстрыкаў кнопкамі , потым зноў патрос , вярнуў

Вітаўту :

-  Жыве .

  Вітаўт набраў нумар Валькірыі .

-  Алё ,- даляцеў з далечыні  родны цёплы доччын голас .

  О . маленькі казачны  цуд пад назваю мабільны тэлефон ! Як мы жылі раней без цябе ?

Як існавалі ? Заблудзіўшыся пасля сяброўскай п”янкі ў цёмных начных  гарадскіх дварах ,

спыніўшыся на паламаным аўтамабілі на пустыннай палявой дарозе , мы , яшчэ зусім

нядаўна , рабіліся  бязмоўнымі рабамі няшчасных абставінаў , пакорліва схілялі галовы

перад непазбежным . Ты , дзіця нечуванага тэхнічнага прагрэсу , даў нам збавенне . О ,

маленькі казачны цуд пад назваю мабільны тэлефон ! Дзе той , паэт , што напіша пра цябе

паэму ?

-  Як справы ? Што робіць маці ? – стараючыся надаць голасу звышцвярозыя ноткі ,

спытаў Гарткевіч .

-  Усё окэй . Маці глядзіць чарговы серыял . Не забудзь вярнуцца на родны аэрадром , -

хуценька  адказала Валькірыя , і са слухаўкі палілося бадзёрае піпіканне .

  Значыць , дома ўлёгся тайфун , паспакайнела . Гэта добра . Не любіў Вітаўт спрачацца з

жонкаю , абменьвацца фехтавальнымі ўколамі . Дарэмная трата часу . Жанчыну , а , тым

болей ягоную Віялету , ніколі не пераможаш у слоўным паядынку . На адно тваё слова яна

выпусціць у адказ чаргу з дзесяці словаў . Толькі прыгінайся , толькі хавайся . Больш

прымітыўныя мужчыны ў такіх  выпадках  усё-ткі дабіваюцца свайго , даючы волю

кулакам . Але ж на вуліцы , спадарства , дваццаць першае стагоддзе , а ён , Гарткевіч ,

вайсковы інжынер , бізнэсовец , джэнтльмен . “ Былы інжынер і былы бізнэсовец “ , -

мільганула ў галаве думка , ды Вітаўт адагнаў яе . Усё , урэшце рэшт , наладзіцца , бо ўсё

некалі канчаецца – крыўда , хвароба , дрэннае надвор”е ... Скончыцца і Крызіс .

-  Ты чаго засумаваў , зямеля ? – ляпнуў яго па плячы цяжкой рукою Мастадонт , - Трэба

прадоўжыць  нашую прыгоду . Грэх не прадоўжыць , маючы поўныя кішэні белрэ .

  Ён зноў заліўся густым здаровым смехам .

-  Ды я , у прынцыпе , ужо і п”яны і сыты , - вяла паспрабаваў адмовіцца Гарткевіч , -

Даўно хачу сесці на дыету ...

-  Хіба ты – балерына ? – здзівіўся Мастадонт , - Збіраючыся галадаваць , парайцеся са

сваім урачом і сваім салітэрам . Ану , пайшлі !

  Ён  пацягнуў Вітаўта за крысо плашча , ажно пачуўся лёгкі трэск . Яны , рашучы

Мастадонт і пакорлівы Вітаўт , пакіраваліся ў напрамку да мінскай піўнухі , якую ў

простым народзе называюць гадзюшнікам . Зорка Прыгодаў зноў заззяла ўсімі сваімі

чароўнымі праменнямі !

-  Дык , кажаш , лопнуў твой бізнэс ? – не змаўкаў Мастадонт , - Шмат хто з вашага брата

на дно пойдзе .

-  Ты што – радуешся ? – аж спыніўся Вітаўт .

-  Няхай радуюцца пралетары , а я ж таксама нейкім чынам – дробны буржуа , І П , -

пацягнуў яго далей курсанцкі сябра , - Ведаеш , што такое ў нас , макулатуршчыкаў-

картоншчыкаў , І П ? Вып”ем і паўторым . Усёк ? Вып”ем і паўторым ! І паўторым ! І П .

  Жыццярадасны рогат скалануў вуліцу , аж азірнуліся мінчукі-пешаходы . Людзі гэтага

слаўнага гораду чамусьці не дужа эмацыянальныя . Ці клімат тут такі памяркоўна-

разважлівы , ці дысцыпліна добра пастаўлена . Хто ведае .

  Прыйшлі ў кафэ , што гуло , як сотня чмяліных гнёздаў . Кафэшны люд быў значна

гаварлівейшы , чым люд вулічны . Тут кіпела сваё непадуладнае ні крызісам , ні

дэвальвацыям жыццё . Самая розная публіка густа  запаўняла даволі аб”ёмную паўцёмную

залу пад старадаўняй яшчэ сталінскіх часоў столлю , на  якой  яркімі мазаічнымі пліткамі

былі выкладзены сярпы і молаты , снапы залатой пшаніцы , крамлёўскія вежы з

непагаслымі пуцяводнымі зоркамі . Народ харчаваўся па-шведску – стоячы . Наўкруг

дзесяці-дванаццаці сталоў ляпіліся людзі . Хто піў , хто ўжо закусваў , хто дымна , як

фабрычны комін , курыў . Некаторыя былі даволі інтэлігентнага выгляду – у чыстых

непакамечаных плашчах , пад гальштукамі . Каля некаторых сталоў у мужчынскіх

капманіях  зазыўна-аптымістычна пішчалі свежанафарбаваныя нявызначанага ўзросту

дзяўчаткі . “Баль жыцця “ – сказаў бы паэт .

-  Смачна есці ! – гаркнуў Мастадонт .

  Ды ніхто не звярнуў аніякай увагі на такі  маладзецкі вокліч . Кожны стараўся як мага

хутчэй уліць у асмаглы ад учарашняга перапою рот гаючую кроплю алкаголю . У прагныя

людскія страўнікі  ўслед за гарэлкай , віном і півам імкліва ляцелі кавалкі хлеба , каўбасы ,

плаўленыя сыркі , піражкі з капустай і яшчэ богведама што . Жылі імгненнем . Ніхто не

думаў пра бязлітаснае заўтрашняе пахмелле .

  Мастоўскаму і Гарткевічу пашанцавала заняць акраец стала побач з арачным вакном ,

што глядзела на праспект Незалежнасці . Толькі што за гэтым сталом , паклаўшы галаву ў

засаленым капелюшы на рукі , соладка драмаў каштанававалосы кучаравы дзяцюк .

Раптам ён прахапіўся , няўцямна зірнуў на суседзяў , закрычаў :

-  Ба-тэ ! Ба-тэ !

-  Футбольны фанат ? – ласкава паправіў яму на галаве капялюш Мастадонт , - Хутчэй ідзі,

а то без цябе гол заб”юць .

  Каштанававалосы й сапраўды няцвёрдай хадою пакіраваўся да выхаду . У самых дзвярах

яшчэ раз пачулася перамоганоснае  :

-  Ба-тэ !

  Мастадонт рашуча змёў шырокай даланёю са стала крошкі , замовіў афіцыянтцы , што ,

вядома ж , аказалася ягонай даўняй прыяцелькай , пітво і закусь .

-  Толькі сваё не піце , хлопчыкі , - папрасіла афіцыянтка , - У нас наконт гэтага строга .

-  Нельга сваё – будзем піць тваё , - рагатнуў Мастадонт .

  Вітаўт глядзеў на яго , і  зайздрасць выспявала ў душы . Вось стаіць побач аднагодак ,

былы аднакашнік , можна сказаць , сябра . Елі адзін хлеб , хадзілі амаль адзінымі

дарогамі, глядзелі адно і тое ж тэлебачанне , чыталі аднолькавыя газеты і аднолькавыя

кніжкі , чулі вакол сябе аднолькавыя размовы , бачылі добрае і злое , святое і цынічнае , а

як па-рознаму павярнулася склалася жыццё . Яму , Мастоўскаму-Мастадонту, жыць

чамусьці лягчэй , весялей , хоць ён не меў і не мае сваёй фірмы , сваёй чатырохпакаёўкі ў

самым цэнтры , ён , вядома ж , не лётаў на Канары і  на Кіпр . У яго , Мастадонта , ёсць

бедны  маленькі пакой недзе на Чыжоўцы , ёсць часовы вагончык , з якога не сёння , дык

заўтра , вытураць будаўнікі , ёсць прымітыўны макулатурна-кардонны бізнэс , калі можна

назваць бізнэсам штодзённую мышыную  беганіну  вакол  мэблевых і кветачных крамаў .

У яго , здаецца , ёсць немалая сям”я , якую трэба карміць . І ён – шчаслівы ! А я ? Ці магу

я сабе  і Богу сказаць , што я шчаслівы ? Не , бо такія словы будуць хлуснёй . Чаму ж я

няшчасны ? Не маю адказу . Ведаю толькі  адно , недзе чытаў – вецер дзьме зусім не так ,

як хочуць ветразі .

  І Вітаўту Гарткевічу неадкладна захацелася напіцца , захацелася  нырнуць у цёмны

хвалісты вір , з якога незаўсёды выплываюць . Ды ці трэба выплываць ?

  Раптам зазваніў ягоны мабільнік .

- Віцютка , - данеслася са слухаўкі , - Нешта ты забыўся пра мяне . Гэта я – Эльвіра

Скаблінская . Успомніў мінскую сто першую школу , дзесяты клас , выпускны вечар ?

Чаму хаваешся ? Я ведаю , што ты зараз у кафэ . З нейкім бамбізам ты зайшоў туды . Я

ехала на Камароўку і выпадкова ўбачыла цябе . Зірні ў вакно . Мая сіняя “Мазда “ стаіць

якраз насупраць Гума . Праўда , тут нейкая заварушка пачынаецца . Па праспекце  ідзе

калона апазіцыі , а міліцыянты хочуць перагарадзіць ёй дарогу . Ой , зараз нешта будзе .

Зматваюся . Сазвонімся  і сустрэнемся на станцыі метро “ Купалаўская “ , як звычайна , у

дзевятнаццаць нуль-нуль . Ды ці слухаеш ты мяне , Гарткевіч ? Калі слухаеш , неадкладна

адзавіся !

-  Слухаю , - сказаў Вітаўт .

-  Ну , й лады , - весела выгукнула Эльвіра , - Цісну на газ , і рву кіпцюры , а то растопчуць

маю бляшаначку , як сланы . Купалаўская . У дзевятнаццаць нуль-нуль . Гуд бай !

  Недзе на праспекце ірванула з месца , паімчалася далей ад бяды “ Мазда “ , за рулём якой

сядзела ягоная каханая жанчына . Так , так , сэрца не падманеш . Не з Віялетай ён павінен

бы жыць , а з Эльвірай Скаблінскай , гэтым залатавалосым падобным на хуліганістага

хлапчука чарцянём . І ў старэйшых класах школы , і на выпускным вечары , калі , збегшы

ад надаедлівых аднакласнікаў , яны , узяўшыся за рукі , пабрылі ў туманістую белую

чэрвеньскую ноч , у бліскучую таямнічую расу і над Свіслаччу пад покрывам густалапай

ніцай вярбы горача і востра ўпершыню пазналі адно аднога , ён кахаў яе . Наіўныя , яны

адчувалі тады сябе Рамэо ды Джульетай , кляліся памерці , але не здрадзіць . Дзе тыя

клятвы ?

  Уздыхнуўшы , Вітаўт глянуў у вакно . На праспекце шумна клубіўся народ . Бел-

чырвона-белыя сцягі і сінія з белымі зоркамі сцягі Еўразвязу трапяталі  плылі над

людскімі галовамі . Чорная непарушная сцяна “ Амапу “ пераразала  праспект .

Міліцыянты білі дубінкамі ў свае шчыты .

-  Пі , зямеля , - тыцнуў яму амаль у твар шклянку з гарэлкай Мастадонт . “ І ўсё-ткі , трэба

напіцца “ , - зноў падумаў Гарткевіч .

  Каля  суседняга  стала , амаль сутыкаючыся галовамі , гаманілі за чаркаю два дзецюкі ,

кучаравы і лысы . Па шчырай апантанасці , па святой наіўнай веры ў сваю праўду і ў сваю

абранасць можна было беспамылкова вызначыць , што гэта беларускія паэты .

-  Не друкуюць , - казаў лысы , - А калі й друкуюць , то не плоцяць ганарар . А калі

надрукуюць , заплоцяць ганарар , то не чытаюць . Русіфікацыя заела . Усё ! Хопіць з мяне.

Паеду ў вёску , прыдбаю хатку , супакою нервы . Буду трусоў гадаваць .

-  Вазьмі мяне з сабою , - прасіў кучаравы , - І я паеду . Я з дзяцінства трусоў люблю .

Вазьмі мяне , браце .

-  Згода . Бяру , - літасціва ўсміхнуўся , ляпнуў сябрука па плячы лысы , - Ты ж са сваёй

буфетчыцай разбегся ? Пакуй рэчы , якія буфетчыца не паспела атабраць , і паедзем мы з

табою , братка , з русіфікацыі ў трусіфікацыю .

  Крык на праспекце і шум у кафэ тым часам нарасталі . Узнімаліся дэцыбелы . Узнімаліся

градусы . Кожны хацеў перагаварыць і перакрычаць суседа . Металічны мегафонны голас

ляцеў з праспекту :

-  Паважаныя грамадзяне ! Ваша шэсце несанкцыяванае ! Просім разыйціся !

  У адказ грымела :

-  Жыве Беларусь !

  “ Што я тут раблю ?  – сціскаючы рукамі скроні , думаў Вітаўт Гарткевіч , - Што прывяло

мяне ў гэтае кафэ , у гэты д”ябальскі тлум ? “ .

  Побач далдонілі  сваё паэты : русіфікацыя – трусіфікацыя . Нечакана яны , як гэта

часцяком бывае з п”янымі , пасварыліся . Лысы закрычаў :

-  А ты , Даніловіч-Гоцкі – злы !

-  Я – злы . А вы – казлы , - успыхнуўшы ўсім тварам , адказаў кучаравы .

  “ Даніловіч-Гоцкі , - адзначыў пра сябе Гарткевіч , - Гучыць прыгожа , нават калі гэта

псеўданім “ .

  Кучаравы , адпіхнуўшы ад сябе лысага , высока ўзняў  чарку , закрычаў , натхнёна

бліскаючы блакітнымі  вачамі :

-  Мы – марсіяне з планеты Зямля ! Увага ! Цішыня! Зараз я прачытаю ўсім вам сваю

паэму “ Лісоўчыкі “ !  Абсалютная цішыня ! Я пачынаю чытаць сваю новую  паэму !

  Цішыня , вядома ж , не наступіла . Усчаўся яшчэ гарачэйшы гармідар . Праз два сталы ад

Гарткевіча і Мастадонта дробненькі непрыкметненькі мужычок аб”явіў :

-  Я – разборны чалавек !

  Ён адляпіў са сваёй галавы сівы парык , раскрыў рот і выцягнуў адтуль пратэз верхняй

сківіцы , затым ніжняй , выкалупнуў з вачніцы , як жолуд , штучнае шкляное вока , лоўка

махнуў левай рукою , і аказалася , што па самы локаць яна таксама нежывая , а нібы

фарфоравая .

-  Ну й дае , - прысвіснула кафэ .

  Тым часам на праспекце зноў выбухнуў шматгалосы крык . Усе прыляпіліся да вокнаў ,

пачалі глядзець , што дзеецца . Там круціўся пярэсты ярасны клубок – дэманстранты

счапіліся з амапаўцамі . Было няспыннае мільгоцце колераў – чорны , сіні , бел-чырвона-

белы ...

-  Прыгожы , - маючы на ўвазе бел-чырвона-белы сцяг , сказаў Мастадонт , - Я толькі на

самым канчатку вайсковай вучэльні даведаўся , што ён наш , беларускі . Палітрукі ж

называлі яго “ сала-мяса-сала “ . Помню , у апошні дзень , у дзень выпуску , ужо калі

Савецкі Саюз сыграў у скрынку , мы расчынілі ўсе вокны ў сваіх спальнях , цалаваліся ,

абдымаліся , крычалі “ Ура !!! “ . А  потым  украінцы , а за імі й расіяне вывесілі ў вокнах

не савецкія сцягі , а свае нацыянальныя . Мы , беларусы , глядзелі на іх , пасміхваліся . І

раптам  Васіль Патаповіч  нібы разбудзіў усіх  нас : “ А чаму мы спім у шапку ? Дзе наш

сцяг ? “ . Прывалаклі з ленпакою бэсэсэраўскі . “ Гэта не тое “ , - забрававаў сярпасціка-

малаткасціка Патаповіч . Схапіў са свайго ложка белую прасціну , з кладоўкі прынеслі

лыжны кіёк . Не хапае чырвонай паласы . Што рабіць? Круць-верць галовамі ва ўсе бакі .

Тады я ўспомніў , што ў нядзелю хадзіў на спатканне з Наталкай      (была адна такая

весялуха ) і зажучыў ейную губную памаду . “ Давай хутчэй ! “ , - крыкнуў Патаповіч .

Усім курсам паласу тую малявалі !

  Калі шум за вокнамі крыху аціх , зноў закрычаў Даніловіч-Гоцкі , пісьменнік :

-  Увага ! Я буду чытаць вам сваю паэму !

-  Супакойся . Перастань , - цягнуў яго за локаць сябрук .

-  Пайшоў прэч , лысы хэ ! – адмахнуўся Даніловіч-Гоцкі  і , пахіснуўшыся , учапіўся

белымі вялікімі рукамі за край стала , каля якога атабарыліся Мастадонт з Гарткевічам .

-  Думаў , што творчыя людзі больш  далікатныя , - незадаволена прамовіў Мастадонт .

-  Лухта ! – абняў і ледзь не пацалаваў яго пісьменнік , - Мы – жвачныя жывёлы інтэлекту .

  Ён трасянуў прыгожай кучаравай чупрынай , пачаў чытаць-спяваць звонкім рашучым

голасам :

Мы – лісоўчыкі , злыя хлопчыкі .

З цара-бацькі здзярэм панталончыкі .

  “ Добра , - адразу ж падумаў Вітаўт Гарткевіч , - Нязвычна і добра “ . Гэты пісьменнік ці

паэт ( хто іх ведае , як яны называюць самі сябе ! ) завалодаў нейкім нервам , нейкім

стрыжнем у ягонай душы , завалодаў і не адпускаў . Быцца сонечныя прамяні іскрыстай

дарожкаю прабеглі па душы , як па рачной вадзе .

Ты , лісоўчык , добры хлопчык ,

Зайдзі ў мой гародчык ,

Сарві вяргіню-кветку ,

Пакахай мяне , дзеўку .

  “ Добра “ , - заплюшчыўшы вочы , слухаў музыку  слоў Вітаўт Гарткевіч . Словы былі

нечаканыя , непадобныя на шэрыя будзённыя словы .



19

-  Мудра-мудра , зямеля , - мармытаў , ківаючы галавою , Мастадонт , - Як кажуць , хто

мАе вуха для слухання , хай слухае .

  Ён узняў угору ўказальны палец , заклікаючы ўсіх прысутных да цішыні , спытаў у

расчырванелага ўзбуджанага паэта :

-  А хто такія – лісоўчыкі ?

-  Якім месцам слухаеш ? – пакрыўдзіўся Даніловіч-Гоцкі . Ён , як , бадай , усе творчыя

людзі , быў шчыра  ўпэўнены , што ягоныя творы не патрабуюць тлумачэння , зразумелыя

кожнаму , як глыток паветра і глыток вады . Ды геній ( а ён сам сябе лічыў , вядома ж ,

геніем ) павінен быць цярплівым .

-  Лісоўчыкі – гэта нашы беларускія , а , дакладней , ліцвінскія , лёгкія кавалерысты ,

можна сказаць , лясныя казакі , якія ў свой час далі шораху і маскалю , і шведу , і

татарыну-крымчаку . Лісоўчыкі , - паэтавы вочы заззялі , - гэта – віхор , парыў , агонь ,

вулкан . Лісоўчыкі – гэта гарачы конь , сядло , шабля , лук , дзіда , рушніца . Лісоўчыкі ...

-  Я – лісоўчык ! – гаркнуў Мастадонт , не даўшы паэту скончыць думку . Ён стукнуў сябе

кулаком у грудзі і сурова глянуў наўкол – ці сумняваецца хто ? Такіх не знайшлося . Хто

кольвек нават заапладзіраваў .

-  Малайчына ! – усклікнуў Даніловіч-Гоцкі , - Хвалю ! Ведай жа , мой незнаёмы  браце ,

што ў душы я таксама – лісоўчык . Але ты не даў мне дагаварыць . Лісоўчыкі кахалі

жанчын .

-  Тады я – тройчы лісоўчык ! – весела зарагатаў Мастадонт .

  Гарткевіч увесь гэты час знаходзіўся як бы ў іншым вымярэнні . Вядома ж , паўплывалі

алкаголь і паэзія . Ён быў у кафэ , стаяў побач са сваім аднакашнікам Мастоўскім , чуў і

бачыў , як той  крычыць , шырока раскрываючы рот , выскальваючы моцныя жаўтлявыя

зубы , але нейкая частка душы адасобілася і кудысьці ляцела , як ляціць летняе воблака ці

сарваны з дрэва ліст . І бачыўся яму малады зялёны бярэзнік , што аж кіпеў пад бурлівым

парывістым ветрам . Бачыўся абліты сонцам і дажджом бяскрайні луг . З таго срэбнага

лугу бег да яго , зазыўна іржучы , малады прыгожы вольны конь з доўгаю рассыпістай

грываю  і доўгім хвастом . Вочы ў каня былі вельмі разумныя , як чалавечыя . “ Сядай мне

на спіну , і паімчымся “ , - казаў конскі позірк , - Мы паімчымся , і знойдзем іншае жыццё ,

непадобнае на тваё сённяшняе . Ты жывеш сумна і шэра . Жывеш не ў сваім жыцці . Не

бойся , хутчэй сядай , і мы адшукаем край і час , дзе будзе лёгка сэрцу “ .

  Раптам у кафэ , яўна ратуючыся , уварваўся танклявы светлавалосы юнак . Лоб ягоны

перахоплівала стужка  з надпісам “ Малады фронт “ . Лёгкі сіні палітончык быў парваны

на правым плечуку . Юнак цяжка сіпла дыхаў . Ён толькі на імгненне прыпыніўся , каб

ацаніць сітуацыю , і горкая міна расчаравання перасмыкнула малады вішнёвы ад прыліву

крыві твар – кафэ было тупіком . За дзвярыма кафэ на каменнай лесвіцы ўжо грымелі

каваныя чаравікі тых , хто яго даганяў .

-  Дуй сюды ! – крыкнуў маладафронтаўцу Мастадонт , і , калі той падбег да іхняга стала ,

хуценька зняў з сябе вайсковы  бушлат , накінуў на маладыя вузкія плечы , што аж

калаціліся ад цяжкога дыхання . Потым сунуў  сваю чарку з  гарэлкай :

-  Пі і закусвай !

  Юнак няўцямна зірнуў , але адразу ж выпіў .

-  І здзяры  гэту  шыльду ! – загадаў Даніловіч Гоцкі . Не чакаючы , пакуль да

маладафронтаўца дойдзе сэнс сказанага , ён ірвануў у яго з галавы стужку , увапхнуў яе ў

сваю кішэнь .

  Адразу ж на парог кафэ ўскочылі два плячыстыя задыханыя амапаўцы , у чорнай форме ,

у бліскучых  круглых , нібы марсіянскіх , шлемах , з дубінкамі ў руках .

-  Дзе пацан ?! – выдыхнуў пярэдні .

  Пытанне , як кажуць , павісла ў паветры . У аматараў выпіць і закусіць ад такой

неспадзяванкі быццам адняло мову . Адзін Мастадонт не разгубіўся .

-  Які пацан ? – здзівіўся ён і , напоўніўшы чарку , няспешна пакіраваўся  насустрач

слугам закону , - Нікога тут не было  апроч нас . Можа , выпіце , хлопчыкі , разам з намі ?

-  Ты , дзядзя , стань на месца , - строга сказаў амапавец і  паклаў загарэлую

натрэніраваную далонь на плячук Мастадонту . Гэтай далонню ён лёгенька , як пушынку ,

убраў стакілаграмовага магута Мастоўскага з дарогі ,  ды так акуратна , што ў таго з чаркі

не пралілося ні кроплі .

  Амапаўцы павольна пайшлі ўздоўж сталоў , зазіраючы ў твары ўсё яшчэ анямелых ад

нечаканасці прыхільнікаў Бахуса . Гэта былі маладыя сімпатычныя  хлопцы , хлопцы , як

прынята казаць , славянскай знешнасці . Русавалосыя , сінявокія і загарэлыя . Але ў самай

глыбіні маладых вачэй , як хмурынка , адчувалася стомленасць .

  Вось яны параўняліся  са сталом , каля якога здранцвелі Даніловіч-Гоцкі , Гарткевіч і

пераапрануты маладафронтавец . Кафэ затаіла дыханне . Усе  напружана чакалі , што

зараз адбудзецца . Амапаўцы спыніліся .

-  Дык , можа , вып”еце разам з намі ? – парушыў цішыню Мастадонт , які ішоў следам  і

трымаў у руках ужо не толькі чарку , але й бутэльку , - Гарэлка ў нас добрая , - Ён зірнуў

на бутэльку , - Гарэлка фірмы “ Белпі “ і называецца “ Генерал “ . Дай вам Бог  , хлопцы ,

даслужыцца да генералаў .

  Але амапаўцы не пачулі яго . Яны стаялі і глядзелі на маладафронтаўца . Той глядзеў на

іх . Шчокі з вішнёвых паступова рабіліся белымі .

-  Пойдзем , Змітровіч , - раптам сказаў пярэдні  , пэўна , старшы па званню , - Памыліліся

мы . Не ў тыя дзверы заскочылі .

  Яны развярнуліся і трушком пабеглі на выхад . У звонкай цішыні загрукалі цяжкія

чаравікі .

-  Ух ты-ы ! – шматгалоса выдыхнула кафэ . Нават пачуліся воплескі , як падчас нейкага

спектаклю . І некаторыя адразу ж , як каршуны на вераб”я , накінуліся на

маладафронтаўца :

-  Ходзяць ! Лепш рабілі б , чым махаць сваімі сцяжкамі !

-  З-за вас усім людзям спакою няма !

-  Які толк ад вашай хадатні ? У каршэнь вам натаўкуць , і ўсё !

-  Ходзяць таму , што маюць права хадзіць , - рэзка ўскінуў руку , зычна загаварыў

Даніловіч-Гоцкі , - Па канстытуцыі маюць такое права . Ва ўсім свеце людзі ходзяць . І ў

Штатах , і ў Францыі .

-  А ты што , іхні адвакат ? – раздражнёна загучала ў адказ .

-  Я не іхні адвакат , - нахіліў кучаравую галаву , звузіў вочы паэт , - Я іхні аднадумец .

Толк ёсць ад гэтай , як вы кажаце , хадатні . Увесь свет пачуў пра Беларусь , ведае яе . І

газеты ў шапіках пачалі прадаваць – “ Народную волю “ , “ Нашу Ніву “ .

-  Ну й чытай свае газеткі ! – злосна закрычаў худы жоўтатвары інтэлігенцік , - Падумаеш ,

вялікае шчасце – “ Народная воля “ . Бэнээфаўка !

  Раптам невысокі , але каржакаваты  маладзён , што стаяў насупраць крыклівага , пляснуў

яму ў твар півам са свайго куфля . Адразу ж узвіхурылася бойка . Людзі нібы чакалі яе .

Нібы лопнуў якарны ланцуг , і спакойны дагэтуль карабель аддаўся дзікаму жорсткаму

шторму . Пакаціліся сталы . Зазвінелі , разбіваючыся рассыпаючыся  на друз , шклянкі ,

талеркі і бутэлькі . Некаторыя прыхільнікі  Бахуса спалохана  шуганулі на выхад . Але

шмат хто з асалодаю таўклі адно адному фізіяноміі , зварочвалі набок насы . Любіць

гарачую бойку славянская душа !

-  Што вы робіце , ідыёты ?! – пранізліва заверашчала афіцыянтка , - Міліцыя ! Міліцыя !

Амон !

  Ды ў міліцыянтаў хапала справаў на праспекце . А тут , у кафэ , кіпела баталія .

Даніловіч-Гоцкі з Мастадонтам рынуліся на падмогу маладзёну , які ярасна махаў цяжкім

рабрыстым  куфлем . Мастадонт схапіў за крыссе жоўтатварага інтэлігенціка , адарваў ад

падлогі і шпурнуў у вакно . Затрымцелі акаваныя цяжкім жалезам вялізныя шыбы . Паэт ,

цяжка сапучы , бораўся з нейкім лысым жылістым здаравяком . Гарткевіч сцярожка стаяў

збоку , не лез у вір , але дапамог Даніловічу-Гоцкаму – даў пажножку ягонаму лысаму

апаненту .  Цікава зазначыць , што на баку нашых герояў адважна  змагаўся й разборны

чалавек . Ён палохаў праціўнікаў , нечакана  круцячы перад самым іхнім носам

фарфоравай рукой .

-  Ваня , змываемся  адсюль ! – крыкнуў Вітаўт Гарткевіч Мастоўскаму .

-  Не бойся , - усміхнуўся Мастадонт , магутным ударам зноў  кладучы на падлогу лысага

жылістага здаравяка , - Раней смерці не памерці !

  І ўсё-ткі патрэбна было як мага хутчэй пакідаць поле бітвы , бо са свайго кабінета прыбег

дырэктар кафэ , жвавы чарнавусы таўсцячок , і пачаў свістаць у міліцэйскі свісток .

Спатыкаючыся аб паваленыя сталы , мацюкаючыся , рынуліся на вуліцу . Ратаваліся ўсе ,

бо амапаўцы не будуць разбіраць хто праў , хто вінаваты , усіх пачастуюць пякучай

гумовай кашай .

-  Аршанская бітва , - шпарка  б”ючы падэшвамі чаравікаў па ступенях каменнай лесвіцы ,

задаволена ўсміхаўся Даніловіч-Гоцкі . На правай ягонай шчацэ ярка расцвітаў  чырвоны

пісяг .

  Праспект Незалежнасці і вуліца Леніна пакрысе супакойваліся , цішэлі . Амапаўцы ,

пагрозліва  грукаючы аб шчыты дубінкамі , выцяснялі дэманстрантаў у двары  ды  на

суседнія вуліцы . У адзін з такіх двароў заскочылі Гарткевіч з Мастадонтам і паэт .

Зморана плюхнуліся на жоўтыя лавачкі , што стаялі наўкруг дзіцячай пляцоўкі , пачалі

аддыхвацца , сціраць з твараў кроў і пот .

-  Халера , - паляпаў сябе  рукамі па плячах  Мастадонт , - аддаў свой бушлат

маладафронтаўцу , а мне ўвалілі па поўнай праграме . Бушлат быў бы добрай пракладкай

– не так бы смылела . Але нічога . Няхай той хлопчык носіць . Яго ж , пэўна , яшчэ не

адзін раз дубасіць будуць .

-  Так , яго , калі толькі , як кажуць штатныя прапагандысты , не паразумнее , чакаюць

новыя пабаявішчы , - глыбакадумна прамовіў Даніловіч-Гоцкі , палячы цыгарэту і

адначасова прамокваючы насоўкай крывавы пісяг на шчацэ , - Але такі  ці амаль такі лёс

усіх змагароў , лёс лісоўчыкаў .

  Ён прыгожым колцам выпусціў з роту дым , паглядзеў  , як плыве колца ўгору , і раптам

рэзка змяніў тэму гаворкі :

-  Ці ведаеце вы , спадарове , якое самае найпрыгажэйшае слова ў свеце ?

  Гарткевіч і Мастадонт здзіўлена перазірнуліся . Яны яшчэ не здагадваліся , што вось так

весці размову – кідацца з адной тэмы ў абсалютна процілеглую , кідацца , так бы мовіць ,

ад аднога борта да другога  – улюбёная звычка паэта .

-  Напэўна , слова “ мама “ , - сказаў  Вітаўт  , а Мастоўскі толькі паціснуў плячыма .

  Даніловіч-Гоцкі  эфектна  сапстрыкнуў пальцам са сваёй цыгарэціны белы чарвячок

попелу , шырока ўсміхнуўся :

-  Самае прыгожае слова ў свеце – турэцкае слова “ якамоз “ , што азначае – адбітак

месяца на вадзе . Нядаўна прайшоў міжнародны конкурс , у якім брала ўдзел шэсцьдзесят

краінаў , і слова якамоз аб”явілі пераможцам .

  Ён прыжмурыўся , прагаварыў , прыслухоўваючыся да сказанага  :

-  Якамоз ... Адбітак месяца на вадзе ... Прыгожа . А яшчэ хачу вам паведаміць , шаноўныя

спадарове , як , прабачце за нясціпласць , вельмі эрудыраваны чалавек , што па-англійску

слова “ жыта “ гучыць гэтак сама ж як  наша беларускае слова “ рай “ , а па-японску  хлеб

называецца “ пан “ . Ці не праўда , нешта ў гэтым ёсць ?

  У гэты час да іх падыйшоў вельмі эфектны , вельмі незвычайны чалавек гадоў сарака

пяці- пяцідзесяці . На ім быў бездакорна адпрасаваны белы ільняны касцюм . На галаве

саламяны ў дробных дзірачках капялюш . На нагах шчыгульныя вастраносыя чаравікі .

Чалавек быў усмешлівы чарнавусы ( аля-шляхціц ) , а на локці левай  рукі ён трымаў

грацыёзны японскі парасончык .

  Незвычайны чалавек узняў капялюш , злёгку нахіліў высакародную сіваватую галаву ,

сказаў з найвялікшай годнасцю і карэктнасцю :

-  Ад усёй душы вітаю вас , паны лісоўчыкі .

  Нашы героі ўражана перазірнуліся . Гэты дзіўны незнаёмец  яўна быў прыхаднем з

іншага невядомага ім жыцця , можа , з нейкай забытай  аперэты , з нейкай старадаўняй

кінастужкі .

-  Хто вы ? І адкуль вы ведаеце пра лісоўчыкаў ? – узняўся з лавачкі Даніловіч-Гоцкі .

Гарткевіч з Мастадонтам таксама ўзняліся са сваіх месцаў , бо нельга было размаўляць з

такім супермэнам седзячы .

-  Аляксандр Іосіфавіч Лісоўскі , - зноў элегантна паплыў угору краёк капелюша , -

Патомны беларускі граф . Меў гонар бачыць , як вы ў кафэ мужна па-рыцарску адбівалі

нахабную атаку п”янага плебсу . Назіраў гэты бой і , мушу сказаць , ганарыўся вамі .

Толькі так , панове , толькі падобным чынам патрэбна выхоўваць павагу да сябе і да сваіх

высокіх  ідэалаў .

-  Галівуд ды й толькі ! - засвяціўся тварам , шырока ўзмахнуў рукамі і аж схапіўся за

галаву Даніловіч-Гоцкі , - Дык , можа , вы зараз скажаце нам , што вы з тых самых

Лісоўскіх , што вы ...

- Так .  Я -  прамы нашчадак у шаснаццатым калене віленскага шляхціца палкоўніка

Аляксандра Язэпа Лісоўскага , які стаўся , калі перайсці на паэтычную мову , родным

бацькам грозных лісоўчыкаў , - прамяніста  ўсміхнуўся прыгажун , - Я чытаў вашу паэму,

пан паэт , у якой вы апяваеце лісоўчыкаў , паказваеце іх нават лепшымі , чым яны былі .   І

гэта вельмі-вельмі добра , бо нашу з вамі айчынную гісторыю ўсе , хто толькі ні зажадае ,

прывыклі мазаць чорным дзёгцем , прымалёўваць ёй д”ябальскі хвосцік і д”ябальскія

рожкі . Быццам на велізарным абшары між Бугам  і Сожам ва ўсе часы раслі  толькі шэрая

крапіва ды  калючы дзядоўнік . Але канчаю свой маналог . Не доўга слухайце , маладыя ,

старую песню , бо вашыя галовы пасівеюць . Пераходжу да канкрэтыкі . Я недарэмна ішоў

за вамі следам з кафэ . Хачу прапанаваць вам добрую цікавую працу , калі вы , вядома ж ,

будзеце згодныя .

  Ён дастаў з кішэні карычневы кракадзілавай скуры партаманет :

-  Даю вам , панове , свае  візітоўкі . Там усё напісана . І ёсць нумары тэлефонаў . Калі

надумаеце , тэлефануйце . А зараз – раскланьваюся . Прыемна было пазнаёміцца з такой

цудоўнай беларускай моладдзю .

  Пакланіўшыся , Лісоўскі нетаропка пайшоў з двара на праспект Незалежнасці , а нашы

героі адразу ж пачалі разглядваць ягоныя візітоўкі . Усё было па-вышэйшым , як кажуць ,

разрадзе . Беласнежная цвёрдая папера . Графскі герб . Цісненыя золатам віньеткі . Ясныя

строгія літары . Тэкст быў на беларускай , англійскай і лацінскай мовах . Вось што было

надрукавана :

Аляксандр Іосіфавіч Лісоўскі , граф , кандыдат гістарычных навук ,

Генеральны дырэктар фірмы “ Дуга Струвэ “

-  Дуга Струвэ ! – усклікнуў Даніловіч-Гоцкі , - Нават мой гуманітарны мозг нешта

прыпамінае . Дуга Струвэ ... - Ён пачаў церці пераноссе ўказальным пальцам .

  Гарткевіч і Мастадонт паглядзелі адзін на аднога .

-  Ну-тка , Ваня , дакажы , што недарэмна слухаў калісьці ў вайсковай вучэльні лекцыю

палкоўніка Музафарава па геадэзіі і картаграфіі , - сказаў Гарткевіч .

  Мастоўскі нагнаў на лоб з дзесятак маршчынаў , прыплюшчыў вочы , лёгенька пастукаў

сябе вялізным кулаком па галаве :

-  Прачынайся , медны кацёл . Разагравайся ...  Успамінай-успамінай ...

  Так доўжылася колькі імгненняў .

-  Ёсць ! – радасна  засмяяўся Мастадонт , - Ёсць !

  Ён пераможна зірнуў на Гарткевіча , потым на паэта :

-  Дуга Струвэ – сетка з двухсот шасцідзесяці пяці пунктаў , што ўяўляюць сабою

закладзеныя ў зямлю каменныя кубы . Даўжыня геадэзічнай  дугі больш за дзве тысячы

васемсот дваццаць кіламетраў . Стваралася сорак гадоў , з тысяча васемсот шаснаццатага

па  тысяча васемсот пяцьдзесят пяты  год , з мэтаю вызначэння дакладных  параметраў

Зямлі , яе формы і памеру . Ідзе ад Паўночнага Ледавітага Акіяну да ракі Дунай праз

Нарвегію , Швецыю , Фінляндыю , Расію , Эстонію , Латвію , Літву , Беларусь , Малдову і

Украіну , ідзе праз лясы , праз балоты , адным словам , праз глухмень .  Кіраваў гэтай

гіганцкай працаю расійскі астраном і геадэзіст , заснавальнік і першы дырэктар

Пулкаўскай абсерваторыі Фрыдрых Георг Вільгельм Струвэ , чым і абяссмерціў сваё імя .

З двухсот шасцідзесяці пяці пунктаў захавалася па сённяшні дзень толькі трыццаць

чатыры , прычым , у Беларусі – дзевятнаццаць . Болей , чым дзе ! Вось так .

-  Ну , братка , ты – унікум ! – захоплена ўсклікнуў Даніловіч-Гоцкі , сціскаючы

Мастадонта ў абдымках , - Я б ніколі не запомніў такое . Галава б расклеілася .

  Гарткевіч таксама з найвялікшай павагаю глядзеў на сябрука . Жыве ў забруджаным

вагончыку , збіраючы макулатуру і кардон , у святы і ў будні ходзіць у адным і тым жа

старым вайсковым бушлаце , а як захаваў , не растранжырыў інтэлект ! Правільна кажуць

– калі чалавек ад прыроды сваёй разумны , кемны , ён зберажэ  ў сабе гэты Божы дарунак

на самым дне жыцця , у самых неспрыяльных катастрафічных  умовах . Гены пальцам не

раздушыш .

-  Цікава , што за працу хацеў  нам прапанаваць гэты абаяльны граф ? – круціў у руках

візітоўку Лісоўскага паэт , - Нутром адчуваю , што нешта незвычайнае і рамантычнае .

Магчыма , я й пазваню яму . Крыху адсохну ад п”янкі , супакою нервы і пазваню .

Усёроўна я збіраўся гадаваць у вёсцы трусоў . Хочацца змяніць жыццё , прычым , змяніць

кардынальна . Апошнім часам нібы не жыву , а паўзу па нейкім брыдкім агідным балоце .

  Ён зірнуў на прыземленае шэрае ад аўтамабільных выхлапаў і заводскіх дымоў гарадское

неба , пафасна прадэкламаваў :

     А жыццё маё – адно балота .

     І ў грудзях сядзіць грудная жаба .

  Што ж , панове , будзем расцякацца па сваіх жыццёвых нішах . Прыемна ўсведамляць ,

што ў гэтым няласкавым і не заўсёды нашым горадзе ёсць людзі вельмі блізкія па духу ,  і

людзей такіх нямала . Пэўна , не памылюся , калі скажу , што вам падабаюцца песні

Зміцера Вайцюшкевіча , Лявона Вольскага ,  Касі Камоцкай , музыка гуртоў “ N R M “ і

“Старога Ольсы “ , што  вы ходзіце ці некалі  хадзілі на Дзень Волі , што бел-чырвона-

белы сцяг і  сёння застаецца для вас святыняю . Ці не так ? Бывайце  ж . І будзьце  такімі ж

  Даніловіч-Гоцкі  рашуча пакрочыў у вядомым толькі яму накірунку . Але мы яшчэ

сустрэнемся з ім .

-  Пайду і я ,- сумнавата сказаў Мастадонт , - Трэба да вечара правярнуць адну справу ,

што пахне добрай капейчынай . Гуд бай , зямеля . Ты ведаеш зараз дзе мая штаб-кватэра .

Заўсёды буду рады вітаць цябе .

  Ён ляпнуў Вітаўта па плечуку сваёй велізарнай рукою , нават цмокнуў у шчаку . І знік ,

як не было яго .

  Гарткевіч застаўся адзін . Уздыхнуў , потым набраў на мабільніку нумар .

-  Чакаю , - адказала Эльвіра Скаблінская .

-  Але яшчэ ж далёка да дзевятнаццаці нуль-нуль .

-  Дурненькі , я чакаю цябе заўсёды . У любы час . І пры любым надвор” і , - данеслася са

слухаўкі , - А зараз я ў аўтамабілі . Стаю ў двары за Нацыянальным банкам . Знайдзі мяне ,

рыцар .

  Залатавалосае чарцянё засмяялася , спакусліва і звонка .

  Неўзабаве Вітаўт Гарткевіч ужо сядзеў у сіняй “ Маздзе “ ,  у  яго на нагах сядзела

Эльвіра , і яны ненасытна і прагна цалаваліся . Шторкі былі апушчаныя .

Я ішоў да цябе

Ад мінулай зямлі ,

З тагачасных  снягоў ,

Што даўно адмялі .-

Спяваў на кружэлцы Зміцер Вайцюшкевіч .

  І бачыліся гэтыя бясконцыя снягі , гэтая мінулая зямля з чорнымі сілуэтамі зледзянелых

кашлатых дрэваў , што гудуць і стогнуць пад парывамі няспыннага злога ветру . Бачыліся

чорныя маўклівыя хаты , дзе ні голасу , ні агеньчыку . Бачыліся адзінокія чалавечыя

сляды-яміны  ў зімовым полі . Хто ішоў ?  Куды ішоў ? Невядома . І ці трэба ведаць ?-

-  Ой , што тут было ! – паміж пацалункамі гаварыла Скаблінская , - Міліцыянты білі

дэманстрантаў дубінкамі

-  Дручкамі , - чамусьці паправіў яе Вітаўт , раптам успомніўшы , што паэт Даніловіч-

Гоцкі менавіта так называў гэтыя “ дэмакратызатары “ .

-  Няхай дручкамі . Усёроўна балюча . Я сядзела , затаіўшыся , у машыне , а наўкол   мяне

кіпеў сапраўдны бой . Моладзь шпурляла ў міліцыю тратуарную плітку , выдзіраючы яе з

зямлі . І я ўзгадала як у школе на ўроку гісторыі ( памятаеш нашу сто першую школу ? )

настаўнік Самуіл Яфімавіч расказваў  пра падзенне Рыма .  Як падчас гэтага крывавага

падзення , гэтага краху багатыя раскошныя патрыцыянкі аддаваліся ўсім – рабам ,

варварам ... Уяўляеш – наўкол агонь , пякучы попел , стогны , кроў , смерць , наўкол

заваёўнікі разбіваюць на друз , на дробныя кавалачкі мармуровыя статуі алімпійскіх

багоў, што яшчэ міг назад былі святынямі , а яны , звышпрыгожыя і недаступныя ,

аддаюцца любому хто пажадае !

  Эльвіра , балюча пацалаваўшы Гарткевіча , ярка бліснуўшы вачамі , моцна прытулілася

да каханка , спытала шэптам :

-  Скажы , што такое – жыццё ?

-  Жыццё ? Цяжка вось так адразу вызначыць . Не ведаю , - мармытнуў Вітаўт , - А што

па-твойму ?

-  Пошукі аргазму .

-  Не апашляеш ?

-  Ні кропелкі . Так яно і ёсць , - дрыготкім узбуджаным голасам адказала залатавалосая

тэмпераментная рызыкантка і раптам крыкнула :

-  Бяры мяне !

  Гарткевіч імгненна падпарадкаваўся гэтаму страснаму клічу , гэтаму нябеснаму сігналу ,

які адчыняе ўсе запоры , ломіць усе замкі , спалучае ў адно целы і душы .

-  Бяры мяне , - звіваючыся ў Вітаўтавых руках , абміраючы ад ягоных пяшчотаў , прасіла-

маліла Эльвіра , - Бяры салодка . Бяры балюча . Я не патрыцыянка . Я твая рабыня .

  Яны кахаліся ў цесным аўтамабільным салоне , у паўцемры , на каляным цвёрдым

сядзенні , а , здавалася , плывуць на мяккім залатым воблаку ў ранішнім яркаблакітным

небе .

  Нарэшце Вітаўт , знясілена-спустошаны гэтым вострым вогненным каханнем , абмяк ,

раскінуў рукі , заціх . Так адвальваецца ад  яркай кветкі лугавы чмель абпіўшыся густым

п”яным нектарам . Эльвіра ўсё яшчэ гарнулася да яго , і ён чуў , як хутка б”ецца , горача

трапеча ейнае сэрца .

-  Ці знойдзецца ў цябе што выпіць ? – спытаў ён .

  Яна моўчкі дастала з “ бардачка “ маленькую прыгожую бутэлечку :

-  Вось вазьмі . Крамбамбуля “ Панская “ .

  Адным доўгім прагным глытком ён выпіў бадзёрае пахкае змесціва бутэлечкі , цмокнуў

каханку ў шчаку :

-  Я пайду .

-  Не забывай мяне , рыцар , - ціха сказала яна , і ў голасе  халаднеў  сум . Яна глядзела , як

ідзе ён па цесным ужо вечаровым гарадскім двары , дзе пад кантролем мамаў і бабулек

бегаюць шумлівыя ярка апранутыя  дзеці , уздыхаюць аб нечым дзяды-пенсіянеры ,

збіваюцца ў агрэсіўныя купкі бамжы . Сонца падала яму на спіну , і , здавалася , што на ім

залатыя бліскучыя латы , што ён і папраўдзе  рыцар . Ён аддаляецца , вось-вось увойдзе ў

арку , знікне з вачэй . І яна хуценька перахрысціла яго .

  Гарткевіч кіраваўся дахаты . Вядома , Віялета адразу ж уключыць бензапілу “ Дружба “

(так называў Вітаўт іхнія ўжо амаль пастаянныя хатнія спрэчкі ) , пачне раздражнёна

казаць сухім нібы драўляным голасам зняважлівыя рэзкія словы , потым пачне крычаць ,

потым будзе бегаць па гасцінай і па кухні , уздымаючы ўгору тонкія яшчэ прыгожыя рукі ,

якія калісьці ён  любіў цалаваць . Але няхай . Гэта ўжо не надта хвалюе яго , зрабілася

звычным , нават у нечым як бы абавязковым  рытуалам . Сэрца паступова пакрываецца

лядком . Хіба толькі сустрэчы з даўняй школьнай сяброўкаю Эльвірай Скаблінскай

дадаюць перцу ў прэснае нецікавае жыццё , прыносяць у жыццё , як ён недзе вычытаў і

запомніў , халодныя дрыжыкі шчасця . Ды ёсць нязменная радасць – дачка Валькірыя .

Дзеля яе , мілай разумнай безабароннай дзяўчынкі , захоўвае ён сям”ю . Толькі дзеля яе .

  Па дарозе дадому Гарткевіч завярнуў у піўнуху і яшчэ выпіў амаль шклянку гарэлкі . Для

смеласці . Пачуваўся даволі п”яным , калі дабрыў нарэшце да свайго пад”езду . У галаве

злёгку шумела . Але ён рашуча набраў на дзвярах код кватэры , высока ўздымаючы ногі ,

каб не зачапіцца за ступенькі , пайшоў па лесвіцы да ліфта . Сустрэчы з Віялетай ён не

баяўся , нават дэманстратыўна перабраў з гарэлкаю , зыходзячы з прынцыпу – калі ўжо

надумаў тапіцца , дык выбірай вялікую раку .

  Раптам у сваёй паштовай скрынцы , якая  была напоўрасчынена , ён заўважыў нейкую

паперчыну . Што гэта магло быць ? Не шукаючы ключык , ірвануў пагнутыя хуліганістай

дзятвой дзверцы . Паперчына ўпала на брудную затаптаную падлогу . Вітаўт падабраў яе .

Гэта быў паштовы квіток на атрыманне бандэролі . Нехта яму , Гарткевічу , прыслаў

бандэроль . Цуд , ды й толькі ! Аказваецца , нехта ў гэтым агромністым халодным

жорсткім свеце памятае пра яго , ведае ягоны хатні адрас . І ён вырашыў неадкладна

атрымаць бандэроль , развярнуўся  , пайшоў у паштовае аддзяленне .

  Там да  вакенца з касіркай цёк тоненькі журботны ручаёк пенсіянераў . Змарнелыя

стомленыя няпростым жыццём старыя людзі ( у большасці жанчыны ) цярпліва

выстойвалі сваю чаргу . Сціплая вопратка . Патухлыя позіркі . “ Няўжо й я буду такім ? “ –

падумаў Гарткевіч . Некалі ж яны , гэтыя ціхія людзі , былі ярасна шумнымі гарачымі

камсамолкамі і камсамольцамі , аддана верылі ў светлую будучыню , спявалі

звышбадзёрыя песні , радасна крочылі з чырвонымі сцягамі і партрэтамі крэмлёўскіх

правадыроў на дэманстрацыях . Ці думалі яны пра такую старасць ?

  Калі нарэшце ён прасунуў свой пашпарт і квіток  у запаветнае вакенца , касірка ,

маладзенькая строгая дзяўчына , павяла кірпаценькім носікам , суха спыталася :

-  Чаму вы такі п”яны ?

-  Я таму такі п”яны , таму што я такі п”яны , - з фальшывай жыццярадаснай усмешкаю

паспрабаваў скаламбурыць Вітаўт . Ды  нумар , як кажуць , не прайшоў .

  Пенсіянеркі , быццам  па камандзе , забурчэлі :

-  Ходзяць  тут , коні здаровыя , п”юць ...

-  Глыбокашаноўныя любімыя пенсіянеры , - галантна пакланіўся суровай чарзе Вітаўт

Гарткевіч , - Вы , вялікі-вялікі дзякуй Богу , дажылі да сваёй пенсіі , а я не дажыву . Я

памру , а вы яшчэ будзеце доўга жыць , атрымліваць пенсіі , і яны будуць большыя , бо

мая вам дабавіцца .

  Гэтымі неабачнымі словамі бедалага канчаткова ўз”юшыў чаргу . О , маўклівы беларускі

народ ! Як пісаў калісьці класік : “ Я маўчу-маўчу , трываю , але хутка загукаю:

Стрэльбы, хлопчыкі , бяры ! “ . Калі б у гэты момант у руках у пенсіянерак была

стралковая зброя , не выйсці б Гарткевічу з пошты . Якія толькі гнеўныя словы не паліліся

ў ягоны адрас !

  Улавіўшы , што на гэтым фронце ён церпіць ганебную паразу , Вітаўт утапіў галаву ў

плечы , лісліва зашаптаў у вакенца :

-  Разумееце , я развёўся . З вялікай радасці напіўся . І адразу ж жанюся на вас , як толькі

вы , непараўнальная каралева прыгажосці , выдасце мне бандэроль .

  Касірка фыркнула , але , схадзіўшы ў бакоўку , прынесла бандэроль , ладнаваты жоўты

пакунак . Пэўна , на яе падзейнічала не прымітыўная пахвала ейнай прыгажосці , пэўна ,

яна проста захацела суцішыць разгневаную чаргу , як найхутчэй выправадзіўшы

недарэчнага п”янага суб”екта .

  На вуліцы Гарткевіч хуценька разарваў бандэроль і аж ускрыкнуў – на яго ва ўпор

глядзелі матчыны вочы , вочы , што патухлі васемнаццаць гадоў таму . У руках ён трымаў

медальён з помніка на матчынай магіле , металічны эліпсавідны  з пацямнелым ад часу ,

але такім родным незабыўным матчыным партрэтам . Маці была гладка прычасаная , з

крыху прыжмуранымі вачыма . Пэўна , нявопытны вясковы фатограф , здымаючы  на

вуліцы , пасадзіў яе так , што сонца свяціла ў твар .

  Да медальёна прыкладалася цыдулка , якую напісала сястра Іна :

  “ Добры дзень , дарагі братка ! Грошай прысылаць ужо не трэба . Мы самі , я й мае дзеці,

склаліся і паставілі мамцы новы помнік . Высылаю табе гэты партрэт , каб не забываў

нашу мамку і ўсіх нас , бо на помніку  мы ўманціравалі новы , прыгажэйшы . Прывітанне

Віялеце і Валькірыі . Шчасця і моцнага здароўя табе , наш дарагі багаты братка ! “.

  Слова “ багаты “ было густа падкрэслена .

  Гарткевіч , стоячы на шумнай мінскай вуліцы , глядзеў на сціплы немудрагелісты

медальён , і адшумелае , здавалася , назаўсёды забытае жыццё пачынала ўладна віраваць

звінець у душы . О , як бедна-багата  , о , як добра , о , як па-юначы трывожна было ў тых

незваротна далёкіх залатых днях ! Там шумелі дажджы і круціліся белыя студзеньскія

завірухі , стаяла пад старой шумналістай ліпаю прасторная амаль новая хата , жыў кот па

мянушцы Драпежнік . Там усё было першае – першая радасць , калі пад калючай зялёнай

лапкаю елкі знаходзіш крамянага таўстаногага баравіка , першая крыўда , калі цябе не

бяруць з сабой старэйшыя хлопцы ісці купацца пад жалезны мост на раку Нясяту , першае

шчасце , калі маці расчэсвае жоўтым касцяным грабеньчыкам твае дзіцячыя выгаралыя на

сонцы валасы , цалуе цябе ў макаўку і шэпча на саменькае  вуха : “ Малы ... Мой малы ,

мой любімы хлопчык ... “ .

  Неяк дзесяцігадовым  падшыванцам  ён доўга падцягваўся на школьным турніку , пэўна ,

перасіліў руку , і пад скураю  на левым запясці пачаў з дня ў дзень расці , перакочвацца ,

цвярдзець нейкі як бы шарык . “ Грызь “ , - вызначылі  аднавяскоўцы . У раённай бальніцы

яму зрабілі аперацыю . Ён амаль цэлы  месяц ганарліва  хадзіў з забінтаванай рукою . Калі

ж перавязку знялі , на руцэ ярка бачыўся глыбокі няроўны  сіняваты шнар . Маці тады

пацалавала ягоную руку , сказала : “ Некалі , як  вырасцеш , станеш вялікі , глянеш на яго і

ўспомніш гэты дзень “ .

  Гарткевіч схаваў медальён у кішэнь , падвярнуў рукаў плашча , зірнуў на запясце . Шнар,

ужо не такі выразны , быў на сваім звычным месцы , напамінаў аб маці і аб тым

незваротным дні .

  Гады два таму пазваніла Іна , паведаміла  , што помнік на матчынай магіле патрэскаўся і

нахіліўся , трэба нешта рабіць . “ Людзі кажуць , што ў цябе ў Мінску ёсць багаты брат .

Няўжо ён , багач , не знойдзе грошай на новы помнік ? “ – не прамінула падкалоць

сястрычка .

  Як яны ўсе абрыдлі з гэтымі пастаяннымі грубымі  напамінамі аб нейкім міфічным

ягоным багацці ! Ды нельга ў такой краіне , з такім народам быць багатым . Нельга . Тут

багатых людзей ненавідзяць нейкай паталагічнай пячорнай нянавісцю . Адкуль гэта

вядзецца ? Можа , яшчэ з часоў прыгону , калі мясцовыя сяляне былі рабамі ў паноў .

Потым наляцелі , як саранча , бальшавікі , пратрубілі на ўвесь свет аб зямным чырвоным

раі ў адной шостай частцы свету , ды неўзабаве загналі сялян у калгасы – яшчэ большае і

страшнейшае рабства . Пры панах хоць усё было чэсна і адкрыта . Я – пан . Ты – мой

халоп , і я луплю з цябе скуру . Пры бальшавіках усё было абмазана густым мёдам хлусні .

Усе , і першы сакратар райкаму , і вясковы пастух , і  калгасная даярка  роўныя , усе –

браты і сёстры . Аб гэтым дзень і ноч з чорных талерак , што віселі на сцяне ў кожнай

хаце , крычала аж захліпвалася маскоўскае і мінскае радыё . Аб гэтым жа звонка чаканіў у

сваіх несмяротных вершах Янка Купала : “ Я – калгасніца маладая . Жыву весела , ані

дбаю ! “. Потым рухнуў абваліўся , як стары калгасны амбар , СССР . Прыйшлі

дэмакратыя і рынак . Ён , Гарткевіч, звольніўшыся з войска , цягам пакутлівейшых

высілкаў , поўнай мабілізацыяй сваіх духоўных , фізічных і фінансавых магчымасцей

здолеў арганізаваць свой такі-сякі бізнэс . І што ў выніку ? Якая з усяго гэтага радасць ?

Ды – ніякая . Сёння ён у вачах аднавяскоўцаў , родзічаў , былых саслужыўцаў , адным

словам , у вачах усіх тых , хто й пальцам не паварушыў , каб хоць нешта зрабіць – рвач ,

бандзюга , крывасмок . “ Не буду рабіць на пана ! “ – крыкнула яму проста ў твар

п”янаватая вясковая маладзічка , калі ён прапанаваў ёй працаваць у ягонай фірме .

  Гарткевіч нервова паправіў акуляры , што  ледзь не зваліліся з пераносся . Багач ! Які ён

багач ? Збіраўся зрабіць аперацыю на вачах , каб не насіць гэтыя , як пісаў Маякоўскі ,

“ очки-велосипед “ , ды элементарна не хапіла грошай . А зараз наогул ён , калі ляснулася

фірма , ніхто , нуль , пустое месца , чорная дзірка . Гэта , калі ты на кані , калі вецер удачы

б”е пад крыло , сябры і знаёмыя робяць выгляд , што не заўважаюць тваіх поспехаў , хоць

па начах грызуць падушкі ад зайздрасці . Але варта толькі спатыкнуцца , пахіснуцца ,

знізіць вышыню палёту , як аказваецца , што абсалютна-абсалютна  ўсе  вельмі пільна

сочаць за табою . Званіў жа пазаўчора былы аднакурснік Сундукоў , весела выгукнуў у

слухаўку :

-  Вітаю , брат , і віншую !  Зноў ты такі , як усе мы .

  Гарткевіч , усё яшчэ п”яны , паныла плёўся дадому , раздражнёна пазіраючы на

сустрэчных людзей . У некаторых былі даволі вясёлыя задаволеныя жыццём твары .

Сусветны крызіс , а ім хоць бы хны . Расце інфляцыя , растуць беспрацоўе і кошты ў

крамах і супермаркетах , а яны , як дзеці , шчабечуць аб нечым сваім дробязным . Як

зразумець такі народ ? Пэўна , ён , народ , ужо нараджаецца запраграмаваным на вельмі

невысокія жыццёвыя патрэбы . Дзе еўрапеец адламаў бы сабе цэлы кавалак , тутэйшы

чалавек адшчыкне кавалачак . І шчаслівы .

  Заставалася толькі адзіная на гэты момант радасць – медальён з выяваю маці , які Вітаўт

паклаў  ва ўнутраную кішэню плашча якраз насупраць сэрца . Медальён грэў душу ,

вяртаў у маленства . Гарткевіч  брыў па горадзе , але быццам не заўважаў  апрыклыя

аднастайныя будынкі , аўтобусы і тралейбусы з яркай  прымітыўнай рэкламаю на баках .

Яму ўспаміналася , як малымі яны зімой гулялі-біліся ў снежкі і лядзянкі , летам – у

глышкі , цвёрдыя балючыя кавалачкі сухой зямлі . Там , у малалецтве , было , аказваецца ,

так добра , і нездарма сказаў калісьці  мудры чалавек : “ Будзь малым , не спяшайся

ўцякаць з дзяцінства “ .

  Дома жонка Віялета сустрэла мужа абыякава-пагардлівым позіркам  ,  з”едлівым

пытаннем :

-  Ну й што новага ў Цэнтры занятасці ?

  Яна была ў пярэстым , пад леапарда , халаце , які Вітаўт вельмі не любіў . Віялета ведала

пра такую нелюбоў і наўмысна апранула гэты халат .

  Гарткевіч , стараючыся нейкім чынам замірыцца з жонкаю , шырока ўсміхнуўся , дастаў

з кішэні медальён :

-  Вось прынёс .

-  Што гэта за бляшанка ? – ускіпела Віялета , - Можа , у Цэнтры занятасці пачалі асабліва

няшчасным бамжам уручаць прызы ?

  Са свайго пакойчыка вышла Валькірыя . Яна ўжо прывыкла да амаль штодзённых

спрэчак сваіх бацькоў , і твар быў спакойны . Узяла ў рукі медальён , спыталася :

-  Што гэта ?

-  Гэта партрэт тваёй бабулі Веры , - пачаў тлумачыць Вітаўт , - Ты яе , нажаль ,

не бачыла , бо памерла бабуля да твайго нараджэння .

-  Я бачыла яе фатаграфіі . Прыгожая ў цябе была маці , - сказала Віялета .

-  Дзякуй , дачка . Ты падобная на бабулю , і таксама вельмі прыгожая .

-  Клуб прыгажуноў , ды й толькі ! – узялася ўбокі Віялета . Было відно , што яна не жадае

прымірэння , нарываецца  на скандал .

  Гарткевіч , адчуўшы такое , стараўся ўсё-ткі стрымлівацца . Старанна працёр медальён

насоўкай , задуменна прамовіў :

-  Васемнаццаць гадоў таму памерла мая мамачка , уручыла Богу сваю душу .

Васемнаццаць гадоў , а , здаецца , усё было ўчора . Помню , як мы ставілі помнік з гэтым

медальёнам . Тады ішоў дождж . І шумелі мокрыя хвоі  на нашых могілках , быццам

плакалі .

-  Дык ты быў у Цэнтры занятасці ці не ? – рэзка перапыніла ягоныя лірычныя ўспаміны

Віялета . Яна прасавала бялізну на прасавальнай дошцы , трымала ў руках гарачы прас , і

твар  быў чырванаваты . Адчувалася нешта нядобрае ў гэтай чырванаватасці .

  Але Вітаўт , цалкам адплыўшы ў мінулае , нібы не чуў жонку . Ёйныя злыя словы

праляталі міма свядомасці .

-  Пастаўлю цябе , мамачка , побач з абразком Маці Божай , - расчулена казаў Вітаўт . Як

чорны глухі сон , мінуліся  дзесяцігоддзі драпежнага камуністычнага атэізму , і можна

было , не хаваючыся , хадзіць у царкву альбо касцёл , хрысціць дзяцей , трымаць у сябе

дома на самым пачэсным месцы святыя абразЫ . Гарткевіч таксама змайстраваў на покуце

ў спальні дыхтоўную рэлігійную палічку , дзе былі  свечкі , якія дачка Валькірыя

запальвала ў адпаведныя дні , і дзе  са строгай мудрай журбою глядзеў на людзей лік

Дзевы Марыі . Вось да гэтай палічкі ён і накіраваўся .  Ды дарогу , пляснуўшы на

прасавальную дошку прас , перагарадзіла Віялета .

-  Ты хочаш сказаць , што гэты медальён ажно васемнаццаць гадоў быў на могілках ? –

звузіўшы светла-карычневыя бліскучыя вочы ,  пераходзячы на шэпт , сказала яна , - Ажно

васемнаццаць гадоў ? Паміж магіл , крыжоў ... Удзень і ўначы ... Паміж смерці і тлену ... І

ты валачэш яго ў нашу спальню ? Але ж у ім – сурокі , чары , насланнё , псота ... У ім –

хваробы , мае і тваёй дачкі ... Здыхай сам , але мы яшчэ хочам жыць !

  Яна раптам з дзікай сілаю выхапіла ў Гарткевіча медальён , закрычала :

-  Выкіну ! Выкіну ў фортачку гэтую клятую бляшанку !

  На пальцы ў Вітаўта выступіла кроў – так рэзка шмаргануў востры край медальёну па

скуры . Віялета ж ірванулася да вакна .

-  Не смей ! – зароў Гарткевіч , - Не смей !

  Ён балюча ламануў жончыну руку , адабраў медальён . Вогненным  малаточкам

застукала ў скронях . Пацямнела ўваччу . Ён аж  пахіснуўся .

-  А-а-а ! – залемантавала Віялета . Схапіўшы гарачы прас , па-звярынаму ашчэрыўшы

зубы , яна тыцнула прасам мужу ў твар . Ён ледзьве паспеў засланіцца рукою , балюча

апёкшыся .

-  Няўдаліца ! Вырадак ! Імпатэнт ! – шалёна круцілася наўкол яго з гарачым прасам

раз”ятраная жонка , рыхтуючыся , нібы кобра , да новага пякучага ўдару .

  У Вітаўта смылела рука . Гэтай рукою ён размашыста тыцнуў жонку ў зубы . Яна

завалілася спіною на канапу . З вуснаў ( імгненна заўважыў Вітаўт ) звісла чырвоная нітка

сліны і крыві . “ Што я раблю ? “ – жахліва халадзеючы , падумаў ён .

- Садыст ! – крыкнула раптам Валькірыя , любімая дачка .

  Гарткевіч у нейкім бяспамяцтве ўдарыў і яе . Потым , прыціскаючы да грудзей медальён ,

падыйшоў да палічкі , асцярожна паставіў яго побач з абразком Маці Божай  , запаліў

свечку . Чуў , як за спіною ціха гавораць маці з дачкою , збіраюць рэчы . Ляснулі дзверы .

Ён застаўся адзін . Затрымцела цішыня . Так трымціць апошні жоўты лісток на халоднай

восеньскай бярозе .

  Ён упаў на ложак , тварам у падушку . Як жыць ? Дзеля чаго жыць ? Навошта жыць , калі

ведаеш , што некалі абавязкова памрэш ? Толькі што ён ударыў жонку і дачку , ударыў

жорстка балюча . Навошта ён іх ударыў ? Хіба нельга было стрымацца , сцярпець , а , калі

й біць , то словам , а не чыгунным мужчынскім кулаком .

  Асабліва невыносна было думаць , што ўдарыў Валькірыю , сваю любімку , сваю кветку .

Як спявае Зміцер Вайцюшкевіч :

Ёсць у мяне дочачка .

Яна – адзіночачка .

  Навошта зняважыў ударам сваю адзіночачку , даражэй якой няма нікога на цэлым свеце ?

Пылінкі здзьмухваў з малой , расчэсваў валосікі , мыў-купаў з духмяным мылам у ванне ,

цалаваў дзіцячую вішнёвую ад цёплай вады попку . І – ўдарыў !

  Гарткевіч глуха застагнаў , укусіў сябе за руку .

  Не , не так ён жыве . А як жыць па-інакшаму не ведае . Лопнуў бізнэс , што яшчэ з

паўгода таму быў сэнсам усяго . Трэба ўсё пачынаць з нуля , трэба нешта рабіць . Але

няма сілаў , ды й няма , шчыра кажучы , жадання зноў упрагацца ў тыя ж самыя калёсы .

  Ён перавярнуўся на спіну , ляжаў , заклаўшы рукі за галаву , глядзеў у змрок . Цяклі

хвіліны , гадзіны ... Заціхаў за вокнамі горад . Заціхаў дом . Паступова глухое дыханне

ночы завалодала ўсім . Дзе зараз Віялета з Валькірыяй ? Некалькі разоў званіў па

мабільніку , але ў адказ – маўчанне .

  Раптам там , дзе была палічка з абразком Маці Божай і куды ён уладкаваў медальён ,

успыхнула слабое таямнічае святло . Быццам сама сабою ўключылася малюсенькая

электралямпачка .

  Гарткевіч , не адрываючы позірк ад покуці , павольна ўзняўся , сеў на ложку . Што гэта ?

Галюцынацыя , белая гарачка ?

  Святло павялічвалася , пашыралася , з бледнага рабілася жоўтым , залатым ,  а затым

чырвоным . Выступіў са змроку твар Богамацеры . Мудрыя ўсёдаравальныя вочы глядзелі

проста ў душу .

  Вось святло парывіста затрапятала , нібы падзьмуў моцны вецер , налілося нясцерпнай

вогненнай зіхоткасцю , і ён , халадзеючы сэрцам , зразумеў , што прычынаю ўсяму –

медальён , які доўгіх васемнаццаць гадоў у дождж , у завіруху , у спёку , удзень і ўначы

жыў-існаваў на закінутых вясковых могілках . Гэта магло б падацца недарэчным

незразумелым сном , але гэта было яваю .

  Ярка-чырвоны аж іскрысты медальён раптам адарваўся  ад палічкі , як лёгкі  паветраны

шарык , узвіўся пад самую столь спальні і быццам прыліп да яе . Здавалася , адтуль ён

цікуе куды паляцець далей .

  У Вітаўта ад перапуду закалацілася сэрца . Ён усхапіўся , але не пабег са спальні , а

незразумела чаму стаў у поўны рост на ложку , прыляпіўшыся спіною да халоднай сцяны ,

і неадрыўна глядзеў на медальён . Што гэта ? Таемны знак , сігнал ? Начны трывожны

госць з паралельнага свету ? Успомнілася , як у вайсковай вучэльні ўсе смяяліся з

курсанта Пупышава . Той , вярнуўшыся ўначы з каравульнай вышкі , дрыжаў ад страху ,

кінуў прэч карабін і крычаў  , што больш не пойдзе на пост , бо да яго толькі што

прыходзіў ягоны нябожчык-брат . “ Ён пацалаваў мяне ў самыя вусны “ – кляўся-бажыўся

худзенькі белабрысы Пупышаў . Смяяліся . Не верылі . А праз тры дні Пупышаў

застрэліўся  падчас каравулу – разуўся , узяў ствол карабіну ў рот і вялікім пальцам

правай нагі націснуў на спускавы кручок .

  Праз нейкія хвіліны медальён , нібы адшукаўшы ахвяру , павольна , а затым усё хутчэй

пачаў лётаць-кружыцца па начной спальні . Прыкладна так лунаюць у небе кордавыя

авіямадэлі  . З кожным бясшумным і страшным гэтай сваёй бясшумнасцю кругам

медальён набліжаўся да Гарткевіча . Вось ужо пачало абдаваць ветрам твар , узвіхурыла

валасы .

  Што азначаў палёт вогненнага медальёна ? Якая злавесная таямніца была ў гэтым нібы

рытуальным кружэнні ?

  “ Такога не можа быць . Гэта сон “ , - ліхаманкава думаў Вітаўт . Ён хацеў узняць рукі ,

каб адмахнуцца , абараніцца , ды рукі былі як не свае , не падпарадкоўваліся . Ён хацеў

крыкнуць , але знік голас .

  Медальён зрабіў яшчэ адзін ужо непадуладны воку круг , падскочыў , як шаравая

маланка , угору і з усяе сілы ўдарыў Гарткевічу ў грудзі , убіўся , упіўся , уплавіўся ў

самае сэрца .

II

  Аказваецца , у слаўнага паэта-пісьменніка Даніловіча-Гоцкага ёсць імя . Завуць яго

Антон , як А . П . Чэхава . Прабач , калі можаш , шаноўны чытач , аўтару , які своечасова

не напісаў пра гэта , а , па-простаму , забыўся ,  закруціўшыся з сюжэтам . Аўтары ж

таксама жывыя людзі , могуць памыляцца , могуць лайдачыць , халтурыць .

  Антон Даніловіч-Гоцкі , пакінуўшы Гарткевіча з Мастадонтам сядзець на жоўтай

лавачцы , пакіраваўся дадому . Жыў ён , трэба зазначыць , у вядомым амаль усім мінчукам

месцы – у панельным дзевяціпавярховіку , што быў збудаваны якраз насупраць “ Ямы “ .

Такі не дужа аптымістычны назоў мае журботная мясціна , дзе падчас вайны фашысты

знішчалі габрэяў . Якому архітэктару стукнула ў галаву вар”яцкая думка ставіць людское

жытло , як кажуць , “ на касцях “ ,  за даўніной часу ўжо  забылася . Але дом стаіць . У ім

жывуць , нараджаюцца і паміраюць людзі . У ім жыве , піша “ нятленку “  наш герой .

  Даніловіч-Гоцкі , праехаўшы на метро да станцыі “ Няміга “ , выйшаў на паверхню ,

нетаропка пайшоў па праспекце Пераможцаў , шумным і прыгожым . Вось Палац спорту .

Вось інтэрнат , у якім ён бедна , але  весела жыў , калі яшчэ быў студэнтам журфаку .

Кажуць , неўзабаве яго будуць ламаць , зносіць . Шкада . Знішчыць такі святы шмат для

каго будынак тое самае , што вырваць з роту без наркозу зуб мудрасці .

  Паэт ішоў сваёй звычнай дарогаю , а  ў галаве сам сабой складаўся-плёўся верш :

Сённяшні час маё сэрца нявеча .

Хачу вярнуцца ў сярэдневечча .

  Вядома , гэта быў толькі эфектны прыгожы паэтычны ход . Ні ў якое сярэдневечча

Антону не хацелася , бо даволі бадзёра і камфортна ён пачуваў сябе якраз у дваццаць

першым стагоддзі . Але душа , паэтычная душа , рвалася  “ ў глыбіню “ , да “ вытокаў і

каранёў “ . Патрэбна адзначыць , што амаль кожны літаратар , а паміж беларускіх дык

усе , па-ротна , як кажуць , і па-ўзводна , пісалі і пішуць пра гісторыю свайго народу і

сваёй зямлі . Пэўна , без гэтага нельга . Агнём сваёй душы ( прабачце за пафас )  аддаюць

яны даніну далёкім продкам . Дрэнныя былі тыя продкі ці добрыя , багатыя ці бедныя ,

славутыя ці зусім невядомыя ,  але яны – былі ! А без іх не было б і нас .

  Даніловіч-Гоцкі ў свае трыццаць з гакам гадкоў прайшоў класічны шлях

сярэднестатычнага беларускага літаратара . Гуманітарый . Пачынаў пісаць па-расійску .

Скончыў журфак , але да звычайнай руціннай журналістыкі душа не гарнулася . Хацелася

нечага вышэйшага . Хацелася не ў газету-раёнку , а на Парнас . Ды яго накіравалі на

абласную тэлестудыю . Перад самым ад”ездам надрукаваў вершы ў часопісе “ Нёман “ ,

занёс у выдавецтва тоненькую , як былінка , кніжачку сваіх опусаў . Студыя сустрэла

маладога спецыліста хоць  не з аркестрам , але даволі цёпла . Самы папулярны мясцовы

паэт , ён жа загадчык рэдакцыі літаратурна-драматычных перадач адразу ж , весела

ўсміхаючыся , ляпнуў Антона па плячы , сказаў :

-  Не  напечатают . Напечатают какого-нибудь своего белорусского “ братку “ , а тебя не

напечатают .

  І намаляваў вельмі яркую карціну з жыцця беларускамоўнай пішучай браціі :

-  Они там , в Минске , на каждом своем собрании кричат один одному : “ А ты свою дочь

сдал в русскую школу ! А твоя жена ни слова не говорит  “ на мове ! “

  Бедны Антон слухаў , раскрыўшы рот . А неўзабаве гэты студыйны аптыміст-рагатун

здзівіў Даніловіча-Гоцкага тым , што не ведаў значэння слова “ кроквы “ . Давялося сціпла

патлумачыць  : “ Кроквы – гэта па-расійску  “ стропила “ .

  Такім чынам , перад маладым аўтарам з усёй непазбежнасцю  паўстала пытанне – на

якой мове пісаць ? Гэта англічанам ды французам добра – шрайбуй , не задумваючыся , на

мове бацькоў , на мове Шэкспіра і Гюго . Хаця й там сустракаюцца нейкія незразумела-

зацятыя гэлы , валійцы , брэтонцы з карсіканцамі .

  Зусім нялёгка , паверце , спадары , пачынаць пісаць на той мове , якую амаль не чуеш на

перапоўненых людзьмі гарадскіх вуліцах . Ты  жывеш падвойным жыццём . Ты нібыта

падпольшчык , што ўначы расклейвае на сценах будынкаў свае ўлёткі . Тваёй мовы

наўкол няма , але ты ведаеш – яна ёсць , яна , як рэчка пад ільдом . Варта толькі

працягнуць руку , і ты намацаеш яе , варта нахіліцца , і ты ўбачыш праз празрысты

халодны  лёд шырокую вірлівую плынь . І ты , калі толькі б”ецца ў тваіх грудзях  жывое

сыноўняе сэрца , будзеш рабіць усё , каб наблізіць вясну і растапіць гэты пачварны лёд .

  Працуючы на тэлестудыі , матаючыся ў бясконцых камандзіроўках , начуючы ў бедных

аскетычных гасцініцах , сутыкаючыся з самым разнастайным людам , Даніловіч-Гоцкі

ўвесь час пакутліва думаў-разважаў . Прычынаў для такіх развагаў было дзве . Першая –

ці трэба наогул пачынаць пісаць , брацца за творчае пяро ? Загадчыца рэдакцыі , сухая

незамужняя дзева сарака гадоў , адна з тых каго называюць  “ навсегда  увядшими

цветами “ , адразу ж сказала , як адрэзала :

-  Мне в редакции не нужны поэты . Ты , молодой человек , ошибся адресом . Тебе надо

было окончить Литинститут имени товарища Горького в Москве и крапать свои стишата .

Не понимаю , что привело тебя на журфак , а после него на нашу телестудию ? Так что

ямбы и хореи ( или как там у вас ? ) оставь за порогом .

  Другой прычынаю было далёка няпростае ,  лёсавызначальнае пытанне – на якой мове

пісаць ? Гэта сёння Даніловіч-Гоцкі ўпэўнена і нават трошкі фарсіста гаворыць у

сяброўскіх застоллях ды ў рэдакцыйных калідорах : “ Беларуская мова – мая рыдлёўка ,

якой я ўскопваю поле свайго жыцця “ . А тады ...

  І ўсё-ткі ўрэшце рэшт ён спыніў свой канчатковы выбар на беларушчыне . Ужо

перабраўшыся ў Мінск , як чалавек экзальтаваны , пайшоў уначы  на Вайсковыя могілкі ,

стаў на калені перад магілаю Купалы  і пакляўся , што ніколі не зверне з абранага шляху .

Як бы цяжка ні было , як бы ні пілавалі ў разгромных аглабельных артыкулах мясцовыя

ды й маскоўскія інтэрнацыяналісты разам са славянафіламі .  Над могілкамі плыла

празрыста-жоўтая яркая поўня . Усё было заліта прывідным нерэальным святлом : дрэвы ,

абеліскі , дарожкі ... Раптам за спіною пачуўся лёгкі няўлоўны хруст , нібы нехта ішоў .

Даніловіч-Гоцкі спуджана  азірнуўся . Нікога . Маўклівыя магілы ... Вечнае незямное

святло поўні,святло, якое будзе ліцца на зямлю  й пасля нас ...

  Юны магчымы чытач гэтага твору ! Калі й ты раптам захочаш пайсці па зманлівай

паэтычнай беларускай  сцяжыне , калі ў ранішнім ружовым сне пачуецца табе далёкае

звонкае іржанне крылатага каня Пегаса і стук ягоных капытоў , пакладзі перад сабою на

стале белы чысты аркуш паперы , вазьмі ў руку асадку , сядзь і моцна-моцна падумай .

Што можа чакаць цябе наперадзе , дакладней , што будзе чакаць ? Кпіны . Крывыя

ўсмешкі . Пастаянныя надакучлівыя , нібы восеньскія мухі , пытанні :

-  А зачем это ? А для чего ?

  Дакладна цябе будзе чакаць мінітыражнасць , безграшоўе , невядомасць . “ Поэт в России

больше , чем поэт “ . Спадзяюся , ты ведаеш , чуў гэтыя радкі Яўгена  Яўтушэнкі . Дык

вось паэт у Беларусі ў дзесяткі разоў болей , чым паэт ! У адной асобе ён і гісторык , і

палітык , і змагар за сувернітэт , і абаронца роднай мовы , і прыхільнік еўрапейскага



38

шляху сваёй краіны . Ён пастаянна як бы знаходзіцца ўнутры нейкага не заўсёды

зразумелага кола і не ведае адкуль чакаць чарговага ўдару .

  Антон Даніловіч-Гоцкі знайшоў , на наш погляд , вельмі ёмкае , вельмі ўдалае

словавызначэнне такога стану – МІЖАГНЁЎЕ . Так , міжаагнёўе . Наўкол цябе палаюць

пякучыя агні , палохаюць , слепяць вочы , а ты павінен ісці , ісці наперад . І ніхто табе не

падкажа .

  Зараз самы час дадаць маленечкі штрышок да партрэту нашага героя . Аказваецца , па

пашпарце ніякі ён не Даніловіч-Гоцкі , а проста Даніловіч . Гоцкі – гэта ягоны творчы

псеўданім . Як у Аляксея  Пешкава – Горкі .

  Усёй істотай , усёй душой нырнуўшы ў беларускасць , Антон Даніловіч , вядома ж ,

зрабіўся еўрацэнтрыстам , прыхільнікам самых цесных стасункаў сваёй дзяржавы з

Еўразвязам . Разам з аднадумцамі ён нават арганізаваў творчую суполку “ Зеўс “ ,  што

азначае – Згуртаванне еўрацэнтрыстаў . Грозны грэцкі бог , які калісьці ўкраў і прывёз на

сваёй шырокай спіне на востраў Крыт дачку фінікійскага цара Еўропу , стаўся іхнім

духоўным талісманам . Яны нават пісалі ліст прэзідэнту Лукашэнку : “ Алесь Рыгоравіч ,

звярніце ўвагу на беларускую мову , захавайце яе , зрабіце яе адзінадзяржаўнай , і мы

пойдзем за Вамі  “ .

  Але неабходна было даказаць іншым і ў першую чаргу даказаць самому сабе , што твая

радзіма Беларусь ( еўрацэнтрысты ўзнёсла называлі яе Ліцвініяй ! ) яшчэ з сівой

старадаўнасці была цесна знітавана з Еўропай , была , вобразна кажучы , жывымі

чалавечымі лёсамі назаўжды  прышыта да рознакаляровай еўрапейскай коўдры . Адным

словам , на сённяшняй беларускай тэрыторыі  неабходна было адшукаць канкрэтныя , а не

легендарныя  сляды канкрэтных еўрапейскіх народаў . Ён , Антон , апантана шукаў гэтыя

сляды , з галавою закопваючыся ў бібліятэках у гістарычныя хронікі , начамі

праседжваючы ў Інтэрнэце . І знайшоў ! Аказваецца германскае племя готаў , што ў

другім стагоддзі хрысціянскай эры рухалася з поўначы , з халоднага балтыйскага вострава

Готланд , убок цёплага Чорнага мора і Крыма , аж пяцьдзесят гадоў жыло на месцы

сучаснай Берасцейшчыны . Вось адкуль адразу ж з”явіўся псеўданім – Гоцкі !

  Ідучы па праспекце Пераможцаў , Даніловіч-Гоцкі не завярнуў у Дом Кнігі , дзе

месціліся літаратурныя выдавецтвы . З нейкага часу яго там не дужа шанавалі . Справа ў

тым , што , як амаль кожны пісака , ён , паспытаўшы паэтычнага хлеба , рушыў у прозу ,

добра памятаючы класічныя словы Пушкіна : “ ЛетА  к суровой прозе клонят “. Усё б

было нічога , ды Антон ( адважная няўрымслівая душа ! ) адразу рушыў у гістарычную

прозу , а такое чамусьці не заахвочвалася літаратурнымі начальнікамі . Пішы пра спевы

салаўёў , пра каханне і разводы , але навошта варушыць і тым болей ажыўляць таямнічы

прывід Вялікага Княства Літоўскага ?  Нездарма адзін з гэтых літаратурных начальнікаў ,

займеўшы пасаду дырэктара выдавецтва , адразу надрукаваў у літаратурным

штотыднёвіку  вялізны артыкул ,  і ў тым артыкуле , у той , скажам так , “ тронной речи “ ,

забараніў пісьменнікам тварыць на гістарычную тэматыку . Маўляў , хопіць , торба ўжо

паўнюткая . Наіўны чалавек ! Яшчэ ж  рымскі імператар Калігула , гэты злавесны

садыстычны   “ боцік “ , што ў свой час крывава патаптаўся па Італіі , забараніў сваім

указам паэмы Гамера “Іліяда” і “ Адысея “ . І што атрымалася ?

  Не спрыяла Даніловічу-Гоцкаму і тое , што падчас расколу Саюза пісьменнікаў , ён не

рвануў на новы літаратурны карабель , а застаўся плыць шараговым матросам на старым .

Ніякай трагедыі асабіста ён у гэтым не бачыў . Гэта быў час катаклізмаў , час расколаў .

Раскалоўся Савецкі Саюз . Раскалоліся камуністычная партыя , БНФ , Саюз

пісьменнікаў...

  І ўсёроўна час быў дужа нервовы , час быў , як шатландскі душ – гэта калі ледзяная вада

чаргуецца з кіпетнем . Некаторыя старыя сябры сталіся ворагамі , перасталі падаваць адзін

адному руку .

  Нарэшце Антон дайшоў да свайго дому над  “ Ямаю “ . Ліфт , як часцяком бывае , не

працаваў . На шосты паверх у двухпакаёўку давялося ўзбірацца пешкі . Пазваніў . Дзверы ,

папярэдне запытаўшыся спалоханым голасам  : “ Хто там ? “ , адчыніў ягоны

дзесяцігадовы пасынак Віталік , ціхі смірны хлапчук .

-  А дзе мама , Віталік ? – здымаючы плашч , запытаў Антон .

-  Мама пайшла ў школу на бацькоўскі сход , - адказаў Віталік .

-  Думаю , не з-за тваіх двоек пайшла ? – паспрабаваў пажартаваць Даніловіч-Гоцкі , ды

пасынак , нахіліўшы белавалосую маленькую галаву , спадылба зірнуў на яго нейкім дужа

дарослым позіркам :

-  Я добра вучуся і добра сябе паводжу .

-  Ведаю . Малайчына , - паляпаў хлапчука  па худзенькім плечуку , пахваліў Даніловіч-

Гоцкі .

  З ягонай маці , саракагадовай загадчыцай заводскай рабочай сталоўкі Валянцінай , ён

ужо трэці год жыў , як зараз кажуць , у грамадзянскім шлюбе . Пасля ўсебаковых

медыцынскіх праверак урачы вынеслі  несуцяшальны вырак : сваіх дзяцей Антон

Даніловіч-Гоцкі , нажаль , мець не будзе . Напачатку гэта агаломшыла , апякло чорным

полымем душу , але , супакоіўшыся , аціхшы , астыўшы ,  Антон прыйшоў да высновы ,

што жыць усёроўна трэба . Не даў Бог дзяцей , затое даў сякі-такі талент . Вершы і

аповесці будуць з гэтага часу ягонымі дзецьмі .

  З Валянцінай ён пазнаёміўся падчас Дзён беларускай літаратуры ў горадзе Мінску . За

савецкім часам шырока практыкаваліся такія Дні . Ці была карысць ад іх ? Думаем , што

была . Народ на свае вочы бачыў пісьменнікаў ( празаікаў і паэтаў ) , чуў іхнія

выступленні , смяяўся разам з імі , апладзіраваў . Народ  разумеў , што беларускія

пісьменнікі , гэта – выхадцы з ягоных глыбіняў , гэта ягоныя дзеці , і пачынаў верыць ім .

Зусім не апошнюю ролю адыгрывала тое , што гэты народ ( амаль стопрацэнтна ! ) быў

учарашнім беларускамоўным  вяскоўцам .

  Даніловіч-Гоцкі разам з творчай брыгадаю ( так тады гэта называлася ) выступаў на

маторным заводзе . Пасля творчай часткі мясцовае кіраўніцтва арганізавала банкет . У

заводскай сталоўцы накрылі сталы , якія аж гнуліся ад выпіўкі і разнастайных прысмакаў .

А які беларус не любіць выпіць і добра паесці , паесці , як кажуць , на халяву ?

  У перапынках паміж тостамі і брудэршафтамі выступалі акторы заводскай

самадзейнасці. Вось тады ўпершыню і ўбачыў Антон Валянціну .

  Вельмі прыгожая , танклявая , з нейкай таямнічай арыстакратычнай  худобаю ў плячах і

ў  шчоках , яна разам з мажной жоўтавалосай  сяброўкаю спявала ,  як было аб”яўлена ,

рабочую песню .

       А мой мілы на рабоце ,

На вайсковым ды на заводзе .

Ён там робіць , парабляе ,

Медны трубачкі выплаўляе , -

Спявалі яны , і ўражаная пачутым усхваляваная душа ( прынамсі , душа Даніловіча-

Гоцкага ) адплывала ў старадаўні час , у шэрае дымнае існаванне   гарадоў  і маленькіх

мястэчкаў , пад нізкія цяжкія дахі чорных ад пастаяннай нязводнай сажы цашкоў , дзе

ўмельцы-самавукі , засланяючыся ад пякучых іскраў рукамі ў грубых саматканых

пальчатках , абліваючыся едкім потам , даводзілі расплаўлены метал да яркасонечнага

свячэння-ззяння  , давалі яму вечнае жыццё .

  Адразу ж наш паэт паклаў , як кажуць вока , на спявачку-паварыху . Калі ў фінале

банкету раптоўна патухла святло , і да гасцей выйшлі ўсе кухары і кухаронкі з

бенгальскімі свечкамі ў руках , Антон ірвануўся ў іхні яркі іскрысты натоўп і ,

беспамылкова знайшоўшы між іх Валянціну , горача пацалаваў яе ў вусны . Яна не

ўзнагародзіла яго аплявухай , не пачала  ламацца салодкім коржыкам , а з усёй жарсцю

адказала на пацалунак . Толькі прашаптала :

-  Ці не зарана , паэт ?

  Ён п”яна-весела адказаў :

-  Паэты ніколі не спяшаюцца і ніколі не спазняюцца .

  І пачаў , танцуючы  з ёю , моцна прыціскаючы яе да сваіх грудзей , узбуджана гаварыць

пра астраблему . Астраблема – гэта вечная  зорная рана , гэта кратар на месцы падзення

метэарыту на Зямлю .

-  Ты – мая астраблема , - шаптаў Антон Даніловіч-Гоцкі і прагна ненасытна цалаваў

дзявочую пяшчотную шыю .

  Яны адразу ж збеглі з танцаў на кухню , і там , на раздзелачных сталах , што  востра

пахлі-смярдзелі свежым  мясам , цыбуляй і рыбай , ён авалодаў ёю , ён увайшоў у яе , як

уваходзіць толькі што змайстраваны адліты на заводзе плуг у вясновую мяккую зямлю . І

не трэба ніякіх каментараў . І не трэба ўшчуваць іх за паспешлівасць , за вульгарнасць .

Каханне , а гэта Божы Чын , адбываецца , успыхвае між мужчынам і жанчынай як бы само

сабой , як бы разрад маланкі ў цёмных навальнічных воблаках .

  У час найвышэйшага напалу іхняга кахання Валянціна , горача цалуючыся ,  раптам

пачала шаптаць невядомы Антону верш , пачала нібы трызніць :

Усё даўно развязана .

Усё даўно напісана .

І казачкі расказаны .

І штонікі абпісаны .

Усім , што сёння пішыце ,

І што яшчэ напішыце ,

Маю душу , пісьменнічкі ,

Не раскалышыце .

-  Адкуль у цябе такое ? – здзівіўся Даніловіч-Гоцкі .

-  А я таксама некалі спрабавала крэмзаць вершы , - засмяялася яна , - Ды добрыя людзі

своечасова на месца паставілі . Вучыся баршчы варыць , баба , а паэзія без цябе

абыйдзецца .

  Яны пачалі сустракацца . Валянціна расказала , што жыве з сынам-школьнікам . Муж

пяць гадоў таму з”ехаў за вялікімі грашыма  ў Нямеччыну і знік . Адзін раз толькі

прыходзіў ад яго ліст , - не шукай , не чакай , я тут знайшоў сабе фраў , і ў мяне ўсё – гут .

Ну гут дык гут . Яна не дужа каб бедавала . З Васілём ( так звалі былога мужа ) жылі

прэсна нецікава . Быў ён чалавекам даволі жорсткім . Сына за двойкі ды нават і за тройкі

лупцаваў папружкаю . Напачатку , калі толькі сыйшліся з Антонам , Валянціна як бы па

нейкай інерцыі загадала сыну Віталіку ісці ў кабінет да Даніловіча-Гоцкага ( адзін

пакойчык яна выдзеліла новаму мужу-пісьменніку пад кабінет ) і дакласці яму пра свае

школьныя поспехі . Віталік палахліва-ціхенька пастукаўся ў дзверы , стаў на парозе з

дзённікам у руках , сказаў ціхім голасам :

-  Сёння я па гісторыі атрымаў двойку . Вы мяне будзеце біць ?

-  Ды ты што ? – весела  здзівіўся Антон , на хвіліну адарваўшыся ад кампутара , - Як

можна біць такога джэнтльмэна ? У каго рука ўзнімецца ? А гісторыю , Віталік , вучы .

Кожны інтэлігентны чалавек ( а ты ж у нас інтэлігент – ці не праўда ? ) павінен хоць з

большага ведаць гісторыю . Я табе буду дапамагаць . Дамовіліся ?

  Ашчасліўлены пасынак , шмаргануўшы носам , знік за дзвярыма і , пэўна ж , усё расказаў

маці , бо ўначы Валянціна горача тулілася да Даніловіча-Гоцкага , цалавала яго ўзасмокт ,

шаптала :

-  Ты – харошы ... Мройнік мой ...

  Яна сама прыдумала слова “ мройнік “ , недарэмна спрабавала калісьці пісаць вершы .

Прачытала ў Антона слова “ мроя “ , і  яно вельмі лягло ёй на душу . Некалькі дзён хадзіла

са светлымі іскрыстымі вачамі , усё паўтарала – мроя ... мроя ... І раптам сказала :

-  Мройнік ты мой .

  Зачыніўшыся ў сваім маленькім , але даволі ўтульным пакойчыку , дзе на пісьмовым

стале быў кампутар , а каля сцен таямніча і зазыўна  бліскалі цёплым  шклом шафы

напакаваныя разнастайнымі кнігамі , Даніловіч-Гоцкі прыняўся за працу . Сёння яна была

ў яго незвычайная . Беларускі паэт-празаік вырашыў напісаць ліст каралю Іспаніі Хуану

Карласу  Бурбону . Так-так , здзіўляйцеся , паважаныя спадары ! На тое яны й творчыя

людзі , тонкія непрадказальныя натуры , каб здзіўляць усіх нас .

  Па-першае , трэба было вырашыць якім чынам накіраваць сваё пасланне высокай

манаршай асобе – адразу ў Мадрыд альбо  ў амбасаду . Дарэчы , ці маецца ў Мінску

іспанская амбасада ?

  Думаючы аб усім гэтым , Антон амаль аўтаматычна стукаў пальцамі па кампутарных

клавішах , друкаваў тэкст . Вось што ў яго атрымлівалася :

-  Ваша вялікасць , кароль Іспаніі Хуан Карлас ! Прыміце мае самыя шчырыя вітанні ,

самыя сардэчныя словы павагі  Вам , каралеве Соф” і ,  Вашай цудоўнейшай краіне ,

Вашаму мудраму таленавітаму гераічнаму народу ! Я ( тут мы апускаем тэкст , каб

занадта не канфузіць аўтара , бо ён чалавек умерана сціплы і не любіць рэкламы ды

самарэкламы ) ...

  Вось што мяне вельмі засмучае . Як вядома , 2009 год па ўсходнім календары – Год

Жоўтага Быка . А ў Вашай , Ваша вялікасць , цудоўнейшай краіне існуе , прабачце мне ,

не дужа прывабны , на мой погляд і погляд шмат каго з  людзей , народны звычай ,

народны , скажам так , спорт , які называецца карыдаю . На арэне пад бурныя радасныя

воплескі шматтысячных гледачоў жорстка забіваюць нявінных  безабаронных  жывёлін .

Хіба гэта па-хрысціянску ?

  Я выдатна разумею , Ваша каралеўская  вялікасць – не мне павучаць  іспанскі народ ,

народ з тысячагадовай бліскучай гісторыяй і культурай , як яму жыць , што піць-есці , які

спорт шанаваць . І ўсё-ткі ... І ўсё-ткі ў Год Жоўтага Быка я вельмі прашу Вас і прашу

мудры  іспанскі парламент – Генеральныя картэсы звярнуць асаблівую  ўвагу на карыду .

Магчыма , прыпыніць яе на гэты год – Год Жоўтага Быка . Прапанаваць людзям , асабліва

моладзі , кампутарную карыду . Цвёрда перакананы – Іспаніі і ўсёй планеце , усім нам , у

Год Жоўтага Быка патрэбен Жывы Бык ! Жывы , а не мёртвы ! Ды не праткне жывое

цёплакроўнае бычынае сэрца смертаносная шпага тарэадора !

  Беларускі пісьменнік Антон Даніловіч-Гоцкі .

  Скончыўшы ліст да іспанскага караля і яшчэ канчаткова не вырашыўшы якім чынам

трапіць гэты ліст , гэты крык душы  ў аўгусцейшыя рукі , наш герой адразу ж пачаў

друкаваць  водгук на публікацыі ў штотыднёвіку “ ЛіМ “. Трэба зазначыць , што калі

марской хваляю накочвала натхненне , ён мог працаваць за пісьмовым сталом з раніцы да

самага вечара . Нават гарбату піў са свайго любімага вялізнага  кубка з надпісам “ BIG

BOSS “ , не адрываючы позірк ад экрану кампутара . Пачытаем жа і гэты опус Антона

Даніловіча-Гоцкага .

“ Пакрыўджаныя “ атакуюць .

  Дзіўныя справы творацца ў нашым літаратурным запаведніку . Пішуць людзі , зрэдзь

чытаюць адно аднога , церпяць невядомасць і безграшоўе , палююць , як на

каштоўнейшага пушнога звера , на капрызлівага чытача , нечага чакаюць . І раптам

грыміць стрэл . За ім – другі . Значыцца , нехта пачаў паляванне .

  На гэты раз не вытрымалі і распачалі страляніну паэт Юры Фатнеў і празаік Анатоль

Андрэеў . Нашы рускамоўныя літаратары . Іх , бачыце , крыўдзяць , заціскаюць беларускія

нацыяналісты , не даюць друкавацца , мала хваляць , не апладзіруюць іхняму бліскучаму

таленту .

  І дзе толькі яны знайшлі-адкапАлі злых беларускіх нацыяналістаў ? На мой погляд , усю

гэту нацдэмаўшчыну пусцілі ў расход яшчэ ў 1937 годзе . Але ж – знаходзяць . І калі

раней білі па нагах і спінах , то сёння адразу дубасяць па галаве .

  Узяць таго ж Юрыя Фатнева . Яму ўжо за 70 . Добры паэт . Не скажу , што Лермантаў

альбо Есенін , але добры . Яшчэ са студэнцтва мне запомніліся ягоныя пранізліва-

лірычныя радкі :

Там дождь слепой бредет наощупь ,

Стеклянной палочкой стуча …

Калі я , галодны студэнт журфаку , прачытаў гэты выдатны верш і неўзабаве лёг спаць , то

мне прыснілася не ліверная каўбаса , а “ стеклянная палочка “ .

  Гляджу ў бібліяграфічны даведнік . Нарадзіўся Юры Фатнеў у сяле Акімаўка

Краснашчокаўскага раёну Алтайскага краю ў сям” і ваеннаслужачага . Значыць , вясковец ,

хоць і не селянін .

  “ Безумоўна , і ў вёсках могуць нараджацца таленавітыя людзі “ . Гэта я цытую Юрыя

Фатнева ( штотыднёвік “ ЛіМ “ ад 14 сакавіка 2008 году ) . Усю беларускую літаратуру

спадар Фатнеў , ні хвілінкі не вагаючыся , выганяе з гарадоў , як у свой час Пол Пот з

чырвонымі кхмерамі выганяў камбаджыйскіх гараджанаў у джунглі . “ ... Шырока

адзначаюцца стогадовыя юбілеі вясковых графаманаў . ... Правільна было б назваць гэту

літаратуру не нацыянальнай , а хутаранскай , пастаўленай яшчэ савецкай уладай у

адмысловыя спрыяльныя ўмовы “ .

  Як я разумею , “ вясковымі графаманамі “ ураджэнец далёкага алтайскага сяла Юры

Фатнеў называе нашых класікаў , нашых пачынальнікаў Янку Купалу і Якуба Коласа , з

якіх адзін сядзеў у царскай турме , а другі за камуністычным часам рабіў сабе харакіры .

  Што ж , спадар Фатнеў , асмялеўшы , а , дакладней , “ оборзев “ , калі карыстацца

расійскай моваю , наеўшыся беларускай бульбы , б”е па нашых святынях . Шмат гадоў

чытаю “ ЛіМ “ , але ўпершыню на ягоных старонках сутыкнуўся з такімі цынічна-

зневажальнымі агрэсіўнымі адносінамі  да беларускай літаратуры і нашай мовы .

  Разам са сваім аднадумцам – “ заединщиком “ Анатолем Андрэевым Юры Фатнеў

радасна паведамляе , што  “... Рускай мовай карыстаецца 80 працэнтаў насельніцтва гэтай

рэспублікі “ . Звярніце ўвагу на слова “ гэтай “ . Быццам сам спадар Фатнеў жыве-існуе ў

нейкай  іншай , у “ той “ рэспубліцы . І яшчэ звярніце ўвагу на дэманстратыўна-

пастаяннае  ўжыванне слова “ рэспубліка “ . Толькі рэспубліка , а не дзяржава . Толькі

маленькая кволая часцінка нечага непарушнага , вялікадзяржаўнага .

  Яшчэ агрэсіўней , як чырвоназорны будзёнавец з аголенай шабляю , атакуе другі

“пакрыўджаны “ – Анатоль Андрэеў , прадстаўнік нейкіх  “ гарачагаловых “ . “ ... Гарачыя

галовы ... абвесцяць менавіта беларускую літаратуру  “ другаснай “ , што існуе на

неіснуючай мове “ .

  Неіснуючая мова ... Значыць , спадар Андрэеў , выкладчык беларускай ВНУ ( ! ) , ні разу

не чуў ні па радыё , ні на тэлебачанні наш дзяржаўны беларускамоўны гімн “ Мы –

беларусы “ на словы Міхася Клімковіча і Уладзіміра Карызны . Не быў у нашых касцёлах ,

дзе ўзнёсла гучаць беларускамоўныя малітвы . Не ведае пра  “ Песняроў “ і  “ NRM “ . Не

спяваў у шумным вясёлым народным ( ! ) застоллі “ Касіў Ясь канюшыну “ . І такі чалавек

вучыць нечаму беларускую моладзь . Якіх жа манкуртаў ён рыхтуе ?



45

  Вельмі дзіўна , ды ніводзін з супрацоўнікаў Інстытута літаратуры пры Акадэміі Навук

Рэспублікі Беларусь , ніводзін з супрацоўнікаў Літаратурных музеяў Якуба Коласа і Янкі

Купалы не выступіў у абарону зняважаных класікаў . Праглынулі горкую пілюлю , зрабілі

выгляд , што не заўважылі , не прачыталі , хоць мноства народу сытна корміцца там .

  Але спынюся . Не трэба варагаваць . Трэба сумесна працаваць . І расійскамоўным

літаратарам . І беларускамоўным . Так ужо склалася . Так вызначыў Бог . І ўсё-ткі

напаследак скажу – не вам , “ пакрыўджаныя “ , закопваць нашу святую мову ў зямлю .

  Паставіўшы апошнюю кропку , Даніловіч-Гоцкі заплюшчыў вочы , спустошана адваліўся

на спінку крэсла . Чаму ён , шараговы літаратар , павінен пісаць не пра каханне , не пра

салодкае  цёхканне майскіх салаўёў , а штодзённа  штохвілінна займацца справаю , якую

звычайна робяць  прафесійныя палітыкі , дэпутаты , міністры ? Навошта яму гэты мулкі

цяжкі камень ? Зноў  аб”явяць нацыяналістам . Для некаторых слова “ нацыяналіст “

сінонім слову  “ псарыяз “. Але ж гэта не так . Вялікі Пушкін , нашчадак цёмнаскурага

афрыканца Ганібала , быў рускім нацыяналістам . Ну й што ? Хіба вершы ягоныя сталіся

ад гэтага горшымі ?

  Колькі хвілінаў ён сядзеў як нежывы . Прэч з галавы ўсе думкі ! Галава павінна хоць

трошкі пабыць спакойнаю , вольнаю ад расплаўленага свінца цяжкіх горкіх думак .

Патрэбна прымусіць сябе наблізіцца да стану  чалавека , які на запытанне : “ дзеля  чаго

вам дадзена галава ? “ адказаў проста , без хітрыкаў : “ для таго , каб есці “.

  Успамін пра ежу крыху ўзбадзёрыў . Антон пайшоў з кабінеціка на кухню , і там разам з

Віталікам яны пасмажылі бульбу-фры , разбіўшы ў яе некалькі яек , згатавалі гарбату з

бутэрбродамі . Сядзелі , моўчкі елі . У гэтым маўчанні была , калі разважыць ,

найвялікшая жыццёвая мудрасць .

  За вакном лупцаваў цяжкі дождж . Нябесная вада няспыннай іскрыстай  плынню бегла па

шыбах , густа лілася з шэрага вясновага неба на горад , на панельны дом , на “ Яму “ , а

два чалавекі , дарослы і падлетак , сядзелі за ўтульным цёплым кухонным сталом і елі

свой хлеб штодзённы .  У гэтым таксама шчасце жыцця , спадары .

  Увечары вярнулася з працы Валянціна . Прыцягнула дзве гаспадарчыя сумкі прадуктаў і

пральнага парашку . Частку прадуктаў яна купляе ў супермареце , частку ( не будзем

заплюшчваць вочы на жыццёвыя рэаліі ) бярэ ў сваёй сталоўцы і , пэўна ж , бясплатна .

Адной са сваіх галоўнейшых жыццёвых задачаў яна зрабіла клопат пра Антонава

харчаванне .

-  Ты працуеш галавою , думаеш , пішаш , і таму табе патрэбны фосфар  і цукар , - сказала

яна ў першыя дні іхняга сужэнства . І як Даніловіч-Гоцкі не адмаўляўся , не адмахваўся ,

але на ягоным стале акрамя мяса і бульбы , амаль заўсёды былі рыба , вінаград і фрукты .



46

  Апошнім часам нашага героя апанавала катастрафічнае безграшоўе . Сталай працы ён не

меў . Багатых родзічаў на вёсцы або дзядзькі-мільянера ў Штатах таксама не было .

Некалькі месяцаў вартаваў дзіцячы садок . Потым уладкаваўся на ахову няскончанай

будоўлі каля Заслаўя . Вядомая расійская фірма пачала там узводзіць шыкоўны

чырвонацагляны кемпінг , ды крызіс падкасіў і яе . Уначы Антон , узброіўшыся кітайскім

ліхтаром , электрашокерам і газавым пісталетам , пільнаваў разам з двума сабакамі ,

рудым і чорным, высозны падмурак , цэлую гару шчэбню ,  штабелі цэглы , дошак і

вадаправодных труб . Добра было пад срэбным сяйвом месячных промняў ціха хадзіць

вакол “ аб”екту “ , глядзець на зорнае начное неба , слухаць , як на недалёкай цёмнай

шашы глуха вуркочуць аўтамабільныя маторы . Машыны беглі ў Мінск , у Маладзечна .

Добра было думаць , што зусім побач , за лугавой рэчачкай Чарніцай , глядзіць у тое ж ,

што й ён , неба Замэчак , святы  астравок даўніны , дзе калісьці жыла Рагнеда са сваім

сынам Ізяславам . Ці не іхнія  таямнічыя  постаці мільгаюць на самым-самым золку ў

белатуманным лузе ?

  Аднойчы , здаўшы варту і сабак зменшчыку , Даніловіч-Гоцкі зусім выпадкова апынуўся

на “ Лініі Сталіна “. Пачуў аўтаматныя чэргі , гранатныя выбухі , крыкі “ Ура ! “. У самым

разгары  быў шумны аперэтачны бой , за якім , смокчучы фруктовыя лёды , грызучы

смажаныя  семкі , назірала недзе каля сотні гледачоў . Чырвонаармейцы , бадзёрыя ,

вясёлыя , чысценькія , адным словам , ненатуральныя , праз густыя клубкі чорна-сіняга

дыму імчаліся ў штыкавую атаку на фашыстаў . Паперадзе , махаючы пісталецікам ,

хвацка джгаў сівавусы палітрук .

  Хто і адкуль узяў , што тут калісьці была нейкая міфічная “ Лінія Сталіна “ ? Навошта

ўвесь гэты тэатр ? Яго , бадай , можна вытлумачыць толькі фінансавым складнікам .

Пэўна , з гледачоў-турыстаў  дзяруць нядрэнныя грошы .

  Так думаў Антон , пазіраючы на баталію . Для сябе ж вырашыў так : “ У іх ёсць “ Лінія

Сталіна “. У мяне – “ Лінія Рагнеды “.

-  Антон Сяргеевіч , можа на гадзінку перастанеш пісаць вершы і выйдзеш да нас ? –

пачуўся за дзвярыма звонкі ашчасліўлены голас Валянціны . Сам-насам яна заве яго

Антонкам , Антончыкам , але на людзях толькі Антонам Сяргеевічам .

  Даніловіч-Гоцкі зусім нядаўна падсілкаваўся на кухні разам з Віталікам , зачыніўся ў

сваім пакойчыку , каб напісаць старонку-другую новай  аповесці . Нядаўна яму страшэнна

пашэнціла – у салідным літаратурным часопісе ўдалося надрукаваць гістарычную

аповесць “ Пад чырвонымі нябёсамі “ пра Аршанскую бітву 1514 году . Такая рэдкая

апошнім часам удача , вядома ж , натхніла , і ён з лёту ўзяўся за чарговы гістарычны твор .

Але ж сямейны цырыманіял патрабуе ахвяраў ...

  На кухні яго чакаў шыкоўна сервіраваны стол , за якім сядзела дужа прыгожая Валянціна

( калі толькі паспела пераапрануцца ? ) і жвавая пухленькая кабецінка з невялікай

бародаўкай над чорна намаляваным брывом , пэўна , Валянцініна сяброўка . Жанчыны

весела пазіралі на Антона .

  Ён галантна ім пакланіўся , а Валянцінінай сяброўцы нават пацалаваў руку .

-  Ой , - радасна піскнула яна .

  “ Значыцца , будуць яшчэ адны агледзіны “ , - пакорліва сеў за стол Даніловіч-Гоцкі , ды

настрой ягоны рэзка ўзняўся , калі ён пабачыў напоі і прысмакі , што чакалі іх . Бутэлька

французкага каньяку і дзве  бутэлькі  сухога белага віна . Чорная і чырвоная ікра на

апетытных бутэрбродах . Тлустая найсвяжэйшая нарвежская сёмга . Нарэзаны тонкімі

скрылькамі пяшчотны жоўты сыр з дзірачкамі , што , як кажуць знаўцы , аж слязіўся .

Шакаладныя цукеркі ў яркіх бліскучых абгортках . У крыштальнай вазе калюча

тапырыўся тоўсты ганарлівы ананас .

-  Гэта Марына . Працуе медсястрой у лечкамісіі , - ярка наманікюранай рукою паказала

Валянціна на госцю , - а гэта , - яна прыхілілася да Даніловіча-Гоцкага , - мой муж Антон

Сяргеевіч , беларускі паэт і празаік .

-  Як цікава , - у чорных вачах у Марыны ўспыхнулі агеньчыкі , - А я думала , што паэты

жывуць у нейкіх асобных будынках , у нейкіх старадаўніх палацах , дзе заўсёды гучыць

музыка і танцуюць вальсы ды мазуркі . Ажно вось ён паэт – на вуліцы Заслаўскай . Як

цікава !

-  Дзе кабеты , там і паэты , - весела скаламбурыў Антон ,  з сакавітым хрустам

выцягваючы штопарам  корак з віннай бутэлькі , а сабе наліваючы каньяку , - Асабліва

такія прыгожыя кабеты , як вы , мілыя дзяўчаткі .

  Абедзьве жанчыны зрабіліся вішнёвашчокімі ад дужа прыемных , дужа гжэчных слоў .

Усе з вялікім задавальненнем выпілі , з апетытам прыняліся за цудоўную закусь . Некалькі

хвілінаў на кухні панавала абсалютная ўрачыстая цішыня , якую парушаў толькі

Даніловіч-Гоцкі , тыкаючы відэльцам у нарвежскую сёмгу . Жанчыны ж пілі і елі

далікатна , бясшумна , ледзь раскрываючы роцікі .

  Потым зноў , ужо весялей , загаварылі . Антон падліваў ды падліваў . Марына прагавіта

пазірала на яго . Агньчыкі ў чорных бліскучых вачах павялічваліся , круглелі .

-  Мяне нядаўна перавялі медсястрою ў кабінет электракардыяграмаў ,- смеючыся ,

загаварыла яна , - Каго толькі там не правяраем ! І старыя . І маладыя . І тоўстыя . І

танюткія , як той пруток . Учора адзін , пэўна , нейкі інтэлігенцік , апрануў пасля праверкі

кашулю , начапіў гальштук і пытаецца : “ Ну , што ў мяне там ? “ . А я яму : “ Рак ! “.

  Яна засмяялася грамчэй , аж адкінулася на спінку крэсла . Антон з Валянцінай

перазірнуліся .

-  Вялікі дзякуй , мілыя паненкі , за асалоду быць з вамі , ды я пайду . Калі што – я за

дзвярыма , - сказаў Антон і раскланяўся .  Ужо ў сваім кабінеціку , сеўшы за кампутар ,

успомніў чамусьці словы Сакрата : “ Тры рэчы можна лічыць шчасцем : што ты не дзікая

жывёліна , што ты  грэк , а не варвар , што ты мужчына , а не жанчына “.

  Раптам , як заўсёды нечакана , зазвінеў тэлефон .

-  Ало ! – бадзёра данеслася са слухаўкі , - Зноў  сядзіш , нешта шрайбуеш ?

-  Так , - адказаў Даніловіч-Гоцкі , - Шрайбую , бо праца ахоўвае нас ад журбы і ад

беднасці .

  Званіў паэт Лявон Кукарэка , той самы , з якім збіраліся ехаць у вёску гадаваць трусоў і з

якім пасварыліся ў гадзюшніку , калі на абодвух найшоў п”яны бзік . Арыгінальнейшы

чалавек . Пад час вучобы на Вышэйшых літаратурных курсах у Маскве жыў вельмі бедна ,

ледзь не паміраў з голаду . Хадзіў грузчыкам на маскоўскія таварныя станцыі . І раптам

адзін з часопісаў надрукаваў вялікую нізку ягоных вершаў . Што зрабіў Лявон ? Вядома ж,

моцна выпіў ,  потым узлез на высачэнную цагляную шулу , што з часоў цара Гароха

тырчала з патрэсканага  асфальту ў  адным з маскоўскіх дворыкаў , сеў там і пачаў

крычаць уніз масквічам-пешаходам :

-  Ура ! Сёння я нарэшце атрымаў ганарар ! Вы ведаеце , што такое ганарар ? Не ? Зараз я

вам пакажу !

  З гэтымі словамі звышшчаслівы паэт пачаў выцягваць з-за пазухі грошы  і шпурляць іх

уніз :

-  Вось што такое ганарар ! Вось што такое ганарар !

  У тыя хвіліны ён быў падобен на бясстрашнага рэвалюцыянера-падпольшчыка з савецкіх

кінафільмаў , што раскідвае рабочым людзям пракламацыі .

-  Обезумевший поэт , - шапталіся маскоўскія бабулькі , жвава падбіраючы з зямлі грошы .

-  У яго ад радасці  мазгі пацяклі , - пацяшаліся землякі , студэнты з Беларусі .

... - А я думаў , ты глядзіш маскоўскія тэлевізійныя шэрыялы , - неслася са слухаўкі .

  “ Шэрыяламі “ Кукарэка называе бясконцыя серыялы , што , як восеньская  паводка ,

проста залілі ўвесь тэлеэфір . Тут Даніловіч-Гоцкі абсалютна салідарны з калегам . Сэкс ...

Страляніна ... Мордабіццё ... Зноў сэкс ... Разводы ... Шлюбы па разліку ...  Бандыты ...

Кроў ...  Супермэны расійскіх спецслужбаў ... І гэтак – круглыя суткі !

  Бедныя Вісарыён Бялінскі і Леў Талстой , змагары за чысціню і духоўнасць Расіі ! Яны ,

пэўна , пераварочваюцца ў сваіх трунах .

-  Я не вар”ят , каб глядзець такое  тэлебачанне , - сказаў Антон .

-  Малайчына . А я гляджу .

-  Ты што- аб”еўся мухаморамі ? – аж прысвіснуў Даніловіч-Гоцкі .

-  Я гляджу “Белсат “ , - паспяшаўся патлумачыць Лявон Кукарэка , -  Нядаўна з”явілася

такая тэлевізія . Паверыш , упершыню за сваё не такое ўжо й кароткае жыццё глядзеў

кінафільм на беларускай мове . З найвялікшай асалодай глядзеў ! Нават вершык напісаў .

Паслухай .

  Ён адкашляўся , каб надаць голасу звонкасць :

Нібы вясновы сад ,

Ярка ўсквітнеў “ Белсат “.

Ловім і гук , і сказ .

Вучымся новаму зроку .

На Беларусі для нас

Сонца ўстае ў Беластоку !

-  Ты , як заўсёды , на вышыні , - пахваліў Антон , - Я таксама хацеў спадарожнікавую

талерку паставіць , але не магу . Па-першае , я – прымак . Не мАю свайго жытла , а

Валянціна не дазваляе на ейным балконе штосьці рабіць . А па-другое , свішча вецер у

маіх кішэнях . Безграшовік я . Хоць  неўзабаве  ганарар абяцаюць за аповесць заплаціць .

Можа , хоць крышку разбагацею .

-  Хочаш , я  сапсую табе настрой ? – данеслася раптам са слухаўкі .

-  Лявон , пайшоў вон . Ды давай , псуй .

-  А вось наконт тваёй новай аповесці я якраз і тэлефаную , - рэзка змяніў накірунак

гаворкі Кукарэка , - Мацуйся , геній .  Ужо водгулле пайшло , кругі па вадзе пакаціліся .

-  Ужо паспелі  ўкусіць і ўбрыкнуць ? – голас у Даніловіча-Гоцкага пахаладнеў .

-  Ды не без гэтага .

-  І хто ўкусіў ?

-  Нехта Чарнякевіч . У “ ЛіМе “.

-  Спадзяюся , не Кузьма Чорны ? – яшчэ па інерцыі жартаваў нядаўна дужа вясёлы аўтар .

Але пад лыжачкай рабілася дыскамфортна .

-  Не будзем турбаваць цені вялікіх . А смяешся ты дарма , - уздыхнуў прыяцель , -  Гэты

Чарнякевіч чахвосціць цябе ў хвост і ў грыву , не шкадуе . “ Няправільную “ ты , браце ,

аповесць напісаў . Дык ты , сапраўды , не чытаў яшчэ рэцэнзію ? Чакай , хутка скіну па

інтэрнэце . І да цябе  не зайду на піва , бо за дрэнную навіну ( ты ж гісторык , ведаеш )

адціналі некалі  галовы .

  Слухаўка змоўкла . На вуліцы стогалоса шумеў свежы вясновы дождж . На кухні весела

гаманілі жанчыны , нібы шчабяталі птушкі . Даніловіч-Гоцкі пазіраў у вакно , на “ Яму “.

Там было цёмна і мокра . Каменныя скульптуркі , што ўвасаблялі забітых людзей ,

трывожным бясконцым ланцужком ішлі ўніз , у зямлю ,  у невядомасць , якая называецца

смерцю .

  Ён прачытаў рэцэнзію . Нічога новага . Былі й цяжэйшыя ўдары . Ёсць пісьменнікі

залашчаныя крытыкай . Ён быў не з іхняй чарады , бо ніколі  не хацеў прагінацца , не

складваў вушы ў трубачку ад шчасця , пачуўшы нечы камплімент . Не раз і не два Лявон

Кукарэка павучаў : “ Трэба мець свайго крытыка ... Трэба мець свайго крытыка ... “.

Але навошта ? Што дасць сэрцу фальшывая пахвала ?

  Ён разумеў – яго білі не за рыхласць і фрагментарнасць твору , не за мастацкую слабасць

вобразаў , не за кепскую мову і г. д . Яго білі за тое , што ён , Антон Даніловіч-Гоцкі ,

паглыбіўся ў беларушчыну на недазволеную глыбіню , пачаў апяваць Вялікае Княства

Літоўскае , пачаў ствараць у жывых  характарах , жывых карцінах таямнічую легендарную

Літву-Ліцвінію , што ён прывёў сваіх літаратурных герояў і гераінь у святое нязгаснае

полымя славутай Аршанскай бітвы 1514 года . Але як можна асмеліцца  пісаць пра

Аршанскую бітву ? Калі ласка , стварайце  шэдэўры пра бітву на Курскай дузе , дзе

адважныя савецкія волаты разграмілі фашыстаў . Барадзіно кратаць не дазваляецца , бо

там , у 1812 годзе , частка беларусаў ваявала на баку Напалеона . А лезці ў 1514 год наогул

ідыятызм !  Уладзімір Караткевіч , збаяўшыся такіх цэнзарскіх забаронаў ,  у “ Сівой

легендзе “ вуснамі галоўнага героя жорстка бэсціў караля і вялікага князя Жыгімонта за

тое , што той “ дапусціў , арганізаваў Аршанскую бітву “ , падчас якой  “ адзінаверцы білі

адзінаверцаў “ . Сёння мы ведаем якія гэта былі “ адзінаверцы “ і як яны хацелі

праглынуць нашую зямлю !

  Славутую перамогу нашага народа не жадаюць  бачыць ва ўпор . Сцяўшы зубы ,

вымушаны прызнаць , што пад Воршай Масковія прайграла , але прайграла “ полякам “ , у

крайнім выпадку , “ литовцам “ , ды толькі не нашым продкам ліцвінам-беларусам .

  Думаючы пра ўсё гэта , Антон Даніловіч-Гоцкі ўказальным пальцам правае рукі выбіваў

на кампутары адно-адзінае слова , сваё любімае слова : “ ЛІЦВІНІЯ ... ЛІЦВІНІЯ ...

ЛІЦВІНІЯ ... “ . Не Літва , а менавіта Ліцвінія . Слова “ Літва “ ужо назаўсёды

прыватызавалі летувісы . Мы павінны адшукаць сваё слова . І яно ёсць – Ліцвінія ! Румын

– Румынія . Ліцвін – Ліцвінія . Усё проста і зразумела . І прыгожа .

  Потым ён , як адказ свайму крытыку , надрукаваў верш :

О , не далдонь хто лепшы-горшы ,

Хто што ўхапіў , хто што зрабіў .

Я маскаля разбіў пад Воршай .

Ты ж сваёй цешчы нос разбіў .

  Не вельмі прыемна , калі цябе публічна крытыкуе і самаўпэўнена павучае нейкі нікому

невядомы маладзён . Але крытыкі баяцца – у літаратуру не хадзіць . За спіной у гэтага

маладзёна , ясна ж , нашы бытапісцы-гладкапісцы са сваімі  неўміручымі  класічнымі

сказамі :“ На двары гаўкаў сабака . Стары сядзеў на прызбе “. Колькі будзе гаўкаць той

сабака , аднаму Богу ведама . Ды час бытапісцаў-гладкапісцаў беззваротна скончыўся .

Эпоха эпапей , якія жартаўнік Іван Курбека называе  “ апупеямі “ ,  не дае плёну , робіцца

бясплоднаю . Іншы свет . Іншыя песні . Іншыя тэмы і тэмпы . Празаічныя ды й паэтычныя

“ цагліны “ сёння ўжо не спрацоўваюць . З такіх цаглінаў пісьменнік , калі пашанцуе

атрымаць ганарар , можа хіба збудаваць сабе маленькае  лецішча . І толькі . У духоўную ж

скарбонку народа сваім опусам ён не дадасць ні макулінкі .

  За спіной у гэтага маладзёна , вядома ж , штотыднёвік “ ЛіМ “. Там сабраліся калючыя

хлопчыкі і пякучыя дзяўчаткі . Усё было б цудоўна , мудра ,  прагрэсіўна , нават з

прысмакам  “ адраджэнства “ , калі б не яўная зададзенасць такой  калюча-пякучасці .

Сённяшняе літначальства яны не крытыкуюць . Толькі хваляць . Пра слабыя ж творы

гэтага самага начальства ні гу-гу . У дадзеным выпадку абрэвіятуру “ ЛіМ “ можна

расшыфраваць-прачытаць як  “ Ліжы і маўчы “ . Тых жа , хто не на троне , ні каля трону ,

хто нават не пад тронам ( ! ) , можна  шпыняць , “ разбіраць па костачках “ . Абравіятура

“ЛіМ “ тут чытаецца як “ Лупцуй і мачы “. Тут хуткія на руку інквізітары лупяць скуру з

аўтара і яшчэ пасыпаюць буйной соллю .

  Суровая крытыка ягонай аповесці на гістарычную тэматыку спадабаецца і літаратурным

хлопчыкам , што крэмзаюць свае творы на гэту самую тэматыку . Яны чамусьці баяцца ,

што ён , Даніловіч-Гоцкі , залезе ў іхнюю нішу , як залазіць марскі драпежны амар у норку

каракаціцы . Усё ідзе па Дарвіну – барацьба відаў  за выжыванне !

  І , вядома ж , не чакай адлупцаваны на крытычнай стайні літаратар спачувальных

тэлефонных званкоў ад калег па творчасці і невядомасці . Не чакай артыкулаў у тваю

абарону . Шэрыя асцярожныя мышкі стаіліся ў сваіх шчылінах , сядзяць , радуюцца – іх

пакуль што не схапіў кіпцюрыстай лапаю галоўны тлусты літаратурны  КОТ-КАТ .

  Божа , пасля пакутаў , якія зведвае маці нараджаючы дзіця , другая пакута , што наклаў

ты на грэшных людзей , пакута творчасці . Колькі светлых душаў загубіла яна , колькі

павяла за сабой . Перад гэтай пакутаю ўсе роўныя – і класікі , і літаратурныя генералы , і

пачаткоўцы , і нязводныя графаманы . Дзякуй табе , высокі Божа , за такую балючую , але

надзіва салодкую пакуту .

  І ў самым канцы згрызотна-песімістычнага роздуму да  нашага героя , як заўсёды ,

прыйшла адна і тая  думка : а , можа , я й сапраўды пішу дрэнна ? Можа , я не так бачу і

чую навакольны свет , ягоныя колеры , гукі , парыванні ? Можа , я не так , як патрэбна ,

расстаўляю словы , сказы , раздзелы ?

  “ Тое , што не здолеў перамагчы ў бітвах Напалеон , я перамагу ў сваіх раманах “ , -

пафасна сцвярджаў Бальзак . “ ... Тое , што я напішу , ніхто больш не напіша “ , - урачыста

абвяшчаў Анатоль Сербантовіч . У яго , Антона Даніловіча-Гоцкага , не гледзячы на

некаторую перыядычную дэпрэсіўнасць , таксама ёсць цвёрдае адчуванне сваёй творчай

наканаванасці і абранасці . Любімыя ягоныя замежныя пісьменнікі-арыенціры яшчэ з

юнацтва :  Джэк Лондан , Аляксандр Дзюма , Жуль Верн . Тройца любімых айчынных:

Мікола Гусоўскі , Якуб Колас , Янка Маўр . Тройца самых любімых твораў : раманы

“Марцін Ідэн “ , “ Тры мушкецёры “ , аповесць “ У краіне райскай птушкі “ . Некаторыя

літаратурныя гурманы , магчыма , паблажліва-скептычна ўсміхнуцца , прачытаўшы такія

імёны і такія назвы . Але , як мудра сказана , кожнаму сваё . “ Тры мушкецёры “ – вечны

твор . Пакаленні за пакаленнямі чыталі і будуць чытаць яго . Даніловіч-Гоцкі глыбока

перакананы ў гэтым . Натхніўшыся цудоўным раманам , ён ужо другі год  піша ,

стасуючыся да беларускіх гістарычна-этнаграфічных рэалій , раман “ Тры лісоўчыкі “ . Як

перанесці французкі вясёлы дух мужнасці  і  прыгажосці на нашыя абшары ? Як зрабіць ,

каб табе паверылі , і каб чытач пайшоў за табой ?

  Нарэшце Антон адключыў кампутар , нейкі час масіраваў пальцамі вочы . У вачах ад

стомленасці скакалі  каляровыя малюсенькія кружочкі і квадрацікі . Паколвала ў левай

скроні .

  Зноў зірнуў у вакно . Вясна . Хвошча дождж . Ад яго і ад сокаў , што прачнуліся ў

пацяплелай зямлі ,  рвуцца ўверх , вар”яцеюць дрэвы .

  За дзвярыма гучалі , не надта прыцішваючыся , жаночыя галасы . Раптам яму чамусьці

захацелася пачуць аб чым жанчыны гамоняць . Антон падыйшоў да дзвярэй , прыклаў

вуха да тонкай фанеркі . Гаманілі аб ім .

-  Дужа ж разумны ён у цябе , - казала Марына , - Гэта , вядома , няблага для мужыка .

Трэба , каб галава шурупіла . Але між нашых мужыкоў , ў якіх наўме толькі вялікае піва

ды маленькі сэкс , ён не будзе каціравацца . Нашы такіх не любяць .

-  Думаю , ён збяжыць ад мяне , - уздыхала Валянціна , - Іншы раз гляне , а вочы сумныя-

сумныя . Як у пабітага сабакі .

  Зноў тоненька заспяваў крышталь келіхаў – суразмоўніцы чокаліся . Затым наступіла

цішыня – перажоўвалі ежу .

  “ Дзе канец і дзе пачатак шчасця ? “ , - падумаў Даніловіч-Гоцкі . І пазваніў Лявону

Кукарэку :

-  Вылазь на вуліцу , мысляр . За дрэнную вестку галаву сцінаць табе не буду . Магчыма ,

калі зірнуць па-філасофску , гэта добрая вестка . Пойдзем у піўбар .

-  Вось і малайчына , - узрадаваўся Кукарэка , - Як казаў вялікі Сенека , калі натоўп не

пацяшаецца над табой , ты яшчэ не дасягнуў поўнага шчасця .

  Яны сустрэліся пад дажджом , але не ўскрылілі над  сабою парасоны за адсутнасцю

апошніх . Яны ішлі па мокрай вуліцы пад струмянямі светлага вясновага дажджу і

размаўлялі не аб надвор” і і не аб палітыцы . Яны былі паэтамі , а паэты любяць горача

абмяркоўваць самыя нечаканыя тэмы .

-  Палавы акт , - захоплена казаў Лявон Кукарэка , а дождж сек па ягонай  прыгожай

лысіне , - Мужчына вывяргае з сябе трыста мільёнаў сперматазоідаў . Жаночая плоць

сустракае гэты Везувій усяго толькі адной-адзінай яйкаклеткай . І ярка  ўспыхвае новае

жыццё ! Тое , што праз дзевяць месяцаў станецца чалавекам , а потым вырасце

двухмятровым баскетбаліствм , альбо пяшчотнай грацыёзнай балерынай , мАе памеры

ігольнага вушка . І пасля ўсяго гэтага нейкі дзікун гундосіць , што Бога няма !

-  А ты верыш у  Бога ? – спытаў Даніловіч-Гоцкі .

-  Не магу адназначна адказаць , - шчыра прызнаўся Кукарэка .

-  А я веру . І стараюся кожную нядзелю , калі толькі  выпадае , хадзіць на імшу ў касцёл

Сымона і Алены , у Чырвоны касцёл . Там вельмі адукаваны , вельмі ўзнёсла-адухоўлены

ксёндз-пробашч Уладыслаў Завальнюк . Вядзе  святую імшу так , што душы  ў людзей

робяцца нібы крылатымі .

-  Значыць , ты каталік ? – трохі здзіўлена зірнуў Лявон  на прыяцеля .

-  Так . Я – беларускі каталік , - з годнасцю прамовіў Даніловіч Гоцкі , - Мае продкі , як і

большасць беларусаў , былі вуніятамі . Расійская імперыя змусіла іх перайсці ў

праваслаўе, а , калі быць больш дакладным , сілком загнала . Не пыталі згоды , цягнулі да

маскавіцкай веры , можна сказаць , на вяроўчыне .

-  Але чаму  ты пайшоў у каталікі , а не ва ўніяты ? – Лявон Кукарэка аж спыніўся , хоць

дождж бурболіў усё мацней .

-  Заканамернае пытанне , - усміхнуўся Антон і таксама спыніўся , - Разумееш , браце , і

каталікі , і вуніяты ўслаўляюць Хрыста пад верхавенствам  Папы  Рымскага . Так што

Святы Пастыр у нас адзін . Але вуніяцкую царкву чамусьці  не вельмі шануе сённяшняя

наша ўлада . У іх няма храмаў , няма святароў . Я й мае сябры не пажадалі быць беднымі

кволымі маргіналамі . Досыць беларусу быць маргіналам ! Вось чаму мы пайшлі ў

бліскучы  багаты  касцёл , мы  зрабілі  гэты касцёл  беларускім . І зараз у магутным

хрысціянскім хоры на ўвесь свет гучыць нашая  святая  мова , нашая малітва , а мы , як

толькі можам , дапамагаем нашым родным  братам-вуніятам  У іх найлепшае яшчэ

наперадзе .

  Ужо ў піўбары , узняўшы куфаль з цёмным пеністым півам , трасянуўшы мокрымі

валасамі , ён узрушана  сказаў :

- Не падумай , што я нейкі высушаны мніх . Я люблю Хрыста , ды я люблю й піва . І

паўнюткую  чарку . І прыгожую вясёлую  кабеціну . Адно адному , на мой погляд , не

перашкаджае . Як зазначыў у свой час вялікі Марцін Лютэр : “ Калі Бог наш стварыў такіх

вялізных смачных шчупакоў і добрае рэйнскае віно , то я маю права есці іх і піць “.

  З піўбара выйшлі цёмнячы . Дождж сціх , выліў з хмараў сваю  ваду да апошняга

струменьчыка . Усё наўкол было мокрае і халоднае . Ды адчувалася , што вясна ўжо

прыляцела на гарадскія вуліцы , у гарадскія скверы і паркі . Востра і хвалююча пахла

маладой  лістотай , размяклай зямлёй , гарачым свежым  хлебам з пякарні універсама

“Юбілейны “. Усюды было шмат моладзі . Чуўся звонкі радасна-зазыўны смех . Чуліся

пацалункі . Чырвонымі цёплымі  кропкамі ўспыхвалі ў згусцелым  змроку іскрыстыя

агеньчыкі цыгарэтаў .

  У піўбары Антон з Лявонам зноў павялі былі гаворку пра перасяленне з горада ў вёску ,

пра ўцёкі , як яны не раз казалі , з русіфікацыі ў трусіфікацыю . Кукарэка рваўся туды ,

трэба сказаць , заўсёды . Антон жа цвёрда і канчаткова  вырашыў паспрабаваць шчасця ў

правінцыі толькі сёння , пачуўшы размову Валянціны з Марынай . Толькі сёння ён

зразумеў і адчуў  , што болей не можа трываць  існаванне-калупанне ў гэтай

нявызначанасці , у цягучай аднастайнай паўсядзённасці , што  засмоктвае з галавой .

Пачаўшы пісаць раман , ён усвядоміў  сябе лісоўчыкам , адважным  вольным

непадуладным нікому, акрамя Бога , чалавекам .

  Ды аказалася , што хатка , у якую Кукарэка абяцаў завезці сябрука , нядаўна  згарэла –

падпалілі мясцовыя бамжы . І тут Даніловіч-Гоцкі ўспомніў пра хату свайго дзеда

Сцяпана .

-  Не вешай нос , браце , - ляпнуў ён Кукарэку па плячы , -  Выратуемся . Будзе ў нас Ноеў

каўчэг .

  Як ён мог забыцца пра дзедаву хату , пра керасінавую медную лямпу пад цёмнай

старадаўняй  столлю , пра полымя ў старой цёплай добрай печы ! Дзед Сцяпан даўно

памёр , памерла баба Маланка , памерлі альбо згубіліся ў жыццёвым віры магчымыя

наследнікі . Засталіся толькі ўнучка Алеся ( па-мясцоваму кажуць – унУка ) і ён , Антон .

Алесю юрысты прызналі больш “ раднейшаю “ ,  хату запісалі на яе . Вось і ўся гісторыя .

  Даніловіч-Гоцкі ніколі не прэтэндаваў на нейкае наследдзе . Ды раптам гады два таму

патэлефанавала з вёскі  стрыечная сястра Марыя , што працавала сакратаркай сельсавету .

Аказалася , унука , даведаўшыся , што Антон  зрабіўся  пісьменнікам і сваёй творчасцю

праславіў родную  вёску , адмовілася ад права ўласнасці на хату , пажадала , каб у ёй

адчынілі музей славутага земляка , гэта значыць , ягоны Антонаў музей .

-  Ды вы там , пэўна , усе  з  глузду з”ехалі ! – шчыра здзівіўся і  абурыўся  Даніловіч-

Гоцкі , - Які музей ? Хіба я памёр ? Што вы мне пры  жыцці помнік ставіце , як якому

небудзь Кім Ір Сэну ці Машэраву ?  Гэты музей патрэбен мне , як сабаку пятая нага !

Марыя , кінь глупства і не смяшы людзей !

  Але стрыечная сястрычка была яшчэ той птушкаю !

-  А чаму наша вёска , наша Захараўшчына не мае права мець свой музей ? – заверашчала

яна ў тэлефонную слухаўку , - Чым ты горшы за іншых пісьменнікаў ? Чым ты горшы за ,

- яна на хвілінку прыпынілася-задумалася , - за таго ж Аляксандра Грына ? Была ў

Феадосіі па прафсаюзнай пуцёўцы , бачыла .

-  Марыя , прызнавайся – колькі шклянак самагону з раніцы смальнула  ? – канчаткова

раз”ятрыўся Антон , - Прычым тут Грын ? Прычым тут я ? Забараняю ! Чуеш мяне ?

Забараняю !

  Ды са слухаўкі , як ярасны вясновы ручай , неслася няспынна-звонкае :

-  Старшыня райвыканкаму Мікалай Аляксандравіч згадзіўся . Мазгуй – сам Мікалай

Аляксандравіч ! Школа згадзілася . Саўгасны клуб згадзіўся . Зміцер Нямкоў ( помніш

Зміцера ? ) напісаў , вядома ж , пры маёй дапамозе , успаміны  аб тым , як гнаўся за табою

аж да Іванаўкі , калі ты ў ягоныя яблыкі залез . Знайшлі твой школьны дзённік . Троек у ім

няшмат . Так што выставім . Шукаем фатаграфіі .

-  Марыя ! – як лясны звер , завыў Антон , але супроцьлеглы бок рашуча спыніў размову .

  Думалася , што ўсё гэта першакрасавіцкі жарт , несур”ёзная  слоўная балбатня , якая ,

вядома ж , не будзе мець ніякага працягу . Даніловіч-Гоцкі забыўся  пра званок стрыечнай

сястры , як забываюць пра пазаўчарашні дожджык . Ды аднойчы Лявон Кукарэка

здзіўлена сказаў :

-  Ты , Антоне , забранзавелы класік ! Чуў  па Беларускім радыё , што ўдзячныя землякі

адкрылі твой музей . Віншую-віншую . Так недалёка і да Нобелеўкі ў галіне літаратуры .

Загадзя прымі мой заказ – калі атрымаеш Нобелеўскую прэмію , адшчыкні хоць лісток са

свайго лаўровага вянка .

  Памятаецца , тады Антон паказаў яхідзіне-сябруку кукіш . І вось зараз , калі душа

засумавала па вольнай волі , калі трывожна-радасна прызыўна  заіржаў з туманнай далечы

хутканогі лісоўчыкаў конь , успомнілася старая дзедава хата . Не музей ! Д”ябал з ім , з

музеем ! Успомнілася тое незабыўнае  жыццё , якога ўжо няма і ніколі болей не будзе , ды

якое заўсёды , нібы сонца , свеціць праз хмары часу .

  Антон быў зусім малы , можа , трох-чатырохгадовы , калі бацька ягоны Макар

Сцяпанавіч надумаўся будаваць  хату . Прадалі некуды ў другі канец раёну сваю

ранейшую халупіну ( так называў яе бацька ) , а на вызваленым котлішчы пачалі рубіць

новую . На час будавання жылі ў дзедавай хаце .

  Той час запомніўся  суровымі  снежнымі зімамі . Замятала ўвесь двор . Раніцою праз

зледзянелае вакно , адхукаўшы ў ім чысты цёплы  круглячок шкла , Антон бачыў

велізарныя сіне-белыя гурбы  з хвалістымі няроўнымі краямі . Дзед з бацькам , узяўшы ў

рукі  драўляныя шырокія шуфлі , прабівалі ў снезе сцяжынку да студні з калаўротам .

Камякі снегу ляцелі ўгору , і на сонцы ззялі , як сапраўдныя дыяменты . Расчырванелы

бацька падыходзіў да вакна , усміхаўся , глядзеў на Антона яркімі сінімі вачыма . Дзед

таксама ўсміхаўся , разгладжваючы абсыпаную ледзянымі бліскучымі крошкамі доўгую

русую бараду .

  Разам са  старэйшымі дзецьмі Антон поўзаў , як крот , у снежных сумётах . Капалі доўгія

норы , ляпілі снегавікоў , будавалі крэпасці . Хадзілі за агароды ў саўгасны сад ставіць

сілкі на зайцоў . Лавілі чырвонагрудых снегіроў , насыпаўшы зерня пад начоўкі , якія

падпіралі вярбовымі галінкамі .

  Аж дзве вярбы , тоўстыя , старыя , пачварна выгнутыя , са змаршчакаватай шэрай карой ,

раслі на дзедавым двары . Адна каля самай брамы , ахінаючы  сваім голлем браму зверху ,

другая каля плоту , які дзед адмыслова выплятаў з доўгіх гнуткіх прутоў арэшніку .

Узімку гэтыя вярбіны былі не дужа цікавыя , як бы мёртвыя , затое вясной , калі пачынала

ўнутры іх бушаваць сонечная жыццёвая сіла , яны ператвараліся ў шумлівых зялёнакосых

прыгажуняў , пад парывамі ветру пругкімі  трапятлівымі хвалямі кідалі ва ўсе бакі сваё

густое  парывістае вецце . І ў тым мітуслівым цёплым вецці добра жылося-гулялася дзятве

і птушкам .

  Малы Антон , намёрзшыся на студзёнай вуліцы , скідваў з плячэй кажушок , з ног

мокрыя буркі і хуценька залазіў на печ , на гарачую чарэнь . Там стойваўся , заціхаў у

млявым цяпле , заплюшчваў вочы , чакаў калі прыплыве сон . У асабліва моцныя маразы

зпанадворку ды і ў цёмных кутках хаты чуўся нейкі трывожны  стук , трэск . Але ён не

баяўся такіх начных гукаў . Гэта , як расказвала маці , ходзіць-блукае Ледзяны дзед ,

велізарны , сівы , з чырвоным альбо сінім носам . Замест вусоў і барады гэты таямнічы

дзед носіць бліскучыя звонкія  ледзяшы ажно да самага долу . Галава ягоная пакрыта

белым зіхоткім інеем . Ён вельмі любіць дужацца борацца з самім Сонцам , ды заўсёды

прайграе , бо не хапае сілы . Прайграўшы бітву , Ледзяны дзед ідзе на рэкі і азёры , на

балоты і сцеліць там масты . Асабліва ж раззлаваўшыся , заскоквае на страху , на самы

верх хаты ,  з усяе моцы цісне ўніз , аж трашчыць расколваецца  бярвенне .

  Пасля зімы прылятала вясна . Маленькая вузенькая рэчачка Банёха разлівалася , як мора .

Антон тады яшчэ не ведаў , што такое мора , не мог уявіць яго , ды так казалі дарослыя .

Увесь луг пакрываўся бліскучай шумлівай вадой , што пагрозліва плёхалася- падступала

да самых агародаў . Бацька залазіў на гарышча , хуценька  даставаў адтуль доўгія

востразубыя восці , узбуджана  гаварыў  Антону : “ Рыба гуляе “ і шпарка бег на рэчку .

Як можа гуляць рыба ? Ходзіць , узяўшыся пад ручкі ? Танцуе ? Гэта нельга было

зразумець , ды ўвечары бацька , стомлены , мокры і шчаслівы , вяртаўся дадому , высыпаў

з вялізнай палатнянай торбы проста на траву пад вярбою вялізных  шэразялёных

шчупакоў .

  Вось якая хата ўспомнілася Даніловічу-Гоцкаму , вось які Ноеў каўчэг . І ён вырашыў

разам з Лявонам Кукарэкам неадкладна ехаць туды . Чаму неадкладна ? А таму што якраз

тады ,  калі выходзілі з піўбару  на вечаровую вуліцу  , пазваніла на мабільнік Валянціна .

Голас быў усхваляваны , але  цвёрды .

-  Прабач , - сказала яна , - Толькі што вярнуўся Васіль . Сыну патрэбен родны бацька .

  Антон  адразу ўсё зразумеў . Ён ведаў , ён чакаў  , што такое вось-вось здарыцца . І такое

здарылася . Дамовіліся раз”ехацца ціха  ды  прыстойна . Заўтра да абеду Васіля не будзе

дома, і Даніловіч-Гоцкі можа забраць свае рэчы .

  Калі Антон выносіў апошнюю пакаванку кніжак , са школы прыбег задыханы  Віталік .

Разгублена і жалосна глянуў на Даніловіча-Гоцкага , пачырванеў , прыкусіў губу ,

бязгучна заплакаў . Вузенькія худыя плечы затрымцелі .

-  Не плач , - прыгарнуў яго да сябе Даніловіч-Гоцкі , - Ты ж мужчына . Не плач . Трохі

пацярпі , браце , а там вырасцеш , знойдзеш сваю дарогу .

  Падлетак заплакаў уголас , уваткнуўшыся белавалосай галавою ў Антонавы грудзі .

Потым слёзнымі бліскучымі вачамі зірнуў знізу ўверх , сказаў :

-  Вы не забудзеце мой адрас ? Вуліца Заслаўская , дом нумар сто адзін , другі корпус ...

-  Не забуду , - паабяцаў Даніловіч-Гоцкі і пагладзіў мяккія  хлапчуковыя валасы .

-  Як надрукуеце свой раман пра лісоўчыкаў , як выйдзе кніжка , прышліце яе мне .

-  Абавязкова прышлю . Не сумнявайся , - пацалаваў Антон Віталіка ў самую макаўку , -

Вышэй галаву , брат . Мы ж з табой лісоўчыкі . А лісоўчыкі ніколі не плачуць .

  Назаўтра на старэнькім , але яшчэ даволі цягавітым аўтамабілі Лявона Кукарэкі “ Шкода-

Фаварыт “ рванулі з Мінска ў Захараўшчыну . Сто кіламетраў на ўсход да Беразіно , а там

амаль  столькі  на поўдзень , на Клічаў . Дзень разгараўся цудоўны .

-  Будзем жыць у маім музеі . Рамантыка ! Ці мог я падумаць , што некалі буду мець свой

уласны музей ? – весела казаў Даніловіч-Гоцкі , пазіраючы з акна аўтамабіля на медна-

шэрыя сасоннікі і белыя яркія  бярэзнікі , што шпарка  праляталі ўздоўж яшчэ ціхай

ранішняй шашы .

-  Давай , заспяваем песню лісоўчыкаў , - раптам прапанаваў ён . І яны заспявалі – Антон

басам , Лявон Кукарэка фальцэтным барытонам :

Мы – лісоўчыкі ,

Злыя хлопчыкі .

З цара-бацькі здзярэм

Панталончыкі .

Нам , лісоўчыкам ,

Воля дорага .

За смаленскі лес

Гонім ворага .

Любім белы дзень ,

Ночку сінюю .

У паход ідзем

За Ліцвінію .

Горкіх слёз не лі

З самай раніцы .

Лепш віна налі

Аж тры шкляніцы .

Пацалуй  мяне .

Ў зорку вер маю .

Я памру ў сядле

З шабляй вернаю .

  Калі гэтая песня змоўкла , Кукарэка , весела падміргнуўшы  Даніловічу-Гоцкаму , выдаў ,

як кажуць , “ на гарА “  гумарыстычны куплецік :

Песня ўся . Песня ўся .

Песня скончылася .

Дзед бабе – кухталя .

Баба скорчылася .

  Засмяяліся . А дарога ляцела ды ляцела . Лясы ... Палеткі ... Вёскі ...  Масты над рэчкамі і

сумнымі  меліярацыйнымі  канавамі , у якія людзі ператварылі большасць калісьці

вясёлых  багатых  рыбаю  мясцовых  рэчак . Тых людзей называлі меліяратарамі , героямі .

Дзе сёння тыя людзі ? А рачулак няма .

  Паступова настрой у Антона пачаў псавацца . Куды ён нясецца на злом галавы ? Хто і

што чакае яго ў Захараўшчыне ? Едзе ў свой музей . Смех ! Абсурд ! Учора званіў Марыі ,

ды чамусьці не ўдалося пагаварыць з ёй . У адказ на ягоныя словы са слухаўкі вырывалася

нейкае хрыпенне ды крыкі :

-  Алё ! Алё ! Не чую ! Не чую !

  Папрасіўшы Кукарэку прытармазіць , сёння ён зноў паспрабаваў звязацца па мабільніку

са стрыечнай сястрою , але ў чарговы раз  без поспеху . “ Будзь што будзе “ , - па-

філасофску вырашыў наш герой і паглыбіўся ў зусім іншыя думкі . Ён даўно заўважыў за

сабою адну дзіўную асаблівасць . Асаблівасць гэту можна выказаць словамі даволі

вядомага музычнага гурта : “ Цягне мяне на край “ . Яго , Даніловіча-Гоцкага , чамусьці

заўсёды нейкая невядомая ўнутраная сіла цягнула , штурхала з натоўпу , з людской

гушчыні наперад , на самы край , туды ,  дзе небяспечна , няўтульна , дзе  лёгка можна

нарвацца на жорсткі сустрэчны   ўдар . Што гэта ? Генетычная запраграмаванасць ?

Смеласць ? Дурасць ? Што гэта ?

  І наогул ён , з пункту гледжання шараговага абыватля , чалавек , у якога , як кажуць у

такіх выпадках , “ не ўсе дома “ . Ён , напрыклад , не жадае ісці ў  вялікарусы , не хоча

быць часткай нечага грандыёзнага славутага вядомага ўсяму свету . А яшчэ ж Напалеон ,

Сталін і Гітлер , карсіканец , грузін і аўстрыец , з радасцю  адмовіліся ад сваіх маленькіх

радзімаў , зрабіліся заўзятымі  шавіністамі , французкім , рускім , нямецкім . Чаму ж ён ,

Даніловіч-Гоцкі , як з пісанай торбаю , носіцца з Беларуссю ? Што гэта дае яму ? Якія ,

гаворачы сённяшняй моваю , дывідэнты ? Незразумела .

  Недзе пасля абеду прыехалі нарэшце ў Захараўшчыну . Вёска не змянілася . Яе абышла

бокам сучасная мода на аграгарадкі , і таму нічога тут не будавалася , а ўсё , што было

пабудавана раней , старэла , чарнела  ды  горбілася .

  І ўсё-ткі Антон адчуў хваляванне . Як ні круці – малая радзіма . Гэтая зямля помніць

сляды ягоных дзіцячых ног .

  Асцярожна паехалі па самай старой , самай першай вуліцы Захараўшчыны , якая да

гэтага часу  была незаасфальтаваная . Машыну кідала на калдобінах . Усцяж вуліцы раслі

тоўстыя пачарнелыя ліпы . Сям-там на лавачках сядзелі людзі , без аніякай цікавасці

глядзелі на аўтамабіль з мінскім нумарам . Знаёмых твараў Антон не прыкмеціў . Усе –

чужыя . Неўзабаве павінна быць дзедава хата . Ягоны музей . Уздрыгнула сэрца .

  Тут мы , паважаны чытач , павышаем градус свайго апавядання . Тут у наш даволі

плаўны дагэтуль сюжэт рэзка ўломваюцца суровыя рэаліі жыцця .

-  Гэта музей ? – здзіўлена зірнуў на Даніловіча-Гоцкага Лявон Кукарэка .

  Тое , што яны ўбачылі , вядома ж , ні якім чынам  не магло называцца  музеем , хіба

музеем разбуранасці  ды  спустошанасці . Перад імі стаяла не хата , а толькі сцены , толькі

цёмныя старадаўнія бярвенні . Верхніх вянцоў ужо не было , і бярвенні гэтыя ўзвышаліся

над зямлёй недзе ў чалавечы рост .

-  Раскіданае гняздо , - прысвіснуў Кукарэка , заглушыўшы рухавік .

  Нейкі чалавек , рослы  , чарнавалосы , з вялікім гарбатым ці , як яго называюць , арліным

носам , мармычучы вясёлую бесклапотную песеньку , адразаў пілой-нажоўкаю ад

верхняга бервяна чурбанчык . Сыпалася сухое жоўтае пілавінне . Побач з чалавекам

стаяла невялікая двухколая цялежка , па-мясцоваму , вазок . У ёй ужо ляжала некалькі

чурбанчыкаў .

  Антон Даніловіч-Гоцкі , адчуўшы пад лыжачкай млявасць , азірнуўся па баках . З

суседняга двара , абапёршыся  вузкімі  грудзьмі на варотцы , выглядаў на вуліцу

сівашчаціністы худы дзед у зялёным брызентавым плашчы . Нешта знаёмае было ў

вобліку , і толькі . Ды сівашчаціністы пазнаў Даніловіча-Гоцкага .

-  Прыехаў , Антоська , - сказаў ён сіплаватым надтрэснутым голасам .

-  Хто гэта ?- спытаў Антон , кіўнуўшы галавою ўбок пільшчыка .

-  А Бог яго ведае . Нейкі каўказ . Мы завем яго Чурбанчык . Прыбіўся да Марыі-

сакратаркі , і ў яе жыве .

- Чурбанчык ? – Даніловіч-Гоцкі нервова хруснуў пальцамі рук .

-  Чурбанчык , - дробненька засмяяўся сівашчаціністы дзед , - Так  Іван  Паўлікаў

прыдумаў . Ну ён , гэты каўказ , па-нашаму , прабач , чурка , ды й бярвенне ў Сцяпанавай

хаце  кожны дзень пілуе . Вось таму й Чурбанчык . Амаль  кожны дзень прыходзіць сюды

і пілкаю жых ды жых . Бачыш , што ўжо зрабіў са Сцяпанавай хатай ? А каб табой чарвякі

атруціліся !

  Сівашчаціністы  злосна плюнуў сабе пад ногі , на слабаходкіх нагах паклыпаў у глыбіню

свайго двара . За ім бела-жоўтым табунком адразу пабеглі згаладалыя куры .

-  Ты хто ? – падыйшоўшы ззаду да вясёлага пільшчыка , паклаў яму руку на плячо Лявон

Кукарэка . Той вышмаргнуў з бервяна пілку , азірнуўся . У прыгожых чорна-масляністых

вачах не ўспыхнула  ні спалоху , ні здзіўлення . Гэта быў пародзісты  мужчына гадоў

трыццаці пяці – сарака , з гладкім загарэлым тварам і акуратна падстрыжанымі чорнымі

вусамі . Такія джыгіты , круці ні круці , заўсёды падабаліся ды й сёння падабаюцца

славянкам .

-  Я – Кафар , - з вялікай годнасцю адказаў джыгіт , - А ты хто ?

-  А я – гаспадар гэтай хаты , - адсланіўшы плячом Кукарэку , выступіў уперад Даніловіч-

Гоцкі , - Па якому праву ты разбураеш мой дом ?

  Кафар здзьмуў жоўтае пілавінне з вострых зубоў пілкі , шырока  ўсміхнуўся , паказаў

зубы , якія  таксама былі надзіва прыгожыя .

-  Я раблю гэта па загадзе Марыі Іосіфаўны , - весела прамовіў ён , - Яна загадала , і я

пілую . А потым калю на дробныя трэсачкі і жарю шашлік . Добры шашлік . Марыі

Іосіфаўне вельмі падабаецца .

  Усё-ткі ў канцы ён збіўся на каўказкі каларытнейшы акцэнт . Нашы героі , Антон ды

Лявон , як прафесійныя літаратары , заўсёды віталі такое  неардынарнае самавыяўленне

самых розных людзей праз каструбаватае непрыгладжанае слова , праз нязвычны

інтэлігентнаму вуху самабытны гук . Яны віталі і славутую беларускую “ трасянку “ , гэту

несмяротную народную гутарковую мову , з якой чамусьці зацята , але безпаспяхова

змагаюцца чыноўнікі ад культуры і сродкаў масавай інфармацыі . Сёння трасянка –

паўнапраўная частка беларушчыны , хочаце гэтага ці не хочаце . Без яе , жывучай

жылістай вольнай , сучасная літаратурная мова ператвараецца ў халодную дыстыляваную

ваду . Лявон Кукарэка нават вершык  напісаў :

Край мой – вятры ды маланкі .

У верасах паляны .

Сталёвым тросам трасянкі

Я да цябе прыкаваны .

  Але ў дадзеным канкрэтным  выпадку справа была не ў мове , не ў акцэнце . У дадзеным

выпадку чалавек па мянушцы Чурбанчык  весела знішчаў святое . Няхай яму загадалі ,

няхай ён не ведаў , не ўсведамляў , што  робіць , ды ён знішчаў .

-  Жарю шашлік , - жорстка перадражніў Кафара Даніловіч-Гоцкі , - А каб тваю саклю

разбіралі па каменьчыку і  пад ногі ў гразь кідалі ? Таксама б жаріў шашлік ? Пайшоў прэч

адсюль !

  Ды Чурбанчык на паверку аказаўся  прадуктам з вельмі цвёрдага , можна сказаць,

жалезнага дрэва . Ён пагрозліва да памераў ляза горскай шаблі звузіў гарачыя чорныя

вочы , ярасна зашаптаў проста ў твар Антону :

-  Мне загадала сама Марыя Іосіфаўна . Ты разумееш ? Хочаш каб я зрабіў табе секір-

башка ?

  Смуглай даланёю ён рубануў сабе па шыі .

-  Гэта ты не разумееш ! – крыкнуў Лявон Кукарэка і садануў яму  кулаком  правай рукі  ў

ніжнюю сківіцу . Чурбанчык рухнуў , як падсечаны сякерай . Спрабаваў адразу ж

ускочыць , але ногі пасля такога хвацкага ўдару былі вялаватыя , разыйшліся-вільнулі

ўбакі ,  не  паслухаліся . Ён сядзеў на зямлі , пазіраў на Кукарэку  з найвялікшым

здзіўленнем і пякучай злосцю .

-  Устань і прабач , - працягнуў яму руку Даніловіч-Гоцкі , - І болей не слухай , што скажа

табе Марыя Іосіфаўна . Я – гаспадар гэтай хаты .

  Кафар узняўся , у бойку абачліва не кінуўся , заціснуў пілу-нажоўку пад паху ,

пашыбаваў  на вёску , пэўна , да  Марыі . Антон жа абедзьвюмя рукамі абапёрся аб старыя

цёплыя бярвенні . Яны пахлі далёкім дзяцінствам . Дзе ты , дзяцінства , куды сплыло ?

Шкада , што ты ніколі не вернешся . Тады , у тых незабыўных днях , так хацелася

найхутчэй зрабіцца дарослым , узняцца на крыло , паляцець  , як вольная  птушка , у

зманліва-невядомую будучыню . Сёння ён , чалавек другой паловы жыцця , са скрухай

разумее , што палёт гэты , калі быць шчырым , аказаўся  не надта ўдалым . Дык ці варта

было пакідаць роднае гняздо ?

-  А я ведаю чаму гэты Кафар  пілуе такія кароценькія чурбанчыкі , -  кашлянуўшы ,

сказаў Лявон Кукарэка , - Не толькі для шашлыкоў . Золата шукае . Царскія мікалаеўскія

чырвонцы .

  Даніловіч-Гоцкі няўцямна паглядзеў на прыяцеля . Вось аб чым думае чалавек . Ён жа

думаў пра Марыю . Тэлефанавала , напорыста  крычала ў слухаўку пра музей , пра памяць

продкаў , і раптам , калі верыць гэтаму каўказцу , рэзка  развярнулася  на трыста

шэсцьдзесят градусаў – аддала дзедаву хату на дровы для шашлыкоў . Нечувана ! Дзіка !

Кашчунна ! Застаецца адно з двух – ці звар”яцела яна , стрыечная сястрычка , ці звар”яцеў

ён . Трэба неадкладна ісці на падворак да  Марыі і высветліць усё на месцы .

-  Успамінаеш , як на дзедаву страху лазіў ? – пачулася за спіною . Да Антона  падыйшоў

Алік Чумаковіч , былы аднакласнік , невысокі каржакаваты дзяцюк у акулярах , у

нязменнай шэрай фуражцы-васьміклінцы . Як вожык , выкаціўся ён з суседняга завулку ,

радасна падаў цёплую вузкую далонь спачатку Даніловічу-Гоцкаму , потым Кукарэку .

Пасля смерці маці жыў Алік , халасцякуючы , у  ейнай  нядаўна збудаванай хаце і быў , як

помніцца , настаўнікам працы ў мясцовай школе .

  Ён заўсёды падабаўся Антону . Шчыры . Сціплы . Прыстойны . З тых ужо вельмі рэдкіх

вясковых  інтэлігентаў , якія яшчэ чамусьці  вераць у справядлівасць і чытаюць кніжкі

беларускіх пісьменнікаў .

-  Алік , што гэта ? – спытаў Даніловіч-Гоцкі , паказваючы рукой на разбураную хату , на

знявечаныя пілой-нажоўкай бярвенні .

  Алік зняў  акуляры , пахукаў на іх , старанна працёр шкельцы вялікай  стракатай

насоўкай , зноў начапіў на пераноссе .

-  Не такія ты кніжкі пішаш , - сказаў ён .

-  А якія трэба ? – здзівіўся Антон . І Лявон Кукарэка разам з прыяцелем навастрыў вушы .

Вельмі ж важна і цікава пачуць , як глыбакадумна вяшчаюць літаратурныя крытыкі , голас

народа , голас  шараговага чытача .

-  Па мне дык твае кніжкі добрыя , глыбокія . Калі езджу ў райцэнтр , заўсёды пытаюся  ў

кнігарні . Ды нешта даўно ўжо не відаць твайго прозвішча на вокладках , - зноў пачаў

здымаць акуляры Чумаковіч , - А тут нядаўна чутка пракацілася  між мясцовага

чынавенства , што ты , наш зямляк , наша  славутасць Антон Даніловіч-Гоцкі павярнуў ,

як кажуць , не ў той стэп , уступіў не ў той творчы саюз , і наогул ты нейкі дысідэнт . Не

так і не аб тым скрыпіць тваё пяро . Вось так . Загадана ў школу нашу цябе не запрашаць і

ў раённай газетцы не друкаваць . А мясцовы народ дужа паслухмяны , верыць вярхам .

Хацелі мы ў Захараўшчыне ( і  Марыя Іосіфаўна вельмі шчыравала ) адчыніць твой музей .

Ды  , як разумееш , імпэт адразу ж знік .

-  І з-за гэтага  каўказец Кафар  пачаў рэзаць на кавалкі хату , родавае гняздо ? – не дужа

карэктна перапыніў Аліка Лявон Кукарэка , якому  не спадабалася такое песімістычнае

шматслоўе . Паэт  амаль са злосцю пазіраў на Чумаковіча .

  Ды Аліка няпроста было выбіць з раўнавагі . Працёршы , ён зноў начапіў акуляры .

-  Я казаў Марыі Іосіфаўне – давайце не  кратаць музей , няхай музей застанецца . Але яна

зрабілася сапраўднаю пантэрай . Ледзь не абдзёрла мне шчокі . “ І ты , - закрычала , - такі

ж зацяты нацмэн , як твой сябра ! Не падбухторвай людзей ! Я – сакратар сельсавету і не

дазволю на нашай тэрыторыі гніль разводзіць ! “ .

-  Нацмэн – нацыянальны мэн , нацыянальны мужчына . Што ў гэтым кепскага ? Гэта –

ганарова ! , -  усклікнуў Кукарэка .

-  Хачу схадзіць да Марыі . Дзе яна жыве ? – пачаў гарачыцца Антон .

  Стрыечная сястра жыла не ў вясковай хаце , а ў сучасным двухпавярховым катэджыку

збудаваным з белай і чырвонай цэглы . І  дах быў пакрыты не шэрым звычайным

шыферам , а эфектным цёмна-шакаладным андулінам . Участак , недзе пад дзесяць сотак ,

шчыльна  агароджваўся плотам з бліскучых лістоў бляхі . Наўкол катэджу раскошна

кучаравіўся малады дагледжаны  садок . Спадарожнікавая антэна  прагна  цэлілася  ў неба

з другога паверху .

-  Так жыве-пажывае сакратар сельсавету . Якія ж харомы ў старшыні ? – задумліва пацёр

лысіну Лявон Кукарэка .

  Даніловіч-Гоцкі рашуча націснуў на кнопку электрычнага званка . Адразу ж з двара

сярдзіта забрахаў сабака , цяжка  загрымеў ланцугом . У вакне на другім паверсе нехта

адшморгнуў зялёную фіранку , паглядзеў , і фіранка зноў зашморгнулася . Падалося , што

гэта быў Кафар .

-  Гэты Кафар у яе за каханка і за ахоўніка , - патлумачыў Алік , - Першы муж з”ехаў у

Маскву і не вярнуўся . Не звані , Антон . Не адчЫняць . Лепш пойдзем да мяне ў хату ,

перакусім , пагаворым .

  Ды Антон з халоднай ярасцю ціснуў і ціснуў на кнопку . Злосць бушавала ў ім , злосць і

вялікая крыўда . У гэтыя імгненні ён гатоў быў раструшчыць стрыечную сястру , як

раструшчваюць у лузе гнілы грыб-порхаўку . Толькі б смярдзючы шэры дым пайшоў .

  Вакно з зялёнай фіранкаю не падавала аніякіх прыкметаў жыцця , і таму  пайшлі ў

халасцяцкую хату Чумаковіча . Алік хуценька сабраў стол – пляшку гарэлкі , кіслыя

агуркі , марынаваныя маслякі , сырыя яйкі з соллю і сала .

-  Піце , жылы , пакуль жывы , - бадзёра прамовіў Кукарэка , спрытна куляючы чарку .

Даніловіч-Гоцкі з Чумаковічам таксама не адсталі . Што-што , а піць беларусы , дзякаваць

Богу , яшчэ не развучыліся .

-  Ну й як табе тут жывецца , Алік ? – разрываючы моцнымі зубамі зляжалае цвёрдае сала ,

спытаў Антон .

-  Жыву адзін  .  Сам сабе , як кажуць , гаспадзін , - адказаў расчырванелы і павесялелы  ад

выпітага Алік , - Працую ў  школе . Сяброў няма . Усе настаўнікі  заняты толькі ўрокамі

ды курамі і свіннямі на сваіх падворках .

-  А дзе ж сучасныя Лабановічы ? – засмяяўся Кукарэка .

-  Якія Лабановічы ? Удзень са свечкай не знойдзеш . Паскардзіўся дырэктару Івану

Якімавічу , што не магу ў які ўжо раз купіць у райцэнтры паштоўку на беларускай мове , а

ён мне : “ А какая разница на каком языке открытки , на русском или на белорусском ? “ .

-  І што ты адказаў Івану Якімавічу ? – яшчэ раз  чокаючыся з Алікам і Лявонам , спытаў

Даніловіч-Гоцкі .

-  Адказаў я яму так : “ Можа , чарвяку і ўсёроўна , але ты ж чалавек , ты ж настаўнік “ , -

усміхнуўся Алік .

-  Малайчына ! Малаток ! – ляпнуў сябрука па плячы Антон , - Мая школа !

  Тут неабходна заўважыць , што словы  “  мая школа “ – любімейшае крылатае выслоўе

нашага героя . Гэткім чынам ён ухваляе  правільныя , на ягоны погляд , паводзіны і ўчынкі

людзей .

  Усцешаны пахвалой Алік падоўжыў свой аповед пра мясцовае жыццё :

-  Няма ўжо нашай Захараўшчыны , Антон . Старыя перамёрлі , ляжаць на могілках .

Моладзь збегла ў гарады . Пустыня !

-  Але ж працуе школа , і ты працуеш  у гэтай школе настаўнікам . Значыць , ёсць людзі ,

ёсць дзеці ў гэтых людзей , - не зразумеў Лявон Кукарэка .

-  Набрыдзь ! – махнуў рукою Чумаковіч , - Я не пра дзяцей , не ! Я пра іхніх бацькоў .

Перакаці-поле . Хто з Таджыкістана . Хто з Херсона . Хто з Тамбова . Нават з Камчаткі

ёсць . У саўгасе працаваць не хочуць . Ім бы нешта ўкрасці , выпіць на халяву , і тады яны

шчаслівыя . Ніякая культура ім непатрэбна , асабліва наша беларуская .

-  Інтэрнацыянал , - адным ёмкім словам ахарактыразаваў Кукарэка мясцовую сітуацыю .

Ён ужо ап”янеў , а ап”яненне ягонае заўсёды было вясёлае .

-  Хочаце , песню заспяваю . Пра сябе , - прапанаваў ён і заспяваў тонкім пранізлівым

голасам :

А Лявон Лявоніху палюбіў ,

Ён ёй чаравічкі купіў .

Лявоніха , душа ласкавая ,

Чаравічкамі палясківала .

А Лявоніха , ідрыттваю маць ,

Не хадзі маю капусту ламаць .

Я ламала і ламаць буду .

Я давала і даваць буду .

-  Ну , ты й даеш , - здзівіўся Даніловіч-Гоцкі , - Пасаромеўся б у настаўніцкай хаце

агучваць такую непатрэбшчыну .

-  Народная песня . Не я яе сачыняў , - зарагатаў Кукарэка , - Але па вашых заяўках ,

спадарства , змяняю  кружэлку на больш сучасную . Праслухайце анекдот з навінак

расійскага шоў-бізнесу . Славутая спявачка Маша Распуціна перад чарговымі

прэзідэнцкімі  выбарамі змяніла свой творчы псеўданім . Зараз яна – Раша Запуціна .

-  Ой , аб”явяць цябе ў единой и неделимой  персонай нон грата , - пачаў наліваць новую

чарку Антон .

  Сядзелі за сталом амаль да світання . Алік са сваіх халасцяцкіх сховаў  некалькі разоў

прыносіў гарэлку . За гэты час да вясёлай кампаніі далучыліся яшчэ два чалавекі . Першы

зайшоў на агеньчык у Алікаву хату ягоны сусед  васьмідзесяцігадовы пенсіянер Павел

Фядчук , сівы згорблены з калісьці яркасінімі сумнымі вачыма . Усё жыццё працаваў

саўгасным фуражырам , меў у сваім распараджэнні рудую кабылку Расінку . Моцна

пасябраваў з ёю , прыкіпеў душой . Не раз прывозіла Расінка свайго п”яненькага

гаспадара , што соладка спаў , да самай хаты . І ён не шкадаваў ёй ні  аўсу , ні свежай

сакавітай канюшыны . Калі ж пастарэў , аслабеў , пайшоў на пенсію ,  адабрала  ў яго

начальства любімую кабылку . І неўзабаве зарэзалі яе на мяса , а косткі выкінулі ў лес ,

дзе іх расцягалі галодныя лісы . З таго часу стала прыкмячаць жонка Тацяна , што дзеецца

з мужам нешта няладнае . Захварэў , злёг , не спаў , глядзеў у столь ,  як ні стараўся , не

мог заснуць .  І ўсё да нечага прыслухоўваўся  , нечага як бы чакаў . Часта будзіў яе

глыбокай ноччу :

-  Таня , Таня , барджэй уставай , ідзі й адчыні вароты . Кабыла іржэ .

  І вочы блішчэлі . Або ўсхопліваўся з ложка на саменькім золку  , хуценька пачынаў

апранацца .

-  Куды ты ?

-  Пайду . Я яшчэ кабылу з лугу не прывёў .

  Наступны пастукаўся ў вакно Міша Дрэнь – мясцовы прадпрыймальнік . Не зважаючы на

сваё не надта мілагучнае прозвішча , ён зусім нядрэнны сучасны дваццацісямігадовы

чалавек , працавіты , сацыяльна актыўны , пакуль яшчэ нежанаты . Як шмат хто з

равеснікаў ,  скончыў ВНУ , ды не схацеў “ рачкаваць “ звычайным інжынерам за

звычайную зарплату і рушыў у бізнэс . Вядома , ён не Дзялендзік і не Абрамовіч , але ён –

вольная птушка . Міша – каваль , які ўласнымі рукамі і мазгамі куе шчасце для сябе і сваіх

будучых дзяцей .

  Чым толькі ён ні займаецца ! І купляе , і прадае , і вырошчвае ў самаробнай цяплічцы

грыбы-вешанкі . Нават надумаў стравусаў разводзіць , ды не вытрымалі паўднёвыя птушкі

беларускіх кліматычных умоваў . Дзень і ноч на сваёй зялёнай “ Шкодзе “ матляецца

прадпрыймальнік па раёне , залётвае ў Мінск , звоніць па мабільніку , падпісвае дамовы ,

сустракаецца з калегамі і кліентамі , б”е чалом мясцоваму банкіру , выпрошваючы

крэдыт , гаворыць то ліслівым шэптам , то ярасным крыкам з пажарнікамі , міліцыянтамі ,

санітарнымі ўрачамі , падатковымі інспектарамі ... Галава ідзе кругам , пухне .

-  Шмат капусты насцябаў , Дрэнь ? – пытаюць у яго ,  прыпыняючы на дарозе , знаёмыя

даішнікі .

-  Усю капусту зайцы паелі , - дасціпна адказвае ён , маючы на ўвазе  зялёныя

амерыканскія даляры ды  начальніка мясцовай міліцыі Зайкоўскага .

  Даішнікі смяюцца і заўсёды просяць-патрабуюць блок замежных цыгарэтаў .

  Надумаў няўседлівы Міша рабіць мэблю , крэселкі і столікі для дзіцячых садкоў .

Знайшоў у суседнім калгасе закінутую , разбураную , як Бастылія , сталоўку . Будзе

нядрэнны цашок . Вядома , усю гэту рухлядзь трэба падлатаць , пафарбаваць , правесці

новую электрыку , абагрэць ... Вось для абагрэву і купіў Дрэнь , фінансава

напружыўшыся, новенькі нямецкі кацёл “ Вісман “. Малюначак ! Траццякоўская галерэя !

Увесь жоўты , бліскучы . Працуе , як зальеш саляру , з мяккім роўным гулам , цыферблат

ярка свеціцца , стрэлкі манометру ўздрыгваюць паслухмяна і таямніча . Арыец , адным

словам !

  А як у чарговы раз ірвануў на “ Шкодзе “ да Мінску , зазваніў мабільнік і са слухаўкі

пачулася :

-  Таварыш , гаспадзін дырэктар Дрэнь ! Звоніць ваш вартаўнік Юзік Казімірэц ! Немец

паламаўся ! Ало ! Гало ! Ці чуеце вы мяне ? Фрыц аддаў канцы !

  Які немец ? Які фрыц ? Чаму паламаўся ? Ну , Казімірэц , ну , алкагольны рамантык !

  Але рамантыкі на гэты раз не было . Аказалася , адключыўся , згас , заціх , памёр

“ Вісман “ . Не падаваў аніякіх прыкметаў жыцця . Быў маўклівай металічнай гарой . На

якія кнопкі не націскай , што ні рабі – нуль , зіраў .

  У Мішы , пэўна , ад нервовага пераўзбуджэння , раптам пачаўся кашаль , ручай пацёк з

носу . Ён упаў на калені перад сваім любімым “ Вісманам “ і , не разлічваючы ні на чыю

дапамогу , сам узяўся вяртаць яго да жыцця . Намучыўся . як калгасны конь . І , перад

самай раніцай , гэта яму ўдалося . У паліве , у саляры было шмат бруду – калі злівалі

паліва , яму не далі адстояцца , і чорная каламуць забіла , закупорыла ўсе трубкі . Дрэнь

браў у рот шланг і прадзьмуваў-прадзьмуваў , адчуваючы , як у знямозе замірае-трапеча

сэрца , усе металічныя вантробы “ Вісмана “ . І кацёл ажыў , загуў , як лугавы чмель .

  Мішу зрабілася зусім блага . Узвіхурылася тэмпература . Пачаў гарэць лоб . Яму раптам

падалося , што ён ідзе па Берліне , трымаючы пад ручку бухгалтарку Лену , сваю будучую

жонку , і ўсе сустрэчныя немцы і немкі прыязна весела ім усміхаюцца , не падазраючы

нават , што яны з Беларусі . “ Чаму я не немец ? – пакутліва думае  Міша Дрэнь , - Чаму , і

я , і Лена , і дзеці , што ў нас народзяцца , павінны жыць горш , чым усе еўрапейцы ? Чаму

мы павінны зведаць больш пакутаў , чым яны ? “.

  Потым яму падалося , што ён прысутнічае на паседжанні германскага рэйстагу , і грозны

вусаты канцлер Бісмарк ( успомніліся ўсё-ткі школьныя ўрокі гісторыі Нупрэя

Кандратовіча ) лупцуе ўсіх дэпутутаў , у тым ліку , і яго , Мішу , пякучым бізуном і люта

крычыць : “ Германія , Германія вышэй за ўсё ! “. Ён лупцуе , а Мішу не страшна . Міша

ўсім целам прыціскаецца да гарачага “ Вісмана “ і натхнёна шэпча : “ У нас насмарк . У

вас Бісмарк . У вас Бісмарк . У нас насмарк “.

  Вось які малады  чалавек сеў за адзін стол з нашымі героямі , хвацка кульнуў чарку

гарэлкі , пачаў закусваць кіслым агурком .

-  Як працуецца , Міхась  ? – спытаў Даніловіч-Гоцкі .

  Дрэнь глянуў на яго звузелымі  ад стомленасці  вачыма , адказаў:

-  Раней нас вучылі так : “ Добра працуеш – калгас мацуеш “. Была пры камуністах такая

быццам бы народная прымаўка . А сёння я нават і не ведаю на каго працую і каго мацую .

Але адназначна , што мацую  не сябе . Амаль усё заробленае ідзе на падаткі . Самыя

розныя кантралёры налятаюць з усіх бакоў , як вараннё . А падатковыя інспектары !

Ніколі не забуду , як галоўны раённы падатковы інспектар , сказаў мне , важна седзячы ў

сваім начальніцкім крэсле :

-  Вы , Дрень , не состоялись , как бизнесмен .

  Я , вядома , прамоўчыў , але падумаў : “ Ты б , кабінетны кабан , на маім месцы і тыдзень

не пратрымаўся – абпісяўся б ад перанапругі  “.

-  Дык , значыць , кранты твайму бізнесу ? – са шкадаваннем спытаў Кукарэка .

-  Ды не . Я ўжо не магу  іначай . Я ўжо прывык спадзявацца не на добранькага дзядзьку ,

а толькі на самога сябе .

  Дрэнь зірнуў на наручны гадзіннік , узняўся з-за стала :

-  Пабягу я , хлопцы . Трэба трохі пакімарыць , паспаць . Заўтра ў пяць гадзін раніцы

паімчуся ў Бабруйск . Дзякуй за хлеб-соль і гарэлку .

  Разам з ім , цяжка ўздыхнуўшы , пайшоў стары Фядчук . Пэўна , зноў будзе сніцца яму

кабыла Расінка .

-  Вось такое ў нас жыццё , - як бы падвёў нейкую рысу Алік Чумаковіч , - Усё ў кучы – і

паэзія , і проза . А мы яшчэ пасядзім , пагаворым . Дужа рэдка , ды амаль ніколі ,

здараюцца  ў  мяне такія жаданыя , такія прыемныя  госці . Часам хочацца завыць

піліпаўскім ваўком .

  Сядзелі , гаварылі . Шмат пра што . Гаварылі , к прЫкладу , пра новага амерыканскага

прэзідэнта Абаму . Гэта несумненная праява дэмакратыі ў Злучаных Штатах . Эпахальная

праява . На вышэйшы пост галоўнай дзяржавы свету ўзняўся чарнаскуры  . Хто мог яшчэ

некалькі  год таму нават  падумаць пра такое ? Чорныя рабы , залупцаваныя да смерці

наглядчыкамі плантацый  бавоўны  , пэўна , водзяць на тым свеце  радасныя  карагоды ,

спяваюць велічальныя песні .  Дзядзька Том ( памятаеце гэтага вялікага чалавека з

залатым сэрцам ? )  глядзіць праз тоўшчу часу і плача ад шчасця .

  Сышліся на тым , што амерыканскія выбары  маяк для ўсёй планеты . І некалі ( чаму б не

памарыць ? ) прэзідэнтам Расіі магчыма  абяруць мусульманіна , а прэзідэнтам Беларусі –

свядомага !

  Затым размова сваімі нечаканымі хадамі-паваротамі прывяла да анекдотаў пра

бландзінак . Ясна , што анекдоты гэтыя нехта мэтанакіравана сачыняе і па завязку

напаўняе імі радыё і тэлеэфір , старонкі газетаў . Але каму патрэбна , каму  выгадна рабіць

абмежаванымі тупымі дурніцамі светлавалосых прыгажуняў , у большасці сваёй , дачок

еўрапеоіднай расы – скандынавак , якія нараджалі і нараджаюць вікінгаў ,  англічанак ,

шатландак , ірландак , датчанак , галандак, эстонак ,  паўночных немак , расіянак ,

беларусак і полек ?  Гэта зусім не так смешна , як некаму здаецца . У сутнасці , запахла

новым расізмам .

- Колькі расістаў , столькі й расісцкіх тэорый , -  сказаў Лявон Кукарэка , - У свой час

гітлераўскія прапагандысты ўзнімалі на шчыт арыйца – высокага , блакітнавокага ,

светлавалосага , мудрага , мужнага і гэтак далей , і гэтак далей . Але вось , што тады ж

пісаў ідэолаг італьянскага фашызму паэт Марынеці : “ Калі брунеты будавалі Свет ,

ваявалі , паміралі , змагаліся з прыродай , бландзіны спалі . Калі брунет упершыню

ўбачыў жанчыну , ён  прамовіў : “ Я кахаю цябе “ , а бландзін падлізліва прашаптаў :

“ Даражэнькая , ці няма ў цябе грошай ? “. Цёмныя валасы і цёмная скура – гэта Сонца .

Светлыя валасы і светлая скура – гэта Месяц . Гісторыю твораць брунеты . Жанчына ,

сястра мая , маці мая , як ты можаш любіць бландзіна ?! “

  Тут Антон Даніловіч-Гоцкі , хітра ўсміхаючыся , зірнуў на суразмоўнікаў :

-  Хана нам , хлопчыкі . Мы ж таксама крыху бландзіністыя . Ты , Алік , я , ды й Лявон ,

хоць ён лысы .

  Усе трое засмяяліся . А Лявон Кукарэка ўсклікнуў :

-  Цяпер я разумею чаму сёння такім шалёным попытам карыстаецца прадукцыя фабрык і

заводаў па вытворчасці фарбаў ! У залежнасці ад таго , хто кіруе краінай – брунет або

бландзін , можна хуценька перафарбавацца ў патрэбны колер .

-  Вып”ем за бландзінак ! – урачыста абвясціў Даніловіч-Гоцкі .

  Стоячы выпілі за прыгожых  вабных мудрых  жанчын . Усё-ткі , калі прыпомніць ,

бландзінкамі  былі найславуцейшыя з жанчынаў – Алена Прыўкрасная , Клеапатра ,

англійская каралева Вікторыя , Мэрлін Манро ...

  Ужо пачынала густа цямнець , калі Даніловіч-Гоцкі вышаў на вуліцу . Каля электрычнага

ліхтара , што гарэў  на слупе  непадалёк ад Алікавай хаты , у нейкім фантастычным

бясконцым танцы раіліся начныя мятлушкі . Кажуць , што гэта душы маленькіх памерлых

дзяцей , якіх не паспелі ахрысціць . Побач шумеў цёмны школьны парк . Дрэвы , бярозы ,

рабіны ды ліпы , былі дужа старыя , журботныя , стомленыя , як і людзі , доўгім жыццём .

У самым цэнтры  парку слаба свяцілася пад месяцам нейкае ўзвышэнне . Антон ведаў ,

што гэта славутыя Шчукінскія горы , дакладней , тое , што засталося ад іх . Калісьці ,

гадоў сорак таму , у Захараўшчыну прыехаў малады настаўнік геаграфіі Пятро Шчукін з

маладою жонкай . І першае , што ён адразу ж пачаў рабіць і чым назаўсёды ўразіў

мясцовую дзятву , быў велізарны натурны макет дзівоснай горнай краіны . Злепленыя з

гліны , умацаваныя палявымі камянямі , пафарбаваныя ў надзвычай яркія асляпляльныя

колеры , горы гэтыя здаваліся жывымі . Зіхотка бялеўся снег на стромкіх вострых

вяршынях . Сінія рэкі  змяіліся ў змроку  вузкіх глыбозных цяснінаў . Па карычневых

скалах цёк бліскучы блакітны ледавік . Чырвоны агонь пагрозліва вырываўся з кратэру

вулкана . У першыя дні паглядзець на гэты цуд  беглі  дзеці з самых аддаленых вёсак ,

збіраліся  дарослыя . Міналіся гады . Выпускнікі , пакаленне за пакаленнем , назаўсёды

пакідалі школу . Пад дажджом і снегам , пад ветрам і сонцам уся гэта прыгажосць

паступова мізарнела , разбуралася . Ды  , як нязгасны  таямнічы  агеньчык з далёкага

дзяцінства , як запаветны пароль , засталіся ў душы і ў памяці кожнага , хто калісьці

крочыў праз школьны  парк у свой клас , два словы – Шчукінскія горы .

  Даніловіч-Гоцкі ў задумлівым  утрапенні пакіраваўся да парку .

-  Ці не ты гэта , Антон ? – пачулася раптам за спіной .

  Ён уздрыгнуў , павярнуўся на голас . Сярэдняга веку сялянка з сярпом у правай руцэ , з

ношкаю свежай толькі што нажатай травы стаяла перад ім у коле  няяркага жаўтлявага

святла , што лілося з ліхтара . Твар быў дужа загарэлы ссушаны . Такімі ж загарэлымі былі

спрацаваныя рукі . Маршчынкі сетачкай клаліся каля вачэй і каля вуснаў , якія , пэўна ,

ніколі не ведалі парфумы . На вузкіх  плячах у жанчыны нязграбна тапырыўся шэры

мужчынскі пінжак з залапленымі на лакцях рукавамі . На нагах шамацелі чорныя гумовыя

боты . Сінюю хусту яна завязала на галаве шаламком . З-пад шаламка вылузваліся пасмы

русых валасоў , што пакрысе пачыналі сівець . Ва ўсёй жаночай паставе адчувалася стома

і пакорлівасць лёсу .

-  Прабачце , хто вы ? - сказаў Даніловіч-Гоцкі , прыпыняючыся .

-  Не пазнаў , - ціха ўсміхнулася жанчына , і спусціла ношку з пляча на зямлю , - Я ж Галя

Яскевічава , Галя Яскевіч .

-  Галя Яскевіч ? - Антон аж адступіўся на крок , - Гэты ты , Галя ?

-  Яна самая . Была за мУжам  -  Доўгая . Але муж спіўся , скурвіўся , і я пайшла ад яго . І

вярнула сабе дзявочае прозвішча -  Яскевіч . Вось травы схадзіла свінням нажаць , - яна

наском гумовіка лёгенька стукнула па ношцы .

- Ах , Галя , Галя , - усхвалявана загаварыў Даніловіч-Гоцкі і паклаў ёй на плячо руку , -

Ты ж паступіла , мне казалі , у Магілёўскі педінстытут , вучылася там .

-  Паступіла і вучылася . Але ўсяго толькі адзін семестр . Потым мой бацька на станцыі

Несяце трапіў пад цягнік .  Яму адрэзала абедзьве нагі . Я вярнулася ў вёску . І вось жыву .

  Антон глядзеў на сваю аднакласніцу , на былую выдатніцу і першую прыгажуню ўсёй

захараўшчынскай школы . Як бязлітасна абыйшлося з ёю жыццё ! Назаўсёды прыкавала

да вёскі і знясільваючай  вясковай працы , груба сцёрла прыгажосць з твару і фігуры , дало

ў мужы дзікага п”янтоса . А колькі крылатых мараў , колькі светлых парыванняў было ў

часы школьнага юнацтва !

-  Ты ж хацела вучыцца на актрысу , - сказаў ён .

-  Хацела быць актрысай , а зрабілася саўгаснай крысай , па-нашаму , пацуком , -

засмяялася Галя нервовым сіплаватым смехам . Гэта збянтэжыла Антона , а Галя ,

заўважыўшы ягоную збянтэжанасць , дадала яшчэ большай пякоткі і наўмыснай

вульгарнай вастрыні .

Людзі жэняцца , я . . . ца ,

А нам невашта абуцца ,

прадэкламавала яна вядомы яшчэ з камуністычных часоў вершык .

  Памаўчалі . Шумеў школьны парк . Ягоная маладая лістота спявала аб незваротным

далёкім юнацтве . Напаўразбураныя Шчукінскія горы свяціліся пад яркай поўняй , як

кавалкі срэбра . Антон з Галяю павольна пайшлі  да іх .

-  Памятаеш  наш выпускны вечар ? – казала Галя , і месячныя промні сыпаліся ёй на твар

і на плечы , - Танцавалі . Спявалі . Дырэктар саўгасу Леўчанка прапаноўваў усім класам

застацца на ферме , каб была маладзёжная камсамольская ферма . Абяцаў , што аб гэтым

напішуць ва ўсіх газетах , здымуць перадачу для тэлебачання . А сам сваю сям”ю трымаў

у Бабруйску . І дзеці ягоныя , сын і дачка , ніводнага разу не прыехалі ў нашу

Захараўшчыну .

-  Тады – маладзёжныя фермы , сёння – аграгарадкі , - Даніловіч-Гоцкі забраў з Галінай

рукі ношку з травою , - А селянін , як не быў гаспадаром на зямлі , так і сёння ніякі  не

гаспадар . Нейкі прыдатак да зямлі , нейкі інструмент . Чаму наш народ жыве так бедна ,

так некультурна ? Быў у Польшчы , дык там рольнікі , гэта значыць , сяляне маюць

добрыя гаспадаркі , трактары , аўтамабілі , самаходы , па-іхняму ,  цаглянае жытло .

Хочаш , пачытаю верш , які я напісаў пад уражаннем пабачанага ?

-  Чытай , - дазволіла Галя .

Там за Бугам , там за Бугам

Еўрапейскім аруць плугам .

Блішчыць пад сонцам Буг-рака .

Я ж – хлопчык з аграгарадка .

Там за Бугам , там за Бугам

Самаходы ходзяць цугам .

Там – “ Мерседэсы “ . Не – “ Ока “.

  Я ж – хлопчык з аграгарадка .

  Жыву я ў аграгарадку ,

  Хоць мне гібець тут неахвота .

              Падай мне , Божухна , руку

  І выцягні мяне з балота .

-  Ты заўсёды быў вельмі разумны , - спынілася каля Шчукінскіх гор Галя , - Я вучылася

амаль на адны “пяцёркі “ , ішла на залаты медаль . У цябе ж часта праскоквалі  “ тройкі “ ,

але я адчувала – шмат у чым ты разумнейшы за мяне . Не магла зразумець у чым , але

заўсёды адчувала .

-  Не перабольшвай , Галка , - паклаў ёй руку на плячо Антон .

-  А я не перабольшваю , - рэзка скінула ягоную руку Галя , і голас зноў набыў

сіплаватасць , - Так заўсёды было . Так ёсць . Вось стаіш ты перада мной – гарадскі , добра

апрануты , прыгожы , сыты і  ўпэўнены ў сабе . І што я ў параўнанні з табою ? Былінка .

Звялы палявы васілёк . Брудная няшчасная затурканая  баба . Дзярэўня . Няўдаліца .

-  Перастань , - папрасіў Даніловіч-Гоцкі .

-  Не перастану . Так было . І так будзе . Заўсёды так будзе .Качцы ніколі  не лётаць вышэй

сокала . А я была выдатніца. Я выступала на першых ролях у школьным драмгуртку . Я

была прыгажуня . Мне так казалі . Усе нашыя  хлопцы бегалі за мной . І ты бегаў . Праўда

ж , бегаў ?

-  Бегаў . Але перастань .

-  Не перастану . Тут баліць , - яна паклала руку на сэрца , - Чаму я такая нешчаслівая ?

Бязмужняя . Безабаронная . Жыву нібы ў вар”ятні . Ты – вялікі чалавек , вядомы

пісьменнік , у сталіцы прапісаны . А я ? Ведаеш , кім і дзе я працую ? Торфабрыкет на

Лойкавым балоце ў ваганеткі гружу . Пад вечар спіна робіцца як драўляная . Іду дадому , а

там двое дзетак чакаюць , халодныя і галодныя .

-  Знайшла б мужыка . З мужыком было б трохі лягчэй , - няўпэўнена параіў Даніловіч-

Гоцкі .

  Галіны вочы раптам  успыхнулі яркім нейкім драпежным святлом . Яна рэзкім рухам

сарвала з галавы шаламок . Аказалася ,  ў яе вельмі густыя , вельмі доўгія і прыгожыя

валасы . Яна матлянула імі , і яны крутнуліся русым веерам , нават хвастанулі Антона па

шчацэ .

- А мне непатрэбен , як ты кажаш , мужык , - з вялікай годнасцю сказала яна , - Мне

патрэбен чалавек . Чалавек . Каб не хадзіў  вакол мяне , як кот каля гарачага , а шанаваў

мяне , паважаў , на руках насіў . І дзяцей маіх паважаў і ахоўваў . Што глядзіш , як

пятнаццацігадовы  цнатліўчык-недатыка ? Шкадуеш ? Павучаеш ? А сам беленькі ,

чысценькі , адэкалончыкам гарадскім пахнеш .

-  Галя , супакойся , - паспрабаваў абняць яе Антон , - Усё яшчэ наладзіцца . Наперадзе

яшчэ цэлае жыццё .

-  Жыццё ўжо ззаду , - адхінулася яна ад яго , - Там – у нашай школе , у нашым класе , у

нашым драмгуртку . Там , дзе я на нашай клубнай сцэне іграла купалаўскую Паўлінку . І

ўсе апладзіравалі . Усе !  І старыя дзяды з бабкамі , і малеча , што проста на падлозе

сядзела перад сцэнаю .

  Галя звузіла вочы , прыкусіла губу , змоўкла . Убіралася ў сілу цёплая вясновая ноч .

Срэбная скібка месяца ззяла над зямлёй . Зоркі трымцелі на цёмна-сінім бязмежным шкле

нябёсаў ці то ад шчасця , ці то ад нейкай трывогі .

-  Шкадуеш , - зноў загаварыла Галя , - А ты не шкадуй . Не шкадуй мяне , пісьменнічак .

А вазьмі . Вазьмі мяне  вось тут , на Шчукінскіх гарах . На нашых з табой  Шчукінскіх

гарах . Вазьмі мяне , вясковую .  Што ? Слабо ?

  Яна прытулілася да Антона пругкімі гарачымі грудзьмі , прыпала да ягоных вуснаў

сваімі , мяккімі і салодкімі . Гэта было так нечакана і так ашаламляльна-радасна .

Даніловіч-Гоцкі адчуў ва ўсім целе звонкі п”янлівы шал крыві . Ён моцна сціснуў у

абдымках  згаладалую па пяшчоце жанчыну , пачаў цалаваць яе , гладзіць , лашчыць  і

шаптаць на вуха :

-  Ты – самая харошая . Ты – самая прыгожая . Ты – залатая Паўлінка . Павер , я не забыў

той час .

  Кудзеркі ейных валасоў шаўкавіста наліпалі яму  на вусны , збівалі блыталі дыханне , ды

ў гэтым была найвялікшая і найвастрэйшая асалода – адплываць у самую патаемную

глыбіню рэзка абуджаных пачуццяў , у пачатак пачаткаў . Там , у той глыбіні , заўсёды

пануюць  несмяротная маладосць і вечная хвалюючая прыгажосць . Там жыве вясна . Там

нараджаецца сонца .

  Яны кахаліся проста на траве , каля самага падножжа разбураных  Шчукінскіх гор . У

траве трапляліся цвёрдыя  вострыя каменьчыкі , упіваліся ў цела , але ўпіваліся небалюча .

Гэта толькі ўзбуджала .

-  Антонка , - шаптала Галя , страсна цалуючыся , - Прыехаў з юнацтва ... Вярнуўся ... Мой

прынц на белым кані ... Дзякуй табе ... Вялікі дзякуй ...

  Хацелася ўзвіцца над зямлёй , узляцець у паднеб”е , ператварыцца  ў  сонечны  прамень ,

у пякучы вогненны  метэарыт .

-  Мамка , што ты робіш тут ? – пачуўся раптам з цемры спалохана-здзіўлены дзіцячы

галасок . Маленькая дзяўчынка выглядвала з-за беластволай бярозы крокаў за дзесяць ад

Шчукінскіх гор .

  Жаночае і мужчынскае цела адразу абвялі , абціхлі ,  быццам трапілі пад ледзяны

вадаспад . Толькі сэрцы не маглі супакоіцца , усхвалявана тахкалі .

-  Мая ты Волечка ! Мая дочачка ! – усхапілася Галя , - А ты што тут робіш ?

  Агладжваючы спадніцу , яна пабегла да дзяўчынкі , нават не азірнуўшыся на Антона . Ён

навобмацак пашукаў у траве каменьчык-драбок ад Шчукінскіх гор , знайшоў , паклаў у

кішэню . Хай застанецца напамін . Хай гэтая сустрэча не забудзецца ніколі .

  Назаўтра раніцою Даніловіч-Гоцкі , Лявон Кукарэка і Алік пайшлі на захараўшчынскія

могілкі . Тут яны называюцца – магілле . Суровае пракаветнае дрыгавіцкае слова .

Карэнне ... Каменне ... Насенне ... Крылле ... Магілле ... Нямоўчная музыка стагоддзяў

гучыць у гэтым .

  Антон з Алікам паклалі на магілы сваіх бацькоў сціплыя букеты палявых кветак , схілілі

галовы , памаўчалі . Потым ціха пабрылі ў Вечнасць ...

  У самым цэнтры могілак , на тым першапачатковым участку , які калісьці быў лесам ,

стаяць-парахнеюць  дужа старыя меднастволыя хвоі . Растуць вішні-касцянкі з буйнымі

вельмі салодкімі ягадамі . Даўным-даўно , калі памірала немаўлятка , каля магілкі садзілі

вішаньку , каб дзіцячая душа магла пакаштаваць ягадак . Антон у хлапчукоўстве ніколі не

рваў іх , але некаторыя ягоныя равеснікі рвалі , елі , казалі , што надзвычай смачна .

  У цесным царстве старадаўніх забытых людзьмі магілаў , збуцвелых аброслых зялёным

мохам драўляных  крыжоў ці чырвона-іржавых жалезных , сатлелых рушнікоў , што былі

павязаны на гэтыя крыжы , паміж гусцейшых  зарасцяў крапівы і малінніку , пад  цёплае

няспыннае  дзумканне пчолаў і мух , ішла кругам галава , разбягаліся вочы , мудрэла

сэрца . “ Сёння ты – жывы , сёння ты ідзеш , дыхаеш , глядзіш , а ўжо заўтра й цябе можа

забраць усясільны тлен  “ – нашэптваў нейкі халодны ўнутраны голас .

  Тыя людзі , якія  шмат гадоў таму выкапалі тут першую магілу , не маглі , вядома , нават

уявіць , што столькі мёртвых ляжа ў гэтую зямлю . Могілкі даўно пераліліся , перацяклі

праз калісьці адведзеную ім мяжу , захапілі суседні палетак і луг . Сёння тут сапраўдны

некропаль раённага маштабу . Чамусьці менавіта ў Захараўшчыну вязуць хаваць

нябожчыкаў з самых аддаленых вёсак , здараецца , за дзесяткі кіламетраў .

  А якія тут помнікі ! Гранітныя . Мармуровыя . Бліскучыя . З залатымі пышлівымі

літарамі і , нібы жывымі , велізарнымі партрэтамі памерлых . Магілы абнесены

ўзорыстымі металічнымі агароджамі . Усюды прыгожыя лавачкі і столікі . Надзвычай

дарагія вянкі . Ахапкі яркіх  кветак , жывых і штучных .

-  Алік , тут жа калісьці было наша футбольнае поле ! – уражана ўсклікнуў Даніловіч-

Гоцкі , прыпыніўшыся  каля нейчай раскошнай магілы .

-  Было , - згадзіўся Чумаковіч , - Недзе вось тут мы змайстравалі футбольныя вароты , і

ты ў іх гуляў варатаром за нашу школьную каманду . Цябе яшчэ называлі – Яшын .

  Чым больш блукалі па могілках , тым вастрэйшае раздражненне і непрыняцце ўбачанага

выспявала ў Антонавай душы . І ён зразумеў прычыну . На помніках , велічных і зіхоткіх ,

ён не прачытаў аніводнага беларускага слова . Скрозь – расейшчына . Упэўненая ў сабе ,

ганарлівая , напорыстая і аднастайная , нібы ў вайсковай казарме . Яму , што даастатку

аддаў сваю душу беларускай літаратуры , было да болю крыўдна . Дзеля чаго тады ён

крэмзае  аповесці і вершыкі ? І наогул – дзеля чаго ён жыве ?

  Забалела галава . Раптоўна стаміліся аслабелі ногі . Ён спыніўся , глянуў наўкол . Там-

сям каля прыгожых новых магілаў завіхаліся людзі – падмяталі , фарбавалі , палівалі

кветкі . І ў патаемнай глыбіні душы нарадзілася загучала Слова .

Могілкі ...

Цень ад хвояў варушыцца

На жоўтым пяску

І на бліскучых плітах .

Могілкі ...

Месца , якое , урэшце рэшт ,

Супакоіць кожнага з нас .

Захараўшчынскія могілкі ...

Тут ляжаць мая маці з бацькам .

Тут ляжыць амаль уся мая радня .

Надпісы на новых помніках – скрозь па-расійску .

Хоць пры жыцці , я добра памятаю ,

Усе гэтыя людзі гаварылі беларускай моваю .

Хто ж адлучыў вас ад беларушчыны ?

Хто зрабіў так ,

Што беларуская мова жыве рабыняю ў сваёй жа хаце ?

Мінскае начальства ?

Раённыя чыны ?

Праваслаўны поп ,

Які  служыць Маскоўскаму Патрыярхату ?

Цень ад хвояў  варушыцца

На жоўтым пяску

І на бліскучых плітах .

Быццам паўзе нейкі жахлівы крывасмок .

Вось магіла настаўніцы беларускай мовы

Вольгі Маркаўны Гудасавай .

Надпіс ейныя дзеці адштукавалі  таксама па-расійску .

Ці не цяжка табе пад бліскучай плітою ,

Шчырая беларусачка ?

Так , ты была шчырая .

Ты заўжды навучала нас беларушчыне .

Толькі дзякуючы табе , я калісьці пачуў

Плач перапёлкі ў жыце ,

Свіст маладых шпакоў на бацькавай ліпе ,

Буслінае клекатанне .

  Стаю самотны .

Стаю з неспакойнай  узбунтаванай душою .

Хто ж супакоіць маю душу ?

ХТО ПЕРАПІША НАПІСАНАЕ ,

ВЫДЗЕЎБЛЕНАЕ Ў КАМЕНІ ?

-  Пойдзем адсюль , хлопцы , - сказаў Даніловіч-Гоцкі .

  Кукарэка з Чумаковічам глянулі на ягоны ўсхваляваны твар , моўчкі пашыбавалі за ім .

На зялёным лужку , якраз насупраць мясцовай крамы , убачылі купку моладзі , чалавек

пяць-шэсць , і між іх Кафара . Яны ляжалі ўкруг рассцеленай газеціны , пілі віно . Ужо

некалькі парожніх бутэлек блішчэла на траве . Над закускаю , кавалкамі жоўтага сала і

кіслымі агуркамі , лёталі мухі . Ніхто іх не адганяў , бо ўсім было весела – слухалі

анекдоты , якія расказваў Кафар .

-  Геня , падыйдзі сюды , - паклікаў Антон аднаго з хлапцоў .

  Той незадаволена зморшчыўся , але ўзняўся з травы , падыйшоў . Быў ён загарэлы ,

буйнавокі і доўгавалосы . На правым кулаку вытутаіравана гадзюка , што абвівае меч .

Апрануты ў старую марскую цяльняшку з дзіравымі рукавамі .

-  Ну , вось ён я , - сказаў Геня  Гудасаў , парукаўшыся з усімі , - Чаго клікаў ?

-  Што табе маці наказвала , Геня ? – сухім голасам спытаў Антон .

-  Якая маці ? – не зразумеў Геня .

-  Твая .

-  Дык яна ж памёрла .

-  Што наказвала табе твая маці Вольга Маркаўна перад смерцю ? – стрымліваючыся,

цярпліва патлумачыў Даніловіч-Гоцкі .  Гудасаў недаўменна перасмыкнуў плячыма і

азірнуўся на сваіх сябрукоў . Тыя ўжо налівалі чарговыя шклянкі .

-  А я ведаю , я чуў , што яна табе наказвала . Яна прасіла , каб ты і твая сястра , зрабілі

надпіс на ейным помніку па-беларуску . А што зрабіў ты ?

-  Ах , вунь яно што ! – нарэшце ўцяміў Геня і закрычаў :

-  Ды пайшоў , блін , на хутар ! Указчык знайшоўся ! Азабочаны , блін ! Свядомы ! Валяй

назад у свой Мінск ! Каціся адсюль ! Як хачу , так і пішу !

   Ён плюнуў пад ногі , крута павярнуўся , каб ізноў легчы каля газеціны , ды Антон схапіў

яго за каршэнь . Гудасаў , шалеючы ад гневу , ірвануўся . Затрашчала цяльняшка .

-  Пісака ! – заверашчаў Геня , -  Мы ніколі не чыталі твае кніжкі , блін ! Не бралі іх у

школьнай бібліятэцы ! Рэж мяне  на кавалкі , ды я ўсёроўна  не буду іх чытаць ! Цьфу !

-  Гніда , - ціха сказаў Антон і што ёсць моцы ўдарыў кулаком у перакошаны нянавісцю

чырвоны твар . Геня чмякнуўся  , як саламяны куль . Адразу ж ускочылі з прымятай травы

ягоныя сябрукі  . Пахістваючыся , мацюкаючыся , яны папёрлі на Даніловіча-Гоцкага .

-  Лісоўчыкі , плячо да пляча ! – весела крыкнуў Лявон Кукарэка і рэзкім магутным

аперкотам зваліў з ног Кафара . Ускіпела  бойка . Супроць Антона , Лявона і Аліка стаяла

шэсць маладзёнаў і Кафар . Але яны былі п”яныя , вялыя , і вельмі хутка разбегліся з

расквашанымі насамі . Аліку Чумаковічу зламалі акуляры . Ён апусціўся на калені , шукаў

іх у траве .

   Ад вялікага гневу і прыніжэння ( яму натаўклі ў каршэнь на вачах у маладых ! ) твар у

Кафара наліўся чырванню і сінявой . Ды гарачы , але абачлівы каўказец не  стаў

працягваць рукапашны бой , а пашыбаваў у сельсавет , дзе сакратарыла Марыя і  сядзеў

участковы міліцыянер . Пакуль шукалі і рамантавалі  Алікавы акуляры , гэта тройца ,

Кафар , Марыя і міліцыянт , з”явіліся на месцы бойкі .

-  Старшы лейтэнант Бадзёрык , - ускінуў белую абсыпаную дробнымі вяснушкамі руку да

бліскучага брыля форменнай фуражкі ўчастковы . Які толькі мадэльер прыдумаў такія

фуражкі ? Велізарныя . Седлападобныя . З непрапарцыянальна высокім верхам . Народ

кліча іх  “ вароннімі гнёздамі “.

-  Прашу ўсіх  назваць свае  прозвішчы , - строга сказаў уладальнік-носьбіт  “ варонняга

гнязда “ , - Вас , - ён зірнуў на Аліка , - я ведаю . Вы – настаўнік мясцовай школы

Чумаковіч . Якое ваша прозвішча ? – ён упрытык падступіўся да Лявона Кукарэкі ,

расшпільваючы скураную службовую планшэтку і выцягваючы з яе блакноцік .

-  Лісоўчык , - весела адказаў Кукарэка .

  Антон здзіўлена зірнуў на сябрука .

-  Ясна , - занатаваў міліцыянт у свой блакноцік , - Імя ? Імя па бацьку ?

  Чарга дайшла да Антона .

-  Ваша прозвішча ? – варухнуў бялявымі бровамі ўчастковы . Быў ён маладзенькі і ,

вядома ж , анічагусенькі  не чуў і не ведаў пра мясцовую славутасць . Так ужо павялося ,

што тутэйшы  люд і тутэйшая  школа , у адрозненне , скажам , ад прыбалтаў або тых жа

каўказцаў , чамусьці не вельмі шануюць сваіх у нечым адметных землякоў , пэўна ,

кіруючыся старадаўнім , яшчэ біблейскім правілам : “ Няма прарока ў сваёй Айчыне “.

-  Лісоўчык , -  усміхаючыся , адрапартаваў Даніловіч-Гоцкі .

-  Ясненька , - пачаў быў запісваць у блакноцік міліцыянт , ды яго перапыніла

разгневаным крыкам  Марыя :

-  Ніякі ён ні Лісоўчык ! Чмут наводзіць ! Ён – Даніловіч !  Даніловіч Антон . Беларускі

нацыяналіст . Распальвае нацыянальную варожасць .

  Ад  гэткай  навіны з галавы ўчастковага ледзь не звалілася “ варонняе гняздо “ . Ён аж

прысеў . На даручанай яму ціхай стабільнай тэрыторыі – і раптам такое ! Антон жа ,

заліўшыся смехам , сказаў Марыі :

-  Разы два стукнулі твайму таўкачу-папіхачу па фізіяноміі . Вось і ўся варожасць . Дык ён

жа моладзь спойвае . Ён нідзе не працуе , бамжуе . Ён дзедаву хату рэжа на кавалачкі , не

маючы на тое ніякага дазволу.А ты , мая шаноўная сястрычка , з”яўляючыся службовай

асобай , дапамагаеш яму , прыкрываеш яго .

-  Твая сястрычка – лясная лісічка , - разгублена прамовіла Марыя і спалохана зірнула на

старшага лейтэнанта Бадзёрыка . Той , ледзь ачуняўшы ад  пачутага слова “ нацыяналіст “,

веснаватай рукою ямчэй прыладзіў на галаве  фуражку  , зноў  запытаў у Антона , але ўжо

больш сурова :

-  Як ваша прозвішча і хто вы ?

-  Антон Макаравіч Даніловіч-Гоцкі . Беларускі пісьменнік . Ураджэнец  легендарнай вёскі

Захараўшчына , - прагучала ў адказ .

  Для ўчастковага такая навіна была , як гром у марозлівым студзені месяцы . Ён не

паверыў ёй , як не паверыў бы  ўрадавай тэлеграме-маланцы , дзе было б чорным па

беламу напісана , што яму , старшаму лейтэнанту Бадзёрыку , надаюць генеральскае

званне . Ён ажно ўспацеў і зняў сваю велізарную фуражку . Атрымліваўся нейкі канфуз .

Як кажуць – страляў у варону , а трапіў у карову .

  Антон жа , чакаючы наступнае пытанне ўчастковага , глядзеў на сваю вёску , на хаты , на

вярбіны і ліпы , на лужок ,  на газеціну з недаедкамі , да якіх ужо падбег блудлівы

жоўтабокі сабака і прагна хапаў-хапаў зубатай пашчай нечаканую ежу . Думалася пра

могілкі . Успаміналася ( у звязку з могілкамі ) , што мясцовыя людзі , жыхары

Магілёўшчыны , называюць свой абласны горад не Магілёў , а Мігілёў або Мугілёў . Чаму

так называюць ? А таму , што інстынктыўна баяцца слова – магіла .

  Думалася пра балючае .  Дакуль беларус будзе хлопчыкам для біцця ? Калісьці паэт

Уладзімір Жылка абвясціў усяму свету : “ На мапу Еўропы ступіў беларус “. І што мы

маем сёння ? Ёсць краіна , ёсць Рэспубліка Беларусь , а грамадзяне гэтай краіны не

размаўляюць па-беларуску . Чаму не размаўляюць ? А таму , што іх не вучаць мове . Не

вучаць у дзіцячых садках , у школах , у ВНУ , у войску . Усюды -  не вучаць .

  Думалася пра сябе . Таўкуць з усіх бакоў . Там , на гарачай  літаратурнай кухні ,

Чарнякевіч з  хітравата-цынічнымі  лімаўскімі  круцялямі  , тут , у Захараўшчыне ,

сястрычка Марыя з Кафарам-Чурбанчыкам . Таўкуць шмат каго . Выхоўваюць народ-

мазахіст , які з радасцю падстаўляе голы азадак пад начальніцкую лазу .

  І ў які ўжо  раз выплылі , прарэзаліся з душы радкі :

Сённяшні час маё сэрца нявеча .

Хачу вярнуцца ў сярэдневечча .

  Зараз  гэта  не было бравадаю , эфектным літаратурным вобразам . Зараз ён , дай толькі

магчымасць , махнуў бы рукой на ўсё , ускочыў у сядло і зрабіўся б лісоўчыкам ,

назаўсёды зрабіўся . А там – Бог бацька !

-  Грамадзянін паэт , - кашлянуў у кулак  участковы  Бадзёрык , больш  не задаючы аніякіх

пытанняў , бо Марыя пацвердзіла  праўдзівасць Антонавых слоў , - так , як вы  й сапраўды

наш зямляк , даволі вядомы зямляк , ( мне старэйшы брат пра вас расказваў ) затрымліваць

вас і вашых сяброў не буду . Гуляйце , адпачывайце ў родных мясцінах . Натхняйцеся ,

адным словам . Але папрашу паводзіць сябе карэктна , як і належыць сапраўднай творчай

інтэлігенцыі . З мясцоваю шпаной ісці сценка на сценку неабавязкова . Народ можа не так

вас зразумець . З вамі ж , грамадзянін  Кадыраў , - старшы лейтэнант павярнуўся да

Чурбанчыка , - будзе праведзена гутарка .

  Такім чынам , уся тройца , Антон , Лявон і Алік , атрымалі поўнае дараванне грахоў ад

мясцовай улады .

-  Што – з”ела ? – жорстка сказаў Даніловіч-Гоцкі Марыі , - Папярэджваю , каб і пальцам

не краналася дзедавай хаты . Запомні сама і скажы свайму сябруку , свайму Чурбанчыку .

Спадзяюся , навучыла яго беларускай мове .

  Марыя маўчала , як рыбіна . Толькі шчокі былі ярка-пунсовыя ды шчыльна абцягнутыя

чырвона-зялёнай кофтачкай грудзі хадзілі ходырам . Кофтачка , вядома ж , была

падабрана пад колер дзяржаўнага сцяга .

  Адразу ж Антон сазваніўся з Алесяй , фактычнай уладальніцай хаты . У кароткіх словах

апісаў ёй сітуацыю , папрасіў , каб перавезла хату , дакладней , ейныя рэшткі , сабе на

лецішча . Можна будзе збудаваць невялікі флігелёк .

  Развіталіся з Алікам , які прыкметна засумаваў . Пажадалі сябруку не вешаць нос ,

глядзець на навакольны свет з аптымізмам , шчыраваць на ніве беларускага настаўніцтва ,

сустрэць добрую дзяўчыну і ажаніцца . Калі ж з”явяцца дзеткі , то яны , Антон і Лявон , з

задавальненнем стануць хроснымі бацькамі .

  Нарэшце Кукарэка завёў сваю “ Шкоду “ , развітальна пасігналіў , і неўзабаве ад

Захараўшчыны засталіся на туманным  небасхіле толькі ліпы ды сенажныя вежы . А праз

нейкі час і яны зніклі . Антонава сэрца напоўнілася сумам . Ці давядзецца яшчэ раз

пабачыць родную вёску ? Ён не стаў паглыбляцца ў дэпрэсію . Ён разам з Лявонам

заспяваў песню барда Сяргея Сокалава-Воюша :

Ехалі лісоўчыкі .

Ехалі малойчыкі .

  І песня гэтая была найлепшымі лекамі для душы .

  У Мінску дарогі іхнія разыйшліся . Кукарэка падвёз Даніловіча-Гоцкага на вуліцу

Пляханава , дзе яшчэ за савецкім часам Саюз пісьменнікаў выдзеліў Антону сціплую

аднапакаёўку ,  пакіраваўся дадому , дзе чакала сям”я .  Дамовіліся сазвоньвацца .

  Зноў пачаліся адзінота і цішыня . Ёсць людзі , якія іх баяцца . Такім людзям здаецца ,

што іх засмоктвае нейкая халодная дрыгва , уцягвае ў сябе нейкі бязлітасны бяздонны вір .

І няма ды й не будзе ніякага паратунку . Наперадзе толькі вузкі , ледзь праціснешся ,

лабірынт , які абавязкова канчаецца смерцю . Але ж чалавек ніколі не бывае на поўніцу

адзінокім самотным . З ім , чалавекам , заўсёды Бог , нават калі чалавек гэты атэіст . З ім ,

чалавекам , ягоныя ўспаміны . І нават калі яны сурова-чорныя , заўсёды адшукаецца ў

гэтай чарнечы хоць адзіная светлая цёплая  кропля-кропелька радасці .

  Антон Даніловіч-Гоцкі , як творчая асоба , любіў адзіноту і цішыню . Але сёння было не

да пісання . Трэба было парадчыць  кнігі , што пасля пераезду рознакаляровай  кучаю

ляжалі на падлозе , падключаць і настройваць кампутар . Ён не спяшаючыся браў кнігі ,

тоўстыя і тоненькія , новыя і падзёртыя , некаторыя з аўтографамі аўтараў і прыпамінаў

дзе і пры якіх абставінах  яны былі набытыя . Кнігі для яго з самага малалецтва з”яўляліся

як бы адухоўленымі істотамі . Шкада , вельмі шкада , што цяперашняе жыццё ўзняло на

п”едэстал зусім іншыя каштоўнасці , а пісьменнікаў ператварыла  ледзь не ў ізгояў . Ужо

зрабілася звычным , што беларускую літаратуру і беларускіх пісьменнікаў , жорстка

бязлітасна крытыкуюць . ( “ Так называемые  “ пісьменнікі “ – Пётр Дзянісаў ; “ Авторы

ничтожнейших книжонок “ – Яўген Росцікаў ; “ Ведь не читают же , не читают Вас , Нил

Семенович … “ – Барыс Ляпёшка і г. д . ) Толькі лянівы не шыбне камень убок рыцараў

пяра і паперы , гэта значыць , і ўбок Даніловіча-Гоцкага . Тэлежурналісты . Дэпутуты .

Чыноўнікі . Але , як ні дзіўна , гэта не выводзіць пісьменнікаў , і ў іх ліку Антона , з

душэўнай раўнавагі . Чаму ? А таму , што ў Кнізе Кнігаў , у Бібліі , напісана : “ Напачатку

было – Слова “. Слова ! А яны , пісьменнікі , уладары і служкі гэтага самага Слова . І ,

значыцца , іхняя прафесія на тысячы й тысячы гадоў старэй , чым , скажам , прафесія

старшыні калгаса .

  З такімі думкамі Антон няспешна разбіраў кніжкі , расстаўляў  па паліцах , што самаруч

змайстраваў  уздоўж дзвюх сцен кватэры . Кніжкам ўсёроўна не хопіць месца . Некаторыя

будуць ляжаць на падваконніках , на пісьмовым стале , на падлозе . Калісьці ён не

шкадаваў грошай , купляў  усё  больш-менш вартае , што друкавалася ў мінскіх ды

маскоўскіх выдавецтвах . Сёння , на вялікі жаль , такой магчымасці няма . Выручае

сусветнае сеціва – інтэрнэт . Але кніжку , кніжку , што пахне друкарскай фарбаю і з

хвалюючым  шэлестам расчыняе свае старонкі , не заменіш анічым .

  Так прайшло два-тры дні . Пакрысе забывалася Захараўшчына . Дакладней . не тое , каб

забывалася , а мякка няспешна апускалася на самы спод душы , каб ціха  жыць там у

чаканні новай сустрэчы . Затое часцей пачалі прыпамінацца вуліца Заслаўская , Валянціна

і Віталік . Як яны там ? Ці вярнуўся з турмы Віталікаў бацька ? Калі ж вярнуўся , ці

ўспыхнулі шчасцем сынавы вочы ? Адказ на апошняе пытанне хваляваў найбольш .

  Недзе на трэці дзень патэлефанаваў Лявон Кукарэка . Гэты  няўседа , як заўсёды ,

фантануе аптымізмам і новымі самымі нечаканымі задумкамі . Цікава , чым здзівіць ён

сёння ?

-  Пішаш ? – энергічна  данеслася са слухаўкі , - Добра пішацца толькі галоднаму . А ты ,

нябось , напхаў поўную лядоўню сардэлек , каўбасся і піва . Не ? Няма за што купіць ?

Малайчына ! Не будзем рабамі страўніка . Але пераключы душу з прыземленага шэрага

быту на высокае і трагічнае . Пераключыў ? Зноў малайчына . Тады слухай . Да мяне

завітаў вельмі пашанотны госць ,  выдатны паэт і проста гарны парубак з ненькі Украйны

Мікіта Сыч . Пазнаёміліся з ім у Кіеве , на славутым  майдане , што прагрымеў на ўвесь

свет . Я туды ездзіў з нашымі хлопцамі . Дык вось сёння гэты Мікіта ( але , заўваж , не

Хрушчоў ! ) наш госць . Папрасіўся , каб звазілі яго ў Курапаты . Звозім ?

-  Вядома , звозім ! – загарэўся  Даніловіч-Гоцкі .

-  Тады вылазь на двор са сваёй нары . Я праз дзесяць хвілін буду .

  Мікіта Сыч аказаўся вясёлым прыгожым чарнавусым і чарначубым , адным словам ,

класічным запарожскім казаком . Ад ягонай моцна скроенай фігуры  нібы дыхнула

бязмежным палыновым стэпам , гарачым шчодрым сонцам , звонкім няўпынным ветрам .

Ён адразу ж абняў і пацалаваў Антона , быццам  даўно ведаў яго . Гэта было нечакана і

нязвычна , але гэта падкрэсліла шырыню і адкрытасць натуры , чуллівасць мяккай

паэтычнай паўднёвай душы .

-  Я ўпершыню ў Білорусі , - сказаў ён і радасна  ўсміхнуўся , але адразу ж пасур”ёзнеў , -

Хачу на свае вочы пабачыць Курапаты , бо шмат чуў пра іх . Пэўна , гэта , як наш Бабін

Яр . Як наш Галадамор .

  Даніловіч-Гоцкі і Кукарэка перазірнуліся . Гідам узяўся быць Лявон . Ён жа быў

кіроўцам аўтамабіля .

-  Што такое Курапаты ? – спытаўся Мікіта Сыч і нават дастаў  з  “ дыпламату “ невялічкі

блакноцік .

-  Гэта ўрочышча на ўскраіне Мінска . Вельмі хутка мы будзем там  . Вось толькі выедзем

на кальцавую дарогу , і , лічы , прыехалі , - адказаў Кукарэка .

-  А што азначае само слова – Курапаты ? Ясна , што гэта геаграфічная назва , але ж у

кожнай назве закладзены нейкі сэнс .

-  Правільна , - згадзіўся Лявон , вырульваючы на кальцавую шашу , - Курапатамі жыхары

мясцовых навакольных  вёсак называлі белыя пралескі . Увесну гэтымі раннімі кветкамі

былі ўсцяж усыпаны ўсе лясы .

-  Магчыма , такія  кветкі  нечым нагадвалі людзям чародкі птушак , белых курапатак , -

дадаў Даніловіч-Гоцкі .

-  А вось і яны , Курапаты , - ціха сказаў Лявон Кукарэка .

  “ Шкода “ з”ехала з шашы , спынілася на залітай шэрым асфальтам пляцоўцы . Тут ужо

стаяла некалькі легкавікоў і аўтобусаў . Вылезлі з машыны , пайшлі ў сасновы бор ,

задуменны , прасторны і жалобна- ўрачысты . І адразу ўбачылі КРЫЖ , высокі , магутны .

Ён нібы вырастаў з каменнай чашы . Ягоны верх быў абматаны калючым суровым

дротам . Здалёку чытаўся надпіс : “ Пакутнікам Беларусі “.

  Побач з крыжом – выява Маці  Божай Курапацкай мастака Аляксея  Марачкіна .

Жалобны твар . Сінія беларускія ( ! ) вочы . Белай хусцінкаю Маці Божая выцірае слёзы ,

што няспынным дажджом льюцца і льюцца  з вачэй . Колькі ёй яшчэ плакаць ? Пэўна ,

вечна .

  Затрымцелі сэрцы . Наструніліся нервы ў прадчуванні  нечага невымернага ,

непадуладнага часу і чалавечаму ўяўленню . Чакалі , трапечучы душой , ачышчальнага

шокавага катарсісу . І яны адбыліся – шок і катарсіс . Тое , што ўбачылі , прымусіла

спыніцца , і схіліць галовы , і на імгненне заплюшчыць вочы , быццам у іх біла

найярчэйшае святло . Сотні крыжоў усцяж дарогі і па ўсім лесе ! Цэлае войска ! Цэлая

святая маўклівая  грамада ! Гладка вычасаныя з белага моцнага дрэва , суровыя ,

прыгожыя гэтай сваёй суровасцю ,  прынесеныя сюды , у магільную курапацкую цішыню ,

людскімі рукамі , на людскіх плячах і спінах . Народны мемарыял ! Ці ёсць яшчэ такі

падобны на ўсім Божым свеце ?

  На шмат якіх крыжах – стужкі , вянкі , шыльдачкі з надпісамі . Беларуская , польская ,

габрэйская , расійская мова ...

“ Беларускім археолагам

Сяргею Дубінскаму ,

Аляксандру Кавалені ,

Аляксандру Ляўданскаму

Расстраляным 27 жніўня 1937 г .”

  “ Кішкурна Іосіф Іванавіч 1889  г.н.

вёска Рудня Плешчаніцкага р-на

расстраляны 9 студзеня 1938 г .

Кішкурна Войцех Іванавіч 1895 г.н.

Вёска Барсукі Плешчаніцкага р-на

Расстраляны 10 лістапада 1938 г.

Ахвяры бальшавіцкага тэрору

Рэабілітаваныя ў 1968 г. і 1959 г.”

“ Браты Януля Андрэевіч ( 1894 )

Іван Андрэевіч ( 1889 )

Аляксандр Андрэевіч ( 1891 )

Канстанцін Андрэевіч ( 1904 )

МІНКЕВІЧЫ

Расстраляныя бальшавікамі

7 сакавіка 1938 года ў г. Менску .

Памяць дзяцей

Унукаў , праўнукаў “

“ Цалевіч

Лявон Лявонціявіч

25.12.1920-29.01.1951.

Каваль з вёскі Дубай

Столінскага раёна

Светлая памяць

Загінуў ад рук

Расейскага НКВД

-  Цёзка , - задуменна сказаў Лявон Кукарэка . А крыжы клікалі далей – на суровую

бясконцую дарогу крыві і пакуты .

“ Рябов

Фёдор Андреевич

Березинский р-н. Маческий с.с.

дер . Березовка

род . 1889 г. расстрелян 2.3.1938 г.

Реабилитирован 2.11.1957 г.”

“ Садоўскі

Феліцыян

Францавіч

1908 – 1937 “

“ Waclaw

Sopocko

1888-1941 “

“ Беларускім

сьвятарам

ад

Архіяпіскапа

Юрыя ( Рыжага )

      БАПНЦ

Амерыканскі сусьветны

     Патрыярхат

 22.10.2002 г.

  Падыйшлі да лавачкі Біла Клінтана .

-  Што гэта ? – спытаў украінец .

-  Гэта лавачка . Самая звычайная лавачка . Можаш  нават сесці на яе , - патлумачыў Лявон

Кукарэка , - Але лепей не трэба . Пачытай , што напісана . “ Ад прэзідэнта Злучаных

Штатаў Амэрыкі народу Беларусі дзеля памяці “ . Гэта падарунак Біла Клінтана . У

адрозненне ад шмат якіх іншых прэзідэнтаў ён быў тут . Бачыш драпіны , трэшчыны і

сколы ? Гэта сляды драпежных зубоў нянавісці . Ёсць людзі , якія гатовы грызці гэты

граніт хоць зубамі , абы знішчыць лавачку . Я напісаў верш .

  Ён узвёў позірк угору , на курапацкія сосны :

Не шанцуе лавачцы Клінтана Біла .

Нечая рука яе зноў разбіла .

Грукнуў па ёй чарговы малаток .

Нехта яе на сметнік  завалок .

Ах , бедны-бедны містэр Біл ,

Хіба ты не ведаў , дэмакратыю хвалячы ,

Што на кожнага Біла знойдзецца дэбіл ,

Які ненавідзіць Білаву лавачку ?

Ты думаў ( дзе табе дэбілаў зразумець ? ) ,

Што лавачкі ставяць , каб іх з месца не краталі ,

Лавачкі ставяць , каб на іх сядзець .

Сядзець і думаць аб дэмакратыі .

Да нашых дэбілаў ты не дарос .

Дзе табе дужацца з імі ?

Загартаваў іх сібірскі мароз ,

Мазгі зрабіў ледзянымі .

Іхні вокліч любімы : “ Рота , плі !!! “

Для іх ты не станеш босам .

Яны – рыцары страху і мёрзлай саплі ,

Што ўрачыста блішчыць пад носам .

  Напрыканцы вершу імпульсіўны Мікіта Сыч пацалаваў паэта . Тэмпераментная

ўкраінская душа не магла змірыцца з  толькі што ўбачаным і пачутым . Дзікі гвалт над

чалавечай асобай , вытанчаны садысцкі здзек , калі ператвараюць нармальных разумных

людзей у тупую біямасу , а потым ва ўпор , з двух-трох крокаў , страляюць з нагана ў

патыліцу , ходзяць па крыві , па яшчэ цёплых  мазгах , якія раструшчыла , разарвала

цяжкая свінцовая куля , не ўспрыймаюцца такой тонкай душой , адвяргаюцца ёю .

- Як цэ було можна ? -  усё паўтараў Мікіта .

-  Як бачыш , можна , - сказаў Даніловіч-Гоцкі , - Вядома , хацелі схаваць канцы . Пасля

вайны кацілі ўсё на акупантаў , на немцаў , а потым ціхенька пад покрывам ночы  пачалі

некуды вывозіць чалавечыя парэшткі . Ды не ўдалося . Зянон Пазьняк і Яўген Шмыгалёў 3

чэрвеня 1988 года ў газеце “ Літаратура і мастацтва “ надрукавалі  артыкул “ Курапаты –

дарога сьмерці “. І рэха пайшло па ўсім свеце . І рэха гэтае не спыніць нікому . Людзі

панеслі сюды крыжы . Хоць , праўда , ёсць народ , і народ  шматлікі , якому ўсё гэта , як

кажуць , “ до фонаря “ . Іхняя філасофія такая : а нам усёроўна – ці мордай аб стол , ці

фэйсам аб тэйбл . Абы давалі зарплату своечасова . Але нам , я ўпэўнены , ні ў якім разе

нельга забываць Курапаты – беларускую Галгофу .

  Яны павольна ішлі па шырокай алеі абапал якой на вечнай святой варце стаялі крыжы ,

быццам застрэленыя  тут калісьці людзі , што , раскінуўшы ўбакі рукі , вырваліся нарэшце

з цёмнага нямога падзямелля . Здавалася – пільней прыгледзься , і ўбачыш на гэтых руках-

крыллях пясок і кроў .

  Заглыбіліся ў сасоннік , адшукалі зручнае сухое  месца , прыселі . Мікіта Сыч  расчыніў

свой “дыпламат “ :

-  Цэ украіньска горілка та сало з хріном .

  Налілі гарэлку ў пластмасавыя шкляначкі .

-  П”ем , не чокаючыся , - сказаў Антон , - П”ем за тых , каго тут подла забілі .

  Ціха вуркаталі аб нечым  сосны . Між іхніх высока ўзнятых над зямлёй зялёных галінаў

бачылася блакітнае неба , ярка-белыя , быццам намаляваныя школьнай крэйдаю , воблакі .

Нерэальны спакой панаваў наўкола . Здавалася , прытармазіў , а потым назусім  спыніўся

час . А , можа , час на месцы масавых гвалтоўных людскіх смерцяў і сапраўды спыняецца ,

бо няма яму ніякага сэнсу бегчы ўперад ?

  Затым узяў слова Лявон Кукарэка . Спачатку аб”явіў не тост , а тэст . Тэст на сапраўднага

беларуса :

-  А ці быў ты ў Курапатах ?

  Сёння яны , два беларусы і адзін украінец , паспяхова прайшлі , здалі гэты тэст . Ды

некалі ( яны цвёрда  верылі ў гэта ) кожны чалавек будзе лічыць сваім святым абавязкам

хоць раз пабываць тут .

-  Цяжка бачыць усё гэта , цяжка змірыцца , - зноў загаварыў Антон , - Але такія

жыццёвыя рэаліі . Асабліва ж мяне , як пісьменніка ,  засмучае інертнасць нашага народа .

Калі ўдумацца , наш народ як бы падзелены на дзве палавіны . Адна палавіна – беларусы .

Другая – суралебы . Што такое суралеб ? А вы пачытайце слова беларус наадварот .

Непрыманне анічога нацыянальнага . Ні гісторыі . Ні культуры . Ні мовы . Саўковае

жаданне жыць у Імперыі , учора – савецкай , сёння – славянскай . Яны думаюць , яны

перакананы , што там , у Імперыі , будзе смачнае халоднае піва і танная каўбаса , шмат

каўбасы . Але ж усе імперыі , урэшце рэшт , разбураюцца , ператвараюцца ў прах .

Абсалютна ўсе ! У маім разуменні , сёння ў нашым грамадстве ідзе няспынная , можа ,

часам непрыкметная на першы позірк духоўная барацьба Беларусі-Ліцвініі і Суралебіі .

Тыя , хто за Суралебію , думаюць , што яны , як кажуць , аўтаматам пераскочаць з

беларусаў у вялікаросы і атрымаюць у пажыццёвае карыстанне ўсе іхнія прывілеі . Ды

ніколі такое не адбудзецца ! Заўжды вы будзеце грамадзянамі другога гатунку ! Заўжды ! І

пры першым жа зручным выпадку вам нахабна скажуць проста ў вочы : “ А ты кто ?

Белорус . Бульба дробная , гнилая “ . Вось чаму мы шукаем і знаходзім духоўнае

апірышча ў жыцці сваіх продкаў , у  пераможнай гістарычнай бітве пад Воршай , у тых жа

лісоўчыках , славутых адважных ліцвінскіх мушкецёрах . Мне не сорамна быць сынам

маленькага ( па колькасці ! ) народа . Я здымаю капялюш перад эстонцамі , латышамі ,

ірландцамі , датчанамі ... Урэшце рэшт , народ вымяраецца не колькасцю страўнікаў .

-  Малайчына ! – пахваліў Даніловіча-Гоцкага Мікіта Сыч , - Я думаю гэтак жа сама . Я ,

як украінец , не забыў , што мая родная мова была ў Расійскай імперыі пад

найстражэйшай забаронай , што наш геній Тарас Шаўчэнка цягнуў салдацкую лямку ў

спякотнай прыкаспійскай пустыні і кожны міг мог сканаць пад шпіцрутэнамі . Калі мы

ішлі па гэтай курапацкай алеі , ты , Лявон , сказаў , што ў зямлі пад алеяю пракладзена

газавая труба ,  і што па ёй няспынна цячэ газ . Расійскі газ . Мне крыўдна , што

сённяшняя Расія аб”явіла маёй краіне як бы пастаянную газавую вайну , так мовіць ,

свяшчэнны газават . Але хай не забываюць , што ў тым газе , у той трубе праца соцень

тысяч украінцаў і беларусаў , рэпрасаваных ці тых , якія паехалі за доўгім рублём . Хай не

забываюць , што нашыя продкі , грамадзяне Вялікага Княства Літоўскага ды Рэчы

Паспалітай , маюць , калі разважыць , прамое дачыненне да іхніх нафтагазавых багаццяў .

Якое ? А ў свой час яны не пусцілі Масковію на Захад , перакрылі ёй дарогу . І як ні

лютаваў цар Іван Жахлівы падчас Лівонскай вайны , як ні вынішчаў нашы вёскі і мястэчкі

цар Аляксей Міхайлавіч Цішэйшы , яны натыкнуліся  на  нашых землях на жалезную

сцяну і вымушаны былі павярнуць свае раці , сваіх ермакоў , хабаравых і дзяжнёвых на

Ўсход , у балоцістыя лесатундры , туды ,  дзе  ў чумах жылі вандроўныя  аленеводы і дзе

былі акіяны газу і нафты . Яшчэ б  дзесяцігоддзе-другое , і туды б прыйшоў Кітай .

-  Мудра , - прыцмокнуў , паківаў галавою Лявон Кукарэка . І раптам пачуўся роспачны

жаночы крык :

-  Крыжаломы !!! Там – крыжаломы !!!

  Яны ўсхапіліся на ногі . Светлавалосая маладая жанчына , гадоў трыццаці-трыццаці пяці,

у доўгім сінім плашчы , бегла да іх , спатыкаючыся , падаючы , і паказвала рукою сабе за

спіну :

-  Крыжаломы !!!

  Між рэдкіх соснаў яны ўбачылі грузавічок з жоўтым  брызентавым верхам над кузавам .

Каля грузавічка мітусілася некалькі чалавек , мітусілася заклапочана і сур”ёзна . Быццам у

яснае надвор”е  выпаўзлі  з мурашніку мурашкі гуртом цягаць ігліцу . Ды ў гэтых у руках

была бензапіла “ Дружба “ . Вось адзін з іх рэзка тузануў , і піла пагрозліва і захлёбіста

завыла . Светлую дагэтуль цішыню разрэзала галоднае злое выццё , быццам у Курапаты

заскочыла начная воўчая гайня .

-  Ах , падонкі ! – усклікнуў  Антон Даніловіч-Гоцкі , - Надумалі спілаваць крыж ! Гадаўё !

Сволачы !

  Усе трое і следам жанчына  рынуліся да грузавічка . Білі кулакамі , нагамі . Валілі на

зямлю . І крычалі :

- Мярзота ! Вырадкі !

  Нечаканы напад агаломшыў крыжаломаў . Яны амаль не супраціўляліся . Нават кінулі на

зямлю бензапілу . У іх былі бледныя прышчаватыя твары малакроўных п”янтосаў-

запойнікаў  і наркаманаў . Яны жадалі як найхутчэй уціснуцца-уплішчыцца ў свой

аўтамабільчык і знікнуць . Ды іх хапалі за плечы , за крыссе  спартыўных штурмовак  і

лапленых пінжакоў .

-  Грыша ! Сука ! Навошта пілу аддаеш ? – дзяркатым голасам заверашчаў  , пэўна , самы

галоўны крыжалом .

  Той , каго назвалі Грышам , дробненькі шчуплы мужычок , памкнуўся падабраць  з зямлі

бензапілу , але Антон паставіў падножку ,  і ён потырч носам зашыўся ў пясок і сухую

ігліцу . Тады галоўны крыжалом выхапіў з кішэні доўгую вострую адвёртку , размашыста

пырнуў , дзеўбануў ёю Даніловічу-Гоцкаму ў спіну . Антон адразу ж асеў , абрынуўся

каля сасновага камля . Апошняе , што паспеў убачыць і пачуць – з усіх бакоў імкліва

бягуць людзі , нямала людзей , і шырока гнеўна йдзе над Курапатамі крык :

-  Бі крыжаломаў !!!  Бі святататнікаў і нячысцікаў !!!

           III

  Іван Мастоўскі , ён жа Мастадонт , з некаторага часу пачаў адчуваць ва ўсім сваім

буйнагабарытным здаровым целе нямогласць . Знікла з цела свежасць . Спачатку яму

падумалася , што гэта вынік пастаяннай  стомленасці – цэлымі днямі , як конь , цягаў

паўнюткія цялежкі макулатуры да прыёмнага пункту ( а маршрут няблізкі – з

паўкіламетра ) , падахвоціўся дапамагаць рамонтнікам жылля – грузіў і разгружаў цэглу ,

абліцовачную плітку , цяжкія чугунныя радыятарныя батарэі . Раней такая праца

здавалася лёгкаю , толькі бадзёрыла мускулатуру . “ Я здаровы , як бык “ , - любіў

пахваліцца ён у кампаніі сабутэльнікаў . А што галоўнае для нармалёвага  мужыка ?

Вядома ж , здароўе ! Каб і пяцідзесяцікілаграмовы мяшок цэменту мог , як пушынку ,

ускінуць на плячо і жанчыну ў ложку аблагодзіць , зрабіць шчаслівай .

  І вось зрабілася ягонае цела нязвыкла вялым , як бы не ягоным , як бы чужым . Быццам

падмянілі цела . Іван , адчуўшы такое , перапалохаўся . Гэта ў бесклапотнай здаровай

маладосці ўсе мы лётаем , як сокалы паднябесныя , фарсім , задзіраем адзін перад другім

нос . Мы – цэнтр Сусвету ! Мы – геніі ! Мы – суперсамцы ! Але раптам ў тлумнай

штодзённай мітульзе ці ў начной цішыні раздаецца першы трывожны свісточак , першы

званочак . Ён – нячутны , ён вельмі-вельмі слабы . І мы , звычайна , адмахваемся ад яго ,

як ад першага майскага камара , што нечакана запішчыць каля вуха . Мы зноў бяжым па

жыцці , няўтрымныя і шчаслівыя . Нам няма часу . Наперадзе – веліч  грандыёзных планаў

і спраў . Ды званочак звоніць паўторна .

  Пачуўшы такія званочкі , Мастадонт ( так называюць яго сябры , ён не злуецца , так

будзем называць яго й мы ) вырашыў у  два выходныя дні , у суботу і нядзелю ,

нічагусенькі не рабіць , адпачыць . Ён то ляжаў на канапе , чытаючы газету , то сядзеў у

мяккім крэсле і глядзеў тэлевізар . І ўсё прыслухоўваўся да свайго цела . Нават смецце не

вынес з кватэры , паслаў малодшага сына . Жонка , трэба зазначыць , здзівілася такой

нязвычнай пасіўнасці свайго звышэнергічнага мужа , такой ягонай ціхмянасці ,  але

зрабіла выгляд , што нічога не заўважыла .

-  Можа , Ваня , гарэлачкі вып”ем грамаў па сто ? – лагодна прапанавала яна , - Я й

селядзец купіла . І бульбу-фры падсмажыла .

  Але ейны Ваня ( о , найвялікшае дзіва ! ) сціпла адказаў :

-  Не хочацца .

  Два дні ён нічога не рабіў , а прыслухоўваўся да свайго цела . І са скрухаю вымушаны

быў канстатаваць , што ранейшая свежасць-бадзёрасць не вярнулася . Гэтае  адкрыццё

напалохала яго . Ён устаў з канапы , падыйшоў да вакна , з вышыні пятага паверху убачыў

гарадскую шматмашынную і шматлюдную вуліцу . Там кіпела , віравала , можна сказаць ,

бушавала жыццё . Імклівае і нястомнае . “ Значыць , я стары , я хворы “ , - з халодным

жахам падумалася яму . Гэта было , як вядро зімовай ледзяной вады на голае цела . Іван

зноў лёг на канапу , нават перастаў дыхаць . Потым пачаў ліхаманкава  мацаць свой лоб ,

свой пульс .

  Раней яго вельмі раздражнялі пажылыя людзі , асабліва вясковыя людзі , якія кожную

сваю гутарку , кожны тост закончвалі абавязковымі , як узыход і заход сонца , словамі :

-  Абы здароўе . Абы было здароўе .

  “ Няўжо няма іншых тэмаў ? – думалася яму , - Няўжо цікава , не надакучвае гаварыць

пра адно і тое ? “

  Зараз жа ён пачаў заўважаць , што й сам думае толькі аб сваім уласным здароўі . І хоча

не думаць , і прымушае сябе не думаць , ды нічога не атрымліваецца . У маладосці ,

асабліва падчас вучобы ў вайсковай вучэльні , быў заядлым спартсменам . Штанга ,

валейбол , баскетбол , футбол , бокс , плаванне , бег , лыжы ... Чым толькі не займаўся

курсант Іван Мастоўскі ! І цела было магутнае , радаснае ,  упэўненае  ў сабе . Нездарма

сябры ( жартуючы , вядома ) назвалі яго Мастадонтам .Ён быў качком , гарой

натрэніраваных мышцаў . У любой справе  не ведаў спыну , не баяўся стомы . І раптам –

такое . А яшчэ ж няма сарака . Адным словам , засумаваў Іван Мастоўскі .

  Жонка Марына адразу заўважыла змену ў паводзінах мужа . У жанчынаў на гэты конт

маецца нейкае  звышпачуццё , нейкі таямнічы ген . Больш тонкую душу даў жанчынам

Бог . Што звычайна ў такіх варунках перш-наперш  прыходзіць кабеце ў галаву ? Завёў

сабе  ненаглядны  новую пасію . Ды Марына добра ведала свайго Ваню . Не ганяўся ён за

чужымі спадніцамі , цвёрда , як цягавіты рахманы конь , ішоў аднойчы абранай сямейнай

баразной . І яна пачала , не паказваючы , вядома , выгляду , назіраць і аналізаваць .

  А на Мастадонта раптоўна наваліліся дзікая смага і сушняк у роце . Здаецца б , піў і піў

ваду , возера мог бы  выпіць . “ Гэта ад гарэлкі  , - падумаў ён , - Трэба завязваць з

беленькай , ды й з чырвоненькім заадно “ . Не адзін ужо раз пасля дзікага перапою , калі

назаўтра калацілася сэрца і абмірала душа , ён даваў сам сабе зарок – ні кроплі спіртнога ,

пачынаю новае жыццё . Але мінаў тыдзень-другі , паступова забываліся пахмельныя жахі ,

і зноў весела  цягнулася  да чаркі рука . І задзёрыстая песенька гучала :

І піць будзем .

І гуляць будзем .

А смерць прыдзе ,

Паміраць будзем .

  Ды паміраць , асабліва ў такім яшчэ маладзёвым узросце , не хацелася . І Мастадонт

патаемна ад жонкі пайшоў у раённую паліклініку . Цярпліва сядзеў у чэргах між

змучанага самымі фантастычнымі хваробамі люду , здаваў аналізы . Іхняя ўчастковая

лекарка , чарнявая мілавідная маладзічка , тварам і паставаю падобная на ўчарашнюю

школьніцу , вывучыла ягоныя аналізы ( цэлы стос пакамечаных маленькіх лісткоў ) і

вынесла катэгарычны вырак :

-  У вас цукровы дыябет другога тыпу .

-  А што гэта такое ? – не зразумеў Мастадонт .

-  Ваша кроў утрымлівае  завышаны ўзровень глюкозы , цукру . Трэба , па норме , ад трох

з паловай да шасці  адсоткаў  , нашча , з раніцы , а ў вас цэлыя дванаццаць .

-  Ад чаго ж у мяне такое  завышэнне ? – цяжка варухнуўся на каляным паліклінічным

крэселку Мастоўскі .

-  Спытайцеся ў свайго арганізму , - усміхнулася лекарка , - Вы аўтамабіліст ? Водзіце

машыну ?

-  Так .

-  Дык вы ведаеце , што для таго , каб ехаць , аўтамабілю патрэбен бензін . Наш чалавечы

арганізм , па сутнасці , таксама машына . І для таго , каб “ ехаць “, гэта значыць , рухацца ,

жыць , нам таксама патрэбна паліва . Толькі не бензін , а цукар , глюкоза .

-  Я не надта люблю дужа  салодкую гарбату і каву  , - разгублена сказаў Мастадонт . Яго ,

як уражлівага чалавека , адразу пачала гнясці думка , што ён , учарашні здаравіла , зусім

нечакана для сябе стаўся хворым чалавекам .

-  Але  вы , мяркуючы па вашых габарытах , пэўна ж , любіце шмат і ўсмак паесці . Любіце

тлустае , мучное , смажанае , вострае  , гарэлку , піва  - цярпліва пачала тлумачыць

лекарка , - У нашым арганізме маецца фермент , які называецца інсулінам . Яго

выпрацоўвае падстраўнікавая залоза , на ёй ёсць , так званыя , інсулінавыя астраўкі . Усю

ежу , якую мы спажываем за дзень , інсулін ператварае ў глюкозу , у чалавечае паліва .

Вашы інсулінавыя астраўкі знясілелі , спустошыліся і даюць у арганізм мізэрную

колькасць інсуліну . Яго катастрафічна не хапае . Вось адкуль усе праблемы .

-  Што ж мне рабіць ? – голас у Мастадонта па-дзіцячаму задрыжаў .

-  Строгая пастаянная дыэта . І цукрапаніжальныя таблеткі . І гэтак – назаўсёды .

-  Назаўсёды ? Але  гэта немагчыма ! Я магу не вытрымаць , сустрэцца з сябрамі ,

пагаманіць , выпіць і закусіць . Як жыць без такога ?

-  Прывыкайце , - сурова  прамовіла маладая лекарка , - Іншага выйсця няма . А калі вы ,

як вы кажаце , не ўяўляеце  жыцця  без выпіўкі і без закусі , у вас можа ў любы момант

развіцца дыябетычная кома .

-  Што гэта ? – пахаладнеў Мастоўскі .

-  У любы час , у любым месцы , зусім нечакана , вы можаце страціць прытомнасць і нават

памерці .

-  Ё маё ! – аж усхапіўся з крэселка Мастадонт .

-  Не палохайцеся , - усміхнулася , узнялася з-за стала і нават пагладзіла яго па магутным

плечуку лекарка , - Усё не так змрочна , як вы думаеце . Уцягнецеся ў рэжым .

Прывыкнеце . Нават гарэлачку зможаце каштаваць . Але не болей  ста грамаў за адзін

банкет . А навошта болей ? Вы вернік ?

-  Хто ? – не зразумеў Мастадонт .

-  Я пытаюся : вы веруючы чалавек ? Схадзіце ў царкву альбо ў касцёл , памаліцеся ,

паразмаўляйце з Богам . Ён пакажа дарогу і ўмацуе душу . Вернікі , мільёны людзей ва

ўсім свеце , на працягу года часта трымаюць пост . І мільёны вегетарыянцаў робяць гэтак

жа сама .  І жывуць шчасліва і радасна . Чаму б вам не зрабіцца адным з іх ?

  Лекарка навыпісвала рэцэптаў , дала стосік медыцынскіх брашурак па дыеце , і

агаломшана-разгублены Мастадонт вышаў на вуліцу з паліклінікі быццам

нованароджаным чалавекам . Жонцы вырашыў пакуль што не адкрываць таямніцу .

Марына ж  падрыхтавала мужу сюрпрыз . Яна , памеркаваўшы ,  надумала разварушыць

“ развесяліць “ Івана . Дзеля гэтага запрасіла з вёскі свайго родзіча маладога фермера

Васіля Койпіша . Койпіш быў Іванавым равеснікам , весялуном і гаваруном , хварэў , як

сам адразу ж прызнаўся з непасрэднай шчырасцю , на балбатунізм . Але ( вось дзіва ! )

гарэлку не піў .

  Сядзелі за сталом , сёрбалі гарачую гарбату ( Мастадонт ужо без цукру , што адразу ж

прыкмеціла пільная Марына ) , і Койпіш расказваў :

-  Ёсць у мяне невялікі садок у пяцьдзесят яблыняў . Выкупіў у калгаса , абгарадзіў , пачаў

даглядаць , як паложана . І дрэвы , ясная справа , запладаносілі . Іду неяк увечары ў свой

сад і бачу – на крайняй яблыні сядзіць хлапчук , натоптвае  чырвонымі яблычкамі кішэні і

запазуху . “ Што ты тут робіш ? “ – пытаю . А ён , падшыванец , не разгубіўся , адказвае :

“ Дзядзечка , адзін яблык упаў , і я хацеў павесіць яго на месца “ .

  Нельга было не засмяяцца . Узбадзёраны Койпіш павёў свой аповед далей :

-  Побач са мной атрымаў фермерскі надзел ( пяцьдзесят гектараў няўдобіцы ) Сцяпан

Каўшук , былы настаўнік . Дапяклі яго дужа шумныя школьныя дзеткі , ён плюнуў і

пайшоў у фермерства . А хлеб наш ой не салодкі ! Тузаўся , рваў жылле , карчаваў кустоўе

ды  пні . І надрукаваў у газеце аб”яву , што хоча жаніцца . Праз тры дні атрымаў ліст ад

дзяўчыны . Так і так – сама яна фермерская дачка і не супраць выйсці замуж за фермера ,

тым больш , бацька ейны гатоў даць у пасаг новы трактар . Каўшук адразу ж ірвануў на

пошту , адбіў тэлеграму : “ Тэрмінова вышліце фатаграфію трактара ! “

  Але паехаў на сваю ферму весялун Койпіш , і трэба было жыць далей . З тыдзень

Мастадонт нічога не расказваў жонцы пра хваробу . А яна , хітраванка , ведаючы ягоную

натуру , рабіла выгляд , што нічога не заўважае , што ўсё ў іхняй сям” і , як кажуць , окэй .

Соп соп Іван , ды нарэшце не вытрымаў – раскалоўся .

-  Дурненькі , - пацалавала мужа Марына , - Хіба можна ўтойваць такое ? Ты , Ваня , як

малое дзіця . Вядома , пра сваю хваробу не варта крычаць пад кожным вакном ( людзі або

не зразумеюць , або ўзрадуюцца ) , але ж мне , тваёй жонцы , ты проста абавязаны

адкрыць сваю душу і свае балячкі . Колькі мы ўжо жывем разам ? Трое дзетак гадуем .

Няўжо ты мог падумаць , што я адвярнуся ад цябе , буду папікаць цябе ў нечым ? Хвароба

прыходзіць да кожнага чалавека , кожныя дзверы адчыняе без дазволу і без запрашэння . І

я , твая жонка , што б ні здарылася ,  буду заўсёды  ісці побач з табою , ісці  да канца .

  Расчулены Іван  пусціў слязу , згроб жонку ў мядзведзевыя абдымкі . Тады ж вырашылі

ўзяць хрысціянскі шлюб у мінскім Чырвоным Касцёле . Успомнілася Мастадонту , што

паэт Антон Даніловіч-Гоцкі , які запаў ў душу пасля сустрэчы ў кафэ і хвацкай бойкі , быў

парафіянінам гэтага славутага стогадовага  касцёла . Падумалася -  такі чалавек не можа

памыляцца ,  не будзе хадзіць  абы куды .

  Як пагалоўна ўсе савецкія грамадзяне , былі Іван і Марына ў свой час  атэістамі , а рэлігія

была , вядома ж , опіумам для народу . Атэістамі былі і іхнія бацькі . Прынамсі , так усё

выглядала звонку , з фасаду , а што ў чалавека дзеецца ў душы , якія там  грукочуць

вулканы і вулканчыкі , камуністычных бонзаў не цікавіла . Народ будаваў ды будаваў

самае шчаслівае , самае прагрэсіўнае грамадства . У вельмі рэдкіх , цудам незруйнаваных

цэрквах і касцёлах былі склады ўгнаенняў і будматэрыялаў . Асабліва імпэтныя

актывісты-атэісты  пілавалі  па   вёсках  крыжы , звозілі  на трактарах  у  адну кучу і кідалі

ў вогнішча . Квітнеў гранітны інтэрнацыяналізм . Квітнела непарушная дружба народаў .

Усё шчыльней збліжаліся народы і , урэшце рэшт , так зблізіліся , што пачалі стукацца

адзін аб аднаго ілбамі і , як більярдныя шары , з трэскам  разляцеліся ў розныя бакі .

  Такім чынам , хрысціянскі шлях давялося пачынаць з нуля . Амаль месяц хадзілі Іван з

Марынаю ўвечары  ў Чырвоны Касцёл . Такіх , як яны , было чалавек трыццаць . Маладыя

і сярэдняга веку людзі . Абаяльная вельмі душэўная  пані Марыя ўводзіла іх у бязмежны

вечна квітнеючы свет , імя якому Хрысціянства . Сімвал веры ... Навука Езуса Хрыста ...

Галоўныя праўды веры ... 10 Божых прыказанняў ... Святыя Сакраманты ...

  Яны затойвалі дыханне , яны лавілі кожнае слова сваёй натхнёнай светлатварай

настаўніцы і ў думках  пераносіліся на два тысячагоддзі назад , у той незабыўны заўсёды

юны час , калі па Галілеі і Самарыі , па берагах ракі Ярдан , Галілейскага возера і

Мёртвага мора , па вуліцах і плошчах Ерузалему , пад спякотным сонцам і пад

прамяністымі начнымі зоркамі хадзіў са сваімі апосталамі Езус Хрыстус . У пакоі , дзе

ішло навучанне , аж звінела цішыня . Потым за сценамі , у глыбіні касцёлу , паступова

пачынаў нараджацца лёгкі  спакойны шум – збіраліся людзі на святую імшу . Гучаў голас

ксяндза-пробашча . Гучалі малітвы . І раптам ажываў арган . Велічныя хвалюючыя гукі

ўрачыста плылі ўверх , да нябёсаў , да Бога . Гукі гэтыя выкрасалі з душы слёзы .

Думалася аб сваіх продках , аб сваіх бацьках . Аб усіх , хто назаўжды пакінуў свет з

надзеяю на ўваскрашэнне .

  У касцёле трапяталі агеньчыкі запаленых свечак . Цэлыя раі светлых агеньчыкаў . Калі

адчыняліся цяжкія ўваходныя дзверы , і звонку ўрываўся струмень паветра , агеньчыкі

аднаімгненна рэзка ўздрыгвалі , як бы надломваліся . Здавалася , вось-вось  яны адарвуцца

ад свечак і паляцяць у нябёсы  услед за гукамі аргану .

  За  час навучання Іван Мастоўскі  усвоіў галоўную звышзадачу Касцёлу – ён , Касцёл ,

жадае людзям Спакою . Ні багацця , ні славы , ні здароўя , а менавіта Спакою . Гэтым

адвяргаюцца агрэсія і зайздрасць . Гэтым тушацца пажары войнаў .

  Кожны чалавек па прыродзе сваёй вернік , хоча ён ці не хоча . Такім яго стварыў Бог .

Чалавек павінен штодзённа і пажыццёва шукаць Бога , бо сказана : “ Знойдзеце Бога –

знойдзеце  ўсё “ .

  Хвалюючыся і духоўна ўваскрасаючы , узялі шлюб у Чырвоным Касцёле . Ксёндз-

пробашч  Уладыслаў Завальнюк , як заўсёды пранікнёны  і натхнёна-прыгожы , блаславіў

іхняе сужэнства . Іван Мастоўскі пакорліва схіляў галаву , цалаваў крыж , абменьваўся з

Марынай пярсцёнкамі  і думаў , што ў гэтым святым храме , пэўна ж , маліўся ў свой час

малады  Янка Купала .

-  Давай паедзем у вясельнае падарожжа , - прапанаваў ён пасля касцёла  жонцы .

-  Якое падарожжа ? – здзівілася Марына , - Не ведала , Ваня , што ты зрабіўся банкірам-

мільянерам . Я не магу нашкрэбсці грошай , каб  квартплату заплаціць і Стасіку чаравікі

купіць , а ты надумаў нейкае падарожжа .

-  Паедзем усёй сям”ёю ў Будслаў , у Беларускі нацыянальны санктуарый Маці Божай .

“ Аўдзі “ нашу я падрамантаваў , пафарбаваў , так што можам ірвануць хоць заўтра .

-  У Будслаў паедзем , - загарэлася жонка , - А па дарозе назад завернем на возера Нарач ,

пакупаемся . Я ні разу там не была , ды й дзеці таксама .

-  Ура !!! – закрычалі шчаслівыя ад такой навіны дзеці .

  Назаўтра  раніцой  усё сямейства Мастоўскіх пакіравалася ў шматкіламетровую

вандроўку . Узялі бутэрброды , ваду , тэрмасы з гарбатай і кавай . Сам гаспадар , чыста

паголены , прыгожа акуратна апрануты , цвёрда трымаў стырно “ Аўдзі “. Уначы яму

прысніўся нейкі заблытаны сон . Быццам усё ягонае агромністае цела ( рукі , ногі , галава ,

жывот ) складаецца з мноства бліскучых ярка-белых драбкоў цукру , і называецца ён

Рафінадны Джо . Прынамсі , так звяртаюцца да яго сустрэчныя людзі , калі ён шпацыруе

па вуліцы . Шумлівыя жорсткія  падлеткі  бягуць следам  за ім , здзекліва ўлюлюкаюць і

ўсё спрабуюць адкалупнуць ад яго хоць драбок . Адным словам , поўная бязглуздзіца і

недарэчнасць . Раптам з-за вагончыка ( нават ува сне няма ніякага паратунку ад гэтых

праклятых вагончыкаў ! ) выскоквае Чэрап , пагрозліва рагоча і дае яму , Мастадонту ,

балючую абразлівую пстрычку проста ў лоб . І ён , Мастадонт , адразу ж рассыпаецца на

драбкі .

  “ Прысніцца ж такое , - хацеў сплюнуць у аўтамабілі пры дзецях і пры жонцы  , ды

своечасова ўтрымаў сябе Іван , -  Ясна , што ўсё бярэ пачатак з пастаянных думак пра

дыябет . Але ж ім хварэюць мільёны людзей па ўсім свеце і жывуць , не паміраюць . Тым

больш , як казала лекарка , дыябет , па вялікім рахунку , не хвароба , а вобраз лад

чалавечага  жыцця  “.

  Значыць , трэба мяняць жыццё . І пачынаць неабходна са свайго імені . Як можа ён ,

хрысціянін , згаджацца з тым , што яго паўсюдна называюць Мастадонтам ? Ён – Іван

Станіслававіч Мастоўскі , а ніякі не Мастадонт . Ён – чалавек , сучасны культурны

чалавек , а не нейкае выкапнёвае страшыдла . І зноў успомніўся паэт Антон Даніловіч-

Гоцкі . Вось з кім вельмі  хацелася б зараз сустрэцца і паразмаўляць . Ды яны яшчэ

сустрэнуцца .

  Асфальтоўка тым часам бегла праз ранішнія лугі , лясы і палеткі , размашыста  ўзлётвала

на ўзгоркі , ныраючы , апускалася ў лагчынкі . Зырка і прамяніста  свяціла сонца .

Крышталёва ззяла раса . Па зялёнай сакавітай траве хадзілі пярэстыя чароды кароў . З імі

непалахліва суседзілі  чорна-белыя буслы з чырвонымі дзюбамі . Ехалі туды-сюды

веласіпедысты , у пераважнай большасці заклапочаныя вясковыя жанчыны , трактары ,

грузавікі , камбайны , школьныя аўтобусы . Вёсачкі і пасёлкі ўздоўж дарогі былі чыстыя і

прыгожыя , з дагледжанымі садамі і агародамі , з ліпамі і бярозамі , з раскошным

шматкаляроўем яркіх летніх кветак .

  Але вось і Будслаў ! Здалёку відзён магутны цудоўны касцёл , што ўрачыста і велічна

мкне ў блакітнае неба стромкімі  светлымі вежамі . Яшчэ ў 1504 годзе вялікі князь

літоўскі і польскі кароль Аляксандр сваім прывілеем падараваў паселішча Буду і 600

моргаў лесу над ракой Сэрвеч віленскаму кляштару бэрнардынцаў . Тут заўсёды не

спынялася стваральная творчая праца . У 1613 годзе тут з”яўляецца цудоўны абраз Маці

Божай . У 1649 устаноўлены славуты алтар у апсідзе . 29 ліпеня 1767 году закладзены

краевугольны камень пад велічную базыліку , якая паўстала  адным з самых грандыёзных

і прыгожых касцёлаў тагачаснай Рэчы Паспалітай . На сродкі кляштара быў пабудаваны

цагляны шпіталь для бедных , адчынілася 2-класная пачатковая школа на 40 вучняў .

Жыццё квітнела да паўстання 1863 году . Пасля падаўлення паўстання кляштарныя

карпусы аддалі царскім войскам , а напрыканцы 19 стагоддзя цалкам разбурылі  і

разабралі . Над руінамі лётаў вецер ды плакалі снягі і дажджы .

  Але Бог не забыў гэты край . 2 ліпеня 1998 году кардынал Казімір Свёнтэк каранаваў

абраз Маці Божай Будслаўскай папскімі каронамі . Дзесяткі тысяч пілігрымаў ідуць сёння

ў Будслаў , каб памаліцца перад Маці Божай Будслаўскай за свае сем” і , за свой народ .

  Аўтамабільчык Мастоўскіх прыпыніўся на плошчы перад касцёлам . Тут ужо стаяла

некалькі экскурсійных аўтобусаў . Людзі  спяшаліся  ў храм . Сонца шчодра ўсміхалася ім

і як бы запрашала на малітву .

  Уразіла , што ўсё неба над касцёлам было запоўнена птушкамі . І лёталі не галубы і не

вароны , а ластаўкі ! Хмары ластавак ! Лёгкія імклівыя грацыёзныя , яны пранізвалі

паветра , кідаліся то ўверх , то ўніз , напаўняючы сваім нямоўчным звонкім  шчэбетам

наваколле . У птушыным на першы погляд хаатычным вэрхале была радасць і прага

жыцця . Здавалася , яны вітаюць усіх тых , хто йдзе ў храм , хочуць ім сказаць нешта

патаемнае і запаветнае .

  Людзі перад уваходам у касцёл прыпыняліся , узнімалі позіркі ўгору , хрысціліся і бачылі

птушак . І кожны думаў , кожны ведаў , што гэта душы памерлых кружацца ў сонечным

небе . Яны прыляцелі сюды , каб узрадавацца і  яшчэ раз пераканацца , што не зарасла і

ніколі не зарасце дзікім  глухатраўем дарога ў Божы дом , як бы ні жадаў хтосьці . А што

такія грамадзяне , такія няўтомныя экземпляры ёсць Іван Мастоўскі на свае вочы

пераканаўся , калі разам з прыціхлай узрушанай сям”ёй вышаў з касцёлу . Якраз праз

плошчу ўбачылі нейкую будоўлю . Ужо ўзведзены падмурак ... Горы цэглы і сілікатных

блокаў ... І  шыльда , якая  ганарыста абвяшчае , што на гэтым самым месцы неўзабаве

вырасце “ Дом свободного времяпровождения “. Хто будуе ? Навошта будуе менавіта

побач з каталіцкай святыняй усёй Беларусі ?  Што гэта такое -  “ свободное

времяпровождение ? “. Танцаваць тут будуць , або слухаць лекцыі ваяўнічых атэістаў і

гуляць у даміно і шахматы ? Невядома .

  Іван Мастоўскі ў глыбокім одуме стаяў каля таямнічай будоўлі . Міма ішла жанчына ,

пэўна , з мясцовых , з цяжкой  гаспадарчай сумкаю ў руках . Зірнула на будоўлю , зірнула

на Івана , усё зразумела , сказала :

-  Не ўгамоняцца . Не супакояцца . Ім , як соль на рану , наш святы храм . Але Бога і

людзей яшчэ раз не падманеш .

  Прамовіўшы такія словы , кабета паставіла на зямлю сумку , шырока  перахрысцілася і

нізка пакланілася старадаўнім касцёльным вежам .

  Тым часам сонца прыпякала ўсё мацней . Купілі дзецям соку і лёдаў у суседняй краме ,

адчынілі дзверцы аўтамабіля , каб асвяжыць і  праветрыць салон , самі селі проста на

траву пад маладзенькай цяністай ліпкай . Калі ж зноў пачалі залазіць у “ Аўдзі “ , каб

ехаць на Нарач , а затым дадому , малы Стасік здзіўлена закрычаў :

-  Тата ! Тата ! У нашай машыне – ластаўкі ! Тры ластаўкі !

  І сапраўды – светлагрудыя птушачкі пырхалі ў салоне . Як і калі яны паспелі заляцець ?

Іван узмахнуў  рукамі , выгнаў нечаканых візіцёрак . Потым пайшоў да блакітнага  шапіка

“Белсаюздруку “ і  купіў турыстычную мапу . Калі ж вярнуўся , сеў за руль , ззаду на

самае вуха таямніча  зашаптаў Стасік :

-  Яны зноў тут .

-  Хто ?- напачатку  не зразумеў Мастоўскі .

-  Тры ластаўкі .

  Гэта ўжо пахла нейкім сюррэалізмам . Тры ластаўкі ( стаіўшыся ! ) сядзелі шчыльнай

кучачкай за падушкай задняга сядзення , як быццам ніхто іх і не  выганяў . “ Містыка “ , -

падумалася Івану , але сэрца затрапятала .

-  Што за птушаўё да нас прыбілася ? – здзіўлена прамовіла Марына і сярдзіта  крыкнула :

-  Акыш адсюль !

  Ластаўкі выпырхнулі з салону .

  Кажуць , што коні дадому бягуць хутчэй . Гэтак жа сама й аўтамабілі . Старая   “ Аўдзі “

імкліва неслася ў накірунку да Мінску . Але , як і абяцаў дзецям і жонцы Мастоўскі ,

спачатку планавалі заехаць на возера Нарач . Мільгалі абапал дарогі цудоўныя ярка

асветленыя шчодрым  летнім сонцам краявіды . Быццам золатам і срэбрам была абсыпана

зямля .

-  Чаму змоўклі , дзіцяткі-беларусяняткі ? – весела спытаў у сваіх малалетніх сыноў

Мастоўскі .

-  Прыгожа . Мы глядзім і маўчым , - у адзін голас адказалі дзеці .

  І раптам Івану  падалося , што метраў за дваццаць паперадзе аўтамашыны нізка над

шашою ляціць ластаўка , тая самая , што зусім нядаўна сядзела ў салоне .  Ён нават

матлянуў галавой , нават працёр кулаком вочы . Быць такога не можа . Гэта нейкі міраж ,

нейкая галюцынацыя . “ Кінуў піць гарэлку , пачаў цверазець , і вось да чаго давяла гэтая

цвярозасць , - паныла падумаў Мастоўскі , - Лепей піў бы ў дзень па кроплі , і нічога б не

мроілася “.

  Але ластаўка ляцела . Ён выразна бачыў яе . Імклівы пругкі камячок над шэрай гарачай

стужкай шашы . Вострыя нястомныя крыллі , што рэзалі згусцелае ад спёкі паветра , як

брытва .

  Іван скасавурыўся на сыноў і жонку – ці бачаць яны таямнічую птушку ? Пэўна ж , не

бачылі , бо ў адваротным выпадку малы Стасік абавязкова закрычаў бы і пачаў паказваць

пальцам . Значыць , яна ляціць ТОЛЬКІ ДЛЯ ЯГО , і ТОЛЬКІ ЁН патрэбен ёй . Але дзеля

чаго ? Ён ніколі не быў палахлівым чалавекам . Ён заўсёды любіў чытаць раманы густа

замешаныя на містыцы . Халадок ад такога чытання , асабліва чытання ў начныя часіны ,

калі глуха спіць твой дом , твой горад , спіць , здаецца , уся планета , быў карысным

раздражняльнікам , прымушаў думаць ,  па-іншаму глядзець на сваё і чужое жыццё ,

быццам нечакана расколваўся цвёрдакаменны  грэцкі  арэх і паказваў патаемнае нутро .

Нездарма ядро грэцкага арэху знешне так падобна на чалавечы мозг .

  Ды яшчэ большая неспадзяванка і яшчэ глыбейшае здзіўленне чакалі  Івана , калі злева і

зправа  ад “ Аўдзі “ з”явіліся дзве новыя птушкі . Гэта быў ужо своеасаблівы эскорт !

Ластаўкі , што колькі імгненняў таму  лёталі віліся над  будслаўскім  касцёлам , імчаліся

зараз разам з ягоным аўтамабілем . Веснікі бяды або веснікі радасці ? Ахоўнікі ? Ці

напамінальнікі аб нечым ? Хто яны , крылатыя дзеці неба ?

  І ён пачынаў разумець , што ўсё адбылося і адбываецца невыпадкова , і , калі

паразважаць , усё выструньваецца  ў суцэльны адзіны туга напяты  ланцуг лагічных

падзей . Сустрэча з аднакурснікам Гарткевічам і паэтам Даніловічам-Гоцкім . Бойка ў

кафэ . Сустрэча з графам Лісоўскім , нашчадкам славутага палкоўніка Аляксандра Язэпа

Лісоўскага , што стварыў лятучыя кавалерыйскія атрады лісоўчыкаў і павёў іх ваяваць-

заваёўваць  Масковію . Хвароба . Адмова ад ганебнай мянушкі “ Мастадонт “ . Паездка ў

Будслаў . Ластаўкі над касцёлам . Ластаўкі-эскорт ягонага аўтамабілю .

  Усё адбываецца невыпадкова . І ўсё гэта – толькі пачатак нейкага пакуль няяснага шляху,

які ў зусім блізкай  будучыні рэзка зменіць , пераломіць ягонае жыццё . Але што гэта за

шлях , куды ён вядзе ?

-  Нешта ты заціх , Ваня , - сказала жонка , - Сам просіш , каб гаварыла , калі едзем у

далёкую дарогу , каб не задрамаць за рулём , а сам маўчыш .

-  Што ты бачыш наперадзе ? – спытаў у  яе Мастоўскі .

-  Тое што й ты . Бачу дарогу .

-  І  ўсё ?

-  І ўсё . Дарога . Асфальт . А што яшчэ можна бачыць ? – здзівілася Марына .

-  Вось таму я й маўчу , - загадкава адказаў ёй Іван і нават хмыкнуў .

  Ён мацней сціснуў руль , пільней пачаў узірацца ў шэрае палатно дарогі , што няспынна

клалася , сцялілася пад аўтамабільныя колы . І ляцеў насустрач пругкі свежы вецер . І

ляцела паперадзе імклівая ластаўка . Іван глядзеў на яе і думаў пра таямнічыя

непадуладныя чалавечаму розуму  энергіі , якія , калі іх зусім не чакаеш , абсалютна

нічога  не ведаеш пра іх ,  прыходзяць , нібы грымучыя нябесныя навальніцы , з далёкіх

далячыняў . Пра іх ён нядаўна прачытаў у часопісе “ Наука и жизнь “.

  І паездка ў Будслаў  і вясёлае купанне ў Нарачы вельмі спадабаліся хлапчукам . Колькі

дзён размовы былі толькі пра гэтую падзею . Але пакрысе  з”яўляліся новыя справы ,

новыя неадкладныя клопаты , і жыццё зноў пабегла звычнай каляінай . Малым – дзіцячы

садок і школа , дарослым – праца . А недзе праз тыдзень пазваніў муж старэйшай Іванавай

сястры Васіль Бажкоў , хрыплым усхваляваным голасам сказаў , што Марта памірае –

нечакана спаралізавала , адняло мову , і яе паклалі ў раённую бальніцу . Вось такое яно ,

жыццё – радасць заўсёды змяняецца бядой , горам .

  Мастоўскі адразу ж паехаў у гэтую бальніцу , паехаў адзін . Быў ён нібы ў тумане . Пяць

гадоў таму ў Калінінградзе памёр ягоны брат Шурка , радыст рыбалоўнага траўлера .

Толькі-толькі загаілася душэўная рана , радзей пачаў сніцца брат , і вось новы ўдар .

Прычым удар балючэйшы , вастрэйшы , бо памірала сястра , памірала жанчына , а

жанчына і смерць – несумяшчальныя паняцці . Толькі па нейкім непаразуменні , на думку

Мастоўскага , смерць з сівой даўніны пачалі асацыяваць з воблікам жанчыны , няхай

старой , няхай агіднай са страшнай вострай касою . Тая , што дае жыццё , не можа быць

сімвалам тлену .

  Марта з мужам жыла ў невялікім цагляным доміку на ўскраіне райцэнтру . Тут яшчэ за

савецкім часам стварылі саўгас-тэхнікум , вучылі моладзь на аграномаў , заатэхнікаў ,

садоўнікаў і пчаляроў . Ды праславілася навучальная ўстанова не звышкваліфікаванасцю

сваіх выпускнікоў ( хоць кадры з ейных сценаў выходзілі даволі талковыя ) , а сваім

дырэктарам Курацапавым . Гэтага Курацапава прыслалі кіраваць сельскагаспадарчай

адукацыяй са слаўнага горада Бабруйску . У першы ж дзень  выехаў ён  аглядаць свае

ўладанні , убачыў вялізную чараду буслоў , што шукалі жабак , і закрычаў :

-  Чьи это гуси на совхозном поле ?! Непорядок ! Загнать их всех  в совхозный хлев !

  Сястра ляжала на чацвёртым паверсе бальніцы ў палаце нумар сем . Ліфту не было .

Давялося ўздымацца па крутой каменнай лесвіцы з вельмі высокімі прыступкамі , ісці па

зацемненым доўгім шырокім калідоры , дзе нязводна пахла лекамі , потым спускацца ,

потым зноў уздымацца , і вось яны - белыя дзверы з нумарам сем . Ён лёгенька таўхануў іх

рукою .

  Марта , схуднелая , рэзка пастарэлая , з катэтарам кропельніцы на правай руцэ , ляжала з

заплюшчанымі вачыма на вузкім жалезным ложку . Каля яе на цыратавай канапцы сядзела

ейная дачка Галя .

-  Дзядзя Ваня прыехаў , - гучным голасам сказала Галя .

  Сястра з цяжкасцю расплюшчыла вочы . Былі яны ад прыроды ярка-сінія нябесныя , але

цяжкая хвароба затуманіла іх , падбяліла ,  прысыпала попелам  пакуты . На самым дне

вачэй тлела разгубленасць і дзіцячая бездапаможнасць . Марта напружана глядзела на

Івана быццам нешта ўспамінаючы , быццам  молячы аб нечым і раптам заплакала .

Мастоўскі ўздрыгнуў ,  адчуў камяк болю ў грудзях , нахіліўся , узяў сестрыну руку ,

кволую , лёгкую , з чырвонымі плямкамі на бледнай скуры , пацалаваў , пачаў гладзіць .

Потым паклаў далонь ёй на лоб , гарачаваты , зрэзаны павуцінкаю маршчынак і  таксама

ўвесь у чырвоных плямках .

-  Інсультнікі заўсёды плачуць , - патлумачыла Галя .

-  Хто гэта прыехаў ? – спыталася яна ў мацеры , - Скажы , хто гэта прыехаў ?

  Марта ляжала , маўчала і плакала , неадрыўна пазіраючы на малодшага брата . Заплакаў і

ён . І успомніў ...  Ён успомніў белы зімовы дзень , сябе , малога , пяці ці шасці гадовага .

Тады ён сядзеў каля вакна іхняй хаты , бачыў заснежаны двор , заснежаныя ліпы і бярозы ,

шэрых мітуслівых вераб”ёў-сметнікаў . І раптам да акна весела падбегла Марта ,

маладзенькая , гнуткая , пунсовашчокая  , у сінім заліхвацкім берэціку на русай галаве ,

зляпіла снежку , шыбнула яе ў шыбіну . Ён аж зажмурыўся , спуджана матлянуў галавою ,

бо падалося , што халодная  снежка ляціць проста ў твар .

-  Наша Марта прыехала на канікулы , - радасна сказаў бацька .

  Сястра вучылася ў фінансавым тэхнікуме ў Гародні , вельмі хваліла гэты прыгожы

старадаўні горад , прывозіла адтуль Івану самыя  розныя падарункі . То калейдаскоп , які ,

калі яго крутанеш , паказваў дзівосныя яркія ўзоры , то сшытак з намаляваным на

вокладцы мудрым  барадатым летапісцам , то каляровыя алоўкі .

  “ Не памірай , сястра , - глытаючы слёзы , гладзячы Марце рукі і шчокі ,  у думках прасіў

умольваў Мастоўскі , - Не памірай , маё залатое незабыўнае маленства . Ты такая добрая

мілая прыгожая . Ты , як вясновая птушачка , што звонка шчабятала і шчабятала ў нашай

хаце . Ты ніколі не крыўдзіла мяне , заўсёды абараняла . Ты ляжыш перада мной хворая

старая разбітая жорсткім інсультам , ты горка плачаш , а я ўсёроўна бачу тую

маладзенькую вясёлую чыстую дзяўчынку ў сінім берэціку . Не памірай , мая дарагая

сястра “ .

  Раённыя ўрачы , большасць з якіх Іван асабіста ведаў , паабяцалі зрабіць усё магчымае і

немагчымае , але выратаваць Марту . З такой надзеяю ён  паехаў назад у Мінск  і

адчуваў , што перарадзіўся душою , стаўся зусім іншым чалавекам . Па-першае ,  кінуў

сваю , як ён называў , халтуру-макулатуру , і ўладкаваўся менеджэрам па гандлю бытавой

тэхнікай у салідную замежную фірму , прадстаўніцтва якой нядаўна адчынілася ў Мінску .

На сцяне свайго вагончыка  павесіў вялізны напісаны каляровымі фламастарамі плакат .

Вось што чыталася на тым плакаце : “ Паважанае спадарства ! Усе , каго я ведаю ,  і хто

ведае мяне ! Аб”яўляю , што з сённяшняга дня ( указвалася дата ) перастаю займацца

кардонам , шклом , металам , пластыкам і г. д. З сённяшняга дня ўсё гэта – ваш бізнэс .

Роўна праз тры дні з”язджаю з вагончыка . Кожны , каму я што-небудзь вінен , можа на

працягу гэтых трох дзён  у любы час сутак прыйсці да мяне , і мы памяркоўна і палюбоўна

вырашым усе нашы праблемы .”

  А ўнізе гэтага дзіўнага плаката была прыпіска чырвоным яркім фламастарам : “ З гэтага

часу вельмі прашу ўсіх не называць мяне Мастадонтам . Я па пашпарце -  Іван

Станіслававіч Мастоўскі . Можна называць мяне Іванам , можна проста – Ванем . Але не

Мастадонтам , бо мастадонты даўно ўжо вымерлі “.

  Самы розны навакольны люд паплыў  у  вагончык . З”яўляліся надзвычай  маляўнічыя

экземпляры , што , пэўна , павылазілі на белы свет з цёмных падвалаў і каналізацыйных

люкаў . Яны жмурыліся ад сонца , абтрасалі з пакамечаных шэрых халатаў і камбінезонаў

пыл , крошкі вугалю , драўняныя трэсачкі , сцябліны травы , агрубелымі  непаслухмянымі

пальцамі агладжвалі зблытаныя шавялюры і бароды , але ў ганарыстых позірках віравала

прэтэнзія на шляхетнасць .

  З кожным з візіцёраў Мастоўскі меў карэктную канструктыўную размову . Часам

выцягваў з кішэні тоўсты карычневы партаманет , і  беларускія рублі , а калі-нікалі  нават

даляры і еўра , знаходзілі новага радаснага гаспадара . Усе былі задаволеныя і называлі

Мастоўскага выключна Іванам Станіслававічам .

  Ён жа , калі сыходзілі госці , садзіўся за зялёны пластмасавы столік  у сваім вагончыку ,

падпіраў галаву рукамі , задумліва глядзеў  у вакенца . Ён думаў пра Марту . А яшчэ яму

хацелася , каб прыляцела ластаўка . Вечаровыя сонечныя праменні , ужо аслабелыя і не

надта яркія , прабіваліся праз маленькія шыбкі ў вагончык , клаліся рознакаляровым

сяйвом на столік . “ Прыляці . Стукні ў вакенца  “ , - прасіў ён ластаўку . Ды яна не

прылятала .

  Яшчэ ж вельмі хацелася Івану Мастоўскаму , каб завітаў да яго Вітаўт Гарткевіч і

(найлепей ! ) завітаў разам з Антонам Даніловічам-Гоцкім . Не павінна разлучыць іх ,

траіх , жыццё , не павінна , бо вышэйшая наканаванасць была ў іхняй сустрэчы . У гэтым

Іван быў цвёрда ўпэўнены . Пасля таго , як ён прыняў святы хрост , пачаў хадзіць на

нядзельную імшу ў касцёл , як бы рассунуліся і  пашырыліся далягляды ягонага жыцця ,

абвастрыўся зрок , умацавалася ўскрылілася душа . Жыццё зрабілася больш таямніча-

прывабным і  ў той жа час больш прадказальным . “ Мы неўзабаве сустрэнемся “ , - казаў

унутраны голас , - І яшчэ заспяваем песню лісоўчыкаў “.

  Калі мінуліся тры дні , Іван Мастоўскі няспешна  зачыніў вагончык , зняў плакат ,

згарнуў яго ў трубачку і пайшоў да станцыі метро , каб ехаць дадому . Скончыўся яшчэ

адзін адрэзак  ягонага жыцця . Бывай назаўжды , вагончык .

  На вуліцы змяркалася . Праз сквер ярка ззялі агні піўбару . Там тоўпіўся вясёлы гаманкі

люд . Але Івана зусім не вабіла , не цягнула туды . Ён нават дзівіўся сам сабе – як мог ,

яшчэ з паўмесяца таму , бегчы , нібы сабачка , на першы ж свіст сваіх  п”яненькіх

сябрукоў ?  “Сухая лыжка рот дзярэ ! “ , - крычалі п”янтосы і шумнай гурбою пёрлі ў

піўны бар , каб там да самай раніцы прамочваць вогненнай вадой горла . І між іх , у самым

іхнім цясноцці , быў , вядома ж , Ваня Мастоўскі .

  Сёння ж ён глядзіць на сябе , ранейшага , як бы збоку . І гэтак жа сама глядзіць на сваіх

былых аднашкляначнікаў . Цэлае пакаленне такіх , як яны , уяўляе , што жыве , дзейнічае ,

бурліць , а , па сутнасці , спіць на самым краю бяздоннай цясніны . Яно знікне і не дасць

аніякіх  урокаў  пераемнікам .  Яно разаб”ецца аб вострыя скалы , але не прачнецца .

-  Мастадонт ! – раптам уладна зычна і груба паклікалі са змроку . Той , хто крычаў , быў

непадалёку – крокаў за дзесяць , не болей . І быў ён , мяркуючы па ўсім , не адзін . Там ,

ярка ўспыхваючы , свяціліся агеньчыкі запальнічак і цыгарэтаў і ўперамешку з густым

наўмысна раскацістым смехам гучаў мат-перамат .

  Іван Мастоўскі не зменшыў , але й не паскорыў хуткасць хады . Працягваў ісці , як ішоў .

Ды яго дагналі , рэзка шкуматнулі ззаду за плячо . Ён пахіснуўся , але ўстояў на нагах .

Чалавек пяць начале з Чэрапам абкружылі яго .

-  Што , Мастадонт , не пазнаеш сваіх ? – спытаў Чэрап . Ён і сапраўды быў падобен на

чэрап , бо апрануў белую тэніску з намаляваным на ёй люмінісцэнтнай фарбаю чалавечым

шкілетам . Той шкілет ззяў у цемры сінім іскрыстым святлом .

  Іван жа напружана ўспамінаў імя і прозвішча Чэрапа . І ўспомніў .

-  А , гэта ты , Толік Чараповіч , - спакойна і ветліва сказаў ён , - Ты чытаў абя”ву на маім

былым вагончыку ?

-  Чытаў . Алфавіт вывучыў яшчэ ў першым класе . Я ж , да твайго ведама , Мастадонт ,

вельмі здольны хлопчык , вундэркінд , - весела сплюнуў у сіняватую  цемру Чэрап .

  Ягоныя сябры , як па камандзе , засмяяліся і пачалі ўсё шчыльней абкружаць

Мастоўскага . Ён адчуваў іхняе нецярплівае злое дыханне . Яны нахабна нарываліся на

мордабіццё ды яшчэ з крывавай юшкаю .

-  Неадукаваны ты , Толік Чараповіч . Не змог прачытаць . Бо , каб прачытаў , называў бы

мяне Іванам Станіслававічам .

  Сказаўшы такое , Іван набраў у грудзі паболей паветра , уцягнуў наспружыніў жывот ,

сціснуў кулакі . І яму са  шкадобаю ўспомнілася калісьці чытанае апавяданне Джэка

Лондана  “ Кавалак мяса “. У апавяданні стары загартаваны ў шматлікіх рынгавых баях

баксёр не здолеў перамагчы свайго значна маладзейшага праціўніка проста таму , што ў

апошнім раўндзе яму не хапіла сілаў . Не з”еў кавалак мяса , адзін-адзіны кавалачак , і сіла

а з ёй і ўдача  пакінулі  цела . Добра , што сеў на дыету , падумаў Іван , але й дрэнна , у

дадзенай сітуацыі дрэнна . Мне б зараз той кавалак мяса .

-  Прышчамі язык , сучара ! – люта крыкнуў Чэрап , і гэты крык быў сігналам для яраснай

атакі . Адначасова ўдарылі з усіх бакоў . Білі па нырках , па шыі , па галаве , між ног .

Пэўна , кожны загадзя ведаў месца на гэтым буйнагабарытным чалавечым целе , у якое ён

павінен быў з усёй сілаю нанесці ўдар . Пэўна , не адзін раз трэніраваліся . І ўсё ж не так

проста  было заваліць гэтага магутнага пушчанскага зубра . Мастоўскі , напружыўшы ўсе

мускулы , храпучы і равучы , жорстка біў у адказ рукамі , нагамі , галавой . Крышыліся

сківіцы , скручваліся набок насы . Кроў залівала твары .

-  Смялей , псяюхі ! Не шкадуйце яго ! Біце дужа разумнага ! – аж выў ад пякучай злосці

Чэрап . Атрымаўшы ж удар у пераноссе , азвярэўшы ад болю , захістаўся і выхапіў з

кішэні востранаточаны  сцізорык , якім перад гэтым рэзаў спелы кавун .

                 IV

  Самы час , паважаныя чытачы , вярнуцца , калі вы яшчэ не стаміліся , да нашай гераіні

трыццацівасьмігадовай залатавалосай Эльвіры Скаблінскай , каханкі Вітаўта Гарткевіча .

Правёўшы Вітаўта доўгім пяшчотным позіркам , перахрысціўшы яго напаследак , яна

ўздыхнула , бадзёра ўзбіла над прыгожым смуглым лобікам эфектныя кудзеркі ,

падфарбавала вусны і паехала на “ Маздзе “ дадому . Жыла яна разам са сваёй маці Лестай

Андрэеўнай , былой загадчыцай парткабінету аднаго з былых мінскіх райкамаў

Камуністычнай партыі Беларусі , у двухпакаёвай кватэры на шостым паверсе

белацаглянага раскошнага дома ў так званым Царскім Сяле . Гэта там , дзе Камсамольскае

возера з Паркам Перамогі і дзе праспект Пераможцаў .

  Ці не праўда , рэдкае дзіўнаватае імя – Леста ? Але ўсё расшыфроўваецца вельмі проста .

Леста – гэта Ленін і Сталін . Два камуністычныя правадыры , два горныя арлы , як спявалі

пра іх галасістыя народныя хоры за савецкім часам .

  Эльвіра з Лестай Андрэеўнай жывуць , як і належыць жыць маці з дачкой , дзвюм ужо не

першай свежасці незамужнім  жанчынам . Не канфліктуюць , прынамсі , стараюцца не

канфліктаваць . Пазбягаюць размоў на дужа далікатную , дужа трапятлівую ў іхняй

няпростай  жыццёвай сітуацыі тэму – дзе б знайсці мужыка ? Дачка – развядзёнка ,

прычым ужо , каб толькі не памыліцца , у другі раз . Маці – удава . Мужчыны , як залатыя

зваблівыя рыбкі , плаваюць , вядома ж , наўкол іх у бурным жыццёвым моры , але ў іхнюю

ціхую двухпакаёвую гавань чамусьці не заплываюць . Ды Бог з імі , з мужчынамі ! На ўсіх

усёроўна не хопіць . Было б , як кажуць , здароўе . А вось яго асабліва ў

сямідзесяцітрохгадовай Лесты Андрэеўны апошнім часам катастрафічна не хапае . Цэлая

плойма самых розных хваробаў прыклеілася да яе . І суставы , і сэрца , і ныркі , і вочы , і

страўнік ...  Спытайцеся лепей аб тым , што не баліць у былой райкамаўскай апаратчыцы .

-   Раней лепей было , - кажа яна Эльвіры , намазваючы маргарын на маленькую скібіну

батона , калі яны сядзяць на кухні за ранішняй гарбатай , - Раней лекі былі танныя . І кошт

іхні ніколі не павышаўся . А сёння я трачу на іх амаль усю сваю пенсію .

  Яна ўздымае вочы ўгору , але не на святы абраз , бо яна цвёрдакаменная атэістка і

верыць не ў новае жыццё пасля смерці з нябеснымі анёламі і арханёламі , а ў крэматорый

на Паўночных могілках і ў жменьку шэрага попелу . Потым расслаблены ейны позірк

саслізгвае з кухоннай бураватага колеру столі ў кухоннае вакно . Праз вакно бачацца

зялёныя бухматыя дрэвы ў Парку Перамогі , сіняя бліскучая стужка Свіслачы ,

заасфальтаваныя паркавыя дарожкі , па якіх бягуць людзі , мужчыны і жанчыны , у

рознакаляровых спартыўных касцюмах .  Некаторыя бягуць  з сабакамі , таксама

рознакаляровымі

-  Ад інфаркта , а тым больш ад інсульту не ўцячэш , - па-філасофску зазначае Леста

Андрэеўна , старанна перажоўваючы ўстаўнымі пластмасавымі сківіцамі хлебную не дужа

мяккую скібіну , - А яшчэ не ўцячэш ад анеўрызмы аорты брушной поласці , хваробы ў

пераважнасці мужчынскай , бо яны , дурныя мужыкі , любяць паднімаць цяжкое , браць

усё , як кажуць , на пуп .

-  Мама , перастань , - просіць Эльвіра , - Гавары лепш пра палітыку , а не пра хваробы .

  Ды Леста Андрэеўна быццам не чуе дачку , хоць слых у яе , як ні дзіўна , даволі востры .

-  Мой муж , а твой бацька Іпаліт Максімільянавіч , - кажа яна , - памёр ад разрыву аорты .

Памёр проста на дачы – узяўся выкапаць з зямлі валунок і перанесці яго да нашага дачнага

фантану . Анеўрызма і не вытрымала . “ У яго каўбы лопнулі “ , - сказаў мне тубылец , які

дастаўляў нам з вёскі малако .

-  Фі , як непрыгожа , - моршчыцца  Эльвіра .

-  А смерць далёка не заўсёды прыгожая . Гэта толькі ў фільмах пра вайну яна прыгожая ,-

згаджаецца з ёй маці , - А зараз можна і пра палітыку пагаварыць . У нашай магутнай на

ўвесь свет дзяржавы , у нашага гранітнага Саюза Савецкіх Сацыялістычных Рэспублік

таксама каўбы лопнулі . І , ведаеш , хто парваў гэтыя каўбы ?

-  Ведаю , - хуценька адказвае дочка , - Гарбачоў з Ельцыным .

-  Правільна ! – ускліквае Леста Андрэеўна , і карычневыя ейныя вочы натхнёна востра

блішчаць , як блішчалі яны тады , калі яе прымалі ў піянеркі . Яна ненавідзіць Гарбачова і

Ельцына пякучай класавай нянавісцю . Для яе яны рэнегаты , здраднікі , апартуністы . Каб

не яны , цвёрда пераканана Леста Андрэеўна , сусветны сацыялістычны лагер сёння быў

бы ўжо за пралівам Ла Манш , на Брытанскіх выспах . Дэмакратычную рэвалюцыю 1991

году яна называе рэстаўрацыяй Бурбонаў .

  Эльвіра , ведаючы  матчыны  “фішкі “ , падыгрывае ёй , згаджаецца з ёю , хоць у глыбіні

душы смяецца і над камунізмам і над сацыялізмам , гэтымі , як яна называе ,

галюцынацыямі Карла Маркса . Менавіта галюцынацымі , бо барадатаму мудрацу , калі

ўважліва ўчытацца ў ягоныя творы , пастаянна бачыўся прывід , што блукаў па Еўропе .

  Толькі зрэдку , калі маці ўжо асабліва распаляецца і дастае , Эльвіра дазваляе сабе лінуць

вядро другое халоднай вады на яркае камуністычнае вогнішча . Яна гаворыць ціхім

з”едлівым голасам :

-  А чаму ж усе вы райкамаўцы тады , у жніўні дзевяноста першага , не вышлі на вуліцы і

плошчы , на барыкады ? Вас жа , камуністаў , было , калі верыць , аж дваццаць адзін

мільён ! Чаму ваш партыйны сакратар Трафімук не ўзяў у рукі якую небудзь паляўнічую

бярданку , а ты не начапіла на плячо сумку медсястры ? А я б , твая дачка , як верная

мужная піянерка , падносіла б на барыкаду патроны . Але ты , мамачка , не начапіла на

плячо сумку з чырвоным крыжам , не паклікала мяне на агнявую барыкаду . А таварыш

Трафімук зліняў у Канаду і гандлюе там , у буржуазнай краіне , лесам .

  Ды такія антыпартыйныя тырады могуць скончыцца катастрафічным інфарктам , і

абачлівая Эльвіра вельмі-вельмі рэдка прамаўляе іх . Яна шкадуе маці . Яна ведае –

партый на свеце шмат , а маці , якая б яна не была , усяго адна . Не палітыка хвалюе

трыццацівасьмігадовую залатавалосую  перакладчыцу з англійскай мовы Эльвіру

Скаблінскую , а сваё асабістае неўладкаванае жыццё . Вельмі хутка ляціць няўтрымны

халодны час , і не паспееш азірнуцца , як табе будзе не трыццаць восем , а цэлых сорак

пяць . І хоць спяваюць-прыгаворваюць : “ А ў сорак пяць гадкоў баба ягадка ізноў “ , ды

каму патрэбна , калі казаць па шчырасці , зношаная старая кляча ? Вунь колькі ў

тэлевізары і на гарадскіх вуліцах асляпляльных ашаламляльна прыгожых маладзенькіх

мадэлек .

  Прыпаркаваўшы пад вокнамі сваёй кватэры аўтамашыну , Эльвіра ліфтом узнялася на

шосты паверх , націснула кнопку званка . Праз нейкі час за абабітымі карычневым

дэрмантынам  дзвярыма пачулася шарканне старэчых ног і сухі насцярожаны голас

спытаў :

-  Хто там ?

-  Гэта я , дачка твая , - сказала Эльвіра прыдуманыя яшчэ ў дзяцінстве словы-пароль . Яна

цмокнула маці ў шчаку , зняла і павесіла на вешалку ярка-чырвоную куртку , на кухні

спаласнула пад кранам рукі , расчыніла халадзільнік :

-  Зараз , мама , будзем абедаць , а заадно  й  вячэраць . Толькі прыгатую накрышу салату .

-  Табе на наш хатні тэлефон званіла нейкая дама , - паведаміла маці , начэпліваючы на

пераноссе акуляры .

-  Дама ? А чаму не джэнтльмэн ? – пажартавала Эльвіра .

  Ды жарт не быў прыняты .

-  Табе тэлефанавала дама . Вольга Сямёнаўна Бабарыка , - строгім , як у школьнай

настаўніцы голасам , прачытала з загадзя падрыхтаванай паперкі Леста Пятроўна .

-  І што ж ёй патрэбна ад мяне ?

-  Яна прасіла патэлефанаваць ёй . Вось нумар тэлефону , - падала маці паперчыну .

-  Пазваніць яшчэ паспеем , яшчэ , як кажуць , не вечар . А зараз налятай , мая дарагая

мамачка , на царскую салату . Будзем баляваць , - весела сказала Эльвіра , бо ў яе пасля

спаткання з Вітаўтам Гарткевічам быў бадзёры  настрой .

  І ўсё-ткі не самае кепскае жыццё , калі ў адной хоць і не вельмі шыкоўнай і багатай , але

надзіва ўтульнай кватэрцы , як у адным чоўне , плывуць па неспакойным бурлівым моры

два блізкія чалавекі – маці і дачка . З”яднаныя адной крывёю і адным лёсам , аднымі

праблемамі і балячкамі , яны падтрымліваюць , супакойваюць , суцяшаюць адна адну , не

даюць страціць душэўную раўнавагу , паслізнуцца , скаціцца ў чорную дэпрэсію . Так

увосень , калі халодна-жорсткім робіцца неба і суровы злы вецер гне лясы , на зацішнай

палянцы стаіць бяроза , дрэва маладосці і надзеі . Усё лісце ейнае ўжо адмёрла  , зрабілася

рудым пакарабачаным , ды застаўся адзін-адзіны лісток , жывы , зялёны , трапятлівы , і ён

з усіх сілаў чапляецца за сваю маці-бярозу , і яна , хоць стогне ад віхурыстай дажджлівай

непагоды , моцна-моцна  трымае яго .

  Прыбраўшы са стала і памыўшы посуд , Эльвіра пазваніла . Адказаў прыемны і

энергічны жаночы голас :

  Так , вы патрапілі дакладна туды , куды тэлефанавалі . Я – Вольга Сямёнаўна Бабарыка .

Мне вас , Эльвіра Іпалітаўна , рэкамендавала мая даўняя сяброўка выкладчыца англійскай

мовы Мінскага Інстытута замежных моваў Арыядна Сяргееўна Карабалевіч . Ведаеце

такую ? Вельмі добра . І Арыядна Сяргееўна вас ведае , ведае , як выдатнага  спецыяліста .

А я давяраю ёй . Вось вам мая прапанова . Я з сям”ёй пастаянна жыву на Кіпры . Там у нас

кватэра і бізнэс . У мяне трое дзяцей школьнага ўзросту – дзве дзяўчынкі і хлопчык . Муж

працуе ў Беларусі , не можа яе пакінуць і толькі зрэдку наведвае нас . Мне патрэбна

правераная адукаваная памочніца па дому , якая выдатна валодае англійскай мовай , і

выхавацелька маіх дзяцей . Тут іх называюць бэбісітэрамі . Дарэчы , ці  водзіце вы

аўтамабіль і ці маеце замежны пашпарт ?

-  Ваджу , - адказала Эльвіра , - І з пашпартам у мяне ўсё ў парадку .

-  Цудоўненька . Тады пераходзім да канкрэтыкі .

  З далейшай размовы вынікала , што яе , Эльвіру Скаблінскую , запрашаюць за вельмі

прыстойныя грошы папрацаваць дванаццаць месяцаў у беларускай сям” і , якая  пражывае

на востраве Кіпр . Гарантаваліся жыллё і харч , месячны аплочваемы адпачынак і

медыцынская ашчадка . І , вядома , між напорыстых словаў спадарыні Арыядны Бабарыка

чуўся зваблівы пяшчотны шэлест гарачых хваляў Міжземнага мора . Эльвіра павінна была

падумаць і праз тры дні даць адказ па гэтым жа тэлефонным нумары . А роўна праз

дзесяць дзён самалёт з Мінска браў курс на Ларнаку , паветраныя вароты Рэспублікі Кіпр .

-  Мамачка , ты была на Кіпры ? – скончыўшы размову , спытала Эльвіра ў мацеры .

-  Што ? – не зразумела Леста Пятроўна .

-  Кажу , ці была ты на Кіпры ?

-  Каб пабываць на Кіпры , трэба грошай кіпы , - рыфмаю , нібы нейкая паэтка , адказала

маці , - Я і ў санаторыі Ждановічы не была . Трафімук са сваімі намеснікамі па ўсім свеце

гойсаў , усе курорты аблётаў , а я з раніцы да вечара пахала , ці , як кажуць  па-беларуску ,

плугавала ў райкаме . Я , як і мой народ , усё будавала камунізм . І вось дабудавалася .

  Леста Пятроўна схапіла са стала попельніцу , злосна плюнула ў яе , потым пстрыкнула

запальнічкай , пачала паліць танную цыгарэтку , трымаючы попельніцу ў руках .

Струменьчык сіняватага дыму прыгожа завіваўся над яе сівой галавой . Дарэмная справа

казаць ёй , што курыць шкодна . “ Шкодна жыць “ , - адразу ж , як брытвай , разане яна і

яшчэ мацней і глыбей зацягнецца .

  Для сябе Эльвіра вырашыла , што прыме прапанову кіпрэйска-беларускай бізнэс-вумэн .

Наспеў час кардынальна змяніць жыццё . Што там будзе наперадзе сказаць цяжка , але

патрэбна рызыкнуць . Хто не рызыкуе , той не п”е шампанскае . Гэта і пра яе , Эльвіру

Скаблінскую , сказана . З маці яна пагаворыць на гэтую тэму трохі пазней . Цяжка ,

вядома , пакідаць яе адну , але верная ленінка ( так любоўна і зусім не са злосцю пра сябе

называе маці Эльвіра ) усё зразумее і адпусціць . Тым больш , калі ўсё добра заладзіцца ,

можна будзе ўзяць маці хоць на нейкія два тыдні да сябе на Кіпр – няхай пагрэе старыя

бальшавіцкія косткі ў цёплым капіталістычным моры .

  Іншая справа з Вітаўтам Гарткевічам , школьным каханнем . Казаць яму ці не казаць ?

Гэты мужчына , бадай , адзіны пры думцы аб якім трывожна-хвалююча ўздрыгвае сэрца .

Праўда , і ён аблытаны па руках і нагах сям”ёю . Але ж пры апошняй сустрэчы ў салоне

аўтамабіля  “ Мазда “ задыхаўся ад пяшчоты , беручы яе , Эльвіру , і шаптаў ёй на вуха ,

што неўзабаве кіне абрыдлую , як халодная лягушка , жонку .

  Трыццацівасьмігадовая Эльвіра Скаблінская – сучасная рацыянальная жанчына без

комплексаў . Яна вельмі добра  разумее , што ў гэтым суровым бязлітасным свеце  ідзе

штодзённае і штоночнае паляванне на мужчын , на самцоў . Каб перамагчы , каб дабіцца

поспеху , трэба ведаць дзе на мужчынскім целе  эрагенныя зоны і ці тоўстыя ягоныя  Сам

Самыч ( разумееце ? ) і кашалёк . Сантыменты ж пакінем трынаццацігадовым

рамантычным дзяўчаткам . У гэтых  усё  яшчэ наперадзе . Неба іхняга жыцця яшчэ

афарбавана ў адзін суцэльны ружовы колер .

  Вырашыла пакуль што не званіць Вітаўту , а з”ездзіць на Саўгасны пасёлак да гадалкі ,

вяшчунні і прарочыцы ( як яе яшчэ там ? ) Клеапатры Клапатоўскай . Пра Клеапатру

прачытала аб”яву ў газеце . Гадалка гарантавала стопрацэнтны адгад , поўны магічна

вывераны курс будучыні  сваіх кліентаў , трапнейшы  стрэл , як кажуць , у саменькую-

саменькую  “ дзесятку “.

  Вось і двухпавярховы катэдж славутай гадалкі . Чырвоная цэгла , такога ж колеру

эфектная  замежная дахоўка , вялізныя закратаваныя фігурнай арматурай вокны .

Зямельны ўчастак ( соткі пад тры ) закальцаваны высокім цагляным плотам , на якім чэпка

віецца дэкаратыўная вінаградная лаза . У самым цэнтры плоту ўрэзана шырокая чорнага

металу брама і вузенькія дзверцы пры ёй з ярка-жоўтымі нібы залатымі літарамі ініцыялаў

“ К.К. “. Наўкол ганарыстага багатага катэджу  лепяцца нейкія нізкія  лядаштыя

зашмальцаваныя халупы . Крытыя яны шэрым патрэсканым шыферам або смярдзючым

чорным рубероідам . Складваецца ўражанне , што ты патрапіў ў васемнаццатае стагоддзе і

бачыш пыхлівы  панскі палац на фоне мізэрных хатак панскіх прыгонных .

  Эльвіра націснула на пукатую кнопку электрычнага званка . У металічнай браме ( яна

заўважыла ) раптам крутнулася нейкае маленькае бліскучае вочка . Ага , значыць , гэта

камера відэанагляду . Дзверцы бясшумна расчыніліся .

  Гадалка і прарочыца Клеапатра Клапатоўская аказалася энергічнай чарнавалосай

пікантнай жанчынаю гадоў сарака-сарака пяці ў доўгім аксамітавым халаце , з мноствам

залатых і срэбных колцаў і пярсцёнкаў на руках . Ейную грацыёзную смуглую  шыю

ўпрыгожвалі звонкія цяжкія маністы з нейкіх дужа старадаўніх манетаў , медалёў і

значкоў . Якая кроў цякла ў жылах  прарочыцы-ўсяведкі ? Цыганская ? Татарская ?

Асірыйская ?

  Клеапатра сядзела за круглым чырвонага дрэва сталом на скураной таксама чырвонай

фінскай канапцы . У невялікім пакоі панаваў таямнічы дрыготкі  паўзмрок . Дрыготкасць

гэтая была выклікана тым , што люстра-краб , падвешаная пад столлю на чатырох вітых

ланцугах , то трывожна ўспыхвала , то нібы патухала , ледзь тлела , нагадваючы сабой

марскі маяк . Сцены ды й столь былі абклеены шпалерамі з самымі фантастычнымі

выявамі нейкіх трохкутнікаў , ромбаў , зорак , медузаў , спрутоў і вужоў , якія спляталіся ў

шчыльны калючы  клубок . Ля кожнай з чатырох сцен месцілася  па вялікім  акварыўму ,

дзе плавалі , кружыліся , нібы танцавалі яркія трапічныя рыбкі . У цэнтры стала перад

прарочыцай бялеўся  самы сапраўдны чалавечы чэрап інкустраваны зіхоткімі дыяментамі .

-  Сядай , сястра , - глухаватым роўным голасам сказала Клеапатра  Эльвіры , - Што

прывяло цябе на парог майго сціплага дому ?

  Эльвіра села насупраць . Святло , што пульсавала з люстры-краба , біла ёй у вочы , і

прарочыца бачылася то выразна , аб”ёмна , то нібы сціралася , расплывалася .

-  Не бойся святла . Гэта – святло праўды . – падбадзёрыла  Клапатоўская , - Якім болем

баліць душа твая ? Аб чым ты хочаш даведацца ? Гавары . Толькі гавары чыстую , як на

споведзі , праўду .

  Аднекуль , пэўна , з шырокага рукава халата з”явілася калода картаў . Гадалка хруснула

ёю , веерам раскінула па стале .

  Эльвіра дастала з сумачкі фатаграфію Вітаўта Гарткевіча :

-  Я кахаю гэтага чалавека . Кахаю яшчэ са школьных часоў . І ён быццам бы не абыякавы

да мяне . Але ж не собіла нам звязаць свае лёсы шлюбам . Хутка я палячу ў далёкую

краіну . Ды  й там , за морам , я буду кахаць яго . Хачу даведацца – што чакае мяне

наперадзе ? І ці сыйдземся мы з ім калі небудзь ?

  Клеапатра ўзяла фатаграфію , пачала пільна ў яе ўзірацца , круцячы так і гэтак . Потым

паклала фатаграфію Гарткевіча на стол , кружком рассцяліла наўкол яе карты ,

заплюшчыла вочы . У пакоі аж звінела цішыня . То разгаралася , то знясілена амаль

згасала люстра-краб пад столлю . Ад гэтага па твары ў гадалкі бегалі , трапяталі таямнічыя

густыя цені .

-  Пакладзі на фатаграфію  мужчыны банкноту ў пяцьдзесят даляраў , - суровым голасам

загадала Клеапатра , і  Эльвіра паслухмяна выканала загад .

  Трэба адзначыць , што Эльвіра Скаблінская скептычна адносілася да гадалак ,

вяшчунняў , экстрасэнсаў , усіх гэтых кашпіроўскіх , як казала яна , і прыйшла да

Клапатоўскай  чыста  з-за жаночай цікаўнасці . Але тут , сам насам з чарнавалосай

загадкавай жанчынай , тут , пад нервовым перарывістым святлом , пад суровым бязвокім

позіркам чалавечага чэрапу  яна раптам з халоднымі дрыжыкамі па ўсёй скуры адчула ,

што нешта ў гэтым ёсць , глыбіннае , першабытнае , непадуладнае розуму , што недарэмна

хадзілі калісьці па зямлі , сядзелі каля чырвоных пякучых вогнішчаў , слухалі шум лясоў ,

глядзелі ў зорнае  начное неба валхвы , вайдэлоты , магі і друіды . І , пэўна , вось гэтая

гадалка іхняя духоўная наступніца , хоць і жыве ў дваццаць першым стагоддзі .

Першабытная сіла , першабытная воля , першабытная аўра так і струменіцца ад яе ,

навылёт пранізвае душу .

  Тым часам на стале прамяніста заззяла вялізная сіняга крышталю талерка . Клеапатра

ўзяла чэрап і высыпала з яго на талерку мноства рознакаляровых яркіх шарыкаў . Смуглай

рукою , шырока  растапырыўшы абвітыя колцамі і пярсцёнкамі доўгія тонкія пальцы , яна

пачала спачатку павольна , а затым усё хутчэй і хутчэй перамешваць шарыкі , разганяць іх

да неймавернай хуткасці . Яны звонка ўдараліся , шчоўкалі , пераскоквалі адзін аднога , і

зліліся нарэшце ў суцэльны бліскучы струмень . Здавалася , цячэ няспынны вясновы

ручай .

  Раптам гадалка рэзка выхапіла рукі з гэтага зіхоткага грымлівага ручая , сціснула імі

свой лоб , знерухомела , колькі хвілінаў сядзела з заплюшчанымі вачыма быццам

нежывая . Эльвіра неадрыўна , як птушанё на ўдава , пазірала на яе , і сэрца напаўнялася

дрыготкасцю .

-  Бачу , - глухім голасам  прамовіла  гадалка .

-  Што ? – усім целам памкнулася да яе Эльвіра Скаблінская .

-  Бачу , - зноў паўтарыла гадалка і расплюшчыла вочы . Яны  ярка свяціліся .

-  Што бачыце ? Мора ? Хвалі ? Востраў ? Мяне з Вітаўтам на тым востраве ?

-  Не . Бачу лес . Балота . Бачу гэтага мужчыну  на кані . Ён з шабляй у руцэ . Ты таксама

на кані ...

-  Глупства . Я ніколі не ездзіла на конях . Я баюся іх і не ўмею на іх ездзіць . І адкуль у

Вітаўта нейкая шабля ? – раздражнёна запярэчыла Эльвіра . “ Дурыць . Узяла пяцьдзесят

даляраў і дурыць , вешае локшыну на вушы  , - падумала яна , - Цю-цю , маЕ далярчыкі “.

  А  Клеапатра няўтрымна казала далей :

-  Бой ... Дым ... Стогны ... Стогнуць параненыя людзі ... Кроў на балотнай вадзе ... Гэта

ягоная кроў , кроў мужчыны , што на фатаграфіі ...

-  Што ты чаўпеш ? – гнеўна ўзнялася з канапкі Скаблінская , - Ты , пэўна , працуеш

сцэнарыстскай на кінастудыі , а так званае гаданне – тваё хобі і дадатковыя , прычым

немалыя ,  грошы !

  Ды гадалка , не зважаючы на ейныя словы , разгойдваючыся нібы ў трансе , вяла сваё :

-  Лес ... Людзі на конях ... Ён , паранены , на кані ... Ты – на кані ... Лісоўчыкі ... Усе –

лісоўчыкі ... Ты таксама лісоўчыха ...

-  Трызненне ! Хваравітая маньяцкая  бязглуздзіца ! Якія , чорт бяры , лісоўчыкі ?! Хто

яны і што яны ? ! – ужо не магла стрымлівацца Эльвіра .

-  Лес ... Зноў лес ... Бой скончыўся , але неўзабаве пачнецца зноў ... У лесе , у гэтым лесе

ты добраахвотна аддаешся чацвярым  мужчынам , - не спынялася Клеапатра .

-  Ідыётка ! – люта крыкнула Эльвіра , схапіла са стала чалавечы чэрап , шпурнула  ім у

прарочыцу і амаль пабегла да дзвярэй , ды  з парогу вярнулася назад , забрала свае

пяцьдзесят даляраў .

  Авіярэйс “ Мінск – Ларнака “  затрымліваўся прыкладна на паўгадзіну . Пэўна , чакалі

нейкую спецыялізаваную групу пасажыраў . І вось да будынку аэрапорту падруляваў

прыгожы блакітны  мікрааўтобус, і з яго , весела размаўляючы на невядомай беларусам

мове ( “ грэцкая “- як дыпламаваны лінгвіст вызначыла Эльвіра Скаблінская ) , выйшла з

дзесятак чарнавалосых смуглатварых людзей . Яны актыўна жэстыкулявалі , нешта горача

абмяркоўвалі , гучна смяяліся , адным словам , былі  свабодныя  і незакамплексаваныя , як

і належыць упэўненым у сваім лёсе  шчаслівым людзям .

  Эльвіра даволі часта лётала самалётамі , але на востраў Кіпр выбралася ўпершыню .

Дамовіліся , што Вольга Сямёнаўна Бабарыка , працадаўца , сустрэне яе на сваім

аўтамабілі “ Вольва “ ў аэрапорце Ларнакі .

-  Як жа мы пазнаем адна адну ? – падчас тэлефоннай размовы спытала Эльвіра .

-  Аўтамабіль будзе прыпаркаваны ў трэцім радзе насупраць цэнтральнага ўваходу ў

аэрапорт . На яго я начаплю пяць зялёных паветраных шарыкаў . Чаму пяць ? Таму , што

мая сям”я складаецца з пяці чалавек – трое дзяцей , муж , я , - рашучым звонкім голасам

адказаў Кіпр . “ Сябе паставіла на апошняе месца “ , - адзначыла Скаблінская .

  Не верце таму , хто кажа , што сядаючы ў самалёт і прышпільваючыся рамнём бяспекі

ён не хвалюецца . Такіх людзей няма . Няма па простай прычыне – чалавек не птушка .

Гэта крылатая птушка не баіцца вышыні і вольнага імклівага палёту , бо такой задумаў і

стварыў яе Бог . Чалавека ж Бог прыляпіў да зямлі , да цвёрдага грунту , не даў яму

крылаў . Можна , не будучы рыбінай , навучыцца плаваць . Нельга , не нарадзіўшыся

птушкай , узляцець у неба толькі  пры дапамозе сваіх уласных дзвюх рук . Людзей зрабіў

лятучымі іхні Інтэлект , іхні калектыўны Мозг . Але , выпраўляючыся ў нябеснае

падарожжа , кожны з нас застаецца адзін-адзінюткі перад велізарнай халоднай таямнічай

прасторай і адразу адчувае сябе нікчэмным і мізэрным  , бо ўжо абсалютна нічога не

залежыць ад нашай волі , сілы , розуму і адвагі . Мы ва ўладзе сляпой непрадказальнасці .

Кожны момант могуць паламацца навігацыйныя прыборы  і рухавікі . Самалёт можа

сутыкнуцца з птушкай , з маланкай , з ракетай , з іншым самалётам . А тэрарысты ? А

нечаканы пажар на борце ? Адным словам , калі б чалавецтва магло не лётаць , яно б не

лётала . Але мы , людзі , не можам не лётаць . І мы ляцім , молячыся ў думках Богу ,

успамінаючы сваіх родных і блізкіх . І мы ляцім не на металічных звыштрывалых крылах .

Мы ляцім на дыханні тых , хто нас чакае .

  Эльвіра , вядома ж , таксама хвалявалася . Каб неяк супакоіцца , пачала пералічваць

пасажыраў “ Боінгу “ , робячы гэта незаўважна для іх . Усяго ляцела шэсцьдзесят тры

чалавекі . Старых людзей не было . Былі людзі сярэдняга веку . Моладзь . Мужчыны .

Жанчыны . Дзеці . Ляцелі беларусы і нямала грэкаў-кіпрыётаў . Гэтыя рэгулярна

наведваюцца ў Беларусь , бо тут за невялікія грошы можна накупляць тавараў , якія на

востраве каштуюць надта дорага .  Хоць Рэспубліка Кіпр з”яўляецца членам  Еўразвязу ,

далёка не ва ўсіх яе грамадзянаў тоўстыя кашалькі . Маладзейшыя кіпрыёты , гарачыя

тэмпераментныя прыгажуны , лётаюць , па чутках , у сэкстуры . Што ж , з такімі не грэх

пакахацца .

  Між сваіх суайчыннікаў і суайчынніц назіральная Эльвіра вызначыла  групку

маладзенькіх дужа прыгожых дзяўчатак  апранутых па самай апошняй модзе . Паводзяць

сябе стрымана , нешматслоўна , абмацваюць пільнымі выпрабавальнымі позіркамі ўсіх ,

асабліва мужчын . Гэтыя аматаркі замежных пералётаў , калі пацікавішся , што павяло іх у

дарогу , адкажуць – на Кіпры будзем працаваць акторкамі-танцоркамі ў начных вар”етэ,

або , у горшым варыянце , афіцыянткамі . На самой жа справе , іх ужо чакаюць суценёры

з  “ мамкамі “ і прагны на сексуальныя ўцехі рознамоўны інтэрнацыянальны люд , які з

вясны да восені ашываецца  на шматгалосым і шматфарбным  марскім курорце .

  Некаторыя з гэтых бліскучых зорачак-дзяўчатак , пэўна , самыя наіўныя німфеткі ,

хочуць знайсці на Востраве Кахання багатага мужа . Ды мужы на гарачых  пляжах не

валяюцца . Сёння іх трэба шукаць у рэспектабельных офісах , на практычна-навуковых

міжнародных  сімпозіўмах , у  аўдыторыях і дэканатах  недаступных для звычайных

людзей інстытутаў .

  З самалётнай кабіны выйшла ў праход сцюардэса , зграбная сіневалосая ( пад колер

неба ! ) дзяўчына , пачала тлумачыць як на выпадак катастрофы карыстацца

выратавальнай ярка-аранжавай камізэлькай . Усе магчымыя дзеянні паказвала на сабе ,

тыкаючы рукамі ў грудзі , у сцёгны . Пры нападзе акулаў , калі самалёт упадзе ў мора ,

рэкамендавала рэзка дзьмуць у свісток , адпалохваць крыважэрных зубатых драпежніц .

-  Тады не да свістка будзе , - па-філасофску зазначыў  Эльвірын сусед , таўсматы рухавы

чалавечак гадоў сарака , якому быў яўна караткаваты рамень бяспекі . Ён махнуў рукой на

рамень , выцягнуў з унутранай кішэні светлай курткі пляшачку , спрытна адвінціў

накрыўку , зрабіў два-тры глыткі . Эльвіры , заўважыўшы ейны позірк , сказаў :

-  Для смеласці . Мо й вы жадаеце ?

  “ Клеіцца “ , - падумала Скаблінская і заплюшчыла вочы . Адразу ж убачыўся Вітаўт ,

загадкава ўсміхнуўся . З  мінскага аэрапорту званіла яму , пасылала эсэмэску , але ягоны

мабільнік маўчаў .

  Разаграваючыся , запрацавалі  рухавікі . Спачатку спакойна , роўна , потым усё мацней і

трывожней . Самалёт пачаў вырульваць на ўзлётную паласу . Ён злёгку пагойдваўся ,

нервова трапятаў ад магутнай парывістай сілы , што была схавана ў ягоным агромністым

металічным целе .

  Вось гул  “ Боінгу “ ўзмацніўся , у ім пачуліся перуновыя раскаты . Самалёт пабег па

тоўстых  плітах узлётнай паласы , пабег усё хутчэй-хутчэй , і раптам зямля рэзка

адштурхнула яго , стрэліла ім у прамяністы звонкі блакіт . Коса гайданулася неба ў

ілюмінатары . Потым колькі імгненняў бачылася толькі вялізнае напружанае крыло з

кожнай заклёпкай на ім . І нарэшце зямля разгарнулася глыбока  ўнізе , як каляровая

геаграфічная мапа . Праляцелі над нейкай аўтабазаю , дзе стаялі дзесяткі маленькіх , нібы

цацачных , машынаў і снавалі людзі , падобныя на мошак . Высозны заводскі комін здаўся

саломінкай уваткнутай у запалкавы карабок . Гарадскія  будынкі былі як белыя драбкі

цукру . Лясы , лугі і палеткі слаліся клятчастай шатландскай спаднічкай .

  Нарэшце прабілі  беласнежныя горы воблакаў , узняліся на вышыню дзесяць тысяч

метраў , дзе ўладарнічала яркае сонца . “ Боінг “ узяў курс на поўдзень . Беларусь ...

Украіна ... Чорнае мора ... Турцыя ... Міжземнае мора ... Рэспубліка  Кіпр ... Два моры і

чатыры краіны . Вось што за тры гадзіны палёту плыло , жыло ,  з”яўлялася  і назаўсёды

знікала  пад крылом .

  “ Я лячу ў невядомасць , - уткнуўшыся ілбом ў шкло ілюмінатару , амаль засынаючы ,

думала Эльвіра , - Што чакае мяне ? Якіх людзей неўзабаве сустрэну я ? Як глянуць на

мяне тыя яшчэ невядомыя людзі і што аба мне падумаюць ? Мамачка , ты зараз адна  ў

нашай кватэры . Ты , пэўна , сядзіш на кухні , п”еш халодную гарбату і ціхенька  плачаш .

Лёс мацярок – ціхенька няўцешна плакаць . Прабач мне , тваёй дачцы-няўдаліцы . Усё

нешта шукаю , за нечым ганюся . Прабач мне , мая няшчасная мама “.

  Яна заснула , і ёй прымроіўся- прысніўся шэры дажджлівы лес , кроплі дажджу , як

бліскучыя слёзы ,  на калючых хвойных голках . Усё наўкол мокрае , слізкае , трывожнае .

Вершнікі , чалавек дваццаць-трыццаць на змораных здарожаных конях , прадзіраюцца

праз дзікую  лясную гушчэчу . Яны – лісоўчыкі . Між іх Вітаўт Гарткевіч і яна . На іх

нехта палюе , нехта хоча іх забіць або ўзяць у палон і потым забіць . Вітаўт пад”язджае да

яе , цалуе ў шчаку , шэпча на самае вуха :

-  Не бойся . Мы не здадзімся . Мы будзем біцца . Калі ж што – мы скокнем на конях у

лясное возера . Яно чыстае халоднае глыбокае . Мы зробімся зялёным чаротам , у якім

спявае вецер . Не бойся . Я кахаю цябе .

-  Праз дзесяць хвілінаў прызямляемся ў аэрапорце  Ларнака , - уварваўся раптам у ейны

сон рашучы жаночы голас , - Тэмпература ў Ларнацы плюс трыццаць  градусаў па

Цэльсію . Прышпіліце , калі ласка , свае рамяні бяспекі і не ўставайце з месцаў да поўнага

спынення самалёту .

  Эльвіра адразу ж прачнулася , похапкам пачала збіраць рэчы . Значыць , прыляцелі ў

Ларнаку . На грэцкай мове ( яна спецыяльна цікавілася ў турыстычным  даведніку ) назоў

гораду азначае – каменная магіла , саркафаг .  Будзем шчырымі – гучыць  не дужа

аптымістычна .

  Толькі выйшлі на трап самалёту , як у твары ўдарыла гарачае сонца , мяккім нязвычным

цяжарам лягло на спіны і плечы . Паветра было надзіва сухое і таксама гарачае . Побач з

аэрапортам густа шчодра сінелася Міжземнае мора  , зямля ж , як кінуць вокам , скрозь

была чырванаватая і бура-жоўтая , з  калючай знясіленай  бязлітаснай спякотай травою .

Шмат маленькіх прыватных самалёцікаў . Усе людзі , што сустракаюць самалёт ,

чарнавалосыя і смуглыя . Толькі адзін між іх сімпатычны ўсмешлівы  бландзінчык у белай

фірменнай кашулі , прадстаўнік фірмы “ Белавія “. Прозвішча ягонае  добра вядома ўсім ,

хто лётае на Кіпр – Доста .

  Пасажыры , абганяючы адзін аднога , бо ўсе маладыя і хутканогія , рынуліся ў аэрапорт .

Там , у зале прылётаў , усе адразу пачалі выстройвацца ў даўжэзныя чэргі перад вокнамі ,

у якіх  сядзелі кіпрэйскія афіцэры-памежнікі . Вокнаў такіх нямала , але большасць з іх

абслугоўвае грамадзянаў Еўразвязу . Наша ж дзяржава-сінявочка ў Звяз гэты  не ўступіла ,

ды й не спяшаецца ўступаць , і таму беларусы ціснуцца ля вакна на якім напісана , што тут

прымаюць пашпарты і авіябілеты ад грамадзянаў іншых , як тут напісана ,  трэціх краін . І

тут мы не першыя , а толькі трэція .

  Высветлілася , што далёка не ўсе , хто прыбыў  з Мінску , могуць правільна запоўніць

картку прылёту . Стаяць , разгублена  круцяць у руках зялёныя картонныя

прамавугольнічкі , дзе ўсё надрукавана англійскай і грэцкай моваю .

  - А нам говорили , что всюду , по всему миру , действует русский язык , - казала  свайму

мужу энергічная бальзакаўскага ўзросту дама , з тых , хто любіць  не Купалу і Коласа , а

Булгакава з Дар”яй Данцовай  , - Вот что здесь написано ?

  Яна блізарука прыжмурылася  ,  пачала няўцямна круціць у пухленькіх руках картку і

павольна , па складах , чытаць англійскае слова :

-  Occupation . Что это ? Оккупация ?

-  Гэта азначае – прафесія , спецыяльнасць , - не вытрымала , падказала аматарцы Дар” і

Данцовай Эльвіра Скаблінская . Тая глянула на яе з велізарным  неймаверным

здзіўленнем , пэўна , упершыню ўцяміўшы і  зразумеўшы , што навакольныя  людзі далёка

не ўсюды  размаўляюць  па-расійску , а расійскай моваю карыстаюцца ўсяго толькі

некалькі адсоткаў людзей .

  Дачакаўшыся на канвееры свой чамаданчык , Эльвіра выйшла з будынку аэрапорту пад

усясільнае кіпрэйскае сонца . І праз лічаныя  хвіліны адчула , што сонца гэтае не злое  і

драпежнае , а вельмі добрае , мяккае , камфортнае .

  Дзе ж аўтамабіль спадарыні Бабарыка ? Машын тут , каля ларнакскага міжнароднага

аэрапорту , цэлае мора . І ўсе шыкоўныя раскошныя бліскучыя . Аж вочы разбягаюцца .

Але вось і пяць  зялёных паветраных шарыкаў . Эльвіра накіравалася ў той бок .

- Эльвіра Іпалітаўна ? – працягнула ёй вельмі загарэлую прыгожую руку эфектная

энергічная жанчына гадоў сарака , - Рада вас вітаць на сонечным востраве Афрадыты .

  Дык вось яна якая – Эльвірына  працадаўца і , калі ўсё ўдала складзецца , будучая  ейная

гаспадыня на цэлых дванаццаць месяцаў . У ідэальна падагнаным пад спартыўную фігуру

светласінім  джынсавым касцюме . Кароткая каштанавага колеру стрыжка . На галаве

белая шапачка-алімпійка з доўгім брылём , з надпісам  “ Cyprus “.

-  Адразу , як кажуць , расставім кропкі над “ і “ , - упэўнена вырульваючяы з паркінгу ,

прамовіла Бабарыка , - Я называю вас Эльвіра Іпалітаўна , вы мяне – Вольга Сямёнаўна .

Заўсёды і ўсюды . Окэй ?

-  Окэй , - амаль аўтаматычна адказала Эльвіра

-  Вось і ладненька . Тут , у чужой краіне , не трэба расслабляцца . Мясцовы народ , хочам

мы гэтага , ці не хочам , глядзіць на нас збоку , вывучае і выносіць сваё меркаванне . І

меркаванне , мушу заўважыць , далёка не заўсёды на нашу карысць .

  “ Вольва “ тым часам вырвалася на аўтамагістраль , моцную звонкую бетонку , якую

пабудавалі  англічане яшчэ тады , калі Кіпр быў іхняй калоніяй . Яны ж увялі і

левастаронні рух на дарогах .

-  Спачатку нязвычна было , - тлумачыла Вольга Сямёнаўна , - У нас жа ў Мінску , ды й

наогул ва ўсім былым Саюзе , машыны бегаюць па правым баку . Ды  паступова мы

асвоіліся , я і мой муж , Максім Аляксандравіч . У нас тут дзве машыны . Гэта і яшчэ

ёсць “ Форд “ . Я чамусьці больш люблю “ Вольва “ . У нас у Мінску была ў свой час

“Волга “ . “ Вольва “.“ Волга “. Ці не праўда – падобна ?

  Яна засмяялася , але смех быў нейкі сухі .

  У салоне працаваў кандыцыянер . Лёгкая прахалода прыемна казытала скуру . Нават не

верылася , што зараз на вуліцы дзікая спёка , ад якой , здаецца , курчацца і зялёныя

фікусавыя пальмы , што ланцугом раслі ўздоўж дарогі , і вельмі прыгожыя , чырвоныя і

фіялетавыя , кветкі . Цэлыя вадаспады гэтых яркіх  паўднёвых  кветак раскашаваліся на

металічна-бетоннай сценцы , што падзяляла магістраль на дзве роўныя палавіны .

  Навакольныя  ж  краявіды , на якія захоплена пазірала Эльвіра ,  былі проста

фантастычныя . Невысокія конусападобныя ўзгоркі , нібы вылепленыя з белай пшанічнай

мукі . Сакавітая зеляніна густых вінаграднікаў , што доўгімі шнурамі-палосамі хваліста

разразае гэту высакародную бель . Між узгоркамі , ва ўтульных круглых , як сподак ,

далінках , алівавыя сады . Дрэвы ў  садах нібы сыйшлі з ілюстрацый , якія Эльвіра калісьці

яшчэ школьніцаю бачыла  ў падручніку па гісторыі старадаўняй Грэцыі . У гэтых жа

далінках пасвяцца чароды авечак , высакарослых , пародзістых , з доўгімі падобнымі на

вееры вушамі . І ўсюды вілы , не катэджы , а менавіта вілы – са стройнымі класічнымі

калонамі , з порцікамі .

  На далёкім жа  небасхіле рэльефна і ўрачыста бачыліся  самыя  сапраўдныя горы –

вострыя шпілі , цясніны , крутабокія  нагрувашчванні абрывістых скалаў . Сям-там на

недасяжных стромах стаялі кляштары . Як здолелі чалавечыя рукі пабудаваць іх у такім

суровым небяспечным падхмар” і ?

  На адной самай высокай і самай далёкай гары кідаўся ў вочы ўсім , хто імчаўся па

магістралі , велізарны , пэўна , выкладзены з расфарбаваных камянёў , сцяг з паўмесяцам ,

турэцкі сцяг . Побач са сцягам – гэткі ж велізарны надпіс .

-  Я вельмі шчаслівы , што нарадзіўся туркам , - прачытала Вольга Сямёнаўна і пачала

тлумачыць Эльвіры , - Вы ж , пэўна , ведаеце , што пасля вайны 1974 году Кіпр падзелены

на дзве палавіны – паўночную турэцкую і паўднёвую грэцкую , дакладней ,  грэка-

кіпрыёцкую . Ва ўсім свеце , калі я не памыляюся , маецца яшчэ толькі адна падзеленая

краіна – Карэя . А вось падзеленая сталіца толькі адна . І яна – сталіца вострава Кіпр

Нікасія  ці , як называюць яе самі кіпрыёты , Леўкасія . Дарэчы , мы з вамі едзем у

прыморскі горад  Лімасол . Грэкі ж называюць яго Лемесос . Так што не толькі наш

Мінск-Менск двухімённы .

    Злева ад горнай дарогі раптам велічна і  размашыста  ва ўсім сваім  іскрыста-сонечным

ззянні  паказалася разгарнулася  Міжземнае мора . Бясконцыя  ланцугі шумлівых

белагаловых хваляў . Пеністы звонкі нямоўчны прыбой . Россып рознакаляровых

ветразяў . Яхты , цеплаходы , кантэйнеравозы і танкеры . Загарэлыя вясёлыя людзі , якія

шумна купаюцца , катаюцца на “ бананах “ і водных веласіпедах , гуляюць у бадмінтон і

валейбол , загараюць , лежачы на мяккім залацістым пяску . І -  прастора , неабдымная

вятрыстая прастора ва ўсе бакі .

-  Ух ты ! – не магла ўтрымацца Эльвіра .

-  Гэта наша мора . Тут мы свае ножкі мыем , - задаволеная ўражаннем , якое аказала на

ейную спадарожніцу марская аграмадзіна , - прамовіла Вольга Сямёнаўна .

  Горад Лемесос , у які яны нарэшце ўехалі , аказаўся , з першага  позірку  , вельмі

прыгожым  шматаблічным па-паўднёваму белым і нейкім паветрана-лёгкім . ( Ужо пазней

Эльвіра даўмеецца , што лёгкасць гэтая ідзе ад самой тутэйшай будаўнічай архітэктуры .

У сейсмічнай зоне , дзе нярэдкія землятрусы , будынкі ўзводзяць з як мага лягчэйшых

матэрыялаў ) . На дахах невысокіх непадобных адзін на аднога дамоў стаяць ёмістасці для

назапашвання  вады , дзе круглыя , дзе квадратныя . Гораду , што знаходзіцца  на самым

марскім узбярэжжы , заўсёды не хапае вады . Вядома , не хапае вады прэснай . Людзі , каб

неяк здабыць яе , напрабівалі ў камяністай кіпрэйскай зямлі тысячы  свідравінаў ,

збудавалі дзесяткі водасховішчаў , якія сваімі прагнымі каменнымі пашчамі ловяць падчас

рэдкіх зімовых дажджоў скупую нябесную вільгаць . Найвялікшая радасць для ўсіх

кіпрыётаў , калі ў чорным ад хмараў небе гнеўна і вогненна заблішчаць маланкі , ударыць

суровы раскацісты  гром , порстка пальецца на горы , лясы і даліны доўгачаканы дождж .

Гэта вялікі грозны Зеўс , галоўны між усімі багамі бог , успомніў пра свой народ і напаіў

ссушэлы востраў .

-  Вуліца Жуль Верна , - аб”явіла Вольга Сямёнаўна , - Мы прыехалі .

-  Жуль Верна ? – весела здзівілася Эльвіра , - Так тут называюць вуліцы ?

-  Уявіце сабе , што так тут , на гэтым невялічкім востраве , называюць вуліцы , - з гордай

задаволенай усмешкай прамовіла Бабарыка , - Кіпрыёты – народ рамантычны , адукаваны

і незашораны . Гэта ў нашай Беларусі , ды і ў той жа Расіі , у назвах вуліцаў , плошчаў і

нават гарадоў скрозь камуністычна-бальшавіцкі  алфавіт . Самы дробненькі , самы

нікчэмны камунісцік , а ў ягоны гонар названа вуліца . А колькі сялян , колькі інтэлігентаў

рэпрасаваў у свой час гэты партыйны малярыйны камар !

  “ Ды яна з ідэйных , з незадаволеных  , - падумала пра сваю будучую гаспадыню Эльвіра

Скаблінская  , - Але мяне гэта , як кажуць , не б”е  ў  цемечка . Па мне – плаці добрыя

грошы , а сам хоць яловаму чурбану маліся “ .

  Паставілі машыну ў падземны паркінг , на ліфце , дзверы якога выходзілі проста ў

паркінг , узняліся на трэці самы верхні паверх . Будынак , вядома ж , у беларускім

разуменні , чатырохпавярховы , але тут першы ці , як кажуць , цокальны паверх , не

ўлічваецца .

  Сцены калідору выкладены беласнежнай мармуровай пліткай . Падлога таксама

мармуровая . Эльвіры адразу ж успомніўся абшарпаны забруджаны  засцаны пад”езд

ейнага дома з бура-жоўтымі недакуркамі пад  нагамі . І адразу падумалася , што ўсё , у

рэшце рэшт , залежыць ад чалавека , які  жыве на дадзенай тэрыторыі і можа цудоўны

мармуровы палац вельмі хутка ператварыць у гноесховішча . Значыць , тут жывуць

акуратныя гаспадарлівыя людзі .

  Іх сустрэла трое дзяцей . Старэйшы дванаццацігадовы цемнавалосы хлопчык

паздароўкаўся з Эльвірай за руку , назваўся Віктарам . Дзве светленькія блакітнавокія ,  да

шакаладнага колеру загарэлыя дзяўчынкі , дзевяці і сямі гадоў , зрабілі грацыёзны

рэверанс , паведамілі тонкімі галаскамі , што яны Хрысціна і Алеся .

  “ Ці пасябрую я з імі  ? – раптам з халодным запозненым страхам падумала Эльвіра , - Ці

адкрыюцца яны мне , ці адгукнуцца ? Можа , гэта капрызныя спешчаныя багатымі

бацькамі дзеткі ? “.

  Але , мяркуючы па-ўсім , у шматдзетнай сям” і  Бабарыкаў панаваў здаровы рацыянальны

дэмакратызм . Дзеці , гэта відно было з першага позірку , з малалецтва прывучаныя да

працы і парадку , кожны , як любяць казаць вайскоўцы , ведае свой манеўр . Дзяўчаткі ,

старэйшая і малодшая , шчыравалі на кухні , пыласосілі ў агромністай  пяціспальневай

кватэры , палівалі кветкі і дрэўцы , што ў прыгожых гліняных вазонах раслі на , як

падалося Эльвіры , бясконцай залітай яркім сонечным святлом верандзе .  Віктар  хадзіў за

прадуктамі ў супермаркет , быў адказны за  кандыцыянеры , тэлевізійную антэну і дзве

вялізныя ёмістасці для прэснай вады , што месціліся на даху будынка , мяняў пры

неабходнасці электралямпачкі .

-  Хочаце , я пакажу вам мора і горад ? – прапанаваў ён Эльвіры , калі яна , прыняўшы з

дарогі душ , уладкаваўшыся ў пакоі , які прызначыла ёй для пражыцця Вольга Сямёнаўна ,

выйшла на веранду , - Толькі глядзець будзем не адсюль , а з самага верху .

  Па мармуровай лесвіцы ўзняліся пад столь , там Віктар ключыкам , што заўсёды з

ключамі ад кватэры  насіў у барсетцы , адамкнуў дзверцы і яны выйшлі на дах . Гэта было

нешта ашаламляльнае ! Такі пейзаж , такую фантастычную панараму Эльвіра Скаблінская

ўбачыла ўпершыню ў жыцці . Неба , мора і горы ! Гэтыя тры магутныя вечныя стыхіі

адразу ўзялі ў палон душу , змусілі затрапятаць сэрца . У яе аж закружылася галава ,

злёгку падагнуліся калені , і яна , каб не захістацца і не ўпасці , ухапіла Віктара за руку .

Хлапчук глядзеў на яе з прыязнай усмешкай , з разуменнем таго , што яна зараз адчувае .

  Горы велічным карычнева-жоўтым ланцугом пукаціліся кіламетры за два ад марскога

берагу . Цені ад рэдкіх белых  воблакаў прабягалі  па іх . Горы то святлелі , то пералівіста

цямнелі і нібы аддаляліся . На іх лёгкай павуцінаю былі відны аўтамабільныя дарогі і

пешаходныя пакручастыя сцяжынкі , астраўкі лясоў і хмызнякоў . У цяснінах панаваў

густы змрок , а вяршыні аж зіхцелі пад промнямі гарачага неадступнага сонца .

  Лемесос шумна ўліваўся , уціскаўся ў вузкую двухкіламетровую паласу раўніннай зямлі

між гарамі і морам сваімі эфектнымі грацыёзнымі  будынкамі ,  вуліцамі , што  поўніліся

імклівымі іртутна- бліскучымі  аўтамабілямі  , цяністымі прахалоднымі  паркамі . Ён быў

белым горадам , прамяніста-белым , радасна-яркім , нібы далёкі , але незабыты сон

маленства . Вось пра такія чароўныя і таямнічыя прыморскія  гарады пісаў калісьці свае

раманы-казкі Аляксандр Грын .

  Усюды , куды ні глянь , раслі пальмы з пышным веерам зялёных трапятлівых галінаў . У

апельсінавым садзе насупраць дому пад  свежым ветрам , што імкліва налятаў з мора ,

шырока і прыгожа хваляваліся , ледзь не кранаючыся лістотай зямлі , высокія  амаль

бяскорыя акацыі з надзіва прыгожамі , нібы мармуровымі стваламі . За такую

асляпляльную аголенасць іх  называюць курортніцамі .

  І ўсё-ткі самым галоўным і самым ні з чым непараўнаным цудам было мора . што

магутна раскінулася-размахнулася ўшыркі і ў самую далёкую далячынь . Аквамарын .

Блакіт . Сінь . Фіялет . Золата . Срэбра . Перламутр . Дзе адшукаць назвы для тых

найтанчэйшых і найіскрыстых колераў , якімі ўзнагародзіў яго Бог ? Яно здавалася

жывым . Ды  яно й  насамрэч , як падумалася Эльвіры , было жывым вечным і

несмяротным . Ужо ў адным ягоным рытмічным нямоўчным шуме – вечнае жыццё , вечны

пульс планеты . І нездарма гэтае мора назвалі Міжземным . Яно жыве між землямі , між

краінамі і народамі і , як магніт , прыцягвае і аб”ядноўвае іх .  У ім , гэтым вялікім святым

моры , плешчацца вада са Свіслачы , Прыпяці і Дняпра , ды й з усіх беларускіх рэкаў , бо

ўсе яны , усе , як адна , цякуць у Атлантыку .

  Але ўзнёслая  лірыка імгненна  скончылася , бо Вольга Сямёнаўна адразу ж у

прысутнасці Эльвіры строга сказала Віктару :

-  Табе ж бацька дазволіў выходзіць на дах толькі разам з ім . Хочаш зваліцца адтуль ?

Аддай мне ключык .

  Пачаліся будні . Эльвіра прачыналася а шостай гадзіне раніцы . Адразу ж ішла на кухню

рыхтаваць ежу  для ўсёй сям” і . Звычайна гэта быў English breakfast , англійскі сняданак .

Яечня з бэконам . Аўсяная каша . Гарбата з малаком і сіропам .

  Вольга Сямёнаўна ўзяла за правіла , каб падчас сняданку ўсе размаўлялі толькі на

англійскай мове .

-  Што гэта ? – пыталася яна ў малодшай дачкі Алесі , двума пальчыкамі беручы  са

сподку пірожнае , адтапырыўшы мезенец .

-  This is a pastry , - спалохана адказвала светлавалосая Алеся , крайком вока пазіраючы на

Эльвіру . Тая ўхвальна ківала галавой .

  Віктару , як самаму старэйшаму , пытанні  адпаведна задаваліся больш складаныя .

-  How old are you ? ( Колькі вам гадоў ? ) - пыталася маці ў яго .

  На бяду Віктара , ён у душы быў больш тэхнаром , чым лінгвістам . Не даваліся яму , як

ні стараўся , усе гэтыя прыдыханні , пранонсы , не ўлаўлівала ягонае вуха нязвычны

англійскі гук . Хлапчук вельмі перажываў . Вольга Сямёнаўна нервавалася . Эльвіра , як

магла , згладжвала вострую напружаную сітуацыю .

-  Не хвалюйцеся , - сказала яна гаспадыні , - Гарантую , што праз тры-чатыры месяцы ён

будзе размаўляць  на мове Шэкспіра , як лонданскі дэндзі .

  Пасля сняданку пачынаўся чарговы напоўнены клопатамі дзень . Вольга Сямёнаўна на

“ Вольва “ ехала ў раён старога порту , дзе быў офіс фірмы , што  належала сям” і

Бабарыкаў . Якім бізнесам займалася сям”я і адпаведна фірма Эльвіра пакуль што не

ведала . Гаспадыня нічога на гэты конт не казала , а яна , добра помнячы старое залатое

правіла : “ Не сунь носа ў чужое просаа “ , не пыталася . Прыдзе час – скажуць . Не

скажуць , і на тым дзякуй . Але , мяркуючы па раскошнай з вялікім густам абсталяванай

кватэры , па дарагіх аўтамабілях , справы ў фірмы ішлі пакуль што някепска . А бізнес , як

магла здагадвацца Эльвіра Скаблінская , вёўся па не дужа арыгінальнай трафарэтнай

схеме : купі – прадай . Кіпрыёты на сваім маленькім да таго ж распалавіненым востраве не

дазволяць чужынцам ( тым больш не грамадзянам Еўразвязу ) наладзіць якую небудзь

вытворчасць . З цяжкасцю хапае аператыўнай прасторы для сваіх мясцовых

прадпрыймальнікаў .

  Пасля ад”езду ў офіс Вольгі Сямёнаўны Эльвіра садзілася за руль “ Форда “ і развозіла

дзяцей . Віктара ў тэнісны клуб на трэніроўку . Хрысціну на ўрок грэцкай мовы . Самую

малодшую  Алесю ў танцавальны падрыхтоўчы клас , які нядаўна адчыніла на Кіпры Ала

Духава , кіраўніца маскоўскага  балету  “ Тодас “.

  Заняткі ў школах пачынаюцца на востраве першага кастрычніка , і , здаецца , самы б час

даць дзецям хоць трохі адпачыць , пагуляць , палайдачыць , ды жорсткі рытм жыцця , дзе

неабходна як мага хутчэй уклініцца-ўчапіцца ( па выразу Вольгі Сямёнаўны ) у тутэйшае

такое пакуль што незразумелае і не вельмі даступнае  грамадства , не дазваляе ні на

імгненне  расслабіцца  сабе і сваім сямейнікам . Толькі ўперад . Толькі да пастаўленай

мэты . Сціснуўшы зубы . Згробшы душу ў кулак . Плюнуўшы на адпачынак . Мовы ...

Спорт ... Балет ... Адпачнем потым , калі дойдзем да мэты . Мэта ж адна – натуралізавацца

і стаць грамадзянамі Рэспублікі Кіпр , а , значыць , грамадзянамі ўсяго Еўразвязу .

  Ці не занадта вялікія ахвяры ? На думку Веры Сямёнаўны – не . “ Я не хачу , - гаворыць

яна , - каб мае дзеці пражылі  такое ж , як , амаль да старасці я , жыццё – беднае , шэрае ,

нецікавае , прэснае . Не жыццё , а прымітыўнае існаванне , дзе па талонах  выдаецца

ўсё : і харч , і адзенне , і праца , і адукацыя , і ,  калі браць шырэй , чалавечае шчасце “ .

  Развёзшы дзяцей , якіх праз дзве гадзіны трэба забраць , Эльвіра вяртаецца ў кватэру і

рыхтуе лёгкі  ланч , які тут спажываюць у сярэдзіне дня . Гэта салата з агародніны , тонка

нарэзаная падсмажаная ялавічына з кавалачкамі батону . На дэсерт – разнастайная

садавіна , вінаград , сокі .

  Потым яна ўключае пыласос і павольна ходзіць па ўсёй велізарнай кватэры . Трэба не

прапусціць ніводзін куточак , дзе можа хавацца пыл . А пылу на Кіпры хапае , сухога ,

чарнавата-шэрага , вельмі дробненькага . Вецер пастаянна  прыносіць яго з суседніх гор .

  Потым пыласос вязджае на веранду . Тут задача ў Эльвіры больш складаная . Акрамя

барацьбы з усюдыісным пылам неабходна абрэзаць  жоўтае  лісце фікусаў , завялыя

галоўкі кветак . І паліваць , паліваць , памятаючы пра строгую эканомію вады . І самае

галоўнае , на што звяртае пастаянную пільную ўвагу Вольга Сямёнаўна – не даць

ніводнаму лістку зваліцца ўніз , на веранду , дзе гаспадарнічае  строгі сівавусы англічанін-

пенсіянер . Архітэктура будынку такая , што ён уяўляе сабой як бы піраміду ,

расшыраючыся з кожным ніжэйшым паверхам . Усё гэта задумана для больш трывалай

сейсмаўстойлівасці . Ды ўсхопліваецца вецер , і лісце з веранды Бабарыкаў , кружачыся ,

як парашуцікі , ляціць уніз . Не прывяжаш жа яго вяровачкамі .  Ужо аднойчы англічанін

гразіў Эльвіры доўгім пальцам і казаў :

-  What is your job ? ( Чым вы займаецеся ? ) .

  Пасля ўборкі надыходзіць час закупкі прадуктаў . Сямейнае  харчаванне павінна быць

карысным смачным нізкакаларыйным вітамінізаваным і танным . Гэта – няўхільнае

патрабаванне Вольгі Сямёнаўны . Кожны панядзелак яны  узгадняюць , што і ў якіх

колькасцях неабходна купіць для кухні на ўвесь наступны тыдзень , складаюць доўгі спіс .

І вось з гэтым спісам  Эльвіра едзе ў супермаркет . Непадалёк ад іхняга дому маецца

нядрэнны прадуктовік вядомай англійскай фірмы  “ Дэбенхамс “ , а месяц таму таксама

амаль побач адчыніўся грэцкі  “ Альфа і амега “ . У іх яна  і набывае ўсё неабходнае .

Прытым , калі ў  “ Дэбенхамсе “ выдатныя мясныя прадукты – ялавічына і бараніна , то

“Альфа і амега “ паспеў ужо праславіцца цудоўнай гароднінай і садавінай . Ён прывозіць

іх непасрэдна з мацерыковай Грэцыі . Мясцовая ж кіпрэйская прадукцыя прадаецца на

шумным гарачым рынку , які збіраецца кожную суботу . З навакольных горных вёсак на

аўтамабільчыках і матацыклах  з”язджаюцца тэмпераментныя чарнавалосыя і чарнавокія

людзі . Што  толькі тут  не  ўбачыш ! Зялёныя і чорныя  алівы , вінаград самых розных

колераў , яблыкі , грушы , слівы , горы вельмі буйной і вельмі апетытнай бульбы ( шчыра

скажам , лепшай за беларускую ) , кабачкі , агуркі , капуста , бананы , ананасы , персікі ,

мандарыны , апельсіны , інжыр ,  баклажаны ( гандляры называюць іх цёпла і пяшчотна –

сіненькія ) , авечы сыр , алей у старадаўніх шкляных бутлях , у такіх жа бутлях

самаробнае кіславатае віно і вінаградная вельмі моцная самагонка зіванія .

  А яшчэ вясёлыя крыклівыя людзі прапаноўваюць разнастайнае , на ўсе густы  адзенне ,

якое самі ж і шыюць на саматужныж сямейных фабрыках , абутак , галаўныя ўборы ,

прасціны , коўдры , фіранкі , парасоны , самавары , чайнікі ( па-грэцку чайнік называецца

надзвычай  мілагучна – цаера ) , гадзіннікі , гліняны і фарфоравы посуд , нажы , рыдлёўкі ,

ліхтары , біноклі , яркія гудлівыя ветрачкі-круцёлкі , цэлыя россыпы пазелянелых быццам

бы старадаўніх манетаў , геарафічныя мапы , кніжкі на грэцкай і англійскай мовах , самыя

нечаканыя сувеніры ў выглядзе грозных аднавокіх піратаў , жахлівых востразубых кінг

конгаў і мярзотных шматлапых павукоў .

  Вельмі шмат абразоў , вялікіх , малых і зусім мініяцюрных , крыжоў і крыжыкаў , свечак

і кандэлябраў . Строгія пакутныя вочы Хрыста і Богамацеры глядзяць з пацямнелых ад

часу дошак , палотнаў і фрэсак  ва ўпор . У звыш “яркі  звышсонечны тлумнагалосы дзень

гэтыя позіркі прапякаюць душу навылёт .

  Усё прадаецца з нейкай нязмушанай хатняй лёгкасцю , не дужа гандлюючыся . Быццам

гандляр даўно цябе ведаў  і аддае табе свой тавар , як добраму знаёмаму і суседу . А

бываюць і зусім бясплатныя раздачы . Тут рэй вядуць англічане . На Кіпры аж дзве

вайсковыя брытанскія базы , дзе служаць сыны і дочкі туманнага Альбіёну , часта

сямейныя . І вось , скончыўшы службу , ад”язджаючы на радзіму , яны вывальваюць  на

рынак увесь свой скарб . Бярыце , людзі ! Як казалі раней у Саўдэпіі : “ Налетай –

подешевело ! “.

Адразу збіраецца чарга . Людзі корпаюцца , перабіраюць , разглядаюць і ўрэшце-рэшт

нясуць з рынку бясплатную аблюбаваную рэч . Эльвіра Скаблінская  ў  самы  першы свой

прыезд  на рынак  атрымала падарунак ад светласкурай  шэравокай англічанкі – маленькі

школьны глобус .  Англічанка   патлумачыла  , што гэта глобус ейнага сына Джона , але

сын ужо прайшоў навучанне па геаграфіі , і місіз , калі пажадае , можа забраць  глобус

сабе . Эльвіра падзякавала , узяла .  Крутнуўшы бліскучы сіне-зялёны шарык , убачыла

між назваў самых розных краінаў слова   “ Belarus “. І адразу ўспомніла маці і Вітаўта

Гарткевіча .

  Пасля прыгатавання абеду і да таго часу , калі неабходна ехаць за дзецьмі , застаецца

недзе з паўгадзінкі . Іх Эльвіра Скаблінская аддае прагляду мясцовай прэсы . У шапіках

акрамя шматлікіх  грэка і англамоўных  выданняў  сустракаюцца газеты на сербскай ,

балгарскай мове , на  іўрыце . Рускамоўныя чытачы могуць купіць штотыднёвікі “ Европа-

Кипр “ і “ Вестник Кипра “ . Апошні каштуе адзін еўра дваццаць цэнтаў . Грошы быццам

бы невялікія , ды Эльвіра цвёрда вырашыла эканоміць ва ўсім , каб урэшце рэшт вярнуцца

ў Мінск з прыстойнай сумай , бо маці засмяе , будзе падколваць на кожным кроку :

-  Варта было матацца за два  моры за капейкамі . Не навучыла я цябе , Эльвірка ,

патрыятызму , не навучыла .

  Бог з ім , з патрыятызмам . Усе мы слаба ведаем , што гэта такое . Прынамсі , для

беларусаў , дагэтуль невядома   што лічыцца патрыятычным – любіць Суворава або

любіць Касцюшку ?

  І ўсё-ткі Эльвіра аддае адзін еўра дваццаць цэнтаў за “ Вестник Кипра “ . Наклад газеты

чатыры тысячы экземпляраў . Газета даволі бойкая , з касмапалітычным налётам гэткай

грынаўскай ( памятаеце “ Пунсовыя ветразі “ ? ) міжземнаморскасці . З ейных старонак у

ціхі пакойчык , дзе пражывае Эльвіра , урываецца гул імклівага шматфарбнага жыцця .

Што толькі не хвалюе людзей ! Інжынер з Лемесосу Антоніс Хараламбус заклікае

мясцовыя ўлады прыняць самыя энергічныя меры па выратаванню пясчаных пляжаў , якія

пастаянна змывае мора . Лётная кампанія “ Cuprus Airwaus “ , пэўна , у сувязі з сусветным

крызісам , прапануе надзвычай нізкія кошты на рэйсы ў Афіны і Салонікі . На Кіпры

праходзяць трохдзённыя баявыя вучэнні Каралеўскага вайсковага флоту Вялікабрытаніі .

У іх бяруць удзел 12 караблёў з 3300 членамі экіпажу , у тым ліку амерыканскі эсмінец і

фрэгат з Францыі .

  З асаблівай цікавасцю і  хваляваннем Эльвіра чытае старонку знаёмстваў . Дзяўчаты і

жанчыны з самых розных краінаў ( з Расіі , Украіны , Румыніі , Польшчы , Малдовы ,

Латвіі , Беларусі ) прагнуць сустрэць на Кіпры спадарожніка жыцця . У іх няма візавых

праблемаў . Яны ўладкаваныя на працу і ведаюць шмат якія мовы . Яны прыгожыя ,

пяшчотныя , разумныя , спагадлівыя . У іх , адным словам , усё ёсць , не хапае толькі

дробязі – не хапае моцнага мужчынскага пляча  побач .

  Эльвіра заплюшчвае вочы , аддаецца мроям . О , як яна жадала б займець такую

“ дробязь “ , вернага рыцара , абаронцу і аднадумца !  Яна й на Кіпр ( калі быць шчырай і

не хлусіць самой сабе ) ляцела , каб сустрэць тут , пад гарачым сонцам і марскім

рамантычна-трывожным  ветрам , родную спагадлівую душу . Не грошы ёй патрэбныя .

Грошы яна магла б зарабіць і ў Мінску . Ды й ці шмат патрэбна ўрэшце рэшт тых

пакамечаных каляровых паперак ?

  Яна шукае Мужчыну . Яна шукае Самца . Так-так , самца ! І  не  баіцца прызнацца ў

сваім   жаданні . Сама яна ніколі не зробіцца прастытуткаю , але  добра разумее  жанчын і

дзяўчат , якія выходзяць на такую дарогу . Гэта  нечыя дочкі , сёстры . Гэта ўчарашнія

мілыя карапузкі з банцікамі ў тоненькіх косках , што , высалупіўшы чырвоны язычок ,

гулялі з лялькамі , старанна рыхтавалі  школьныя ўрокі .  “ Часовые любви “ , - спяваў

калісьці пра іх Булат Акуджава . У Расіі іх называюць плечавымі , бо ў мазаўскіх і

кразаўскіх аўтамабільных кабінах імчацца яны побач з шафёрамі ў невядомасць , у

Беларусі ( чула Эльвіра ) гаёвымі , бо чакаюць кліентаў у прыдарожных  гаях . Іх ловіць

міліцыя . Іх паказваюць па тэлебачанні ў крымінальных праграмах , хочуць прысароміць ,

прыпалохаць . А яны апошнім часам ( о , цуд ! ) смела , не хаваючы прыгожы твар , даюць

інтэрв”ю журналістам . Іхняя нябесная апякунка Марыя Магдалена , тая , што абвясціла

на ўсе вякі ўсяму свету : “ Езус уваскрос!” , з любоўю пазірае на іх .

  У СССР , як вядома , не было сэксу . Бясполыя камуністычныя мурашкі цягалі ігліцу за

ігліцаю ў высозны камуністычны мурашнік . І ў гэтым , калі верыць  высокалобым

крамлёўскім  журналюгам , знаходзілі сваё шчасце , сваю асалоду . У СССР , складваецца

ўражанне , жылі толькі тры жанчыны : міністарка – Фурцава , касманаўтка – Церашкова ,

кампазітарка – Пахмутава . І ўсё . Астатнія  дочкі  прамацеры  Евы былі  шэрай

калектывісцкай мурашынай масай .

  У хвіліны асабліва вострага адчування сваёй незапатрабаванасці і сваёй адзіноты ,

кладучыся пасля напружанага сумятлівага дня спаць , Эльвіра Скаблінская ўспамінала

Вітаўта Гарткевіча . Ні разу  не патэлефанаваў , ні разу не адказаў на ейныя званкі і

эсэмэскі . Быццам праваліўся ў глухую нямую яму . А столькі было шматзначных

абяцанняў . Я кіну жонку , развядуся . І мы разам будзем будаваць сваё шчасце . Я – воўк .

Ты – мая ваўчыца . Не , галубок , ты не воўк . Ваўкі жывуць параю да самай смерці . Ты , і

ўсе такія , як ты , сабачкі-дварняжкі .

  Казаў пра каханне , кляўся , што кахае . Ды  што такое каханне , як не выдумка

мужчынаў , якім ( мовім далікатна ) прыспічыла ?

  Сапраўднае каханне падобнае на прывід : усе аб ім гавораць , але дужа мала хто бачыў .

Гэтыя словы француза Франсуа дэ Ларошфуко Эльвіра прачытала і запісала ў свой

патаемны блакноцік яшчэ ў студэнцтве .

  Пралятала ноч , пачынаўся дзень , і Эльвіра зноў была ў сваёй звычнай для сям” і

Бабарыкаў форме – энергічная , жвавая , працавітая . Дзеці . Супермаркеты . Рынак .

Кухня . Пыласос . Дні нанізваліся адзін на адзін , як кавалкі няшчадна  падсмажанай

востра  наперчанай  бараніны ў кебабах містэра Кірыякаса Кіру , што трымаў кафэ на

вуліцы Жуля Верна .

  Часам гаспадыня Вольга Сямёнаўна вярталася з працы страшэнна стомленая і

знерваваная . Тады яна загадвала Эльвіры адкаркаваць бутэльку сухога чырвонага віна

“ Атэла “.  Яны сядзелі на кухні і паціху пілі , заядаючы кіслае віно яшчэ болей кіслымі

лімонамі .

-  Эльвіра Іпалітаўна , нас , прадпрыймальнікаў , людзей , якія хочуць  хоць  нечага

дамагціся , тут , на гэтым востраве , не любяць . Дарэчы , нас не любяць і ў Беларусі . Нас

нідзе не любяць - скардзілася-жалілася Бабарыка , - Неяк яшчэ ў школе я прачытала

апавяданне аднаго беларускагя пісьменніка  “ Сок манга “ . Дык ягоная гераіня , простая

вясковая дзяўчына , вырваўшыся нарэшце ў Мінск ,  эталонам поспеху , вяршыняй

зямнога   шчасця лічыла магчымасць выпіць шклянку сока манга . Падумаць толькі – якая

мізэрнасць , якая прымітыўнасць чалавечых жаданняў ! Зрабіў глыток прыкра-салодкага

пойла  , і ты на сёмым небе . Я тут магу купіць цыстэрну гэтага соку , магу заліць ім ванну

і купацца ў ім , але я – няшчасная .

  Эльвіра слухала , далікатна ківала галавой , нібы пагаджаючыся , а думкі былі далёка-

далёка ад гэтай кухні . Вольга ж Сямёнаўна распалялася ўсё болей :

- Кіпрыёты называюць адзін аднога кумбаросамі . Па-нашаму гэта нешта накшталт кумоў ,

родзічаў . Дык вось яны – кумбаросы , і яны не ідуць у мой шапік , каб нешта купіць . Яны

ідуць , мінаючы мяне , да шапіка знаёмага  кумбароса . Гэта своеасаблівы непрыкрыты

байкот чужынцаў , не сваіх . Тут недалёка была багатая расійская крама “ Березка “ .

Гандлявалі селядцамі , гарэлкай , квасам , чорным хлебам , кіслай капустай , мочанымі

яблыкамі . І дзе зараз тая  “ Березка “ ? Няма . Цю-цю . Як кажуць – спёкся папуас . Тое ж



126

самае з украінскай гарэлкай “ Гетман “ . Па ўсім Лімасоле рэклама свяцілася дзень і ноч .

А ў выніку – нуль .

-  Я  шыльду нашай мінскай “ Мілавіцы “ бачыла , - устаўляла слова-другое Эльвіра .

-  Нічога не свеціць на гэтым рынку  і  “ Мілавіцы “ , - катэгарычна рэзала гаспадыня , -

Тут усе  крамы  кітайскімі бюстгальтарамі завалены . З кітайцамі  нават  кумбаросы не

навучыліся ваяваць .

  “ Не салодка табе жывецца , - думала Эльвіра , калі гаспадыня нарэшце стамлялася і

адыходзіла ў свой пакой , - Можна толькі паспачуваць . Трое дзяцей-малалеткаў . Бізнэс у

чужой краіне . Кватэра . Нялёгкі воз цягнеш . А муж недзе ў Мінску . Што ён там робіць ,

каму ўвечары скардзіцца на  бязрадасны  лёс ? “

  Ды кожнаму сваё . Кожнага свая іголка коліць . Ёй , Эльвіры Скаблінскай , патрэбна

сцяць зубы , зашпіліць на ўсе гузікі душу . І працаваць , працаваць да змогі , каб потым ,

калі прыдзе ноч , адразу засынаць , а не варочацца ў душным ложку , не красціся  на

веранду і глядзець адтуль  на велізарную срэбную поўню позіркам галоднага ўсімі

кінутага сабакі .

  Чым усё-ткі займаецца сямейная фірма Бабарыкаў ? Эльвіра ўжо нават ведае яе назву . У

паштовай скрынцы знайшла канверт з грыфам гарадскіх электрычных сетак , адпраўлены

містэру Барысу Бабарыку дырэктару фірмы  “ Landersa LTD “.

-  Што такое Ландэрса ? – як бы мімаходзь спытала ў Віктара .

-  Так у Нікасіі на іпадроме называлі кабылу , на якой наш татка выйграваў прызы , -

адказаў хлапчук , - Потым ён купіў яхту і кінуў конны спорт , а кабылу прадаў .

-  Пэўна , ён вельмі любіў гэту кабылу , калі ў гонар яе назваў фірму ? – вяла сваё хітрая

Эльвіра .

-  Так . Ён доўга не хацеў яе прадаваць . І мамцы строга забараняў ездзіць  працаваць у

офіс . І яна была з намі . Але ў нас скончыліся грошы , бо лопнуў наш бізнэс па вырабу

сілікатных блокаў . Татка прадаў Ландэрсу , узяў у банку крэдыт пад залог кватэры , і

зараз разам з расійскай кампаніяй з Екацерынбургу будуе драўляныя катэджы ў цэнтры

вострава для мільянераў з Расіі , - выклаў усё , як на споведзі , прастадушны Віктар , - Тыя

сібірскія мільнеры не любяць гарачыню і селяцца ў цяністых  горных лясах каля Тродаса .

  Значыць , Бабарыкі будуюць на Кіпры катэджы з уральскага кедру . Багатыя расіяне , як

бачна , клапоцяцца пра сваю будучыню і будучыню ўласных  дзетак  . Капітал куюць у

метраполіі , а жыць пасля выхаду на спачын плануюць на райскім востраве Афрадыты . У

Расіі не дужа запраграмуеш  заўтрашні дзень – кожны момант можа прыехаць на баявым

браневіку новы Ульянаў-Ленін .

  Тым часам Вольга Сямёнаўна знервавалася ўшчэнт . Амаль кожны вечар , вяртаючыся з

офісу , загадвала Эльвіры адкаркоўваць бутэльку-другую сухога чырвонага віна маркі

 “ Атэла “ . Хутка п”янела , круціла ў руках парожнюю бутэльку з выяваю легендарнага

раўнівага маўра на этыкетцы , казала :

-  Нам бы сюды , Эльвіра Іпалітаўна , такога мужычка . Яшчэ невядома хто каго б

задушыў – ён нас ці мы яго .

  Мяркуючы па-ўсім , гаспадыня ўлавіла ў Эльвіры роднасную па жаночай пакуце душу .

Пэўна , душа такая  выпраменьвае наўкол сябе нейкія таямнічыя трывожныя флюіды , якія

нельга не адчуць .

-  Мы – жанчыны бальзакаўскага ўзросту , - гаварыла Вольга Сямёнаўна , - Вось-вось наш

караблік назаўсёды адплыве ў мора , імя якому – Старасць . Нікчэмная шэрая старасць .

Фінал усяго . А што мы бачылі ў жыцці ? Што ? У юнацтве – пошукі  мужа . Пагоня за ім .

Потым вяселле . Потым радзілка , радзільны дом . Боль . Слёзы . Потым дзеці . Успышка

радасці . І ўсё . Як казалі старадаўнія рымляне :  Amorem canat aetas prima – Няхай юныя

спяваюць аб каханні !

  Эльвіра слухала яе і пагаджалася з ёю . І было вельмі шкада сябе , такую самотную і

нікому непатрэбную . У Бабарыкі ёсць дзеці , трое цудоўных дзяцей , і яна яшчэ нечым

незадаволеная . А я не маю нічога – ні мужа , ні сям” і , ні дзяцей . Ды мне трэба выць , як

піліпаўская ваўчыца , трэба плакаць крывавымі слязамі . А я цярплю . Я нясу свой крыж .

  А праз  некалькі дзён сям”ю Бабарыкаў ускалыхнула радасная навіна – заўтра да іх

прылятае з Мінску муж і бацька ! Усё ў вялізнай кватэры адразу ж напоўнілася вясёлым

шумам , мітуснёй . Пачалі рыхтавацца да доўгачаканай сустрэчы . Разам з Эльвірай мылі

вокны , пыласосілі калідоры і веранду , засцілалі белым  ільняным аршанскім абрусам

стол , праціралі і расстаўлялі  келіхі  і сталовыя прыборы . Самы актыўны ўдзел у гэтых

падрыхтаваннях  прымалі дзеці ,  усхвалявана  гадаючы  якія ж  падарункі прывязе ім

бацька .

  Барыс Бабарыка аказаўся сімпатычным высакарослым бландзінам з невялікімі

залысінамі і стомленым тварам . Ён згроб у ахапку дзяцей , цалаваў іх , кожнаму  раздаваў

падарункі . Радасны шчаслівы піск сведчыў аб тым , што падарункі вельмі  спадабаліся .

  Потым задаволены такой цёплай сустрэчай гаспадар глянуў нарэшце на Эльвіру ,

прамовіў  з умешкаю , якая вельмі пасавала яму :

-  Вы , калі я не памыляюся , наша новая хатняя работніца , наш бэбісітэр , і ў вас

прыгожае імя – Эльвіра .

-  Эльвіра Іпалітаўна , - строга адрэдагавала мужа Вольга Сямёнаўна .

  Усёй шумлівай гурмою селі за стол . Зазвінелі фужэры , відэльцы і талеркі . Дзеці пілі

ахалоджаны апельсінавы джус , Вольга Сямёнаўна з Эльвірай , вядома ж , сухое чырвонае

віно маркі “ Атэла “ ,  Барыс  дастаў са сваёй дарожнай кайстры прыгожую бутэльку,

сказаў :

-  З нядаўняга часу п”ю толькі  “ Крамбамбулю “ . Аб”явіўся такі нацыянальны беларускі

брэнд .

  Ён прачытаў на яркай этыкетцы :

-  Крамбамбуля  “ Панская “ . Зараз вось глыну гэтага чароўнага зелля і адчую сябе панам

Бабарыкам .

-  І мы хочам зрабіцца маладымі паненкамі ! - какетліва ўсклікнула Вольга Сямёнаўна , -

Пачастуй і нас .

  Назаўтра вясёлы  энергічны Барыс Бабарыка павёз усіх сваіх сямейнікаў разам з Эльвірай

Скаблінскай на экскурсію ў замак рыцараў-тампліераў  Калосі  і разбураны даўнім

жорсткім землятрусам антычны горад Курыён . Ехалі на двух аўтамабілях . Вольга

Сямёнаўна чамусьці зажадала ехаць не з мужам , а з дочкамі Хрысцінай і Алесяй . З

Барысам ехалі Эльвіра і Віктар .

  Бабарыка упэўнена кіраваў “ Фордам “ , дасціпна жартаваў , час ад часу пазіраючы на

Эльвіру светла-сінімі прамяністымі вачамі . “ Ён мне падабаецца , - раптам падумала

Эльвіра , - Божа , чаму  ўсе  больш-менш прыстойныя мужыкі дастаюцца нейкім

звяглівым абмежаваным курыцам-наседкам , а не мне ? “.

  Курыён або Курыўм – прыгожыя з тонкім густам рэстаўрыраваныя руіны горада , які быў

заснаваны яшчэ ў 1200 годзе да новай  эры грэкамі-перасяленцамі з Пелапанесу . Калісьці

тут усясільна панаваў культ Апалона Ляснога . Побач з горадам быў галоўны храм , каля

якога жылі свяшчэнныя алені , раслі лаўр , мірт і пальмы . Пад страхам лютай смерці было

забаронена  дакранацца  да алтара ў храме . Парушальнікаў табу скідвалі ў мора са

стамятровай скалы .

  Ад Рымскай імперыі  засталіся ў Курыўме рэшткі цудоўнага  беламармуровага антычнага

портыку з выяваю Ахіла , дом гладыятараў , амфітэатр з элегантнымі вытанчанымі

калонамі і сцэнай-арэнаю , на якой то паказвалі трагедыі Эсхіла , Сафокла і Еўрыпіда , то

арганізоўвалі крывавыя гладыятарскія баі . Спыніся , дакраніся да цёплага  тысячагадовага

мармуру , зірні на сіняе-сіняе мора , што шумела , шуміць і будзе шумець за нейкіх

дзвесце крокаў адсюль , і пачуеш галасы людзей , якія калісьці жылі , дыхалі , кахалі ,

смяяліся , пакутвалі , якія , нібы воблакі , адплылі   адсюль у вечнасць .

  Пасля ваяўнічых імперскіх арлоў на гэтую зямлю , на гэты бераг прыляцеў белы голуб

хрысціянства . Аб гэтым маўкліва напамінаюць высакародныя незнішчаныя часам і

ворагамі  калоны раннехрысціянскай базілікі , сцены якой былі ўпрыгожаны  яркай

радаснай  мазаікай з каляровага і пазалочанага шкла , перламутрам . Непадалёку ў

прыватным доме жыў Яўстоліс , адзін з першых тутэйшых хрысціянаў , імя якога

ўвекавечана на фрэсцы . Перад дзвярыма  мазаічная падлога з надпісам : “ Уваходзь і

прынясі ў дом шчасце “. Крыху далей яшчэ адзін надпіс-голас з мінуўшчыны : “ Гэты дом

славіцца не каменнямі , жалезам , бронзай ці нават дыяментамі – ён славіцца знакамі

Хрыста “. І вось яны  несмяротныя  хрысціянскія  знакі – цудоўныя рыбы і дзівосныя

райскія птушкі .

  Праз бясконцыя апельсінавыя сады з Курыўму паехалі ў Калосі . Зіхцеў сонцам , блішчэў

морам , звінеў ветрам сённяшні жывы дзень , а ўсім , і дарослым , і дзецям , думалася пра

дзень і век назаўсёды адляцелы . І таму ўсе маўчалі .

  Замак  Калосі  квадратнае  трохпавярховае збудаванне вышынёю ў 23 метры з надзвычай

тоўстымі сценамі . Тут калісьці трымала сваю штаб-кватэру Вялікае Камандорства

рыцарскага ордэна святога Яна Ерузалемскага . Рыцары  ўмелі не толькі ваяваць . Ва ўсёй

акрузе яны пасадзілі цудоўныя вінаграднікі , заклалі плантацыі цукровага трыснягу .

Побач з замкам працаваў цукровы завод  , дзе  разлівалі славутае салодкае віно

“ Камандарыя “.

  Ды жыццё ў рыцараў-тампліераў , як расказаў гід-вартаўнік , стары сівагаловы кіпрыёт ,

не назавеш салодкім . Дужа горкі чакаў іх і ўвесь іхні ордэн канец . Вялікія багацці , што

за стагоддзі назбіралі рыцары то вайною , то гаспадарніцтвам , то фінансавымі

спекуляцыямі ў Міжземнамор” і і ў Еўропе , распалілі драпежны апетыт у шматлікіх

ворагаў . Першым і самым галоўным іхнім ворагам стаўся французкі кароль Піліп IV

Прыгожы . 13 кастрычніка 1307 году ён загадаў арыштаваць тампліераў , якія на той час

абралі сваёй рэзідэнцыяй Парыж , а ўсю іхнюю маёмасць канфіскаваць . Рыцараў

абвінавацілі ў ерасі , у сувязях з д”яблам і аддалі ў рукі катаў . Інквізіцыя пачала судовы

працэс . У падзямеллях захрусцелі на дыбах рыцарскія косткі , ручаём пацякла пад

бізунамі і нагрэтымі да чырвані металічнымі грабёнкамі рыцарская кроў . Добра і слаўна

імчацца ў атаку на сарацына , калі пад табою моцны парывісты конь , а ў тваёй вольнай

руцэ востры  гартаваны  меч , кепска , вельмі  дрэнна , калі ты ляжыш у магільнай сляпой

цемры аблытаны , як павуцінаю , калянымі вяроўкамі , а кат у  чорным глухім  капюшоне

бярэ з агню жалезныя абцугі , каб праз момант рваць імі тваё маладое цела . Рыцары , усе

пагалоўна , за рэдкім-рэдкім выключэннем , прызналіся , што яны сыны цемры  і заўсёды

ваявалі не за Хрыста , а за д”ябла . Але гэта былі шараговыя тампліеры . Інквізіцыі ж  і

Піліпу Прыгожаму край патрэбна было , каб такое прызнанне прагучала з вуснаў самога

грасмайстра ордэна Жака дэ Мале , які знаходзіўся ў замку Калосі на Кіпры . Падманам

галоўнага тампліера завабілі ў Парыж . Кароль запрасіў яго пад гарантыю  бяспекі ад

рымскага Папы на вяселле сваёй дачкі , хросным бацькам якой быў грасмайстар . Ды

надзіва горкім аказалася вясельнае віно – Жака дэ Мале адразу ж кінулі ў падзямелле . Ён

таксама не вытрымаў катаванняў і падпісаў усё , што ад яго патрабавалі інквізітары . І

пайшоў разам са сваімі паплечнікамі  ў смяротнае вогнішча . Але памёр , згарэў не як

бязмоўная ахвярная авечка . З гудлівага полымя  крыкнуў :

-  Мяне і маіх сяброў змусілі катаваннямі прызнацца ў тым , чаго мы не рабілі ! Гэта

гаварыла не наша праўда , а наш боль ! Няхай жа гэты нясцерпны боль не пакідае цябе ,

пракляты кароль  і нашчадкаў тваіх , на ўсе вякі вечныя !

  Роўна праз год у страшэннных  пакутах памёр Піліп IV Прыгожы . Роўна праз год сканаў

Вялікі Інквізітар .

-  У вясёлага сонечнага вострава не дужа вясёлая гісторыя , - сказала Эльвіра , калі ўжо

вярталіся назад у Лемесос .

-  Плямы ёсць на самім Сонцы , - па-філасофску зазначыў Барыс Бабарыка .

  Вольга ж Сямёнаўна аб”явіла , што заўтра яна арганізоўвае сырную вячэру , на якую

запрошаны некалькі сямейных параў з былога Саюзу .

-  Мы тут стараемся стварыць як бы нейкае зямляцтва , - патлумачыла яна , - А сырнай

вячэра называецца таму , што на закуску падаюцца толькі сыры . Гэта зараз модна . Так і

англічане , што пастаянна жывуць на Кіпры , робяць .

  Закупілі дзесяць гатункаў сыроў , італьянскіх , французкіх , грэцкіх , нямецкіх .  Сыры

былі рознакаляровыя : зялёныя , чырвоныя , ярка-жоўтыя . Былі сыры з плесенню , з

жывымі чарвякамі ( ! ) ўнутры .

  На запрашэнне адгукнуліся толькі  дзве сямейныя пары , што прыкметна засмуціла

Вольгу Сямёнаўну – пра якое зямляцтва можна весці гаворку пры такой пасіўнасці !

Хаваюцца людзі ў сваіх кватэрах і на сваіх вілах , не хочуць лішні раз нос вытыркнуць ,

быццам  яны нейкія крымінальнікі  і  вышукваюцца Інтэрполам . Ліпкі  страх  жыве  ў

людзях , і адразу не ўцяміш адкуль цягнуцца карані гэтага страху . Пэўна , ідзе ён , гэты

нязводны страх , з камуністычнага часу , калі кожны больш менш удачлівы чалавек

павінен быў “ не  вытыркацца “ , быць такім , як усе , сядзець , як морквачка на градзе ,

паміж дзесяткаў і сотняў аднолькава-падобных морквачак . Якія кватэры ў замежжы ?

Якія вілы ? Якія аўтамабілі ? Камуністы-машэраўцы дзень і ноч крычалі , што беларускі

народ спрадвеку народ-калектывіст . Мой дом – мая крэпасць ? Гэтая прымаўка не для

нашага народу . Яму непатрэбны аніякія  катэджы і  дачы , аніякія соткі за горадам ,

аніякія легкавыя аўтамабілі . Ён любіць ездзіць у тралейбусах і аўтобусах , а жыве  плячо

да пляча , як жывуць мурашкі і пчолы , у вясёлых неразлівада  камуналках ці інтэрнатах-

пансіянатах ,  дзе на ўсю дружную аптымістычную  грамаду адна агульная песня , адна

кухня і адзін туалет .

  Першай парай , што адгукнулася на запрашэнне Вольгі Сямёнаўны , былі Пеця і Маша ,

дваццаціпяцігадовыя праграмісты з расійскага горада Белгарад . Яны мелі маленькага

сына Васілька , здымалі кватэру і пакляліся любымі высілкамі , любымі звышнамаганнямі

зачапіцца за Кіпр , нават калі давядзецца есці адны сухары з вадою .

  Другая пара прыехала са сталіцы вострава Нікасіі . Мінчанка Ірына і ейны муж-кіпрыёт

Анастасіс . У гэтых ужо была  свая  кватэра і свой невялікі бізнэс – вазілі з  Мінску на

Кіпр розную электратэхнічную драбязу . Ірына ўразіла тым , што за год-паўтара амаль

поўнасцю  натуралізавалася – гаварыла выключна па-грэцку , апраналася і прычэсвалася

таксама на кіпрэйскі  манер , насіла на смуглай прыгожай шыі не маністы , а хрысціянскі

крыж . Толькі павітаўшыся , адразу радасна  аб”явіла , што ўжо цяжарная , што ў яе

народзіцца  хлопчык , і яна загадзя падабрала яму імя .

-  Якое ? – пацікавілася Вольга Сямёнаўна .

-  Анастасіс . У мяне будуць два Анастасісы .

  Сядзелі на велізарнай  сонечнай верандзе , маленькімі глыткамі пілі віно , заядалі

смачным духмяным сырам . Быў поўны душэўны камфорт . Паглядзеўшы на  гэтых

людзей збоку , сучасны прасунуты псіхолаг сказаў бы :

-  У іх удала склаўся жыццёвы пазл .

І сапраўды – пазл складаецца з маленечкіх кавалачкаў . Толькі паступова , толькі з

цярпеннем і настойлівасцю з”яўляецца , нараджаецца ,  выплывае з хаосу цэльная яркая

карціна . Усе яны , што сабраліся за сталом , упарта і штодзённа збіраюць пазл свайго

жыцця .

  Барыс Бабарыка ўзняўся з поўным келіхам , сказаў тост :

-  Яшчэ сёння раніцой  я не ведаў нікога з прысутных акрамя членаў маёй сям “і . Вып”ем

за шчаслівы выпадак , які звёў нас . Шмат на свеце краінаў , шмат  розных гарадоў , шмат

астравоў . Але лёс закінуў усіх нас не на Мальту і не на Кубу , не на Тайвань , а чамусьці

менавіта на Кіпр , востраў Афрадыты , востраў кахання . І , як мне здаецца , недарэмна

закінуў . Дык вып”ем за каханне !

  Чокаючыся , ён паглядзеў Эльвіры проста ў вочы .  Яна адчула лёгкае галавакружэнне ,

гарачую хвалю ў сэрцы . З гэтым мужчынам , калі быць  шчырай , яна б не супраць была

застацца сам насам не толькі на Кіпры , але і  на незаселеным востраве .

  Раптам ў драцяной клетцы , што вісела каля сцяны веранды , рэзка  залопаў крыллямі ,

нешта прарэзліва закрычаў вялікі чырвона-зялёны папугай па мянушцы Пірат . Усе аж

уздрыгнулі . Маўчала птушка маўчала , і раптам гэткі нечаканы вэрхал .

-  Што з ім ? – здзівіўся Барыс Бабарыка .

-  Яму Віцька віна ў сподачак наліў , - паказала пальцам на брата малая Алеся і адразу

схавалася за маці .

  Віктар пагразіў ёй кулаком .

-  Яна праўду кажа ? Ты наліваў папугаю віно ? – пачаў допыт Бабарыка .

-  Я хацеў правесці эксперымент , - чэсна прызнаўся Віктар , - Павінна ж і ў яго быць

нейкае свята . Усе мы сядзім за багатым сталом , а ён з клеткі пазірае на нас . Шкада яго

стала .

-  Не ведаў , сын , што такі слюнцяйчык , - весела зарагатаў Барыс Бабарыка , -

Пашкадаваў папугая , дурную птушку . Ды мы праз год-другі з яго пудзіла зробім і

павесім над тваім ложкам .

  А Пірат усё болей ярасна бушаваў у клетцы . Кідаўся грудзьмі на дрот , дзёўб яго . Ярка-

жоўтыя гузікі вачэй злавесна зіхцелі .

-  Барыс , занясі яго ў кладоўку і накрый клетку пледам . Там ён супакоіцца , - загадала

мужу Вольга Сямёнаўна . У ейным голасе віравала раздражненне . І таму  было некалькі

прычынаў . Па-першае , прыйшлі зусім не тыя госці , на якіх яна разлічвала і якіх

запрашала . Прыплыла нейкая драбяза . Не прыйшлі гаспадары вядомых расійскіх фірмаў

“ Мономах “ і “ Русские продукты “ . Палічылі ніжэйшым за свой гонар вячэраць у

Бабарыкаў . Хто такія для іх Бабарыкі ? Два нулі з палачкай . А яна так хацела паказаць і

даказаць Барысу , што і ў яго адсутнасць можа нешта арганізоўваць , можа  быць сучаснай

дзелавой  бізнэсвуман . Па-другое , спрактыкаваным позіркам яна заўважыла , што Барыс

( о , ненасытны памаўзлівы кот ! ) ужо выгінае спінку перад Эльвірай , пачынае смачна

аблізвацца . Ды і ў той масляніста заблішчэлі вочкі .  І  адразу ж узнікла думка паяднаць

злучыць гэтую салодкую парачку . Няхай сабе пацешацца . Яна ведала свайго Барыса –

яму так і хочацца задраць чужую спадніцу , з першымі юначымі вусікамі пасяліўся ў ім ,

як вуж у карчы , пякучы вогненны юр . Колькі яна па маладосці наплакалася з-за гэтага і

нацярпелася . Ды пайшлі дзеці , уладкавалася жыццё , і сёння яна глядзіць на сексуальную

мужаву праблему рэалістычна-халодным вокам . Табе не хапае маёй плоці ? Добра .

Шукай пасію на баку , але рабі гэта так , каб і ваўкі былі сытыя і авечкі цэлыя , адным

словам , непрыкметна , як партызанскі разведчык , хадзі па чужых спальнях . Мужчыны

ўсе такія – ім хочацца рассяваць сваё дзетароднае семя на як мага шырэйшых загонах .

Супроць біялогіі не папрэш . Такі закон прыроды . Яна ж , дама бальзакаўскага ўзросту ,

ужо па горла сытая  сексам . Труцца адно аб адно , нібы сухія дзеравяшкі , святы агонь

здабываюць . Цьфу на вас ! Хаця , калі быць самакрытычнаю , гэта гаворыць ейная

наследная фрыгіднасць . Родную  маці яшчэ ў дзявоцтве , нібы Надзею Крупскую ,

называлі Міногай .

   Эльвіра ж Скаблінская  , новая хатняя работніца-бэбісітэр , адразу відно зачыналася не ў

лёдзе , а ў полымі . Усё так і гарыць у ёй – вачамі бліскае , плячом круціць , ножкамі

перабірае . Здаецца , крычыць уся ейная вытанчаная фігура – бяры мяне ! Што ж , гэта

вельмі і вельмі няблага . Няхай схліснуцца , злюбяцца . Неба урэшце рэшт , не ўпадзе на

зямлю . Затое Барыс не будзе бегаць па начных кіпрэйскіх сэкс-клабах . А дзеці яшчэ

дурненькія – не заўважаць , калі рабіць усё з аглядкаю . Пашалее мужычок з месяц , ды й

паляціць назад у Мінск .

  Задаволеная сваім , як ёй падалося , геніяльным планам Вера Сямёнаўна таксама

абвясціла тост :

-  За каханне !

  Потым гаварылі госці . Застолле рабілася ўсё больш весялейшае . Віно было цудоўнае .

Сыры надзіва смачныя . Суразмоўнікі сімпатычныя . Што яшчэ патрэбна для поўнага

чалавечага  шчасця ?

  Раптам сямігадовая  Алеся здзіўлена закрычала :

-  Глядзіце-глядзіце ! У парку па дрэвах пабеглі яшчаркі ! Шмат яшчарак !

  Відовішча й праўда ўражвала . Дзесяткі яшчарак , вялікіх і маленькіх , выпырхвалі з-пад

зямлі , з каранёў дрэў і нястрымна шпарка мкнулі ўверх шэра-рыжай хваляю . Быцца нехта

арганізаваў для іх спартыўнае спаборніцтва – хто хутчэй дабяжыць да кроны .

-  Цуд ! – нахіліўшыся над парэнчаю веранды і нібы выпадкова паклаўшы руку на плячук

Эльвіры , усклікнуў Барыс Бабарыка .

  Эльвіра , гарэзная ўзбуджаная віном , дазволіла яму гэткую вольнасць . У ёй уздымалася

закіпвала гарачая хваля . Усё здавалася такім класным і такім крутым : сіняе іскрыстае

мора , карычневыя горы , вясёлыя людзі наўкол , моцная мужчынская рука на плячы .

  Адразу ж пасля сырнай вячэры , калі ўжо раскланяліся і разыйшліся госці , Вользе

Сямёнаўне нечакана пазванілі і папрасілі тэрмінова  разам  з  дзецьмі пад”ехаць у

муніцыпальны парк – там арганізацыйны камітэт суайчыннікаў з СНД да Дню Горада

будзе праводзіць сямейны конкурс-агляд усіх , хто пражывае ў Лімасоле , пад дэвізам

“ Мы самыя таленавітыя “. Ці быў такі званок ? Ці яго прыдумала гаспадыня дому ?

Цяжка адказаць .

-  Чаму такая спешка ? І чаму не запрасілі й мяне ? – шчыра здзівіўся Барыс Бабарыка .

  Ды жонка так глянула на яго , так шматзначна бліснула вачамі , што ён , як падлетак ,

сумеўся і пачырванеў . Было нешта ў тым маланкавым вострарэжучым позірку вядомае і

зразумелае толькі ёй і толькі яму .

-  Мы вернемся праз гадзінку , - сказала Вольга Сямёнаўна , заходзячы з  дзецьмі  ў ліфт ,

каб апусціцца ў паркінг і адтуль на аўтамабілі ехаць у муніцыпальны парк . Эльвіра і

Барыс засталіся ў вялізнай кватэры адны .

  Ён авалодаў ёю проста на кухні , на шырокім дубовым стале , з якога ўжо знялі посуд і

закроплены чырвоным віном абрус . Зусім нядаўна на гэтым стале стаялі ежа і пітво ,

наўкол яго сядзелі вясёлыя гаманкія госці . Зараз  жа ён зрабіўся ложам бурнага

імгненнага кахання . Гэта надавала  асаблівую гарачую  вастрыню і пікантнасць таму ,

што дзеелася .

  Яны падыходзілі адно адному па тэмпераменце і па , скажам так , гукаваму афармленню

палавога акту . Яны рэзка і сакавіта пастогнвалі . Прыкладна тое ж робяць маладзенькія

ды й тытулаваныя тэнісісткі падчас міжнародных тэнісных матчаў .

  Растраціўшы ўнутраны агонь , знясілеўшы , абвяўшы , ляжалі побач і глядзелі як

чырвона-залаты прамень сонца коса кладзецца на белую сцяну , рассякае распалавіньвае

карціну , што вісіць на гэтай сцяне – белы бярозавы гаёк у зялёным абмытым дажджом

беларускім полі .

-  Ты – харошая , - гладзіў і цалаваў Эльвірына плячо Барыс , - Адкуль ты такая ўзялася ?

-  Я – лісоўчыха , - раптам сказала Эльвіра .

-  Хто ? – не зразумеў Бабарыка , - Ліса ? Так , ты залатая хітрая ліса .

-  Я – лісоўчыха , - зноў паўтарыла Эльвіра і ўспомніла Вітаўта Гарткевіча .

  Калі ўжо супакоіліся і прывялі сябе ў парадак , Барыс Бабарыка , усё яшчэ размякчаны

інтымам , нечакана  прызнаўся Эльвіры , што кахаўся з ёю са згоды і поўнага адабрэння

сваёй жонкі . Лепей бы ён не казаў такіх слоў ! Бэбісітэр узвілася , як пантэра .

-  Значыць , сёння  ты атрымаў ад жоначкі талон на пазашлюбны секс ? І колькі ж талонаў

выдае табе твая мегера ў месяц ? Адзін ? Два ? – з найвялікшай пагардай , адразу

адступіўшы ад яго , як ад заразнага , ледзь не плюнуўшы яму ў твар , прасіпела Эльвіра

Скаблінская .

  Бедны Барыс адчуў , што ўліп , як мурашка ў смалу . І так і гэтак спрабаваў згладзіць

негатыў ад сказанага , павярнуць усё , урэшце рэшт , на жарт . Ды Эльвіра была , як

непадступная гранітная скала . І ён псіхануў :

-  Не забывай , хто ты . Усяго толькі наёмная рабочая сіла . Класціся пад мяне  я цябе ,

дарагуша , не змушаў . Сама , як кажуць , васпылала . Сведкаў , што я цябе гвалціў , няма .

Дывідэнтаў , значыцца , не атрымаеш . Чаго ж ты яшчэ хочаш ? Хочаш , каб цябе аб”явілі

цнатліўкай-недатыкай ? Але ж , сама ведаеш , гэты тытул ужо даўным даўно не для цябе .

Пэўна , гадкоў у пятнаццаць страціла гэтае ганаровае званне ? Ці не так ?

-  У чатырнаццаць , - спакойна адказала Эльвіра , - Ад цябе мне нічога не трэба . Я толькі

скажу тваёй жоначцы , тваёй курачцы , што ты не майстар спорту па сексу . Далёка не

майстар . Ты , калі быць шчырай , нават не цягнеш на трэці разрад . Так сабе – нешта

цягучае , нешта ліпучае . І толькі .

  У Барыса Бабарыкі гнеўна ўспыхнулі шчокі , задрыжаў кадык , але ён здолеў узяць сябе ў

рукі і цынічна рагатнуў :

-  Мая фрыгідка ў гэтай справе – поўны аблом . Так што не старайся . Эфект будзе нуль з

мінусам . А я табе , мадам , прапаную саюз і дружбу . Так сказаць , два адзінокія сэрцы на

востраве Афрадыты , востраве кахання . Чаму нам не быць разам ?

  Эльвіра нічога не адказала , зачынілася ў сваім пакоі . Упала на ложак , абхапіла галаву

рукамі . Была поўная абсалютная спустошанасць . Што рабіць ? Як паводзіць сябе далей у

гэтым доме ? Вядома , яна не наіўная дзеўчынёха і , летучы сюды , на востраў , разумела ў

якую справу ўблытваецца , якія неспадзяванкі могуць яе чакаць . Яна сама па жыцці –

шукальніца прыгодаў , турыстка-авантурыстка , як спявае гурт “ NRM “ . Нездарма яна

называе сама сябе лісоўчыхай , паўнапраўнай дачкой вольнага баявога брацтва .

  Раптам успомнілася як учора вазіла дзяцей у заапарк . Жывёлаў там нямала , і амаль усе

яны пакутуюць ад гарачыні . Ледзь сноўдаюцца па драцяных агароджах , стомленыя ,

вялыя і санлівыя . На людзей глядзяць без ніякага інтарэсу . Пэўна , усе людзі , у

разуменні жывёлаў , такія ж зняволеныя заапарку , толькі па іншы бок дроту . Настрой у

публікі ўздымаюць малпы . Гэтыя не баяцца спякоты , дурэюць , з віскам бегаюць па

вальерах , выпрошваюць у наведвальнікаў заапарку ласункі . Асабліва ім падабаюцца

бананы . Як самыя сапраўдныя футбольныя варатары , ловяць яны іх і  просяць яшчэ . Але

ў адсеку , дзе жывуць бабуіны , самец і самка , ніякага мітуслівага руху , ніякага віску .

Тут ва ўсёй сваёй манументальнай велічы пануе патрыярхат . Самец , важны . тоўсты , з

попельна-шэрай грываю на тлустым карку , ляніва ляжыць у дальнім кутку , дзе захаваўся

астравок выратавальнага ценю , уладнымі маленькімі бліскучымі вочкамі пазірае на

людзей . Самка , худая , уся нейкая шэранькая і кволая , слупком сядзіць на лютым

сонцапале . Бананы , мяккія , салодкія , спакусліва падаюць каля яе . Некаторыя нават

удараюцца аб яе , але яна , хоць у позірку ззяе востры голад , не зварухнецца , не міргне ,

ніяк не рэагуе на ласунак . Усё ў гэтым вальеры , і яна ў тым ліку , належыць велізарнаму

тлустаму самцу . Час ад часу ён нетаропка ўздымаецца , падыходзіць , бярэ банан, з

апетытам пажырае яго і зноў кладзецца ў цянёк . Самка сядзіць нерухома , як непжывая .

Яна чакае дазволу свайго ўладара на тое , каб падабраць хоць нейкі малюсенькі кавалачак

ежы .

  “ Бабуін , - падумала Эльвіра пра Барыса Бабарыку , - нахабны бесцырымонны ўпэўнены

ў сваёй сіле і непагрэшнасці бабуін . Тупая абмежаваная жывёліна” . Такое параўнанне

вельмі спадабалася ёй , нават рассмяшыла .

  Тым часам у кватэры пачуліся вясёлыя дзіцячыя галасы , беганіна . Значыць , Вольга

Сямёнаўна з усім сямействам вярнулася з муніцыпальнага парку . Трэба ўставаць , трэба

накінуць на душу і твар маску дзелавітай заклапочанасці і аптымізму .

  І раптам здарылася такое  чаго Эльвіра Скаблінская яшчэ ні разу не зведала ў сваім ужо

не надта кароткім жыцці . Падлога , столь , сцены ды ўвесь пакой рэзка пахіснуліся ,

пайшлі ўніз , быццам пад імі не было ніякага цвёрдага грунту . Пачулася нейкае дзіўнае

лапатанне , быццам адначасова ўдарылі крыллямі сотні птушак . Гэта карціны і абразы ,

што віселі на сценах , пачалі ліхаманкава біцца аб іх . Бронзавая статуэтка старадаўняга

грэцкага воя-гапліта , якую Эльвіра нядаўна купіла на рынку і паставіла на тэлевізар , з

ляскам упала на падлогу .

-  Землятрус ! – роспачна закрычала за сцяною Вольга Сямёнаўна , - Барыс ! Барыс ! Ратуй

дзяцей ! Хутчэй на вуліцу !

  Адразу заплакалі , залемантавалі ад жаху дзеці . Шалёнае тупаценне ног , звон посуду ,

што падаў і разбіваўся на кухні , нейкі глухі натужлівы трэск, быццам раздзіралі на

кавалкі старое тоўстае палатно , звіліся ў ярасны гарачы клубок . Падлога , як карабельная

палуба , рэзка хадзіла ўбакі . "“Земля тряслась , как наши груди ", - імкліва выплыў з

памяці радок са школьнага вершу “ Бородино “ .

  Эльвіра адчула жах , невыносны , бязмежны , нястрымны . Як белая бурная рака , як

гусцейшы белы туман , ён заляпіў вочы , сціснуў у грудзях дыханне , зрабіў саламянымі

рукі і ногі . Шырока раскрыўшы рот , яна прагна хапала паветра і ўсё не магла ўдыхнуць .

Яе скаваў слупняк . Цела не падпарадкоўвалася , было як не сваё .

 -   Вольга , дзе ляжаць грошы і дакументы ?! – дзіка закрычаў дзесьці ў глыбіні кватэры

Барыс .

  Ягоны крык нібы абудзіў Эльвіру . Яна схапіла з шуфлядкі ў тумбачцы сваю сумачку з

дакументамі , грашыма і авіяцыйным білетам , вылецела з пакою . Яна хацела ратаваць

дзяцей . Ды ў кватэры ўжо нікога не было . Віхор страху ў імгненне вымеў сям”ю

Бабарыкаў на вуліцу . Ніхто не ўспомніў пра бэбісітэра ні бацькі , ні дзеці . Толькі

растаптаны Віктараў мабільнік валяўся на падлозе , а знізу чуўся грукат ад мноства ног .

Усё перакрываў крык-загад Бабарыкі-старэйшага :

-  Нікому не садзіцца ў ліфт ! Дзверы можа заклініць !

  Эльвіра стрымгалоў імчалася ўніз па мармуровай лесвіцы . Дзесьці чытала , што падчас

землятрусу трэба станавіцца ў дзвярны праём , але зараз было не да гэтага . Ногі самі неслі

яе , а галава быццам выключылася . Стометроўкі на школьных уроках фізкультуры яна

бегала куды павольней .Адзіная думка трапятала ў галаве – не падвярнуць , не зламаць

нагу на слізкіх белых ступеньках .

  Проста перад ёю , за крок-другі , гучна лопнула-стрэліла мармуровая ступенька .

Трэшчына імгненна пашыралася і паглыблялася . Эльвіра Скаблінская , у адчаі сцяўшы

зубы , заплюшчыўшы вочы ,  скокнула праз яе і апынулася на вечаровай вуліцы . Тут

віраваў людскі мітуслівы мурашнік . Бегалі , крычалі , спатыкаліся , падалі мо сотні

людзей . Некаторыя абматаныя ў белыя прасціны , некаторыя паўголыя , а то й зусім

голыя , бо землятрус заспеў іх ужо ў ложках . Рознамоўны дзікі крык-лямант разразаў

паветра . Крычалі па-грэцку , па-англійску , па-расійску , па-польску … Эльвіра зайшлася

крыкам па-беларуску :

-  А мамачка родная , ратуй !

  Краем вока заўважыла як з-пад іхняга дому , з паркінгу на шалёнай хуткасці вырываецца

“ Вольва “ сям” і Бабарыкаў . За рулём – Вольга Сямёнаўна . Твар чырвоны , перакошаны

жахам . Вытыркнула галаву , крыкнула :

-  Эльвіра Іпалітаўна , мы ў Ларнаку , у аэрапорт ! Пільнуйце кватэру !

  Аўтамабіль , як прывід , растаў у змроку . Эльвіра засталася зусім адна . Адна між чужых

людзей , адна ў чужым горадзе , адна на зямлі , што нервова , рыўкамі , калацілася і

быццам дыхала пад нагамі . Працадаўцы , відно па-ўсім , ірванулі з дзеткамі бліжэй да

самалётаў , каб пры абвастрэнні сітуацыі змыцца ў Мінск . Яе ж , як сабачку , пакінулі

пільнаваць багатую кватэру .

  Раптам , зусім побач , істэрычна закрычала , паказваючы рукой на неба , расійская

турыстка ў адзенні Евы :

-  Здание падает ! Наша гостиница падает !

  Эльвіра зірнула ўверх , і востры страх разрэзаў напалам сэрца . Масіўная будыніна

сяміпавярховага гатэлю пахіствалася , пагойдвалася , хадзіла ходырам . Было ўражанне ,

што гатэль танцуе танец смерці . Вось зараз цяжка і няўтрымна рухне ўніз , расплюшчыць

і  размажа сабой усё жывое . Людзі , ратуючыся , шуганулі хто куды . Разам з натоўпам

Эльвіра Скаблінская паімчалася па вуліцы ўбок мора . Ніхто ўжо не крычаў . Толькі часта-

часта тупацелі ногі .

  Не дабегшы да мора , бо грудзі аж рваліся ад стомы , яна звярнула ў нейкую нізкую

нешырокую брамку і ўпала , балюча выцяўшыся плячом аб штосьці  цвёрдае . Калі ж

зразумела дзе знаходзіцца , уздрыгнула ўсім целам . Сляпы жах завёў яе на старыя , так

званыя , каланіяльныя могілкі , дзе хавалі ў свой час пераважна вайскоўцаў – брытанцаў і

французаў . Наўкол густа стаялі акуратныя гранітныя і мармуровыя помнікі .

  Эльвіра , спатыкнуўшыся , упала  проста на салдацкую магілу . З помніка на яе ва ўпор

пазіраў прыгожы светлавалосы юнак у вайсковай форме ,  пазіраў і ўсміхаўся . “ John

Dobson . 1939 – 1960 “ было залатымі яркімі літарамі напісана пад медальёнам .

  Яна асцярожна , не адводзячы позірк ад чыстага салдацкага твару , узнялася на ногі .

Чыім ён сынам быў , гэты дваццаціаднагадовы Джон Добсан ? Дзе і як сустрэў смерць ?

Падчас жорсткага  бою з кіпрэйскімі партызанамі ? Хутка пяцьдзесят гадоў , як ляжыць ён

у гарачай і неспакойнай кіпрэйскай зямлі .

  Нечакана са змроку прагучалі словы :

-  Не пакалечыліся , дзяўчына ?

  Да знямелай Эльвіры падыйшоў мрцна скроены прыгожы мужчына гадоў сарака-сарака

пяці са знешнасцю класічнага эліна – смуглы і чарнавалосы . У руках ён трымаў нечым

папоўнены яркі  цэлафанавы пакет . Такія пакеты даюць пакупнікам у мясцовых

супермаркетах .

-  Не бойцеся . Я не зладзюга з могілак , не збіраю каля помнікаў вянкі і кветкі . Вышаў

у  “  Дабенхамс “ за прадуктамі , а тут і шандарахнула , - сказаў ён .

-  Гатэль “ Сільвер “ упаў ? – першае , што спытала  Эльвіра , усё яшчэ дробна калоцячыся

ад перажытага жаху .

-  Утрымаўся дзядок , - засмяяўся незнаёмец , - Кіпрыёты ўмеюць будаваць . У іх жа тут

асабліва актыўная сейсмічная зона .

-  А вы што – не кіпрыёт ? І адкуль так добра ведаеце не грэцкую мову ? Пэўна , вучыліся

ў Савецкім Саюзе ? – спакайнела Эльвіра .

-  Не , я не кіпрыёт . Я – пантыйскі грэк . Чулі пра такіх ? Наш Гаўрыіл Папоў у свой час

быў маскоўскім мэрам .

-  Адным вухам нешта чула , - сказала Скаблінская .

-  Па радыё і па тэлевізіі пра нас у Саюзе не гаварылі , - паставіў свой пакет на зямлю

пантыец , - У нас жа ўжо тады была выведзена , як кураняты ў інкубатары , новая

супольнасць – савецкі народ . І дзе зараз той народ ? Раскідала ўсіх па белым свеце , як

восеньскую павуціну . Мы – пантыйскія грэкі , гэта значыць , мы грэкі , што жылі на

берагах Понту , Чорнага мора . У свой час мае продкі збеглі ад туркаў у Расію , у

Стаўрапольскі край . А як толькі зрабілася магчымым выязджаць з Саюзу , я ламануў у

Грэцыю , а адтуль – на Кіпр . Мяне завуць Костас . А вы адкуль ? І як ваша імя ?

-  Я з Беларусі . З Мінску .  Завуць мяне Эльвіра . Прыляцела працаваць бэбісітэрам у

багатых землячкоў , - сказала Эльвіра , - Ды ў землятрус яны ўцяклі ў Ларнаку , а мяне

кінулі адну , як непатрэбную рэч . І вось я тут , на могілках .

  У гэты момант зямля так уздрыгнула , так скокнула ўверх , што пахіснуліся некаторыя

надгробкі , рэзка нахіліліся . ледзь не зламаліся кіпарысы , а помнік англійскаму салдату

Джону Добсану , каля якога стаялі Эльвіра з Костасам , трэснуў , раскалоўся напалам .

-  Божа ! – ускрыкнула Эльвіра , - Зноў пачынаецца !

-  Пабеглі да мяне ! – моцна схапіў яе за руку Костас , - У мяне тут зусім побач , у Рыва

Драй , Сухой Рэчцы , стаіць намёт . Астанамія , мясцовая паліцыя , пакуль што яго не

запрыкмеціла .

-  Дык ты бомж ? – рэзка вырвала руку Эльвіра .

  Зямля зноў пагрозна закалацілася . як у перадсмяротных сутаргах . Па цёмным

вечаровым небе пакаціліся клубкі чорнага дыму – пэўна , зусім побач нешта загарэлася .

-  Якое зараз гэта мае значэнне – бамжую я ці не ? –  чэпка авалодаў Эльвірынай рукой

Костас , - Трэба ратавацца !

  Па дрогкай зямлі яны кінуліся ў трывожную злую цемру , дзе чуліся роспачныя людскія

крыкі , гудкі пажарных , медыцынскіх і паліцэйскіх аўтамабіляў . Раптам Костас рэзка

спыніўся , адпусціў Эльвірыну руку і пабег назад .

-  Ты куды ?! – выгукнула яна . Ёй здалося , што пантыец звар”яцеў . Ёй зрабілася так

страшна , так самотна . Толькі што была жывая чалавечая душа побач , ды й тая знікла ў

злавеснай смяротнай віхуры . І яна пачала маліцца . маліцца не так . як навучаюць у

цэрквах ды касцёдах , а па-свойму :

-  О , Божа , неба і зямля знікнуць , а Тваё слова вечнае . Малю Цябе – скажы слова , якое б

выратавала мяне , вялікую грэшніцу , ад непазбежнай смерці ў час землятрусу . Я не хачу .

каб мяне раздушыла абломкамі будынкаў і дрэў . Я не хачу , каб мяне . як пушынку , абвіў

агонь пажару . І не хачу праваліцца ў зямную трэшчыну . Божа , я хачу жыць .

  І ў гэты міг вярнуўся задыханы Костас .

-  Дзе ты быў ? – кінулася яму на грудзі Эльвіра .

-  Збегаў за пакетам . Забыў яго на могілках , - хуценька патлумачыў пантыец , - Там віно і

прадукты .

  І яны зноў паімчалі ў цемру . Па калючым травяністым схіле спусціліся-слізганулі на дно

Сухой Рэчкі . Вада тут бывае толькі падчас моцных зімовых навальніцаў , вада

струменістая , бурлівая . Потым яна дашчэнту высыхае , але паспявае даць жыццё густому

зялёнаму кустоўю , якое , нібы спрут , чапляецца шчупальцамі-карэннямі за цвёрдую

камяністую зямлю . Вось у такой дзікай непралазнай гушчэчы і быў напяты нябачны

старонняму воку невялікі зялёны намёт . Яны забраліся ў яго . Костас на століку , што быў

выштукаваны з драўляных скрынак , парэзаў сыр , памідоры , адкаркаваў бутэльку віна .

Селі на чорныя адпрацаваныя аўтамабільныя пакрышкі .

-  Ці не водзяцца тут гадзюкі ? – палахліва азірнулася наўкол Эльвіра . Яна раптам

успомніла , як перад самым землятрусам істэрычна біўся ў клетцы папугай Бабарыкаў , як

рыжа-шэрым ручаём выпырхвалі з-пад каранёў “ курортніцы “ яшчаркі . Прырода давала

знак-сігнал . што вось-вось грымне катастрофа , але дурныя людзі ( у які ўжо раз ! ) не

пачулі засцерагальны голас прыроды .

  Костас , нічога не адказаўшы на пытанне , выпіў чырвонае віно . Эльвіра выпіла следам

за ім . Моўчкі пачалі есці сыр .

  Зноў цяжка глыбінна ўздрыгнуў зямны касцяк . Унутры ў зямлі нешта ламалася ,

крышылася , зрушваліся са сваіх месцаў тэктанічныя пласты , і ўсё гэта з незвычайнай

сілаю вырывалася на паверхню , у імгненне вока разбураючы тое , што чалавек будаваў

стагоддзямі .

  “ Мы тут загінем , - падумала Эльвіра , - Нас засыпле камяністым кіпрэйскім

чырвоназёмам у гэтай Сухой Рэчцы . І невядома калі адкапаюць нашыя косткі , нашыя

бязвокія чарапы “ . Страх быў , але ўжо не такі пранізліва-востры . Быў халодны спакой .

“Так калісьці пад агнём і дымам Везувію паміралі Пампеі , - думала яна , - Чаму гэты

чалавек , які толькі што з”явіўся ў маім жыцці , з”явіўся , можа , на самым абрыве майго

жыцця , які сядзіць насупраць і п”е віно , не бярэ мяне , не дае мне апошнюю жаночую

радасць і асалоду ? Чаму ён толькі таямніча-загадкава пазірае мне ў твар , а не бярэ мяне ,

як спрадвеку  бралі і бяруць жанчынаў мужчыны ? “

  Яна ўсім целам памкнулася да Костаса . І раптам  адчайна-рэзка зазваніў мабільнік .

Эльвіра выхапіла яго з кішэні , прытуліла да вуха .

-  Ало ! – данёсся з далёкай далечы , праз тысячы кіламетраў , над марскімі хвалямі і

горнымі цяснінамі голас Вітаўта Гарткевіча , - Эльвіра ! Дзе ты ?! Мне – цяжка ! Мне

вельмі цяжка ! Я ў траўматалогіі ! Калі можаш , прыдзі , дапамажы ! Эльвіра !

  Яна , перакуліўшы столік , выскачыла з намёту , як выскоквае са свайго лагва , ратуючы

ваўчанят , ваўчыца , яна падзёрлася праз калючае шчыльнае кустоўе наверх , да людзей ,

да аўтамабіляў , да жыцця . Грымела суровае чорнае неба . Калацілася сцаглелая ад лютай

гарачыні зямля . Ламаліся валіліся дрэвы . Ды Эльвіра Скаблінская не зважала на ўсё гэта ,

бо павінна была імчаць у аэрапорт , узвівацца ў трывожныя нябёсы , ляцець за два моры і

чатыры краіны ратаваць каханага .

V

  Яны сустрэліся ў Інстытуце траўматалогіі – Антон Даніловіч-Гоцкі , Іван Мастоўскі і

Вітаўт Гарткевіч . Так патрэбна было Богу , так патрэбна было Небу , каб яны сустрэліся .

Усе трое цяжка параненыя , знявечаныя , але жывыя . Ляжалі пад скальпелем хірурга , пад

кропельніцамі . у бінтах . у гіпсе , цярпелі боль і высокую тэмпературу і нават не

здагадваліся , што знаходзяцца зусім побач , у суседніх бальнічных палатах .

  Першы ачуняў , стаў на ногі Даніловіч-Гоцкі . павольна хадзіў па бальнічным калідоры ,

здароўкаўся і жартаваў з медсястрычкамі , абяцаючы напісаць пра іх паэму ,

напрошваўся ,  каб узялі яго да сябе ў памочнікі .

-  А што вы ўмееце рабіць ? – смяяліся медсёстры .

-  Я шмат чаго ўмею , - глыбакадумна адказваў паэт , - Хоць я не вялікі скульптар , але

магу рабіць маленькіх людзей . Хоць я не доктар , але добра ўмею падслухоўваць шум у

чужых вушах .

  Сабраўшы купку цікаўных , расказваў пра сваіх вясковых сваячак Хадору і Аксеню . На

свае вочы сам іх ужо не пабачыў , але чуў шмат аповедаў ад людзей .

   Старэйшая  Хадора , калі калгасны брыгадзір не даваў у дровы каня , казала ( а было гэта

перад самай вайною ) :

-  Скарэй бы ўжо тыя немчыкі прыйшлі .

   Калі ж “немчыкі “ і сапраўды прыйшлі , дакладней , прыехалі на матацыклетках у

Захараўшчыну , і праз нейкі час пачалі зганяць  мясцовую моладзь для адпраўкі ў

Германію , яна ў летнюю спякоту абвязала галаву вялізнай хустай , намазала шчокі сажай

– выдавала сябе за глухую і сляпую бабулю . Вяскоўцы смяяліся :

-  Хадора , чаму не пячэш аладкі ? Твае ж немчыкі прыйшлі .

  Ужо калі скончылася вайна , у тлумны хрушчоўскі час у адзін дзень памерлі ейныя брат

Пятрок і сястра Аксеня – учадзелі . Яны ляжалі ў трунах , а Хадора , звар”яцеўшы ад

такой неспадзяванкі , хадзіла наўкол , нешта шаптала сама сабе і час ад часу гаварыла

нябожчыкам :

-  Чаго разлегліся ? Дроў у хаце няма , вады . Вазьміце па вядру , прынясіце ў хату

халоднай вадзіцы .

  Чаму Даніловіч-Гоцкі ў траўматалагічнай бальніцы , у “ краіне зламаных касцей “ , як

жартавалі пацыенты , успомніў пра Аксеню і Хадору ? Цяжка адказаць . Пэўна , шукала

душа нейкага супакаення , нейкага трывалага берагу паміж крыві і пакуты . А толькі

ўспаміны аб назаўжды страчаным , але й назаўжды дарагім і незабыўным  даюць чалавеку

такую  трываласць .

  У палаце хворых было , як селядцоў у дзежцы – ажно дзевяць чалавек . Самы розны люд

і з самымі рознымі траўмамі . У пераважнай большасці маладыя рабочыя з мінскіх заводаў

і будоўляў . Гісторыя атрымання траўмы амаль класічная – у дзень зарплаты  выпіў з

сябрукамі , ішоў , паслізнуўся , ачуняў – гіпс ! Вырваныя нечаканым калецтвам са

звычнага жыцця , гэтыя людзі , яшчэ ўчора такія здаравякі-магуты , у імгненне вока

ператварыліся ў статак істэрычных капрызлівых самцоў . Рэзаліся ў карты ў падкіднога .

Лапалі медсястрычак за ўсе іхнія выпукласці-акругласці . Гаварылі толькі пра секс і

гарэлку . Паэт паспрабаваў быў заікнуцца пра палітыку і эканоміку , ды яго адразу ж

абсеклі :

-  Ты што , блін , разумнейшы за ўсіх ?\

  Можа  ён і быў разумнейшы за шмат каго з іх , але менавіта гэты розум даў яму самую

правільную ў падобнай сітуацыі каманду : “ Не лезь . Не вытыркайся . Пражыві

непрыкметна “ .

  Жыць існаваць у гэтым вэрхале з такой устаноўкаю было для гаваркога Антона

надзвычай цяжка . Ды што паробіш ? Як кажуць : жыццё  кароткае – крышку пацярпі .

Даводзілася цярпець , выслухоўваючы ў свой адрас перлы прыкладна такога кшталту :

-  Ну ты й храпеш ноччу ! Як кабан , якога рэжуць .

  І Даніловіч-Гоцкі ратаваўся чытаннем . У прыватнасці , прачытаў , накрыўшы галаву

падушкаю , біяграфію Адольфа Гітлера . Аказваецца , на германскага фюрэра было ажно

сорак замахаў . І ўсе няўдалыя . “ Мяне беражэ Бог ! “ – крычаў Гітлер на шматтысячных

мітынгах і падчас выступленняў у рэйхстагу . Уся штуковіна аднак  была ў тым , што Бог і

сапраўды бярог Адольфа , але бярог для таго , каб фюрэр на свае вочы пабачыў

абсалютны крах фашысцкай сістэмы , ператварэнне ў чорны дым і шэры попел задуманага

нацыстамі тысячагадовага рэйху . Лепей было б яму загінуць у ліпені 1944 году ад бомбы

графа Шуленберга .

  Лявон Кукарэка , што прыносіў у траўматалогію  кніжкі і сякія-такія немудрагелістыя

прадукты , аднойчы сказаў :

-  А чаго ты топчашся адзін у калідоры ? Тут жа лечыцца  Іван Мастоўскі . Яго яшчэ

называюць Мастадонтам . Памятаеш нашу баталію ў кафэ ?

  Такая навіна вельмі ўзрадавала Даніловіча-Гоцкага . Ён адразу ж памкнуўся адшукаць

здаравілу , які , аказваецца , ляжаў зусім недалёка – у трэцяй палаце . Ды медсястра ,

чарнавалосая пухлаваташчокая дзеўчынёха , паведаміла , што хворы Мастоўскі

знаходзіцца зараз у перавязачнай .

  Вырашылі пачакаць , стоячы каля вакна з патрэсканымі запыленымі шыбінамі . Антон ,

згаладалы па інтэлектуальных размовах , гаварыў і гаварыў . Лявон Кукарэка , зрэдзь

устаўляючы слоўца-другое , слухаў , згодна ківаў галавою .

- І я праліў кроў сваю ў Курапатах , - як бы дзівячыся , казаў Даніловіч-Гоцкі ,- Ніколі б і

не падумаў пра такое , аж , бачыш , як склалася . Колькі ў той зямлі  беларускага люду

пакладзена ! Ды не абы якога люду . Інжынеры . Аграномы , Вайскоўцы . Пісьменнікі .

Эліта нацыі . Там , пэўна ж , у курапацкім пясочку і Алесь Дудар ляжыць . Памятаеш

ягоны верш “ Пасеклі край наш напалам “ ?

  Кукарэка хітнуў лысай галавою .

Пасеклі край наш напалам , - глухаватым усхваляваным

голасам пачаў дэкламаваць Даніловіч-Гоцкі , -

Каб панскай вытаварыць ласкі .

Вось гэта – вам , а гэта – нам .

Няма сумлення ў душах рабскіх .

О , ганьба , ганьба ! Ў нашы дні

Такі разлом , туга такая !

І баюць байкі баюны

Северо-Западного края .

Плююць на сонца і на дзень .

О , дух наш вольны , дзе ты , дзе ты ?

Ім мураўёўскі б гальштук ўздзець ,

Нашчадкам мураўёўскім гэтым .

-  Паэт Дудар быў надзвычай адважным , у нечым рызыкоўным чалавекам , - крыху

памаўчаўшы , зноў загаварыў Антон , - У час паэтычных выступаў , калі слухачы з залы

перадавалі яму цыдулкі , напісаныя па-расійску , казаў : “ Я не буду размаўляць на гэтай

кітайскай мове “ . Праўда , пад час допытаў у НКУС адказваў следчым ( захаваліся

пратаколы ) толькі расійскай моваю .

-  Калі пяткі падсмажаць , загаворыш і на папуаскім дыялекце , - строга варухнуў цёмнымі

бровамі Лявон Кукарэка , - А ты тут пішаш што-небудзь ?

-  Гэта ж Садом і Гамора , - усміхнуўся Даніловіч-Гоцкі , - Тут галава ацалела б , а не

нейкія звіліны ў мазгах . Хаця адзін вершык сачыніў .

-  Чарговы шэдэўр ? – падкалоў сябрука Кукарэка .

-  Ды нешта ў стылі таго ж Алеся Дудара . Называецца “ Маналог беларускага вераб”я “ .

Усяго адзін-адзіны куплецік .

-  Пачытай .

- Выконваю заяўку , - кашлянуў у кулак Антон , - Слухай .

Хочуць гускамі лятаць .

А я не лячу .

Хочуць рускімі стаць .

А я не хачу .

-  Ой , не павесяць табе на грудзі  медалёк падчас твайго юбілею , - нахмурыўся Лявон

Кукарэка .

-  Які медалёк ? – весела зарагатаў Даніловіч-Гоцкі , - Мне наша роднае Міністэрства

культуры нават малюсенькую  граматку пашкадавала . Ды мы ж творым не дзеля

ўзнагародаў . Ці не праўда , пііт ?

-  Так то яно , можа , й так , - па-філасофску зазначыў Кукарэка , -  І ўсё ж  не грэх мець

узнагароду ад ураду , а не толькі ад народу .

-  Як мы паразумнелі за апошнія дні , - кісла зморшчыўшыся , прамовіў Антон .

  І ў гэты самы час з канца калідору пачулася громагалоснае :

-  Прывітанне панам лісоўчыкам !

  Да Антона і Лявона , шырока раскрыліўшы рукі для абдымкаў , жвава шыбаваў Іван

Мастоўскі . Гэтакі ж масіўны , як і раней , шыракаплечы , але жывот апаў , схуднеў , што

надавала ўсёй  ягонай паставе нечаканую элегантнасць .  Галава шчыльна забінтавана

белай марляю і выдае за галаву снегавіка . Вочы ззяюць шчырай радасцю . Падыйшоў ,

моцна абняў ,  пацалаваў абодвух . Такая чуллівасць старонняму  воку магла падацца

крышку тэатральнай  , але патрэбна было ведаць Мастоўскага – гэты агромністы чалавек

меў ад прыроды тонкую трапятлівую душу . Ні вайсковая казарма , ні суровае штодзённае

жыццё-існаванне  на сацыяльным дне , на самым памежжы з крымінальшчынай не здолелі

ператварыць яго ў механічнага робата для здабывання ежы і грошай , у прымітыўнага

звера , які дбае толькі пра свой страўнік , спадзяецца толькі на вострыя зубы  і

кіпцюрыстыя лапы . Нездарма ён прыйшоў у святы касцёл і  напоўніцу адчыніў сэрца

Хрысту .

-  Як я рады такой сустрэчы ! – горача ўсклікнуў Іван Мастоўскі , - Можна сказаць , само

неба звяло нас !

-  І мы радыя бачыць цябе , Мастадонт , жывым і аптымістычным , - паціснуў яму руку

Антон Даніловіч-Гоцкі .

-  Болей   не называйце мяне  Мастадонтам , хлопцы . Я – Іван Мастоўскі , - сказаў , злёгку

пачырванеўшы , усхваляваны здаравяка .

  Антон з Лявонам перазірнуліся .

-  Усяклі . Замётана , пане Іван , - усміхнуўся Даніловіч-Гоцкі .

  Усе трое яны павольна пайшлі па бальнічным калідоры , прыпамінаючы і бітву ў кафэ ,

якая зблізіла іх , і графа Аляксандра Лісоўскага , і крыжаломаў у Курапатах , і Чэрапа .

Падсвядома яны адчувалі невыпадковасць наканаванасць сваёй сустрэчы . Іхнія лёсы ,

іхнія жыццёвыя дарогі павінны былі зліцца ў адно цэлае . Але дзеля чаго ?

  Насустрач ім шпарка рухаўся белахалатны людскі гурт . Пачыналася звычнае для гэтай

установы свяшчэннадзейства – ранішні абыход . У галаве гурта рашуча ішоў загадчык

хірургічнага адзялення Андрэй Кірылавіч Штурхай , саракасямігадовы вусаты таўстун з

кароткім нібы абструганым  носам . Белы  ягоны халат быў незашпілены , бо перашкаджаў

жывот . Ва ўсе бакі ад Штурхая струменілася неўтаймаваная энергія . У свой час урач

Штурхай удала перабраўся з раённай бальніцы ў мінскую , прынёсшы  з раёну грубаваты

народны гумар і крылатае падслуханае  ў вядомым кінафільме выслоўе : “ Резать к

чертовой матери ! “ . З хворымі ён абыходзіўся даволі бесцырымонна , быў упэўнены ,

што бачыць іх наскрозь .  Нязводнай народнасцю патыхала ад ягоных парадаў сваім

пацыентам : “ Какие диеты ? Можно и кусочек сала сьесть , и рюмочку водки выпить , и

красной икоркой себя побаловать . Всё можно , но умеренно “ .

  Разам са Штурхаем тупацелі па бальнічным калідоры доктар Баёк і практыканты з

медыцынскага інстытуту , у большасці сваёй жылістыя хлопцы  са строгімі  пранізлівымі

вачамі .

-  Что за непорядок ? – рэзка спыніўся насупраць нашай тройцы Андрэй Кірылавіч

Штурхай , - Почему больные не в своих палатах ? “ .

  Пытанне адрасавалася доктару Байку . Той аж спатыкнуўся , разгублена зняў з пераносся

акуляры ў таннай пластмасавай аправе .

-  Где медицинская сестра ? – наддаў голасу металічную суровасць Штурхай . Яшчэ ў

правінцыі ён засвоіў самае галоўнае , на ягоны погляд , жыццёвае правіла – з

падначаленымі трэба размаўляць толькі камандзірскім голасам . Пачнеш сюсюкаць ,

гуляць у гуманізм , каменем пойдзеш на сацыяльнае дно , і новы начальнік , твой жа

ўчарашні падначалены , пакажа табе дзе ракі зімуюць .

  Прыбегла  перапалоханая медсястра . Аддана пазірала на загадчыка хірургічнага

аддзялення . Скажы ён ёй зараз скокнуць з  вакна трэцяга паверху ,  без ваганняў

скокнула б .

-  Где вас черти носят ? – напусціўся  на дзяўчыну Штурхай , - Гуляете , прохлаждаетесь ,

а больные тем временем без присмотра . Бродят , понимаете , туда-сюда . А вдруг

случится приступ , инфаркт , инсульт ? И тю-тю – на тот свет . А с того света еще никто не

возвращался .

-  Няпраўда , - прагучала раптам у ліслівай цішыні . Усе ўздрыгнулі . Усе  паглядзелі на

Івана Мастоўскага , бо менавіта ён прамовіў гэтае нечаканае слова .

-  Няпраўда , - адважна глянуў у вочы разгневанаму белахалатнаму начальніку Мастоўскі ,

-  Вярталіся . З таго свету вярнуўся Хрыстос .

  Немагчыма апісаць найвялікшае здзіўленне , якое авалодала ўсімі прысутнымі , у тым

ліку , Даніловічам-Гоцкім і Кукарэкам . Нібы адбыўся імгненны пералёт з шэрага нічым

неадметнага бальнічнага калідору ў іншае вымярэнне , у паралельны свет . Так праз

чорную-чорную густую навальнічную хмару прарываецца калі нікалі вельмі яркі

асляпляльны сонечны прамень , ад якога людзі заплюшчваюць вочы . Некалькі хвілінаў

усе стаялі моўчкі .

-  Что это у вас за проповедник отыскался ? – нарэшце ачомаўся , павярнуўся да доктара

Байка Штурхай . Баёк хуценька заміргаў-затрапятаў доўгімі каштанавымі вейкамі :

-  Іван Станіслававіч Мастоўскі . Чэрапна-мазгавая траўма .

-  Всё ясню . То-то его на религиозную тематику потянуло , - хмыкнуў Штурхай і зноў

накінуўся на медсястру :

-  Почему оставили свой служебный пост ? Может , на танцульки бегали ? Крутите ,

извиняюсь , задом , а в это время больные слоняются неизвестно где , как , извиняюсь ,

стадо баранов .

-  Прашу не зневажаць мяне і маіх сяброў , спадар Толкай , - нахіліўшы галаву , прамовіў

Антон Даніловіч-Гоцкі . Ноздры парывіста  трапяталі .

  Зноў усе здзівіліся , і , у першую чаргу , загадчык хірургічнага аддзялення Андрэй

Кірылавіч Штурхай .

-  Какой то КВН получается , - раздражнёна сказаў ён , - Милейший , моя фамилия

Штурхай . Доктор Штурхай . У вас , видимо , тоже черепно-мозговая травма ? Очень

сочуствую . Надеюсь , у нас вам оказали высококвалифицированную медицинскую

помощь ?

-  Дапамогу аказалі . Вялікі дзякуй , - усміхнуўся , нават галантна пакланіўся грознаму

загадчыку Антон , - І прабачце , калі ласка . Вы ўвесь час размаўляеце па-расійску , і вам

лепей  быць Толкаём . Які ж з вас Штурхай ? Толкай , ды толькі .

  Павісла пераднавальнічнае маўчанне . Усе чакалі як адрэагуе Штурхай . Ён стаяў ,

наліваўся ў шчоках чырванню . Потым суха шчоўкнуў пальцамі правай рукі . Падалося –

вавёрка раскусіла лясны арэх .

-  Я вижу – товарищ абсолютно здоров , - сказаў нарэшце Штурхай Байку , - В

ближайшую пятницу – на выписку !

  І белахалатная кавалькада , цокаючы абцасамі і абцасікамі , рванула па бальнічным

калідоры . На месцы засталіся толькі наша тройца  ды  медсястра , у вачах у якой ужо

нараджаўся кіпучы слёзны ручай . Раптам медсястра ўваткнула  расчырванелы твар у белы

рукаў халата ,  пабегла следам . А Даніловіч-Гоцкі , Кукарэка і Мастоўскі весела

засмяяліся .

-  Ды ты , браце , як той Марцін  Лютэр , - ляпнуў Мастоўскага па плечуку рукою Антон .

-  Я не Марцін Лютэр . Я – каталік . Такі ж вернік , як і ты , - надзіва сур”ёзна прамовіў

Мастоўскі , - І , як ты , я хаджу на імшу ў Чырвоны касцёл і спавядаюся ў ксяндза-

пробашча Завальнюка .

  Антон з Іванам , наказаўшы Кукарэку , каб чакаў іх у калідоры , хуценька разыйшліся па

сваіх палатах . Усё-ткі не пашкодзіць лішні раз паслухаць парады медыцынскага

начальства .

  Даніловіч-Гоцкі , як і належыць дысцыплінаванаму хвораму , лёг у ложак , накрыўся

шмат разоў мытай тонкай бальнічнай коўдрай . Суседзі па палаце  таксама  прыціхлі .

Кожны думаў пра свае балячкі . Побач з Антонам з пазаўчарашняга дня пасяліўся  былы

хакеіст Грымукін , высокі хударлявы мужчына гадоў пяцідзесяці . Аказваецца , у які ўжо

раз паламаў адну і тую ж нагу . Быў ён вельмі маўклівы . Увесь час трымаў у руцэ кіёчак ,

на які цяжка абапіраўся . Нават клаўся ў ложак з кіёчкам , што катэгарычна забаранялі

медсёстры . І Антон зразумеў – гэты  чалавек  востра  сумуе па хакейнай клюшцы . Кіёчак

– напамін аб ёй .

  Ён жа , Даніловіч-Гоцкі , сумаваў па сваім пакойчыку , дзе яго чакалі кніжкі , рукапісы і

кампутар . Толькі там ажывала распроствала крылы душа . Там быў ягоны Сусвет . Там ,

толькі там рабіўся ён сам сабой . І ўсплывалі ў памяці словы мудрага Янкі Брыля : “ Ты

пачынаешся тады , калі ты застаешся адзін, калі ніхто , нішто не памагае табе быць

добрым ці дрэнным , калі ты робіш выбар сам “ .

  Загадчык хірургічнага аддялення Штурхай , як ні дзіўна , ні словам , ні жэстам не выдаў

сваёй непрыязні , вельмі старанна і заклапочана абследаваў Антона , даў парады доктару

Байку . Цікава , гэта хітрасць ці службовы прафесіяналізм ? Хацелася думаць і верыць ,

што грозны доктар не забыўся пра студэнцкую клятву Гіпакрата .

  Тут жа ў палаце Антон , паслухаўшы размовы ўрачоў , даведаўся , што ў рукі эскулапаў

патрапіў і Вітаўт Гарткевіч . Напачатку завезлі яго ў псіхбальніцу ў Навінкі , бо ўсё

крычаў пра нейкія таямнічыя медальёны , якія  з начных  могілак залятаюць да людзей  у

кватэры . Потым аказалася , што ў яго паламана не адно рабро , разбіты правы плячук , і

наогул гэты бізнесмен , калі казаць грубай моваю тутэйшых кастаправаў , разваліўся на

запчасткі .

  Улучыўшы хвілінку , Даніловіч-Гоцкі спытаў у доктара Байка дзе знаходзіцца  пацыент

Гарткевіч . Аказалася , у  першай палаце .

  Пасля таго , як схлынула белахалатная кавалькада , Антон разам з  Іванам і Лявонам

зазірнулі ў першую палату . Вітаўт Гарткевіч , вельмі сумны і надзвычай дэпрэсіўны ,

ляжаў на крайнім ложку , павярнуўшыся тварам да сцяны .

-  Ён у нас нямы . Ні з кім не гаворыць , - патлумачылі супалатнікі .

-  Зямеля , - асцярожненька крануў Гарткевіча за плячо Іван Мастоўскі .

  Гарткевіч узвіўся , яу уджалены гадэюкаю . Вочы мутна-туманныя .

-  Дзе медальён ?! – закрычаў пагрозліва і адначасна спалохана .

-  Там , дзе й патрэбна яму быць . На могілках , На помніку , - дыпламатычна адказаў

Мастоўскі .

-  А , гэта вы , хлопцы , - пазнаў сябрукоў , слаба ўсміхнуўся Вітаўт . І адразу ж вочы

спахмурнелі . Ён хацеў зноў легчы , павярнуўшыся да сцяны , ды Іван Мастоўскі цвёрда

ўтрымаў яго за плячо :

-  Сядзі .

  Гарткевіч падпарадкаваўся , падпёр галаву рукамі , з вялікай шкадобаю прамовіў :

-  Пакарала мяне мамачка . За бяспамяцтва маё пакарала . Медальёнам проста ў сэрца

ўдарыла .

-  Маці не можа караць сваіх дзяцей , - строга і ўрачыста сказаў Антон Даніловіч-Гоцкі , -

На тое яна й маці , каб не караць , а любіць . Любіць . А карае  нас , людзей , д”ябал . Ён

хоча адвярнуць людзей ад Бога , павесці за сабой у пекла . Уставай , лісоўчык . Не йдзі ў

д”яблава пекла . Цябе чакае слаўная дарога , на якой ты пераможаш слабасць і страх .

Цябе чакаем мы , твае  верныя сябры .

  Пачуўшы такое, Вітаўт Гарткевіч адразу ж ажыў , ускочыў з ложка , абняў па чарзе

Антона , Івана і Лявона . Было відно , што апошнім часам яму проста не хапала цёплага

таварыскага слова , цвёрдага надзейнага пляча побач . І вось ,  калі слова такое прагучала і

плячо было падстаўлена , як бы нанова нарадзіўся чалавек .

  Усе чацвёра выйшлі ў лядашты бальнічны скверык – некалькі разбэрсаных дажджом і

ветрам кустоў бэзу , два клянкі , тры бярозкі . Селі на шэрую ад непагадзі

зрэзаную сцізорыкамі драўляную лаву з паламанай спінкай . Першы загаварыў Антон

Даніловіч-Гоцкі , які ( чамусьці так сталася ) быў у іх за лідэра . І вось што ён сказаў :

-  Хоць і не ў самым вясёлым месцы , але мы зноў сустрэліся . Лічу , што гэта невыпадкова

. Усе мы , як мне бачыцца , неўладкаваныя людзі . Як птушкі без гнязда . А ў каго і было

тое гняздо , то сёння яно разбуранае і раскіданае , прычым , не толькі па нашым

легкадумстве або гультайстве . Тут спрычыніўся і крызіс , і ўсеагульная грамадская

апатыя , і падкопы нашых нядобразычліўцаў . Узнікае заканамернае пытанне : што ж

рабіць далей ? Ці , патрапіўшы ў жорсткі жыццёвы вір , спрабаваць выплыць кожны

паасобку , ці трымацца разам , бо , як мудра гаворыць народ , гуртом нават роднага бацьку

лягчэй біць ? Што думаеце на гэты конт ,  спадарове ?

  Наступны пачаў прамаўляць  Лявон Кукарэка , пагладзіўшы сваю раскошную зіхоткую

лысіну тонкімі нервовымі пальцамі :

-  Мы жывем , як ужо ясна нават школьнікам , не ў эпоху развітога сацыялізму , а ў эпоху

гастарбайтэра . Яшчэ ўчора ўсе з цяжкасцю вымаўлялі гэтае каструбаватае замежнае слова

, а сёння яно адно з самых ходкіх , самых распаўсюджаных . Гастарбайтэр корміць сям”ю і

, па вялікім рахунку , корміць усю сваю дзяржаву . І , заўважце , ён неабавязкова таджык

або паўночнаафрыканец . Тысячы й тысячы нашых  беларусаў таксама ядуць гэты  нялёгкі

хлеб , едуць у чужыя краіны ў пошуках шчаслівейшай долі . Іншая рэч , ці ўсё ў іх

атрымліваецца так , як яны плануюць , але людзі , асабліва маладыя людзі , едуць . Сёння

адбываецца своеасаблівае вялікае перасяленне народаў . Глабалізацыя зачапіла абсалютна

ўсіх , зрушыла тысячагадовыя падмуркі . Я – паэт . Так ужо склалася і так павярнулася ,

што я , як раб да галеры , прыкаваны  да рыфмаў і рытмаў . Я – беларускі паэт .

Беларушчына для мяне – маленькі цяністы ўтульны аазіс у спякотнай пустыні глабалізму .

Але я разумею – і яна не ў стане адказаць на ўсе вострыя пякучыя пытанні , якія задае

кожнаму з нас дужа імклівае зменлівае жыццё . Для сябе я вырашыў так – захаваўшы ў

душы беларушчыну , нырнуць у вір глабалізму і пастарацца выплыць . Прасцей кажучы ,

ці не паехаць нам усім разам куды-небудзь не толькі , як раней спявалася , за туманам , але

й за добрым далярам ці еўра ? Заадно і свет паглядзім і жыццё , як некалі заклікАлі нас з

табой , Антоне , цэкоўскія камуністычныя прапагандысты , вывучым . А раптам пашанцуе

? Тым больш , што ва ўсіх нас маецца вельмі добры , вельмі яскравы прыклад –

ашаламляльны поспех нашага  абаяльнага зямляка Аляксандра Рыбака на тэлевізійным

песенным конкурсе “ Еўрабачання “ . Выступаючы за Нарвегію , ён скарыў сэрцы

мільёнаў тэлегледачоў. А нам крычалі і яшчэ сёння крычаць : “ В Европе и в целом мире

белорусов никто не ждет ! “ .  Ды няпраўда – ждут  і чакаюць . Еўропа чакае нас .

  Вітаўт Гарткевіч , усё яшчз поўнасцю не ачомаўшыся пасля псіхалагічнай траўмы ,

сказаў вельмі коратка :

-  Лічу , што нам трэба трымацца разам .

  Калі ж чарга дайшла да Івана Мастоўскага , той узняўся з краю лавы , памкнуўся  да

Даніловіча-Гоцкага , усхвалявана  паціснуў яму руку . Усе чакалі , што будзе далей . У

разварушанай  абмытай начным дажджом лістоце бэзу  , бярозак і клянкоў бегаў шумеў

вецер .

-  Я ведаю , Антон , што ты пішаш раман “ Тры лісоўчыкі “ , - сказаў Мастоўскі , - Цябе ,

як я разумею і як ты сам прызнаваўся , натхніў Аляксандр Дзюма і ягоныя

“ Тры мушкецёры “ . Некалькі начэй я чытаў , дакладней , перачытваў гэты раман . Сіла !

Зацягвае , як добрае старадаўняе  віно ! І вось , што я думаю . Ты , вядома ж , напішаш

свой раман . Добры  і  патрэбны ўсім нам .  А пакуль што – будзь нашым д”Артаньянам !

Некаму гэта можа падасца дзівацтвам і хлапчукоўствам , але прашу цябе – стань нашым

д”Артаньянам ! Ты ж , Лявон – Артос . Ты , Вітаўт – Араміс . А я ( тут Іван Мастоўскі

крыху сумеўся і пачырванеў ) – Партос .

  Сказанае было такім нечаканым , так не пасавалася з шэрымі бальнічнымі халатамі

прысутных , з шэрай ад дажджоў і ветру  няўклюднай лавай . Быццам з галёканнем і

свістам уварвалася на ціхі бальнічны двор рознакаляровая гарачая мушкецёрская

кавалькада – фыркаюць танцуюць коні , віюцца яркія  плюмажы і плашчы , ззяе слепіць

вочы зброя . Вось-вось саскочаць мушкецёры з сёдлаў , выхапяць вострыя шпагі ,

адсалютуюць імі , а затым  пацалуюць баявыя смертаносныя клінкі .

  Вочы ў Даніловіча-Гоцкага пасля такіх словаў радасна і натхнёна заблішчалі . Ён

парывіста абняў Мастоўскага , прамовіў :

-  Яшчэ раз пераканаўся ў вечнай сіле добрай старой літаратуры . Ні тэлевізары , ні

кінатэатры , ні дыскатэкі не заменяць яе . Яна несмяротная , бо з кожным новым векам і з

кожным новым чалавечым пакаленнем , як клапатлівая пчала , напаўняе старыя сухія соты

свежым мёдам . Дзякуй табе , Іване , што ўзвёў  мяне ў д”Артаньяны . Гэта найвялікшы

гонар . Але ж неўзабаве , дзякуй Богу , эскулапы адрамантуюць нас , выпішуць са сваёй

лякарні , і што мы будзем рабіць далей ? Зноў распаўзёмся па сваіх ціхіх норах ? А

хочацца ж нечага іншага , нязвычнага , яркага . Тым больш , пачынаецца летні сезон , які

так і кліча ў дарогу , у прыроду . Што ж будзем рабіць , спадарства ?

  Раптам Вітаўт Гарткевіч усхапіўся з лавы :

-  Я ведаю , што нам трэба рабіць . Нам  трэба сазваніцца з графам Аляксандрам Лісоўскім

. Памятаеце пра такога ? Ён яшчэ назваўся кандыдатам гістарычных навук . Ён даваў нам

візітоўкі  і абяцаў уладкаваць на працу ў сваёй фірме . Трэба пазваніць  і  ўсім разам

паехаць да яго .

  Прапанова спадабалася . Ды загвоздка была ў тым , што ні ў кога не знайшлося візітоўкі

таямнічага графа . Хто калісьці паклаў не ў тую кішэнь , хто проста згубіў .

-  Як хоць называлася ягоная фірма ? – наморшчыў лоб , паглядзеў на сяброў Лявон

Кукарэка .

-  “ Дуга Струвэ “ , - адразу ж сказаў Іван Мастоўскі , - Вы мне яшчэ тады экзамен учынілі

па гэтай геадэзічнай дузе .

-  Правільна . “ Дуга Струвэ “ , - узрадаваўся Антон  Даніловіч-Гоцкі , - Недзе на

берасцейскім Палессі . У самым сэрцы зялёных шумлівых лясоў . Каля прыгожай

срэбнахвальнай  рэчкі з чароўнай назваю Ясельда . У рэчцы плывуць адлюстроўкі белых

нябесных воблакаў . Як белыя караблі .

  Антон задуменна прымружыў вочы . У ім імкліва і бурна , як кіпучы вясновы ручай ,

пачаў прачынацца паэт .

- Гэй-гэй ! – трасянуў яго за плячук Лявон Кукарэка , які добра ведаў такую сябраву

асаблівасць , - Не знікай . Пабудзь яшчэ трошкі ў рэальным свеце . Нам трэба адшукаць

тэлефонныя нумары і каардынаты графа Лісоўскага , калі толькі ён не хімера , а

рэальнасць .

  І ў гэты самы момант на ціхім бальнічным двары рэзка засігналіў аўтамабіль . Сіняя “

Мазда “ , эфектна крутнуўшыся-развярнуўшыся , стрэліўшы гарачымі  каменьчыкамі з-пад

чорных  колаў , спынілася ледзь не перад самай лаваю . З аўтамабіля імкліва  выпырхнула

Эльвіра Скаблінская , дужа загарэлая і рашучая . Усе ( асабліва Вітаўт Гарткевіч )  аж

уздрыгнулі ад нечаканасці і здзіўлення . Ды Вітаўтава здзіўленне павялічылася ўтрая , калі

следам за Скаблінскай , ён убачыў сваю родную дачку Валькірыю . Вочы ў дачкі былі

заплаканыя , твар бледны , але ва ўсіх рухах адчувалася маладая свежая сіла , бурлівы

імпэт .

  Валькірыя кінулася бацьку на шыю , пачала цалаваць . І ўсё пыталася :

-  Ну , як ты тут , татачка ? Як тваё здароўе ?

  Эльвіра ж , счакаўшы пакуль сціхнуць доччыны эмоцыі , падыйшла да Вітаўта ,

цмокнула ў шчаку , выклікаўшы тым самым міжвольную зайздрасць у астатніх

лісоўчыкаў . Кожны з іх быў не супраць , каб і яго прылюдна пацалавала такая прыгажуня

. Асабліва перажываў Лявон Кукарэка , які ў душы , як і належыць сапраўднаму лірыку ,

быў адчайным сэрцаедам . Ён галантна пакланіўся Эльвіры , нават шаркануў ножкай ,

сказаў :

-  Вітаю  спадарыню . Якім ветрам занесла вас у нашу ціхую гавань ? Буду вельмі рады

пазнаёміцца з вамі . Беларускі паэт Лявон Кукарэка . Падкрэсліваю -

беларускі . Паслухайце , будзьце так \ласкавы  , маё тварэнне .

Са сваіх шляхоў не звернем .

Будзе жыць , як выклік бедам ,

Наша мужнасць , наша вернасць ,

Наша бел-чырвона-беласць .

Ну , як вам твор ?

-  Востра . Сучасна . Цудоўна , - асляпляльна ўсміхаючыся , прамовіла Эльвіра , - Думаю ,

такі верш павінен падабацца моладзі .

  Станоўчая лаканічная рэцэнзія з вуснаў прыгажуні так узбадзёрыла паэта , што на адным

дыханні ён прадэкламаваў яшчэ адзін перл :

Не жывем чужой падказкай ,

А свае ствараем міфы .

У тых светлых міфах-казках

На гадзінку мы – каліфы .

  Ды  чарговая  пахвала  не прагучала , бо Эльвіра Скаблінская павярнулася да Вітаўта , а

Даніловіч-Гоцкі таўхануў  сябрука ў бок :

-  Супакойся , каліф .

  Тым часам Вітаўт гладзіў доччыны валасы , плечы , прытульваў яе да грудзей ,

ашчасліўлена казаў :

-  Прыехала , дочачка . Дзякуй табе . І прабач , што ўзняў на цябе руку . Не магу сабе

дараваць такое .

-  Не хвалюйся , татка . Усё нармалёва , - шмыгала носам  Валькірыя , -  Усё нармалёва .

Ты тады перанерваваўся . А мы ж любім адно аднога . Праўда , любім ?

  Яна пазірала бацьку ў вочы , пазірала з найвялікшай пяшчотай і адданасцю . Гэтая

прыгожая тоненькая безабаронная дзяўчынка была плоць ад плоці , крывінка ад крывінкі

ягоная . Ён успамінаў , як упершыню ўзяў яе ў роддоме з рук медсястры – бязважкі цёплы

камячок . І сэрца затрапятала , да краёў напоўнілася бацькоўскай любоўю . “ Вось маё

дзіця , - расчулена думаў ён тады , - Залаты плод майго кахання . Яшчэ ўчора яе не было .

З нейкіх невядомых нябесных вышыняў прыйшла яна да мяне . Прыйшла , як светлая

ранішняя зорачка . Божа , прашу цябе – зрабі так , каб ніхто і ніколі не крыўдзіў яе ні

грубым словам , ні жорсткім учынкам , каб гэтыя родныя вочкі плакалі толькі ад шчасця “

.

-  Так , мы любім адно аднога , - цалуючы дачку , казаў усхваляваны Вітаўт , - І заўсёды

будзем любіць . Заўсёды .

  Затым , калі ўжо супакоіліся , Гарткевіч асцярожна пацікавіўся як жыве-пажывае жонка .

-  Нармалёва жыве , - строга сказала Валькірыя , - Ні разу пра цябе не загаварыла . І ў

бальніцу ні разу не з”ездзіла . Для яе цябе ўжо няма .

  Такія жорсткія балючыя словы дачка прамовіла  роўным спакойным голасам . Вітаўт аж

уздрыгнуў .  “ Для яе цябе ўжо няма . Нібы я нябожчык “ , - падумалася яму .

  Тым часам Лявон Кукарэка , у якім порстка  прачнуўся паляўнічы азарт Дон Жуана , і так

і гэтак круціўся перад Эльвірай  , каб толькі завалодаць ейнай увагаю .

-  Я яшчэ й перакладчык . Прычым , з розных моваў , - хваліўся ён залатавалосай

прыгажуні , - Вось , напрыклад , як я пераўвасобіў на нашу родную мову з расійскай

біблейскі выраз “ Глас вопиющего в пустыне “ . Лямант пустэльнага крыкоўцы . Вам

падабаецца ?

  Ды , нажаль , Эльвіра Скаблінская яшчэ ў школьныя  гады  не надта  захаплялася

літаратурай , у тым ліку , і  паэзіяй . І хто за гэта шпурне ў яе камень ? У дадзены ж

момант яе цікавіў Вітаўт Гарткевіч , а не Кукарэка . Яна пачала тлумачыць Вітаўту якім

чынам у ейным аўтамабілі апынулася і прыехала разам з ёй у  бальніцу Валькірыя .

-  Я ж не ведала дзе ты ляжыш , - гаварыла яна , - Бальніцаў шмат . І я вырашыла пазваніць

табе дадому . Званіла і баялася каб слухаўку не схапіла твая мегера . Прабач , але ты сам

так называеш сваю каханую  жоначку . Мегеры  ж  ты , як я зразумела , быў да лямпачкі .

Ляжы , здыхай . Слухаўку ўзяла Валькірыя . Слаўная , трэба зазначыць , дзяўчынка . І

вельмі моцна цябе любіць . Вельмі  моцна . Але не мацней , чым я .

  Усім сваім гарачым гнуткім целам Эльвіра пажадліва прытулілася да Вітаўта . Яе ні

кропелькі не бянтэжыла , што падумаюць  Валькірыя , або той жа Лявон Кукарэка . Такая

ўжо яна была суперсучасная вумэн , Эльвіра Скаблінская .

  Зусім іншым клопатам жыў у гэтыя імгненні Антон Даніловіч-Гоцкі . З найвялікшай

радасцю адчуўшы сябе лісоўчыкам і (  з лёгкай рукі Мастоўскага ) д”Артаньянам , ён

адчуваў адказнасць  за лёс людзей , што стаялі побач з ім на шэрым занядбаным

бальнічным двары .  Гэтых людзей ( такіх розных ) не задавальняла іхняе сённяшняе

прымітыўнае  быццё-існаванне . Яны жадалі жыць напоўніцу , дыхаць на ўсе грудзі ,

гаварыць вольна , а не прыдушанымі галасамі . А яшчэ ў гэтым сонным жыцці-балоце

хацелася прыгодаў , яркіх , незвычайных , бо толькі дзякуючы ім , прыгодам , чалавек ,

нават не пісьменнік з абвостранай фангазіяй , можа замест свайго адзінкавага  шэрага

жыцця , пражыць некалькі захапляльных , як галівудская кінастужка , жыццяў .

  Даніловіч-Гоцкі адразу ж ухапіўся за ідэю паездкі ўсёй гурмою  на ўсё лета  да графа

Аляксандра Лісоўскага ў ягоную таямнічую фірму “ Дуга Струвэ “ .  Да д”ябла

нарачанскія хвалі і абрыдлы  крымскі пясок ! Трэба свідравацца ў гушчыню зялёных

шумлівых лясоў і  ў бяздоннасць пракаветных чорных балотаў . Толькі там захавалася

яшчэ  рамантыка , калі наогул была яна на свеце . Ды  як звязацца з Лісоўскім ?

Памятаецца , ён запрашаў да сябе , але ж мінулася некалькі тыдняў .  Магчыма , фірма

ягоная ўжо даўно збанкрутавала , лопнула , як тысячы падобных ? Наўкол жа бушуе

крызіс .

  Выручыла Эльвіра Скаблінская . Пэўна , сам Бог паслаў да лісоўчыкаў гэтую

тэмпераментную бязкомплексную  гром-бабу . Некуды званіла , з некім перамаўлялася

рашучым атакуючым голасам і , урэшце рэшт , працягнула Антону слухаўку :

-  Гаварыце . На дроце Аляксандр Лісоўскі ўласнай персонаю .

-  Ало , - данеслася з тэлефоннай слухаўкі , - Генеральны дырэктар фірмы “ Дуга Струвэ “

, кандыдат гістарычных навук , граф Аляксандр Язэпавіч Лісоўскі . Чым магу служыць

вашаму вялікароддзю ?

  Адразу відно – чалавек арыстакратычнага кораню і старадаўняга гарту . Аказваецца , на

беларускай зямлі захаваліся й такія . Як ні  вынішчалі іх , нібы каларадскіх жукоў , як ні

сціралі  на дробны пыл  нават памяць аб іх .

  Даніловіч-Гоцкі , стараючыся гаварыць як мага лаканічна і даходліва , патлумачыў

прычыну свайго тэлефанавання . Хвалюючыся , чакаў адказу .

-  Выдатна памятаю пра вас і вашых сяброў , пан лісоўчык , - бадзёра выгукнуў на другім

канцы граф Аляксандр Лісоўскі , - Маё запрашэнне застаецца ў сіле . Усім , хто пажадае

прыехаць  , гарантую працу , добры стол і прыстойны заробак . З жытлом таксама няма

праблемаў . У мяне тут маецца невялічкі даволі  камфортны гатэлік . Толькі папрашу , каб

ва ўсіх на руках былі пашпарты і працоўныя кніжкі . Такі парадак , разумееце .

  Потым ён пачаў тлумачыць , як дабрацца да фірмы “ Дуга Струвэ “ .

-  Вы на аўтамабілі ?  У вас , пэўна ж , маецца геаграфічная мапа Беларусі . З Мінску

едзьце на Баранавічы . Затым на Івацэвічы . Потым паварочвайце на поўдзень , на Моталь

. З Моталю кіруйцеся ў вёску Асаўніца . Побач з ёй у 2001 годзе

“ Белаэракосмагеадэзія “ знайшла базісны пункт Дугі Струвэ .  На тым месцы ўстанавілі

трохгранную трубчастую піраміду з візірным цыліндрам .  Я вас там буду чакаць у

папярэдне дамоўлены час . Палюбуемся  пунктам і возьмем  налева праз лес да возера .

Там – мой офіс . Усе падрабязнасці  абгаворым пры сустрэчы .

  На гэтым размова скончылася . Колькі імгненняў Антон трымаў слухаўку каля вуха ,

пераварваючы і  запамінаючы пачутае , потым хмыкнуў :

-  Круты граф , нічога не скажаш .

  Ехаць пажадалі ўсе : Антон Даніловіч-Гоцкі , Лявон Кукарэка , Іван Мастоўскі , Вітаўт

Гарткевіч , Эльвіра Скаблінская і Валькірыя . У кожнага на гэты конт меліся  свае

прычыны , хоць самай галоўнаю была  адна – рэзка  змяніць жыццё , вырвацца хоць на

нейкія два-тры месяцы з ліпкай задушлівай павуціны шэрай і  прэснай паўсядзённасці .

  Антон упрогся ў працу над раманам “ Тры лісоўчыкі “ , канчаткова вызначыўшы для

сябе , што гэта будзе беларускі рамантычна-містычна-гістарычны баявік . Трэба даць

чытачу , асабліва маладому ,  кніжку , якая вучыць адвазе , вернасці і гордасці за свой край

, свой народ . Пад шатамі  пракаветных  палескіх лясоў ён спадзяваўся знайсці  новыя

ўражанні і новыя словы .

  Лявон Кукарэка , няўрымслівая паэтычная душа , заўсёды ішоў следам за сябрам ,

прызнаючы яго за лідэра . Паездка да графа Аляксандра Лісоўскага ўяўлялася яму

рамантычнай пілігрымкаю .

  Вітаўт Гарткевіч , шчасліва напаткаўшы дачку Валькірыю і каханку Эльвіру , хацеў

разам з імі супакоіць ашалелыя нервы , неяк спланаваць сваё будучае жыццё . З жонкаю ж

развітаўся назаўжды . І на жалезным ланцугу ніхто і нішто ніколі  не зацягне да яе .

  Асабліва няпроста было прыняць рашэнне шматдзетнаму бацьку  неафіту-хрысціяніну

Івану Мастоўскаму . Паныла было на душы . Ён у нейкі момант хацеў адмовіцца . Ды

раптам убачыў трох ластавак . Імклівыя востракрылыя птушачкі трапятліва і парывіста

вылецелі з-за шэрага гмаху бальніцы , нібы іх кінула нейкая магутная  катапульта , нізка-

нізка крутнуліся над лавай , над Іванавай галавой , звонка шчабятнулі і зніклі ў заходнім

накірунку . І ён  зразумеў іхні покліч .

  Ад”езд прызначылі на суботу . У пятніцу іх усіх , як абяцаў грозны  доктар Штурхай ,

павінны былі выпісаць , і яны рабіліся вольнымі людзьмі . Да выпіскі , такім чынам ,

заставалася яшчэ двое сутак . За гэты час  неабходна было вырашыць усе праблемы –

сазваніцца-сустрэцца са сваімі сямейнікамі , падрыхтаваць дакументы , грошы , вопратку ,

прадукты . Ды мала што яшчэ можа спатрэбіцца ў вандроўцы ! Праўда , значную частку

гэтых клопатаў узваліла на сябе няўседная Эльвіра Скаблінская .

  І вось надыйшоў дзень , дакладней , раніца ад”езду – дванаццатага чэрвеня , самы росквіт

сонечнага яркага першалецця . Паехалі  на двух аўтамабілях . Паперадзе Эльвіра на сваёй

“Маздзе “ , і ў ейным салоне ўсе падарожнікі , акрамя Лявона Кукарэкі . На “ Шкодзе-

Фаварыт “ Лявон  газаваў у ар”ергардзе ,  спаўняючы вельмі  адказную місію  кіроўцы

грузавога таксі .

  Вырваліся за Мінск ,  за смуродліва-пыльнае скопішча размаляваных у розныя адценні

будынкаў , і адразу быццам перасяліліся ў іншы свет . Тут было на што глянуць . Адцвілі

сады . АсыпАўся , скідваў долу  пышныя  шапкі сваёй квецені бэз . З таполяў і асінаў

сплываў  цэлымі  воблакамі лёгкі пух . Лугі наўсцяж магістралі ўспыхвалі дзесяткамі яркіх

свежых колераў . Цвілі белы рамонак , жоўты казялец , сіні мышыны гарошак , ружовая

канюшына . Разам з імі пачыналі зацвітаць незабудка , смолка , светнік , аўсяніца лугавая і

цімафееўка . На  прагрэтых сонцам і прадзьмутых мяккім цёплым ветрам  узлесках

дружна выторквалі  свае  галоўкі першыя летнія грыбы : падасінавікі , падбярозавікі ,

баравікі . Якраз  пачынала каласіцца  густое хвалістае  жыта , і таму ў народзе ўсе гэтыя

раннія грыбы называюць каласавікамі . Нальецца сілай замацярэе  цяжкі жытнёвы колас –

знікнуць , як скрозь зямлю праваляцца , каласавікі .

-  Прыгажосць ! – узбуджана  ўсклікнуў Даніловіч-Гоцкі , - Разумею будыстаў .

Ператварыцца б у якую небудзь кветку , расліну  і  мірна жыць вось тут на волі , пад

сонцам , дажджом і ветрам .

-  А ў вужа не хочаш ператварыцца ? – падкалоў Іван Мастоўскі , - Якраз цяпер пад

апалым лісцем , у сырым імху або проста ў гнаявой кучы  яны адкладваюць свае яйкі .

-  Усявед , ты й гэта ведаеш ? – здзівіўся Гарткевіч .

-  Ведаю , - сціпла сказаў Мастоўскі , - У свой час лічыўся  юным натуралістам .

-  Вужом быць не хачу , - засмяяўся Даніловіч-Гоцкі , - Абрыдне ўсё жыццё поўзаць ды

поўзаць . Як там сказана ў пралетарскага класіка ? Рожденный ползать , летать не может .

  У жартаўлівых размовах , у ціхім захопленым  сузіранні цудоўных краявідаў . як

пушчаная з луку страла ,  ляцела ўперад імклівая дарога . І не было ёй канца-спыну , бо

ўсе чалавечыя дарогі , па вялікім рахунку , ніколі не канчаюцца .

  Ды ўсё-ткі гэтая канкрэтная дарога ўрэшце рэшт скончылася . Недзе пасля абеду ўбачылі

шыльду з надпісам “ Асаўніца “ . З палёгкаю ўздыхнулі . Эльвіра  запытала  ў мясцовага

хлапчука , што гнаў з лугу пярэстую карову , дзе знаходзіцца геадэзічны знак .

-  Там , - махнуў тонкаю загарэлаю рукою хлапчук . Слова “ там “ прагучала так будзённа ,

так звыкла . А гэты ж пункт Дугі Струвэ , адзін з 258 на гіганцкай прасторы ад Дунаю да

Паўночнага Ледавітага акіяну , закладзены яшчэ ў далёкім  1848 годзе , з цягам часу знік ,

заплыў зямлёю , зарос дзікім кустоўем .  Памерлі , зрабіліся зямным прахам ўсе людзі ,

якія ведалі пра яго , бачылі яго . Дзесяцігоддзі вучоныя ўпарта шукалі пункт і нарэшце

знайшлі .

  Каля трохграннай трубчастай піраміды з візірным цыліндрам падарожнікаў чакаў

генеральны дырэктар фірмы “ Дуга Струвэ “ , кандыдат гістарычных навук , патомны граф

Аляксандр Язэпавіч Лісоўскі . Сама гжэчнасць і зухаватасць ! Стройны падцягнуты і

чарнавусы . У бездакорна адпрасаваным белым ільняным касцюме . На галаве саламяны ў

дробных дзірачках капялюш . На нагах шчыгульныя вастраносыя чаравікі . Адной рукой

граф прытрымліваў руль дарожнага  веласіпеду . На руль быў начэплены кошык з жывымі

кветкамі .

-  Шчыра вітаю ўсіх ! – зычна прамовіў граф , калі аўтамабілі спыніліся , і падарожнікі

вылезлі з іх , адчуўшы нарэшце пад нагамі цвёрдую зямлю .



157

-  Вам  і  вам , спадарыня , - дастаўшы з кошыку , эфектна падараваў граф букеты кветак ,

спачатку Валькірыі , затым Эльвіры .

  Евіны дочкі , як і належыць ім рабіць у такой сітуацыі , захоплена віскнулі і ўваткнулі

носікі ў кветкі . Колькі імгненняў чуліся ахі ды вохі . Тонкая жаночая душа рэагуе на

мужчынскую ўвагу , як сухое дрэва на агонь – адразу іскрыста ўспыхвае .

  Потым Лісоўскі парукаўся з мужчынамі , прычым , перад кожным злёгку  прыўздымаў

брыль свайго капелюша . Рукі ў яго былі загарэлыя смуглыя парослыя цёмным воласам .

На безымянным пальцы левай рукі ярка зіхцеў вялізны  тоўсты залаты пярсцёнак з

адмысловай выяваю двух узброеных  вершнікаў , што  імчацца  на адным кані .

-  Мы з вамі знаходзімся каля мясцовай  выдатнасці , - як  сапраўдны гід пачаў казаць граф

, - Гэтая піраміда ўстаноўлена на месцы аднаго з пунктаў знакамітай Дугі Струвэ . Тут у

2001 годзе пошукава-даследчая  група адкапала выраблены з пясчаніку куб , на верхняй

плоскасці якога прачэрчаны дыяганальныя лініі . Кропка іхняга перасячэння і з”яўляецца

цэнтрам пункту . Людзі заўсёды , яшчэ з часоў Арыстоцеля , імкнуліся вызначыць памер і

форму планеты Зямля . Дуга Струвэ – найбольш дакладнае і каласальнае вымярэнне ў

чалавечай гісторыі . Пясчанікавы куб – жывы голас інжынераў-геадэзістаў і шараговых

жаўнераў расійскага царскага войска  , што даляцеў да нас аж з пазамінулага стагоддзя , з

1848 году .

  Усе маўчалі . Усе быццам бачылі і чулі  той далёкі-далёкі дзень , бязлітасны гарачапад

сонечных промняў ,  хруст сухога з каменьчыкамі  пяску , які разразаюць цяжкія вострыя

рыдлёўкі , цёмныя лапіны поту на белых кашулях маладых вусаценькіх жаўнераў .

-  Давайце , я  зраблю здымак , - дастаўшы з паходнага  заплечніка фотаапарат ,

прапанавала Валькірыя .

  Сталі паўкругам ( у цэнтры – Лісоўскі ) каля піраміды , зірнулі ў чырвонае вочка

фотаапарату . Некалі нехта праз дзесяцігоддзі , а мо й праз стагоддзі возьме ў рукі

фатаграфію , гляне і ўспомніць усіх .

-  А зараз паедзем на маю фазэнду , - бадзёра прамовіў імпазантны граф , - Я паперадзе на

ровары буду за Сусаніна . Вы трымайцеся следам за мною на аўтамабілях . Едзьце

асцярожна , бо дарога лясная вузкая .

  Аляксандр Язэпавіч Лісоўскі хвацка  асядлаў веласіпед , закруціў педалямі . Ехаў

павольна , раз пораз азіраючыся і ўсміхаючыся . Было ў ягоных паводзінах нешта ад

гарэзлівага  няўседнага  хлапчука .

  У цемнаватым яловым лесе , дзе  белымі зіхоткімі астраўкамі  пракідваўся тонкі бярэзнік

, панавалі цішыня і прахалода . “ Ціхалісціцца лес “ , - адразу ж прыплыў да Лявона

Кукарэкі паэтычны вобраз . Аўтамабілі мякка падскоквалі на вузлаватых каранях дрэў ,

слізгацелі чорнымі коламі па жоўтай ігліцы і бледна-зялёнай макраватай траве . Часам пад

коламі  гучна лопаліся сухія апалыя галіны , смачна храбусцелі  карычневыя  яловыя

шышкі .

-  Лес – добры . Ён дае цень нават дрывасеку , які яго сячэ , - азіраўся , гучна гаварыў

Лісоўскі .

  Неўзабаве дарога  вужом вільнула між старых камлюкаватых ялінаў , і позіркам

адкрылася невялікае круглае лясное возера . Як зіхоткае венецыянскае люстэрка ў

смарагдава-зялёным футарале цяністых узбунтаваных свежым ветрам дрэў . На абодвух

берагах возера стаялі  абгароджаныя  складзеным з чырвонай цэглы плотам будынкі і

будыначкі , віліся акуратныя асфальтоўкі , пыхкала светлым дымам труба кацельні . Да

вады вяла доўгая  шэрая драўляная лесвіца з высокімі парэнчамі . Пэўна , за савецкім

часам тут месціўся піянерскі лагер .

-  Прыехалі ! – аб”явіў Лісоўскі , калі ён сам і аўтамабілі спыніліся насупраць арачнай

брамы са шлагбаўмам . На арцы буйнымі літарамі выразанымі з ліставой чырвонай медзі

было выкладзена : “ Сумеснае беларуска-нямецкае прадпрыемства

“ ДУГА СТРУВЭ “ . Узвіваліся пад ветрам  дзяржаўныя сцягі , а паміж іх сіняе

палотнішча з белым кругам , у якім трапятала выява двух узброеных вершнікаў на адным

кані . Абсалютна ідэнтычны малюнак-сюжэт меўся на залатым пярсцёнку ў графа

Аляксандра Лісоўскага . Пэўна , гэта быў герб фірмы . Ахоўнік , апрануты ў плямістую

уніформу , прапусціў усіх на двор , вымашчаны вялізнымі бетоннымі плітамі . Тут каля

рампы стаяла некалькі аўтамабільных фураў . Грузчыкі , маладыя маўклівыя хлопцы ,

рухаючыся ланцугом , насілі ў іх даволі важкія кардонныя скрынкі . Летняе неба тым

часам , яшчэ зусім нядаўна блакітнае

і чыстае , імкліва запаўнялася розных памераў і колераў хмарамі . Чакаўся дождж , можа ,

нават навальніца , бо ў тоўшчы хмараў усё пагрозлівей  грымела , і праскоквалі промільгі

сліпучага неспакойнага агню . Грузчыкі бачылі гэта і  пачалі працаваць хутчэй .

-  Вогненнае будзе лета , - глянуўшы на неба , сказаў Лісоўскі .

  Узыйшлі на другі паверх службовага белацаглянага корпусу і патрапілі ў офіс . Гэта быў

аб”ёмісты квадратны пакой з вялікімі вокнамі , са стыльнай канторскай мэбляй –

масіўнымі паліраванымі сталамі на тумбах і ў зручнымі  мяккімі крэсламі-круцёлкамі з

падлакотнікамі . На сталах стаялі кампутары , тэлефоны ,  аўтафакс , ксеракс , прыгожыя

вазачкі з дзюбатымі пукамі ручак і алоўкаў , ляжалі  стосы  беласнежнай паперы ,

даведнікі і календары , каробачкі з кнопкамі і сашчэпкамі . Усцяж сценаў у прасторных

зашклёных шафах , строга пабліскваючы металічнымі колцамі , захоўваліся папкі з

разнастайнай службовай дакументацыяй . Ва ўсім адчуваўся сучасны гаспадарніцкі

практыцызм . Неабходная для працы рэч павінна займаць вызначанае ёй месца і заўсёды

быць пад рукой .

  На сцяне , якраз над дырэктарскім крэслам графа-прадпрыймальніка , пашанотнае месца

займаў абразок  Маці Божай Будслаўскай . Значыць , тут верылі ў добрую нябесную сілу .

  На  супроцьлеглай  сцяне  вісела карціна – старадаўні гатычны , пэўна , нямецкі горад

засыпаны белым зімовым сгнегам . Чырвоныя  кірхі ,  вострадахавыя, таксама чырвоныя ,

будынкі , пакручастыя лабірынты вельмі вузкіх бліскучых ад лёду  вуліц , калматыя ,

бязлітасна абрэзаныя  цвёрдай чалавечай рукою дрэвы . У маленькіх вокнах , што былі

выштукаваны ў самых нечаканых месцах , тлела жоўтае святло .  Карціна і жыццё ,

намаляванае на ёй , рэзка кантраставалі з шумлівым  быццём офісу , нават здаваліся

несумяшчальнымі . Але паступова вочы і душа прывыкалі да  кантрасту , і ён ужо не

здаваўся  такім вострым . Думаецца , што той чалавек , які павесіў на сцяне  карціну ,

павесіў яе  невыпадкова . Чалавек жа гэты быў кіраўнік фірмы  “ Дуга Струвэ “ граф

Аляксандр Лісоўскі

-  Размяшчайцеся там , дзе вам зручна , - ветліва сказаў ён , - Што будзеце піць ? Гарбата ?

Кава ? Джус ?

  Удакладніўшы кулінарныя прыярытэты  кожнага , націснуў кнопку селектарнай сувязі :

-  Зіначка ! Чатыры гарбаты , дзве кавы , адзін джус , пячэнне і цукар .

  Праз колькі хвілінаў сакратарка прынесла ўсё заказанае . Падарожнікі ды й сам граф не

скардзіліся на апетыт , былі людзьмі без комплексаў , і пачалося дружнае гучнае

пасёрбванне .

  Раптам Валькірыя спытала :

-  А чаму ў падваконніках там , на вуліцы , густа  панаўбіваны цвікі і панаўбіваны

вострымі канцамі ўверх ?

-  Быць табе разведчыцай – заўважыла , - пахваліў дзяўчынку Лісоўскі , - Так мы ваюем з

ляснымі галубамі , якіх тут процьма . Лятуць , стукаюцца ў вокны , брудзяць . Згодзен ,

што не дужа гуманны гэты метад , але што паробіш ?

  Потым ён пачаў дзелавую размову . Расказаў пра фірму . Ён , Аляксандр Лісоўскі ,

валодае пяцьдесят адным адсоткам капіталу , сорак дзевяць адсоткаў належаць Гансу і

Фрыдрыху , братам-бізнесоўцам з нямецкага горада Альтану. Салідныя сур”ёзныя і

надзейныя кампаньёны .

-  І ведаеце якое іхняе прозвішча ? Струвэ !

  Паведаміўшы такую навіну , граф Лісоўскі , адкінуўшыся на спінку крэсла , весела

засмяяўся .

-  Яны з таго самага Альтану , дзе калісьці нарадзіўся Фрыдрых Вільгельм Георг Струвэ ,

славуцейшы  расійскі астраном і геадэзіст . Расіяне , як вядома з гісторыі  , няспынна ,

хоць у большасці выпадкаў безпаспяхова ,  шукаюць  другі адметны ад іншых народаў

шлях , усё замежнае перайначваюць на свой капыл , вось і немца Струвэ назвалі  Васілём .

Ім чамусьці  здавалася , што так гучыць больш прыгожа . Мае кампаньёны , Ганс і

Фрыдрых , прамыя нашчадкі гэтага  легендарнага Струвэ па мужчынскай лініі . Яны

фанаты , у добрым сэнсе , свайго прародзіча і вырашылі нейкім чынам прысутнічаць на

кожным пункце Дугі Струвэ .  Дзесьці , як у мяне , гаспадарнічаюць , дзесьці шыльдачку

павесяць або ў музеі бліжэйшай школы выставяць невялічкую экспазіцыю . А пунктаў

такіх аж 258 і знаходзяцца яны ў дзесяці краінах . Вось і мяркуйце , якую каласальную

працу ўзвалілі яны на свае плечы .

-  Чым , калі не сакрэт , займаецца фірма “ Дуга Струвэ “ ? – спытаў Антон Даніловіч-

Гоцкі .

-  У мяне сакрэтаў ад падатковай інспекцыі і ад сваіх сяброў няма , - зноў засмяяўся

Лісоўскі , - Накірункаў у фірмы шмат . Нам належыць тысяча гектараў зямлі . Тут , у

ваколіцах вёскі Асаўніца , і далей на поўнач аж за раку Ясельда , да вёскі Буса .

Вырошваем рапс , жыта , бульбу , сою . Рапс ідзе на алей і на корм жывёле , бо ў нас

маецца малочная ферма і свінагадоўчы комплекс . Тое ж самае  з жытам і бульбай , хоць

большую частку іх у нас купляюць спіртзаводы . Сояй займаемся нядаўна , але адносіны з

гэтай  сельскагаспадарчай культурай самыя рамантычныя . Справа ў тым , што ў  нашу

фірму звярнуўся вядомы японскі бізнесмэн з Токіо пан Міядзава з прапановай

удзельнічаць у вытворчасці японскага нацыянальнага прадукту місо . Гэтае місо , ці гэты

місо ( я яшчэ не зусім асвойтаўся , як прамаўляць ) , што  робіцца з соі  , ахвотна ў нас

бяруць японскія сушы-бары , якіх распладзілася ў Беларусі і ў Расіі , як лягушак у мокрае

надвор”е . Місо абавязкова ўваходзіць у рацыён японскіх спартсменаў – барцоў сумо . Дні

праз два-тры пачастуем вас гэтым місо , і зробім з вас сумаістаў .

-  Не хачу быць таўстуном ! –  узняў рукі ўгору Лявон Кукарэка , - Няхай ім будзе Іван

Мастоўскі . Яму дазваляе камплекцыя .

  Усе засмяяліся , а Мастоўскі ні кропелькі не пакрыўдзіўся , лагодна буркнуўшы :

-  Магу пайсці і ў сумаісты .

-  А што за людзі працуюць у вашай фірме ? Адкуль яны ? – працягваў роспыты

Даніловіч-Гоцкі .

-  З рабочай сілай праблема , - нахмурыўся Лісоўскі , - Яе пастаянна не хапае . Тут жа не

Мінск і не Брэст . Спачатку бралі тутэйшых . Але , шчыра кажучы , народ адвучыўся

працаваць . Шаляй-валяй дацягнуць да першай зарплаты і адразу да бутэлькі . Чарніла .

Настойка “ Бульбаш “ . Усё  беларускай вытворчасці .

Усё , як кажуць , пад рукой і ўсё ў небмежаванай колькасці , пакуль хапае грошай .

-  Бульбаш ! – раздражнёна ўсклікнуў Лявон Кукарэка , - Хіба можна даваць такую назву ,

такую мянушку-клікуху ? Гэта самаедства . Гэта тое ж самае , што кацап , хахол , жыд ,

пшэк , чурка . Але ж я нідзе не сустракаў гарэлку з наклейкаю

“ Кацап “ !

-  І не сустрэнеш , - строга прамовіў граф Аляксандр Лісоўскі , - Масква ўмее берагчы

свой гонар . А мы …

  Ён махнуў рукой ,  сярдзіта плюнуў . Трохі памаўчаўшы , загаварыў зноў :

-  Я разумею , чаму ў нашай краіне  даюць зялёнае святло такім зневажальным назвам .

Людзі-арганіэатары гэтых  піяр-кампаній  хочуць праз назву аднаго  з  самых масавых

прадуктаў увабіць у свядомасць  усіх і кожнага , што беларусы недзяржаўны

негістарычны народ , што яны адпачатку толькі сяляне-мужыкі , толькі халопы , адным

словам , бульбашы і няздольныя жыць сваім самастойным гаспадарствам . Але ж  у нас

яшчэ задоўга да з”яўлення на нашых палетках бульбы ўжо былі Скарына і Гусоўскі , быў “

Статут Вялікага Княства Літоўскага “ , была  шматлікая беларуская  шляхта . А шляхціц ,

нават самы дробны засцянковы шляхціц – не  бульбаш ! Я – беларускі граф Аляксандр

Язэпавіч Лісоўскі, прамы нашчадак славутага водцы грозных непераможных лісоўчыкаў ,

ніколі не быў і ніколі не буду бульбашом !

  Усе  прысутныя  горача  заапладзіравалі .

-  Брава , граф ! – усклікнула Эльвіра Скаблінская .

  Адчувалася . што Лісоўскі ( не быў бы ён патомным арыстакратам ) цікавіцца гісторыяй і

сучаснай палітыкай . Нечакана было сустрэць такога чалавека ў ціхім лясным куточку , на

фірме , якая займаецца вырошчваннем бульбы , жыта , рапсу і соі . Але не трэба забываць ,

што ўся беларуская шляхта  была  калісьці павятовай і засцянковай , жыла ў не дужа

шыкоўных маёнтачках , кармілася з зямлі , гадавала валоў , кароў , парсюкоў і авечак ,

саліла вяндліну і вэндзіла бараніну , гнала спірт , біла масла і сушыла сыры , што ніколькі

не перашкаджала ёй у пераломныя лёсавызначальныя часы ўскокваць на каня , браць

баявую шаблю , рабіцца ваярамі за Айчыну .

-  Па тэлебачанні , - казаў далей Лісоўскі , - прайшлі паведамленні , што Расія перавезла з-

за мяжы ў Санкт-Пецярбург на самыя свае ганаровыя могілкі парэшткі генералаў

Дзенікіна і  Капеля . Гэтыя белыя генералы ў грамадзянскую вайну залілі крывёй паў-Расіі

, вешалі рабочых , закопвалі жыўцом у зямлю палонных чырвонаармейцаў . І яны

атрымалі дараванне . Нашыя ж беларускія бэнээраўцы , дзеячы Беларускай Народнай

Рэспублікі , такія , як Палута Бадунова , Аркадзь Смоліч ды іншыя і дагэтуль

нерэабілітаваныя , хоць на сваім сумленні не маюць  ні кроплі нечай пралітай крыві . Як

такое разумець ? Ды хопіць мітынгаваць . Вернемся да нашых з вамі сённяшніх спраў .

Апёкшыся на тутэйшых , я пачаў прывозіць рабочых з Іванава і Янава Палескага , з

Моталя , нават з Пінску . Вось і вас запрасіў .

  І ён распавёў , што мяркуе Даніловіча-Гоцкага , Мастоўскага і Гарткевіча прызначыць

ахоўнікамі , Кукарэку сваім асабістым шафёрам , Эльвіру сакратаркай і адначасова

перакладчыцай , бо калі-нікалі  прыязджаюць замежныя партнёры , а Валькірыю ейнай

памочніцай .

-  Без аховы нельга , - тлумачыў граф , - Калі я толькі пачынаў тут свой бізнес , адразу ж ,

нібы саранча , наляцелі з усіх бакоў крымінальнікі , што называлі самі сябе рэкецёрамі . І

адкуль толькі яны ўзяліся ? На якіх агародах выраслі ? Пэўна , за савецкім часам былі

цімураўцамі , ваду з калонак старэнькім бабулям насілі . А тады як пазвярэлі . Памятаю ,

зайшлі ў мой кабінет ,  нахабна расселіся наўкол стала , і іхні галоўны , іхні шэф , дастаў з

кішэні ножык , растапырыў сваю здаравенную пяцярню і ну паміж пальцаў ножыкам

гэтым вострым у стол тыкаць . Ды хутка-хутка ! Шчоўк-шчоўк-шчоўк . І не на сваю руку ,

а мне ў вочы пазірае , гіпнатызуе . Хоча , каб я спалохаўся . І аб”яўляе , што з гэтага дня

яны будуць “ дахам “ маёй фірмы , і я павінен штомесяц выплочваць ім вельмі-вельмі

салідныя грошы . Назваў суму і зноў ножыкам шчоўк-шчоўк-шчоўк . Шчыра скажу , хоць

я й Лісоўскі , але халодненькі ветрык пад маёй кашуляю прашалясцеў . Трэба сказаць

дзякуй нашай цэнтральнай мінскай уладзе , што не дала разрасціся гэтай пачварнай

пухліне , своечасова і даволі жорстка абясшкодзіла яе . І яшчэ , прашу прабачэння ,

забыўся я сказаць пра адзін з накірункаў нашай дзейнасці . Мы  развіваем народныя

промыслы . Рэжам драўляную скульптуру , з карэньчыкаў , лазы і бяросты пляцем

капелюшы , кошыкі , розныя гаспадарчыя прычындалы . Усім тут запраўляе Мацвей

Бабнік , таленавіцейшы самавук .

-  Ён што , сапраўды бабнік ? – з вясёлай гарэзінкаю ў вачах пацікавілася Эльвіра .

-  Прозвішча ў яго такое , - засмяяўся Лісоўскі , - А па жыцці наш Мацвей адналюб

адналюбам . Ды вы яго неўзабаве ўбачыце .

-  А чаму на сцягу вашай фірмы ( як я зразумеў , ён узняты  на флагштоку паміж

дзяржаўнымі сцягамі Беларусі і Нямеччыны ) намаляваны два вершнікі на адным кані ? –

спытаў Лявон Кукарэка .

-  Цэлая прэс-канферэнцыя ў нас . – зноў засмяяўся граф , бо па натуры сваёй быў

невынішчальным аптымістам , -  Два вершнікі на адным кані – гэта старадаўні герб-

кляйнот Ордэна рыцараў тампліераў . Былі ды й сёння ёсць такія , хоць і спальвалі іх , як

ерэтыкоў . Але , як бачыце , не спалілі . Калі я пачаў ствараць фірму , то ўвесь час думаў

пра лісоўчыкаў . Вы  разумееце чаму я думаў пра іх . Я ж – патомны Лісоўскі . І мне

падалося поўнасцю заканамерным узяць за ўзор для гербу фірмы “Дуга Струвэ “ герб

тампліераў . Лісоўчыкі ж таксама баявое рамантычнае брацтва . Калі падчас бою лісоўчык

атрымліваў рану , або пад ім забівалі каня , ягоны сябра , як і рыцар тампліер , ніколі не

кідаў яго ў бядзе , а забіраў з сабой , і яны імчаліся на адным кані . На нашым гербе , калі

вы больш уважліва прыгледзецеся , напісаны дэвіз : “ Вера і адвага ! “ . Гэта  спрадвечны

дэвіз адважных лісоўчыкаў .

  Пачутае ўразіла ўсіх . Аказваецца , і ў сённяшнім , на першы погляд , прэсным будзённа-

шэрым жыцці ,  можна , калі толькі сам зажадаеш , запаліць яркі агеньчык рамантыкі .

Лявон жа Кукарэка , востра  заблішчаўшы вачамі , заціх , пачаў нешта шаптаць сабе пад

нос . І ўжо калі ўзняліся , каб разыйсціся  на прызначаныя месцы пражывання ,

усхвалявана папрасіў Лісоўскага :

-  Аляксандр Язэпавіч , верш у галаву прыйшоў . Можна прачытаць ?

-  Чаму не ? Вершам і паэтам на фірме “ Дуга Струвэ “ заўсёды зялёная вуліца , - адразу

згадзіўся граф , - Мы , хоць і жывем у дрымучых лясах , але не забыліся на яшчэ

камуністычнага часу  ісціну : “ Нам песня строить и жить помогает “ .

  Лявон Кукарэка , па сваёй  нязводнай звычцы пагладзіўшы лысіну , дзе калісьці

кучаравілася пышная шавялюра , звонка прадэкламаваў :

З табой нас двое .

А конь адзін .

Сябе ў няволю

Не аддадзім !

Няма для смелых

Шляхоў назад .

Не бойся смерці ,

Лісоўчык-брат .

Па ратным полі

Імчым праз дым .

Літву ў няволю

Не аддадзім !

-  Пад Літвою я , вядома ж , маю на ўвазе Беларусь , а не Летуву - хуценька

патлумачыў ён .

-  Мы ўсё цудоўна разумеем , бо , як кожны свядомы беларус , чыталі гістарычныя

хронікі  і верылі  не Абэцэдарскаму і Трашчанку  , а  Міколу Ермаловічу і Анатолю

Грыцкевічу  - моцна абняў паэта граф Лісоўскі , - Верш выдатны . Напісаны ,

як бачым , на адным дыханні . Малайчына !

  Затое Антон Даніловіч-Гоцкі яўна быў незадаволены сябравым экспромтам . Ён

хмура зірнуў на Кукарэку , сказаў :

-  Сапраўдная паэзія не патрабуе тлумачэнняў .  Не Літву ў няволю не аддадзім . а

Ліцвінію . Мы дамаўляліся наконт гэтага , каб урэшце рэшт правесці канчатковую

гістарычна-этнаграфічную рысу  паміж балтамі і славянамі . А ты , не здолеўшы

справіцца з паэтычным памерам і з рыфмай , зноў за вушы цягнеш у свой верш Літву .

Чым пісаць такое . лепш наогул замазаць рот і нічога не пісаць .

  Гэта ўжо пахла знявагай , але Лявон Кукарэка , як сапраўдны філосаф  стоік ,

вытрымаў такое  і  не пакрыўдзіўся на Даніловіча-Гоцкага . Ці можа зрабіў выгляд ,

што не пакрыўдзіўся .

  Сакратарка Лісоўскага Зіначка развяла ўсіх па пакоях . якія былі ім прызначаны для

жытла . Даніловічу-Гоцкаму дастаўся асобны пакойчык на другім паверсе . Тут нават

меўся балкон . Зіначка расказала , што за савецкім часам у  пакойчыку жыў начальнік

піянерскага лагеру , і менавіта з гэтага балкону кожнай раніцай ён будзіў лагер ,

натхнёна  дзьмучы ў горн .

  На балкон клалі свае калючыя зялёныя галіны маладыя елкі . Пахла цёплай

празрыстай смалой . Караваны мурашак ( тоненькія рыжавата-бліскучыя нітачкі )

няспынна ішлі здолу да самай макаўкі дрэва , а потым назад .  Што яны шукалі-збіралі

ў густых нетрах  цяністай свежай ігліцы ?

  Антон , уладкаваўшыся ў пакоі , прыбіў на сцяне над сваім ложкам невялічкі

драўляны хрысціянскі  крыжык . Яго ён змайстраваў з  кавалачка бервяна дзедавай

хаты . Не толькі смажыць шашлыкі для Марыі і Джафара-Чурбанчыка будзе

старадаўняе  звонкае дрэва . Яно навечна паслужыць святым абярэгам для Антонавай

душы .

  Затым , як яшчэ колькі гадоў таму ўсхвалявана славасловілі журналісты раённых

газетаў , пачаліся працоўныя будні . Памятаеце папулярную саўковую  песню ?  “

Трудовые будни – праздники для нас  “ . Даніловіч-Гоцкі , Іван Мастоўскі і Вітаўт

Гарткевіч пайшлі працаваць у кругласутачную ахову . Ім выдалі кітайскія ліхтары ,

гумавыя дручкі , свісткі і газавыя пісталеты маркі “Агент “ .  Да таго ж у  іхняе

распараджэнне выдзелілі пяць спецыяльна падрэсіраваных  каравульных сабакаў .

Удзень сабакі спалі ў будках , а з надыходам ночы бегалі , начэпленыя ашыйнікамі на

доўгі бразготкі  дрот , і ярасна брахалі  ў трывожную  злую цемру .

  А вартаваць было што . Офіс . Гаспадарчы двор . Склады . Аўтамабільная стаянка . І

каля тысячы гектараў зямлі ,  на якой былі пасеяны жыта , соя ,  рапс і  бульба .

Менавіта  гэтыя агромністыя палеткі амаль штоночы атакаваліся  агрэсіўнымі групамі

мясцовых жыхароў , а таксама  бамжоў , якія пастаянна жылі на недалёкім гарадскім

сметніку , дзе панавыкопвалі сабе норы . Ледзь толькі пачынала паспяваць жыта ,

галодныя бамжы жалі яго самаробнымі сярпамі , касілі косамі , проста рвалі каласы

рукамі і пружылі зерне на агні . Бульбу , толькі пасаджаную ў барозны , выкопвалі і

пяклі ў вогнішчах . Яны былі бязлітаснай вечна галоднай саранчой .  Незразумела

было , як можна спыніць такое нашэсце ?

  Антон , Іван і Вітаўт на старэнькім джыпе , не ўключаючы фараў , аб”язджалі начныя

палеткі , чуйна прыслухоўваліся да цішыні , і , калі выпільноўвалі ў

густой  цемры нязваных гасцей , рэзка ўключалі святло , каб агаломшыць іх .  Часам

адбываліся даволі сур”ёзныя сутычкі . Нават даходзіла да крыві .

  Перавагаю бамжоў было тое , што яны выдатна ведалі  ўсе мясцовыя сцяжынкі і палявыя

дарогі , усе , як кажуць , хады-выхады . У ахове не хапала чалавека , які б гэтак жа сама

разбіраўся ў тутэйшай геаграфіі . Ды неўзабаве такі чалавек знайшоўся . Гаўрыіл

Сямёнавіч Караба , былы ўчастковы , саламянавалосы сінявокі ўсмешлівы мацак  гадоў

трыццаці-трыццаці пяці . Яго прывёў сам Лісоўскі , лаканічна сказаў :

-  Знаёмцеся . Шэрлак Холмс .

  Гэтаму  Холмсу і сапраўды не было цаны .  Ён , як сабака-ганчак ,  меў надзвычайны

востры  нюх на бамжоў ,  папарэджваў іхнія вылазкі , рыхтаваў начныя засады . Вельмі

хутка бамжы ўзвылі – подступы да палеткаў былі амаль поўнасцю перакрыты мабільнай

начной аховай .

-  Гаўрыіл Сямёнавіч , чаму ты сыйшоў з органаў ? – пацікавіўся аднойчы Даніловіч-Гоцкі

, - Ты ж класны спец . Пэўна , нешта ўтварыў ?

- Ды не . Па ўласным жаданні звольніўся , - усміхнуўся Караба , і  светлыя  бровы ўзляцелі

ўгору , як пшанічныя каласкі , - Разумееш , душа засумавала . Не на сваім месцы адчуў

сябе . Хто такі для народу міліцыянер ? Слуга дзяржавы .  Мент . Так  у кінафільмах

міліцыянеры самі сябе называюць . А народ ( мне не адзін раз даводзілася чуць ) называе

нас больш жорстка і больш зняважліва – мусара . Гэта ад слова МУС – Міністэрства

ўнутраных спраў . Не захацелася быць мусарам .

-  Дзівак , - сказаў Антон , - Але ж такая сіла , міліцыя альбо паліцыя , неабходна любой

дзяржаве . Без яе наступіць поўная анархія . Крымінальнікі сядуць народу на шыю  ,

будуць трымаць яго за быдла .

-  Згодны і не пярэчу , - кіўнуў светлавалосай галавою былы ўчастковы , -  Сам верай і

праўдай закону служыў .  Ды адбыўся ў жыцці маім , у службе маёй адзін надзвычайны

выпадак , які ўсё перавярнуў . Вось паслухай .

  Уначы з восьмага на дзевятага мая , сёлетняй вясною , у лясной вёсцы Бярозавае Балота

згарэў клуб . Успыхнуў , як свечачка . Людзі залівалі агонь вёдрамі , сыпалі пясок . Недзе

хвілін праз сорак прымчалася пажарная машина з райцэнтру , але старыя сухія бярвенні

ўжо стралялі чырвоным вуголлем , а дым віўся , як жоўта-сіняя завіруха .

  Лямант стаяў вялікі . Справа ў тым , што ў клубе акрамя вечара прысвечанага Дню

Перамогі праходзіў міжрэгіянальны фінал “ Міс Залатое поле “ , гэта значыць , абіралася

самая прыгожая маладая сялянка Піншчыны і  Кобрыншчыны . Дваццаць прыгажунь-

канкурсантак з”ехалася ў Бярозавае Балота , і вось такая неспадзяванка . Дзяўчаты , трохі

абпаленыя , у сажы , у драпінах , у парваных дарагіх сукенках , стаялі , збіўшыся ў гурт , і

плакалі .

  Я , як следчы раённай пракуратуры , прыджгаў на сваім “ Масквічы “ , абыйшоў

папялішча , супакоіў прыгажунь – годзе румзаць , да вяселля зажыве , дзякуй Богу , што

ўсе цэлыя . А затым пашаптаўся са сваёй мясцовай “ агентурай “ , каго цыгырэцінай

пачаставаў , каму кулак пад нос сунуў , і пайшоў у “ Атэлье “ . Ёсць там такая хатка з

сілікатнай цэглы . Патузаў дзверы . Знутры  зачынена . Грукнуў кулаком у цёмнае вакно :

-  Земфіра , выходзь !

  У адказ – маўчанне . Ударыў мацней , аж шыбы задзынкалі :

- Выходзь ! Я ведаю , што ты там ! Не змушай мяне лезці праз вакно !

  Праз хвіліны тры-чатыры яна , Земфіра , адчыніла дзверы . Рыўком ускочыў у атэлье ,

адным махам рукі знайшоў у цемры уключальнік , запаліў электрасвятло і ўбачыў вельмі-

вельмі прыгожую дзяўчыну гадоў дваццаці . Чарнявая , высокая , з гнуткай таліяй , з

ямачкамі на свежых пунсовых шчочках . Моўчкі стаяла і пазірала на мяне бліскучымі

карымі вачыма .

-  Ты зрабіла ?

-  Я .

  Сказала , адвярнулася і пайшла да супроцьлеглай сцяны , што была абклеена партрэтамі

прыгажуняў з часопісу “ Плейбой “ . Яна дужа кульгала , аж прыпадала на правую нагу . А

яшчэ зусім нядаўна лічылася лепшай дзяўчынай сваёй вёскі , выдатна вучылася , думала

паступаць у тэатральны інстытут . Хлопцы віліся наўкол яе , як пчолы ў сонечнае

надвор”е каля меданоснай ліпы . Аж гуд стаяў ! А потым адзін з іх , Сяргей Цапік , павёз

яе катацца на сваім новым матацыкле . Паімчаліся лясной дарогаю , па карэннях , па

калдобінах . Ведама ж , маладая гарачая кроў . Цапік не ўтрымаў цяжкі матацыкл , з усяго

лёту ўрэзаўся ў дуб . Сам памёр на месцы . Земфіра ж , пакідаючы за сабой сцежачку

крыві , паўзла па лесе , крычала … З таго часу і пачалі яе зваць Кульгавая Земфіра , бо

косткі на назе пакрышыліся так , што не дапамаглі ніякія спіцы , ніякія шыны і ўрачы .

  Перада мной стаяла злачынца , якая абліла бензінам і падпаліла клуб . Яе неабходна

было зараз жа арыштаваць і везці ў раён на допыт . Але нешта не давала мне скаваць злым

жалезам гэтыя прыгожыя юныя рукі .

-  Навошта ты зрабіла гэта ? Там жа – людзі , - сказаў я .

  Яна раптам падыйшла , кульгаючы , да мяне , уткнулася носам у мой пагон , заплакала :

-  Дзядзечка , а чаму ім можна , а мне – не ?

  Я напачатку не зразумеў .

-  Чаму ім там , у клубе , на сцэне , перад людзьмі , можна , а мне нельга ? –  горка плакала

яна .

  І тут я даўмеўся , якія вострыя балючыя цвікі прабіваюць гэтае пяшчотнае сэрца . Я

пагладзіў яе па галаве , як сваю дачку Галю :

-  Не плач , Земфірка . Дасць Бог , вылечаць урачы цябе . Будзеш бегаць у клуб на танцы .

Міс усёй Беларусі станеш . За добрага хлопца замуж выйдзеш .

-  Ой , не стану , дзядзечка , ой , не стану , - яшчэ гарчэй заплакала яна . І аж калацілася ад

несуцешнага плачу . І , паверыш , усё ўва мне нібы перавярнулася . А чаму я павінен

арыштоўваць гэтую няшчасную дзяўчыну ? Знойдуцца іншыя , хто арыштуе . Шмат

ахвочых знойдзецца . Чаму я наогул арыштоўваю гэтых людзей , гэты сціплы працавіты

вясковы народ ? Яму ж ніколі не давалі жыць ні паны , ні камуністы , ні цар , ні Машэраў .

З яго толькі цягнулі і цягнуць падаткі . А як і дзе ён жыве мала каго цікавіць . Усе , хто

нейкім чынам вырваўся ўверх , у начальства , б”юць гэты ціхі пакорлівы народ зверху па

галаве .

-  Выключы святло , - шэптам сказаў я ёй , - І ціхенька пайшлі адсюль . Я цябе не бачыў , а

ты мяне . Зараз я завязу цябе да тваёй цёткі Зосі ў Стаялы . Памыйся там , прычапурыся , у

краму схадзі , каб перад людзьмі паказацца . Будзе табе алібі . А я тут са сваімі хлопцамі

перагавару . У клубе дужа ж старая электраправодка была . Ды й сам ён быў увесь

спарахнелы . Тут яшчэ цар Гарох свае спектаклі ставіў .

  Вось так і скончылася мая служба , маё міліцыянства . Падаў рапарт начальству . Яно не

пярэчыла .

   Пасля дзяжурстваў глядзелі тэлевізар , гулялі ў шахматы , даміно і карты . Лявон жа

Кукарэка захапіўся новым літаратурным хобі – пісаў адвароткі . Так як слухачоў для

ягоных вершаў звычайна не знаходзілася , лавіў Валькірыю , амаль  сілком усаджваў на

крэсла , казаў :

-  Юны чытач , юная спадарыня , паслухай і расшыфруй адвароткі

  І пачынаўся , як ён сам называў  гэтае свяшчэннадзейства , слоўны гіпноз :

Што за звон , што за шум ?

Гэта лётаюць іхум .

Страціў зайчык рэшту сіл ,

А за ім імчыць асіл .

Будзеш панам і тузом ,

Калі маеш мудры гзом .

Зведаў мноства творчых мук

Новял Акэракук .

  Валькірыя цярпліва слухала , моршчыла лоб , адгадваючы перакручаныя словы . Урэшце

рэшт яе ратаваў Даніловіч-Гоцкі , які строга загадваў паэту :

-  Годзе языком мянташыць , Новял Акэракук .

  Даўно хацелася лісоўчыкам ( так  звыкліся называць  самі сябе Даніловіч-Гоцкі ,

Кукарэка , Мастоўскі і Гарткевіч )  пабачыць мясцовую славутасць – разьбяра па дрэве

Мацвея Бабніка . І аднойчы , улучыўшы вольную хвілінку , зайшлі ў былы ленінскі пакой

былога піянерскага лагеру , дзе была  ягоная  майстэрня . Паміж  адмыслова

выштукаваных адпаліраваных карчоў , сухадрэвін  і вываратняў , якім умелай рукою былі

нададзены рысы самай  разнастайнай лясной паганскай

нечысці , іх сустрэў шчуплаваты вельмі жвавы чалавек з кароценькай бародкаю .

-  На каго я падобны ? – весела спытаў ён .

  Такі пачатак знаёмства здзівіў сябрукоў . Яны перазірнуліся .

-  Смялей , смялей , таварышы , - імпэтна націскаў Мацей Бабнік , і літара “ р “ у слове

таварышы прамаўлялася з лёгкай картавінкай .

-  Па-мойму , вы падобны на Леніна , - сказаў Лявон Кукарэка , - На правадыра . Хоць я

таксама трошкі падобны на яго – сваёй лысінай .

-  Адгадаў , баценька , адгадаў ! – заліўся сакавітым звонкім смехам Бабнік , аж

закалаціўся ад смеху - Так , з самага нараджэння , з маленства і юнацтва я нашу горкі

пакутніцкі крыж – знешне я вельмі падобны на Уладзіміра Ільіча Ульянава-Леніна .

Вельмі падобны !

-  Але ў чым жа тут пакута ? – шчыра здзівіўся Кукарэка , - Гэта ж ганарова – быць

падобным на генія ўсіх часоў і народаў .

-  Малады чалавек , не дражніце гусей , бо гусі вельмі шчыпучыя . Калі ты ідзеш па вуліцы

, а маленькі  сустрэчны карапузік-акцябронак тыкае ў цябе пальцам і крычыць : “Таварыш

Ленін ! “ , і ўсе на цябе дзівяцца , т ы гатоў праваліцца скрозь зямлю . Як я ненавідзеў

Леніна ! І заўважце – не класавай нянавісцю , бо шмат у чым быў згодны з ягоным

вучэннем . Я ненавідзеў таварыша Леніна чыста фізіялагічна . Гэты кароткі  нос , гэтыя

калмыкаватыя вечна прыжмураныя мудрыя  вочы , Ужо не кажу пра вусы , бародку і

лысіну . Дзякуй Богу , знік Ленін з грошай і ўжо нідзе не відно ленінскіх партрэтаў . Але ,

пэўна , нябёсамі мне наканавана заўсёды і ўсюды быць як бы побач з правадыром . Вось і

майстэрня  мая не абы дзе размешчана , а ў ленінскім пакоі . А сам жа я і ўвесь мой род ні

з якіх такіх рэвалюцыянераў – звычайныя сяляне . З самага дзяцінства памятаю вясёлую

песеньку , якую , падвыпіўшы , спявалі мае дзядзькі і цёткі :

Танцуй , Мацвей ,

Не шкадуй лапцей .

Хутка ліпа расцвіце –

Бацька новыя спляце .

  Мацвей Бабнік зноў зайшоўся радасным смехам . Потым пачаў паказваць свае творы і

расказваць пра іх – дзе й які знайшоў корч або корань , як узнікла ў галаве задумка зрабіць

з яго тую ці іншую фігуру .

-  Зараз вось працую з гэтым абсмаленым маланкай бярозавым камлём . Хачу

выштукаваць з яго Чорнага Маскаля .

-  Чорны Маскаль ? Што гэта такое ? – зацікавіліся лісоўчыкі .

-  Тут , браточкі мае , дужа мудрагелістая  гісторыя , - ахвотна пачаў расказваць Мацвей

Бабнік , - Здавён у тутэйшых лясных ды балоцістых мясцінах ходзіць легенда-паданне пра

Чорнага Маскаля . Было гэта , калі верыць старым людзям , яшчэ падчас крывавай  вайны

царскага расійскага войска супроць паўстанцаў  Тадэвуша Касцюшкі . Жорсткая была

вайна . Тады мясцовы люд склаў песеньку :

Клічце , хлопчыкі , Касцюшку

Парубаці Маскалюшку .

  Царскія жаўнеры рваліся на Кобрын і на Бярэсце . Нікога і нічога не шкадавалі . Ясная

справа , бралі ўсё , што траплялася пад руку , рабавалі людзей да апошняй тоненькай ніткі

. Асабліва лютаваў адзін з іх , якога потым і назвалі Чорным Маскалём . Захапіўшыся

рабункамі , адстаў ад войска , заблудзіўся ў лясах і балотах . Куды ні ткнецца – усюды

багна і дзікалессе . Гэта , кажуць старыя людзі , сама  тутэйшая зямля пачала яму помсціць

, не выпускала са свайго палону . Як ні стараўся ісці дадому  на ўсход сонца , заўсёды

збіваўся з тропу , круціўся між гнілых асін і зарослых сівым  мохам елак , вяртаўся на сваё

ранейшае  месца . Так паступова й здзічэў . Чаму яго назвалі Чорным ? Пэўна , таму , што

ўдзень адсыпаўся пад ляснымі вываратнямі , а выпраўляўся ў паход толькі ноччу . Баяўся

патрапіць людзям на вочы . Казалі , што  апрануты ён у  доўгі чорны армяк , які садраў у

Кобрыне з аднаго старога габрэя . З гэтай прычыны таксама маглі назваць яго Чорным .

Ходзіць-кружляе  ён па дзікіх гушчарах і крычыць немым голасам . А каб уначы можна

было бачыць сцяжыну  , пасябраваў Чорны Маскаль з Лазавіком .

-  Гэта што яшчэ за страхавідла ? – спытаў Іван Мастоўскі .

-  Лясны дух , што  жыве ў лазе . Гэта , зноў жа , як кажуць старыя людзі , аднавокі карлік ,

велічынёй не больш за пазногаць , але з  аршыннай барадой і  даўжэзнай пугаю ў руцэ .

Хатку ягоную атуляюць балоты , і ў ёй няма ні вокнаў , ні дзвярэй , толькі малюсенькая

шчылінка ў страсе , праз якую залазіць сам гаспадар . Лазавікова хатка , калі да яе

набліжаецца чалавек , аддаляецца ад чалавека , і нікому з людзей  не ўдавалася бачыць

хатку гэтую поблізу . Прыкмеціць  Лазавіка можна толькі ўначы , калі ён ходзіць па глухіх

лясных балотах . Тады адзінае ягонае вочка бліскае ў цемры , як агеньчык . Кажуць , што

Чорны Маскаль , напаткаў яго ў лесе , злавіў і носіць у сваёй кішэні , як ліхтарык . З цягам

часу яны пасябравалі і зараз трымаюцца толькі разам .

-  Лесабалотны дуэт , - іранічна прамовіў Лявон Кукарэка , - І , вядома ж , мясцовы люд

верыць гэтай замшэлай байцы .

-  А я й сам веру , -  прызнаўся  Бабнік , - Пажыві з маё ў гэтых лясах і балотах , і ты

паверыш . Тут , браточкі , аўра такая . Тут час ідзе цішэй , не дужа спяшаецца за

тэхнічным прагрэсам . Магчыма , на гэтых таямнічых абшарах  паралельна з чалавечай

існуе нейкая пакуль невядомая вучоным цывілізацыя . Не маглі ж самі сабою ўзнікнуць

народныя легенды пра лесавікоў , вадзянікаў , русалак  і ваўкалакаў . Значыць , нешта

было , нешта ёсць .

  Кукарэка , слухаючы такія словы , паблажліва ўсміхаўся . Ды Мацвея Бабніка гэта ні

кропелькі не бянтэжыла .

-  Не будзь Хамой Нявернікам , - спакойна сказаў ён Кукарэку , - Чорны Маскаль крычыць

, гэта факт . Не кожны можа пачуць ягоны начны крык . Гэта таксама факт . Але , калі

жадаеш , сёння а дванаццатай гадзіне ночы можам на роварах  паехаць у лес да

Марцінавага ляда і там на свае вушы пачуем . Вядома , калі ты не палахлівец .

  Не трэба было Бабніку прамаўляць такія словы ! Лявон Кукарэка гнеўна бліснуў вачыма ,

пляснуў сябе далонямі па лысіне і пачырванеў , як звараны рак . Найвялікшае абурэнне

віравала ў паэтавым позірку .

-  Я баюся ? – пагардліва зірнуў ён на Мацвея Бабніка , - З табою , шаноўнейшы , я хоць

зараз гатоў пайсці і ў рай , і ў пекла . Ай лав ю , май фрэнд .  Вядзі !

  Кукарэка нечакана загаварыў па-ангельску , а гэта , як добра ведаў  Антон Даніловіч-

Гоцкі , было яскравай прыкметай бурнага душэўнага ўзрушэння .

   На Марцінава ляда  пакіраваліся ціхім цёплым вечарам ,  але не на роварах , а на вазку ,

у які быў запрэжаны рахманы сівы конік . Кіраваць ім напрасіўся ўсявед Іван Мастоўскі .

У лесе духмяна пахла свежай травой , спелымі ягадамі , смольнымі жоўтабокімі соснамі .

На дрыгвяністым беразе невялікай рэчачкі , там , дзе вада падгрызае яго ,  убачылі

сапраўдную мяцеліцу . Гэта ў апошні свой палёт ўзняліся аўсянікі , дробныя насякомыя з

доўгімі хвастамі-ніткамі на канцы цела . Жывуць яны ўсяго некалькі гадзінаў . За гэты час

іхнія самкі паспяваюць адкласці ў ваду яйцы , з якіх выведуцца лічынкі , а самі  густа

падаюць уніз , паміраюць . З вады шумна  выскоквалі рыбіны , прагна хапалі смачную

здабычу .

  На Марцінавым лядзе , высечанай зарослай кустамі і травой плешыне паміж ляснога

густадрэўя , спыніліся . Злезлі з вазка ,  пачалі моўчкі збіраць буйныя чырвоныя суніцы ,

якіх тут была процьма . Конік утапіў галаву ў сакавітую траву , ляніва махаў хвастом ,

наядаўся .

  Змяркалася  . Знікла  сонечнае святло , і адразу цёмны трывожны  лес  пачаў насоўвацца ,

напаўзаць з усіх бакоў . Нават зорак не было відно на небе .

Пэўна , яго  шчыльна ўмасцілі хмары . Людзі і конь пачувалі  сябе на Марцінавым лядзе ,

як на дне глыбознага халоднага калодзежу . Якім бы ты не быў запісным  аптымістам , але

ў такія хвіліны ў душы і ў целе нараджаюцца неадольныя не дужа прыемныя  дрыжыкі .

  І раптам густую лясную цішыню раздзёр  дзікі крык :

-  Го-го-го-го-го !!!

  Усе ўздрыгнулі . Конь спалохана заіржаў , крутнуўшыся ў аглоблях .

-  На Жоўтым балоце крычыць , - прашаптаў Мацвей Бабнік , пазіраючы на Лявона

Кукарэку , - Кіламетры два адсюль .

-  Аднак , і глотка ў яго , - супакойваючы каня , пачаў гладзіць конскую грыву Іван

Мастоўскі . Кукарэка ж маўчаў .

-  Гэ-гэ-гэ-гэ-гэ !!! – праз нейкі час данеслася з начнога чорнага , як сажа , лесу і ўжо

крыху з іншага месца . Значыць , той , хто крычаў , не стаяў , а ішоў па лясным гушчары . І

быццам бы набліжаўся да Марцінавага ляда .

-  Лічу , што нам трэба зматваць паводдзе , - сказаў Іван Мастоўскі і пачаў умошчвацца ў

вазку . Бабнік з Лявонам Кукарэкам стаялі , як укапаныя слупы . Ніводзін не хацеў

садзіцца першы .

-  Гу-гу-гу-гу-гу !!! – залемантавала сляпая цемра .

-  Сядайце , героі , а то паеду без вас ! – раздражнёна ўскрыкнуў Мастоўскі . Толькі тады

яны ўскочылі ў вазок . Іван шлегануў каня дубчыкам . Зарыпелі колы , перамолваючы пад

сабою сунічнік , маліннік і сухія галінкі дрэў .

  Ехалі моўчкі . Усё яшчэ стаяў увушшу дзікі нечалавечы крык . Патрэбна было асэнсаваць

яго .

-  Ну , як ? – спытаў нарэшце Бабнік у Кукарэкі .

-  Ты нядрэнны сцэнарыст і рэжысёр , - прагучала ў адказ .

-  Што ? – здзівіўся , не зразумеў Бабнік і аж прыўзняўся .

-  Тое , што чуеш . Не трымай мяне за дурня . Так я табе й паверу , што  крычаў  нейкі

пракаветны расійскі жаўнер . Ён , калі й лютаваў ,  рабаваў тут ,  ужо даўно пайшоў на

корм вожыкам і мурашкам , а ў ягоным чэрапе звілі гняздо птушкі . Прызнайся , колькі

бутэлек “ чарніла “ даў  выжлукціць грузчыку , каб той пагалёкаў у начным лесе ? Хочаш

папалохаць гарадскіх мінскіх чысцюлек ? Ды запамятай – я , Лявон Кукарэка ,

непалахлівы .

-  Які ты паэт ? – задыхваючыся ад абурэння ,  загаварыў-зачасціў Мацвей Бабнік , - У

паэта павінна быць фантазія . Узлёт думкі . Урэшце рэшт , павінна быць вера ў нерэальнае

, у містыку , а ты …

-  Асцярожней з маёй паэзіяй , аматар гнілых карчоў і сатлелых шышак , бо схопіш у пысу

! – закрычаў Лявон Кукарэка .

-  Тпру-у , - прыпыніў коніка Мастоўскі , - Вось дык сустрэча лонданскіх джэнтльмэнаў .

Хлопцы , апошняе вам папярэджанне . Будзеце грызці адзін аднога – пойдзеце пешшу па

начных  ямінах і пнях .  Які , аднак , нервовы народ !

  Так ,  штоімгненна ўспыхваючы , сварачыся ,  даехалі нарэшце да жытла і , не

развітаўшыся , рванулі кожны да свайго ложку , каб як мага хутчэй заснуць . Ды сон яшчэ

доўга не браў іх .

  Як і прадбачыў граф Аляксандр Лісоўскі , лета надарылася  вогненнае . Амаль штодня

грымелі ярасныя навальніцы , бушавалі сакрушальныя ліўні , часта з градам – халоднымі

празрыстымі ледзянымі шарыкамі , якія прастрэльвалі навылёт шыфер на дахах , на

дробныя  калючыя аскялёпкі разбівалі  цяпліцы і шыбы ў вокнах . Аднойчы аднекуль з-за

Ясельды , ломячы ўсё на сваім шляху , прыйшоў сапраўдны тарнада – тоўсты бруднашэры

слуп-верацяно , вышынёю пад сто метраў . Усё ў ім аж раўло , кіпела і стагнала . Ён , як

жахлівы цыклоп , глытаў і пажыраў

самыя розныя рэчы , што трапляліся па дарозе – стажкі сена , крушні камянёў , пчаліныя

вуллі , чароды качак і гусей . Узняў на крыло , працягнуў па полі трактар “ Беларус “ , а

затым кульнуў яго ў рэчку . Трактарыст ледзь паспеў выскачыць , праўда , зламаў

бедалага руку .

  За прыроднымі катаклізмамі прыйшлі  сацыяльныя – рэзка ўзраслі набегі на палеткі

фірмы “ Дуга Струвэ “ , прычым , адбываліся яны ўжо не толькі ноччу , але й днём . Бралі

ўсё , што можна падняць і вынесці . Па навакольных вёсках нехта распаўсюдзіў чуткі ,

што не дзеля сельскагаспадарчай працы прыбыў у гэтыя мясціны і стварыў сваю

беларуска-германскую фірму граф Аляксандр Лісоўскі . Граф то ён граф , але несусветны

прайдзісвет і пад прыкрыццём фірмы шукае вялікае  золата , якое нарабаваў калісьці

разам з лісоўчыкамі  і схаваў недзе тут (яшчэ ў сямнаццатым стагоддзі ! ) ягоны славуты

грозны родзіч  , які  паходжаннем быў з Берасцейшчыны і толькі пазней перабраўся ў

Вільню . Казалі , што ў дужа сакрэтным  падземным склепе  замуравана Залатая Баба ,

свяшчэнны стод  вугора-фінскіх народаў .  Гэта некалькі пудоў чысцюткага  золата !

Лісоўчыкі прывезлі Залатую Бабу ажно  з Паўночнага Уралу , адбіўшы яе ў мясцовых

шаманаў . Ды шаманы тыя наклалі крывавае  пракляцце на лісоўчыкаў , Лісоўскага і ўсіх

ягоных нашчадкаў . І ў нейкі загадзя абумоўлены дзень ( дата , вядома ж , не называлася )

возьме іх усіх зямны або нябесны Агонь .

  Пачуўшы пра такое , Аляксандр Язэпавіч Лісоўскі правёў спецыяльную нараду , на якой

у самай рэзкай форме адмёў усю гэту лухту-небывальшчыну , высмеяў яе . Адна баба

сказала пра Залатую Бабу – вось цана ўсім гэтым  вар”яцкім  чуткам .

-  Я й сапраўды не толькі дзеля рапсу , жыта , бульбы і соі  арганізаваў фірму

“ Дуга Струвэ “ , - прызнаўся ён , - Я па натуры сваёй – рамантык . Можа , гэта смешна

гучыць у дваццаць першым стагоддзі , але гэта так . Заўсёды ў душы сваёй я чуў покліч

мінулага , мяне хвалявалі кніжкі Караткевіча , Іпатавай , Арлова .  І , вядома ж , па ўсім

маім жыцці мяне натхняў і натхняе мой вялікі гераічны продак , мой славуты цёзка –

Аляксандр Язэп Лісоўскі . Я й цябе , спадар Антон , адшукаў таму , што прачытаў тваю

паэму пра лісоўчыкаў . Лягла яна мне на сэрца . І тваіх сяброў я адшукаў і запрасіў на

працу ў фірму таму , што ўбачыў , як мужна і дружна біліся яны ў кафэ , абараняючы свой

гонар .  Як сапраўдныя лісоўчыкі !

  Не адну , а тры гістарычна-сімвалічныя дугі , што  працягнуліся ад мора да мора , бачу я

на нашых родных абшарах . Першая дуга – Вялікае Княства , а за ім Рэч Паспалітая .

Другая дуга – Дуга Струвэ . Трэцяя дуга – Балтыйска-Чарнаморскі нафтагазавы  калектар ,

аб якім казалі ў свой час дэпутаты ад БНФ у Вярхоўным Савеце , і які , я ўпэўнены , яшчэ

не раз  пакажа сваю сілу і жыццездольнасць . Гэта трыяда ,  усе гэтыя Тры Дугі лучаць

нашу Беларусь з Еўропай . І гэта вельмі-вельмі добра , бо мы , беларусы , спрадвечныя

дзеці Еўропы . Я  не веру ніякім легендам пра Еўразію . Я веру толькі ў Еўропу , бо яна

была і заўсёды ёсць побач , варта толькі працягнуць руку і настроіць на еўрапейскі  лад

сваю душу і сваё сэрца . А зрабіць гэта не так і складана , бо яны ўжо даўно настроеныя

нашымі продкамі .

-  Малайчына , граф ! – усклікнуў Антон Даніловіч-Гоцкі , - Ведаеце , што мяне зрабіла

праеўрапейцам ? Тое , што ўсе нашы беларускія рэкі ( якую ні ваэьмі ) цякуць у

Атлантыку . Сам Бог , сама прырода падказвае нашаму народу шлях , па якім трэба

кіравацца . А яшчэ мяне зрабіў праеўрапейцам ( вы нават не паверыце ) свежы студзеньскі

вецер , які падчас штогадовых адлігаў заўсёды  прылётваў у нашу Захараўшчыну з захаду ,

з Балтыйскага мора . Недзе там нараджаўся ён на затуманеных  ільдзінах , лунаў над

Лонданам , над Стакгольмам , мінаў дзяржаўныя межы ,  узвіхурваў нашыя вербы , ліпы і

бярозы , ліўся звонкімі іскрыстымі капяжамі з дахаў нашых хат . Я нават верш напісаў . Ён

так і называецца –

“ Еўрапейскі вецер “ .

Хачу паляцець я з табой

Праз далі , праз воблакаў копы .

Няхай запяе пад нагой

Святое каменне Еўропы

  Аляксандр Лісоўскі скончыў нараду цвёрдым патрабаваннем да ўсіх і кожнага падвоіць

пільнасць , не расслабляцца . Ды ўсе гэта і самі добра разумелі .

  А лета рабілася ўсё больш грымотнае і навальнічнае . Штодня , недзе адразу пасля абеду

, нябёсы пачыналі выліваць на зямлю дзікую нястрымную ярасць . Бухаў ва ўсе свае званы

гром , рэзала неба вострая шматгаліністая маланка , дождж валіўся з верху суцэльнай

шкляной сцяной , падмінаючы пад сябе лясы , лугі , палеткі , гаспадарчыя пабудовы ,

чалавечае жытло . Стаяў сярдзіты драпежны гул . Усё ажно калацілася , трымцела нібы на

апошнім уздыханні . Здавалася , яшчэ адзін напор ,  адно імгненне , і ўвесь звычны зямны

свет рухне , і навакольнай прастораю , ды й наогул усім і ўся завалодае даастатку

біблейскі Патоп .

  Тым часам ад надзейных людзей паступіла інфармацыя , што ў недалёкай суседняй

вёсцы аб”явіўся Васіль Стрыгун , па мянушцы Кажух . Тры гады сядзеў  у турме ў

Глыбокім за крадзёж , выйшаў нарэшце на волю , вярнуўся ў родныя мясціны і адразу ж

пачаў гуртаваць бамжоў і  ўсіх мясцовых алкаголікаў на штурм , як ён казаў , панскага

маёнтку . Пад панскім маёнткам падразумявалася , вядома ж , фірма “ Дуга Струвэ “ .

-  Я ім пакажу сямнаццаты год ! – гразіўся Кажух .

  Надзейныя людзі паведамілі і пра тое , што Кажух ,  абпіўшыся самагонкаю , крычыць

пра Залатую Бабу , якую мяркуе падзяліць між усімі – распілуе  роўна на столькі

кавалачкаў колькі чалавек пойдзе за ім .

  Лісоўскі адразу ж напісаў у райаддзел міліцыі заяву , прасіў абараніць . Там пачыталі ,

скептычна ўсміхнуліся , назваўшы пагрозы Кажуха “ трызненнем вар”ята “ , паабяцалі

ўзяць справу пад кантроль . На гэтым усё і скончылася . Міліцыі хапала іншых клопатаў .

  У гэтай калатнечы і нервовасці мала хто заўважыў , што ўжо дні два-тры не выходзіць на

працу Мацвей Бабнік  -  на дзвярах ягонай майстэрні , былога ленінскага пакою , маўкліва

павіс цяжкі амбарны замок . На такую нязвычную сітуацыю ( Бабнік лічыўся вельмі

дысцыплінаваным работнікам ) звярнуў увагу толькі Лявон Кукарэка . І адразу ж

перакінуў лагічны масток паміж з”яўленнем Кажуха і знікненнем Бабніка . Падумалася

яму , што разьбяр перахіснуўся  на бок Ваські Кажуха . Аб сваіх падазрэннях Лявон

расказаў Лісоўскаму . Той задумліва  цёр падбароддзе , маўчаў .

-  Няўжо нас  тут , як у Пушкіна , чакае рускі бунт , бязлітасны і бессэнсоўны ? – спытаў

Кукарэка .

-  Усё можа быць , - спакойна прамовіў граф , - Хоць у любым бунце маецца , на маю

думку , нейкі сэнс . Той жа Кажух хоча , пальцам аб палец не ўдарыўшы , забраць чужое

багацце . “ Усё наўкол калгаснае – усё наўкол маё “ . Так яго вучылі ў школе . І ён вельмі

добра засвоіў  школьную навуку . Так што – будзем абараняцца .

-  А няўжо нельга мірам уладкаваць гэтую справу ?

-  Думаю , што нельга , - грозна бліснуўшы вачамі , адказаў Аляксандр Лісоўскі , -  Я –

лісоўчык , нашчадак славутага ваяра , а не белы галубок міру . Там , дзе шмат каршуноў ,

галубы не водзяцца .

  Не перастаючы пазвоньваць у раённую міліцыю , пачалі рыхтавацца да магчымай атакі

Ваські Кажуха і ягоных аднамыснікаў .  Яшчэ й яшчэ раз раз правяралі запоры і замкІ ,

дзверы  , вокны і брамы , пажарную сігналізацыю ў будынках , заланцужылі сабак на

пляцоўцы , дзе стаяла сельскагаспадарчая тэхніка . І ўвесь час рабілі аўтамабільныя рэйды

па аддаленых палетках . Рэагавалі на кожную   падазроную нітку дыму ў полі і ў лузе .

Адным словам , як вол абуха , чакалі бяды кожны дзень .

  Аляксандр Лісоўскі разам з Лявонам Кукарэкам , Эльвірай і Валькірыяй спецыяльна

з”ездзіў у мястэчка Лагішын , што пад Пінскам . Там горача памаліліся перад абразом

Маці Божай Лагішынскай , каралевы Палесся , заступніцы ўсіх палешукоў , папрасілі ў яе

падтрымкі і абароны , умацавання духу .

  Неба ж тым часам  у чарговы раз напаўнялася цяжкімі суровымі  папялова-шэрымі

хмарамі , агнём і громам . Нейкі біблейскі трагізм быў у бясконцасці  навальніцаў ,  у

дзікім бушаванні непадуладнай чалавеку стыхіі .

  Як гэта звычайна бывае , джала бяды ўдарыла знячэўку і зусім не ў тым месцы .

Загарэўся лес , а затым і тарфянік каля ракі Ясельды . Ці наўмысна падпалілі , ці стрэліла з

нябёсаў маланка . Ратуючыся ад агню , пабеглі звяры . Птушкі , цяжка адпіхваючы

крыламі паветра , паляцелі ў бяспечныя мясціны . Не паспеўшы нідзе схавацца ,

смажыліся ў пякельным полымі вужы , гадзюкі , вожыкі і мурашкі . Сцяна агню і дыму

пайшла на палеткі фірмы “ Дуга Струвэ “ . Не Васька Кажух , а прырода атакавала

лісоўчыкаў . І трэба ж так здарыцца – аціх дождж , які мог прытушыць пажар .

  Лісоўскі адразу пачаў званіць да раённых пажарнікаў , прасіў дапамогі . Сам жа

мабілізаваў усіх сваіх людзей , якія на той час былі пад рукою , раздаў рыдлёўкі , вёдры ,

сякеры . Тры трактары пачалі ўзорваць ахоўныя барозны паміж лесам і полем . З

найвялікшым напружаннем не пусцілі агонь у каласістую ніву . Усе былі потныя ,

прапахлыя дымам , перапэцканыя сажай , валіліся з ног ад стомленасці . Ды ў душах

віравала радасць – адстаялі поле і збажыну .

-  Думаю ,  лес падпалілі , - сказаў Лявон Кукарэка Даніловічу-Гоцкаму , калі , змываючы

бруд , стаялі пад душам .

-  Падобна на гэта , - пагадзіўся Антон , - Сто гадоў расце , набірае моц дрэва , а мярзотнік

чыркне запалкай , і – канец .

  А ўначы зноў уз”юшылася грамабойная навальніца . Ад маланак было светла , як днём .

Цэлае бурлівае зіхоткае мора агню няспынна трапятала ў небе . І Васька Кажух павёў

сваю крыклівую п”яную раць проста на офіс фірмы “ Дуга Струвэ “ . Недзе ў далёкіх

расійскіх гарадах , на фабрыках і заводах гэта называецца рэйдэрскім захопам . Тут , між

палескіх лясоў і балотаў , гэта трактавалася як

вяртанне працоўным сялянам , карэннаму тутэйшаму насельніцтву ,  іхняй зямлі і

маёмасці , якую пры дапамозе мясцовых уладаў захапілі хцівыя прагныя

прадпрыймальнікі . Ненасытнымі ж прадпрыймальнікамі  верхаводзілі немцы і нейкі

падазроны граф , што хаваў у падзямеллі пад сваім офісам Залатую Бабу . Кліч у

атакоўцаў быў адзіны :

-  Аддай ! Аддай нашу зямлю ! У нас ёсць на яе дакументы !

  Яны кійкамі і металічнымі прэнтамі да смерці забілі вартавых сабак . Праўда , сабакі не

здаліся без бою , шмат каго пакусалі , цапнулі , у тым ліку , за лытку самога Кажуха . Гэта

раз”ятрыла натоўп . Завялі на пляцоўцы сельгастэхнікі бульдозер , з разгону ўдарылі ў

браму , зламалі яе .

  Лісоўскі пазваніў у раённую міліцыю . Да яе  прыезду вырашылі забарыкадыравацца ў

офісе і трымаць  абарону . У прыёмнай і ў дырэктарскім кабінеце знутры падпёрлі  дзверы

сейфамі , сталамі ,  паліцамі з дакументацыяй . Тут сустрэлі шалёны бязлітасны  ўдар

натоўпу  сам граф , Даніловіч-Гоцкі , Кукарэка , Гарткевіч , Мастоўскі , Эльвіра з

Валькірыяй , Караба і трое маладых хлопцаў-грузчыкаў . Трашчалі , калаціліся дзверы .

Ляцелі пагрозы і адборны мат . Сітуацыя абвастралася з кожным імгненнем .

-  Аддай ! – лемантавалі за дзвярыма , - Аддай , падла , Залатую Бабу !

-  А Чыгуннага Дзеда не хочаш ?! – крыкнуў у адказ Лявон Кукарэка і брыдка вылаяўся .

Валькірыя зірнула на разгневанага паэта з містычным жахам . У гімназіі на ўроках

літаратуры ёй здавалася  , што паэты і празаікі нейкая вышэйшая каста , што яны ні

кропелькі непадобныя на звычайных людзей у штодзённай бясконцай  гонцы тых  за

кавалкам хлеба , а нібы птушачкі-калібры пырхаюць між яркіх цудоўных кветак , прыгожа

свішчуць  і п”юць салодкі нектар .

  Між тым на вуліцы грымела магутнейшая навальніца . Водсветы нябеснага мільготкага

агню ярасна ўрываліся ў закрачаныя вокны , залівалі кабінет і прыёмную ,  палалі на

сценах , на людскіх тварах . Усё было залаціста-мармуровае , востра трывожнае  і

нерэальнае .

  Штурм дасягаў свайго апагею . Ужо з рэзкім хрустам  расколваліся тоўстыя дошкі

дзвярэй . Праз дзіркі ў дзвярах бачыліся тупатлівыя людскія ногі , мноства цяжкіх ног .

Уварвуцца – затопчуць .

-  Кажух ! – зычна крыкнуў граф Лісоўскі , - Не будзь ідыётам ! Спыні  банду ! Калі не

хочаш здохнуць на турэмных нарах , спыні гвалт !

-  Супакойся !  Мы цябе зараз газком пачастуем ! – весела і зларадна данеслася з-за

дзвярэй .

  Лісоўскі зірнуў на сваіх людзей :

-  Адчыняем дзверы . Будзем прарывацца на вуліцу . Жанчын – усярэдзіну . Даем залп з

газавых рэвальвераў і бяжым уніз па лесвіцы . І не забывайце , панове , баявы кліч

лісоўчыкаў : -  Вера і адвага !

  Усё атрымалася дакладна так , як сказаў граф . У адно імгненне разбарыкадавалі дзверы ,

рэзка расхінулі іх , крыкнулі :

-  Вера і адвага !

   Разгарачаныя  сшалелыя  налётчыкі  , які толькі што рыкалі  ад злосці і нецярпення ,

папярхнуліся газам , заплюшчылі  вочы , заляпілі  рукамі твары , хітнуліся хто куды .  Як

сталёвы клін у дрэва , лісоўчыкі  злёту  ўбіліся ў натоўп , пранізалі яго  навылёт , раскідалі

кулакамі і плячмі ,  пабеглі па лесвіцы ўніз на вуліцу .

  Там бушавала навальніца . Скрыжоўваліся ў злавесным віхурыстым небе вострыя

чырвоныя шаблі маланак . Ліў , як з лубу , захліпісты халодны дождж . Ветрасек біў па

тварах . А яны беглі , беглі  і крычалі :

-  Вера і адвага !

  І раптам  нібы праламалася , з  гулам-стогнам  рухнула  на мокрую  здратаваную цяжкім

ліўнем зямлю неба . Бязмежная надзвычай яркая сліпучая маланка затапіла ўсё наўкол ,

верх і ніз , праглынула ўсё . Затым  гэта  ярасная  супермаланка імгненна  расчлянілася на

мноства вогненных  ручайкоў , нітачак , вяровачак , як бы спляла ў нябёсах велізарную

жахлівую сетку і  бязлітасна  шпурнула , кінула яе   на зямлю ,  на людзей , што беглі пад

дажджом і пад громам .

     VI

  … Жыхнула маланка . Ад такога нечаканага яркага ўспыху  конь спуджана спыніўся ,

захроп , нервова  заматаў галавой і нават падаўся назад . Але яго адразу ж узбадзёрыў

строгі ўладны голас вершніка :

-  Наперад , аўсяныя зубы !

  Конь падпарадкаваўся чалавеку , смялей затупаў зачасціў капытамі па пыльнай мяккай

палявой дарозе , ды не пабег , а з грацыёзным высакародствам сапраўднага

шляхоцкага каня нібы паплыў уперад . Гэта быў надзіва прыгожы жарабец усходніх

арабскіх крывей , які не раз вырываўся з ваўчынай пашчы , разам са сваім гаспадаром

шматкроць ляцеў у самае пекла лютай бітвы . Сівы ў яблыкі , з сухой галавой і чорнымі

яснымі вачамі , з шырокімі мясістымі лапаткамі і такімі ж грудзьмі , з моцнымі нагамі і

пляскатымі прыўзнятымі капытамі , з дужым прапарцыянальным росту целам і

непраседжанай спіной . На  агалоўі аброці . што была выштукавана з чырвонай скуры ,

пад конскім горлам быў падвешаны бунчук – кутас з чорнага цвёрдага воласу ў форме

цыбуліны , памешчанай у латунны шарык . На грудзях у каня шыкавалася завязаная

лапамі плямістая шкура рысі .

Высокае сядло-кульбак таксама было пыхліва  пакрыта рысінай шкурай .

  У каня мелася імя – Вецер . Праўда , з нядаўняга часу гаспадар даў яму новае імя –

Самум , што азначала таксама вецер , але вецер пустынны , пякельны і шалёны , як

напамін аб краіне , адкуль яго калісьці прывезлі .  Гэты конь-цуд , конь-лялька ўжо другі

год належаў пану Вітаўту Вінцэнту Гарткевічу . У 1603 годзе ў Вільні пан  купіў кніжку “

Гіпіка , альбо Кніга пра коней “ , якую напісаў вялікі маршалак літоўскі Крыштаф Мікалай

Дарагастайскі . Кніжку аздобіў выдатнымі малюнкамі мастак Тамаш Макоўскі , а

пабачыла свет яна ў той жа год ў Кракаве ў друкарні Анджэя Пётркоўчыка . Некалькі дзён

, не адрываючыся , чытаў “ Гіпіку “ у сваім лясным маёнтачку над ракой Ушой пан

Гарткевіч . Усё ў ёй было пра баявых коней-арабчыкаў , пра іхнюю прыгажосць , сілу і

кемлівасць , пра тое , як праз агонь і дым лятуць яны ў бой , несучы на сабе адважнага

жаўнера . І вельмі-вельмі  захацелася Гарткевічу , каб і на ягонай стайні іржаў гэткі ж

прыгажун . Але здзейсніць такую задуму аказалася надзвычай няпроста . Быў Вітаўт

Гарткевіч малаёмны – меў мала зямлі і ўсяго шаснаццаць душаў людзей цяглых . Як з

такім мізэрным багаццем замахвацца на прыдбанне пародзістага дарагога жарабца ? Пра

такіх , як ён , сціплых ды непрыкметных , ганарыстая магнатэрыя гаворыць : “ Qui non

habet kobylkam – piechotare debet ! “ – “ Хто не мае кабылкі , мусіць ісці пешшу ! “. Але

шляхціц на тое й шляхціц , каб самога д”ябла  трымаць за рогі і хвост . Напружыўся пан

Гарткевіч , пашкроб па кішэнях і сусеках , выбіў са сваіх хлопаў чынш за год наперад , а

калі ўсёроўна не хапіла , узяў пазыку ў самога найвышэйшага маршалка літоўскага ,

ваяводы трокскага і віленскага , ардыната нясвіжскага ,  князя  Мікалая Крыштофа

Радзівіла  , якога з малалецтва ўсе называць Сіроткам . За гэта абавязаўся служыць

Сіротку ў ягонай асабістай свіце-ахове . Вось і сёння , хоць грымела і бліскала ў небе і

чакаўся немалы дождж , ён ехаў да князя ў Нясвіж .

  Было яму трыццаць восем поўных  гадоў  . Быў ён цемнарусы смуглявы і год таму

аўдавеў , застаўшыся з трынаццацігадовай дачкой Вандаю . Жонку разбіў паляруш , калі

яна , катаючыся на санках з ледзяной гары , раптоўна правалілася ў палонку , якую не

заўважылі пахолкі , што слугавалі ёй . Амаль тры гады ляжала пані Альжбета без руху і

без мовы . А такой гаварунняю была калісьці ! Як вясновая птушка , весела і несупынна

шчабятала ў маёнтачку , у пакоях . Срэбным званочкам разліваўся  ейны смех , такі

знаёмы і такі родны .

  Невыносна цяжка разумець і бачыць , як тая , з якой у агонь кахання было кінута сэрца ,

тая , з якой ішоў па жыцці , з якой нарадзіў дзіця , з якой дзяліў сямейнае ложа , хлеб ,

радасць і бяду, ляжыць нерухомай калодаю між падушак і пярынаў . І неадрыўна глядзіць

некуды , глядзіць не на цябе , а нібы праз цябе . Якіх толькі лекараў ні прывозіў Гарткевіч

. З Нясвіжа , з Вільні , з Варшавы . Якіх толькі бабак-шаптухаў ні вышукваў у глухіх

лясных вёсачках . Нічога не дапамагло . Нездарма кажуць : “ Быў бы чалавек , з душою і

целам , а хвароба ўчэпіцца , так учэпіцца , што толькі смерць яе адчэпіць  “ .

  І ён , шчыра памаліўшыся Пану Богу , змірыўся з тым , што малжонка памрэ . Значыць ,

так накавана звыш . І хутка анёлы , праваднікі чалавечых душаў , узнясуць яе на неба .

  Ён самаруч зрабіў , паклаў ёй пад галаву падушку для салодкіх сноў . Уперамешку з

гусіным пухам і хмелем напхаў у падушку пялёсткі і галоўкі высушаных ружаў , рамонкаў

і герані . У той дзень жонка заснула з ціхай усмешкаю на спакутаваным твары . А праз

тыдзень , калі ён , як звычайна , сядзеў каля ейнага ложку , яна раптам парывіста

прыўзнялася , села , прамяністымі-прамяністымі вачамі зірнула на яго , сказала звонкім

усхваляваным голасам :

-  Напакутваўся ты са мною , пане Вітаўт . Адыходжу . Раскажу Пану Богу пра любоў

тваю і ласку . Дзякуй табе , каханне маё . Дзякуй за ўсё .

  Моцна пацалавала яго ў самыя вусны і памёрла .

-  Ванда ! Дочка ! – закрычаў Гарткевіч , - Бяжы сюды !

  Але было ўжо позна .

  Шляхціц Вітаўт Вінцэнт Гарткевіч ехаў на сваім Самуме пад хмарным няўтульным

небам і ўспамінаў тыя жончыны словы і прамяністы жончын позірк . Душа ягоная ўжо

супакоілася , загаілася . Душа шляхціца , рыцарская душа , не мае права доўга плакаць .

Яна павінна заўсёды заставацца цвёрдаю .

  Мінуў рок з дня смерці пані Альжбеты . І Гарткевіч пачынаў задумвацца над тым , каб

прывесці ў свой халасцяцкі дом новую гаспадыню . Не толькі для сябе , але й для дачкі

Ванды патрэбна гэта . Без жанчыны  пуста і холадна на зямлі .

  Ён ужо і кандыдатку прыкмеціў , залатавалосую смуглявую дачку пана Скаблінскага

Эльвіру . Іхнія землі суседзяць . Пан Ігнацы ўсімі паважаны радавіты шляхціц . А дачку

ягоную колькі разоў шэнціла сустракаць  у Нясвіжы і нават у Вільні . Прыгажуня ,

разумніца . І , як падалося Гарткевічу , кідала на яго хітравата-зацікаўленыя позіркі . Ды

ўсё , вядома ж , залежыць ад бацькі – ці захоча выдаваць дачку за ўдаўца .

  Сёння , едучы ў Нясвіж да князя Радзівіла , пан Вітаўт наўмысна зрабіў кругаля , каб

апынуцца каля маёнтку Скаблінскіх .  Паненку Эльвіру не ўбачыў , але пачуў крыўдлівую

песеньку , якую спявалі , грабучы на лужку падсохлае  сена , панскія дзеўкі-хлопкі :

У майго мілёначка

Худая кабылёначка .

Не даехаў да гары –

Кабылу з”елі камары .

  Няўжо паненка Эльвіра падвучыла іх спяваць такое ? Гэта ў яго , Гарткевіча , худая

кабылёначка ? Пан Вітаўт прыгнуўся ў сядле , пяшчотна ўскудлаціў раскошную грыву

свайго Самума . Дарэмна толькі што абазваў арабскага прыгажуна аўсянымі зубамі . Гэта

– сын ветру і перамогі , ганарлівы сваёй паставаю і высакароднай панскай пышнасцю . Ён

, як чалавек , толькі гаварыць не ўмее .

  Тым часам набліжаўся Нясвіж , што стаіць ля самых вытокаў рэчкі Ушы , славутая

сталіца Радзівілаў . Хоць не яны напачатку валодалі ім . У 1430 годзе ўладаром Нясвіжу

быў нехта Федзька , мяркуючы па ўсім , бязродны  выпадковы  чалавек . Потым тут вялі

рэй Кішкі з магнацкага роду герба “ Дуброва “ .  Прыгажуня  Ганна Кішкава ў  1513 годзе

выйшла замуж за Яна Радзівіла Барадатага і прынесла замак і горад у пасаг Радзівілам . Не

баявым мячом , не розумам і кемлівасцю прыдбалі яны гэту звышцудоўную залатую

скарбонку , а спрытам у сямейным ложку аднаго са сваіх самцоў . Гэта й зараз , улетку

1605 году , бянтэжыць славуты магутны  род , і Радзівілы ў сваёй гаспадарчай

дакументацыі і ў прыватных размовах далікатна абыходзяць такую казытлівую тэму .

  Вітаўт Гарткевіч , павольна едучы на Самуме , любаваўся Нясвіжам . Сённяшні гаспадар

горада і замка Мікалай Крыштоф Радзівіл Сіротка , сын Мікалая Радзівіла Чорнага ,

заўзятага кальвініста , не схацеў ісці бацькавым шляхам , выгнаў са сваіх земляў

пратэстантаў , спаліў на гарадской плошчы кнігі Сымона Буднага ды іншых мудрагеляў  ,

прыняў каталіцтва . Паспрыялі гэтаму натхнёныя  вогненна-страсныя  пропаведзі Пятра

Скаргі і падарожжа ў Святую Зямлю . Пабачыўшы мясціны , дзе нарадзіўся , навучаў

людзей і балюча сканаў на пакутніцкім крыжы Збаўца , падыхаўшы тым бласлаўлёным

цудадзейным  паветрам , уражлівы Сіротка  перарадзіўся душою . Адразу ж па ягоным

запрашэнні ў Рэч Паспалітую , а затым у Нясвіж прыехаў з Італіі знакаміцейшы дойлід Ян

Марыя Бернардоні . Радзівіл даў яму грошы і будаўнічыя матэрыялы , даў людзей , даў

поўную творчую волю . Фантазіруй , стварай , праслаўляй сваім цудоўным  умельствам на

гэтай не самай горшай зямлі Бога і Радзівілаў ! І Бернардоні разгарнуўся на ўсю моц .

  З душэўным трапятаннем , з гордасцю ( а як жа – ён жа таксама тутэйшы шляхціц ,

Радзівілаў службовец ! ) пазіраў Гарткевіч на абведзеныя непрыступнымі валамі і

бастыёнамі  магутны замак , касцёл , калегіум езуітаў , прыгожыя  будынкі , вуліцы і

плошчы , на новенькую Слуцкую браму , куды кіраваўся . Здавалася , на зялёны бераг

Ушы апусціўся з сонечных нябёсаў Божы Град , такі , якім яго  малююць яркімі

сакавітымі фарбамі  на сваіх палотнах  хрысціянскія жывапісцы .

  Раптам  плынь  узнёслых шляхоцкіх  думак была спынена самым неспадзяваным чынам .

Леваруч ад сябе на дарозе Вітаўт Гарткевіч убачыў маладога высакарослага селяніна ў

белай палатнянай кашулі , падперазанай сплеценым з сырыцы поясам , у даматканых

цёмных суконных штанах і ў лапцях-лыкоўніцах . На галаве ў яго быў саламяны брылясты

капялюш . На раменьчыку праз плячо вісела каліта , скураная сумка , у якой вясковы люд

звычайна носіць крышаную табаку , люльку , трут і крэсіва . Малады хлоп шпаркім

крокам ішоў насустрач вершніку .

  Уразіла Гарткевіча тое , што ён не сцішыў хаду , заўважыўшы шляхціца , не зняў

капялюш і не пакланіўся нізка-нізка , як належыць рабіць у такіх выпадках . Яшчэ ўразілі

сінія дзёрзкія  вочы , у якіх не было відно ні кропелькі  страху . Адразу падумалася – гэты

быдлятнік  ці п”яны , ці нейкі вар”ят .

  Яны ўжо амаль размінуліся , калі Вітаўт Гарткевіч , гнеўна прыкусіўшы  чарнявы вус ,

рэзка развярнуў Самума , выхапіў з-за пояса бізунчык і з усяе сілы шлегануў лапцюжніка .

Саламяны капялюш зваліўся з галавы . Малады селянін уздрыгнуў ад нечаканасці ,

спыніўся , падняў з пыльнай  зямлі капялюш , зірнуў на Гарткевіча . У яго былі  жоўта-

русыя , колеру спелага жыта валасы .

-  Што , мужык  , ніхто не вучыў , як трэба вітаць пана ?! – уладным звонкім голасам

закрычаў Вітаўт , - На калені !

  У маладога селяніна нервова заторгалася цёмнае брыво . Ён глядзеў на шляхціца , і

сутарга прабягала па дужа загарэлым твары , і нейкая незразумелая ўсмешка пульсавала ў

смелым позірку .

-   На калені ! – зноў загадаў Гарткевіч і , не дачакаўшыся , парывіста саскочыў з каня ,

схапіў хлопа за каршэнь , за худую жылістую шыю ,  пачаў нахіляць галаву ягоную да

зямлі . Ды хлоп  заўпарціўся . Сваімі вялікімі  цвёрдымі  кулакамі ён упёрся шляхціцу ў

грудзі так , што таму перацяло  дыханне , а ў вачах успыхнулі сінявата-чырвоныя іскры .

Ад хлопа ішоў цяжкі задушлівы пах . Гэта была дзікая  невядомая  шляхціцу  , які з

малалецтва нюхаў толькі французкую ды варшаўскую парфуму , сумесь пахаў гнілой

саломы , мокрай зямлі , упрэлага гною , спарахнелай драўніны і яшчэ богведама чаго .

Гарткевіч адчуў – праз імгненне-другое  яго пачне ванітаваць .

   Сапучы і крэкчучы , яны моўчкі бораліся , быццам былі нямымі . Конь нерухома стаяў

на дарозе  , чакаў , толькі нервова трапяталі вейкі над вялізным  карычневым вочным

яблыкам .

  Збоку гэты двубой выглядаў даволі  жывапісна . Селянін у зрэб” і і ў лапцях і шляхціц у

парадным мундзіры – у  пунсовым кунтушы з чорнымі адваротамі і залатымі эпалетамі , у

чорным жупане , у чырвоных скураных ботах . З галавы ў маладога хлопа адразу ж

зваліўся парудзелы саламяны капялюш , шляхціцава ж рагатая канфедэратка сядзела на

галаве пыхліва , як карона .

   Гарткевіч усё намагаўся выцягнуць з похваў шаблю . Ды супраціўнік не даваў  гэта

зрабіць , разумеючы , што востраю шабляю шляхціц адразу зарэжа яго , як авечку .

-  Не ўсё вам панаваць , - загаварыў  раптам малады  хлоп напружаным сіплым голасам , -

Скончыцца ваша панаванне . Прыдзе Севярын Налівайка . Ён ідзе , ён ужо блізка . Будзе й

на крапіву мароз .

   Перамог , як і трэба было чакаць , вялікамоцны  шляхціц . Значна лепшы мясны харч ,

пастаянныя  трэніроўкі з самага ранняга  дзяцінства , упэўненасць і рашучасць  , - усё гэта

, урэшце рэшт , не магло не ўзяць верх . Гарткевіч , злаўчыўшыся , моцна ўдарыў кулаком

селяніну ў пацямнелы ад сонца твар . Хлоп адразу ж абвяў , абвіс , як сноп . Гарткевіч

заламаў яму назад рукі , звязаў іх сырыцаю , счапіўшы яе з ягонай потнай кашулі . Сам жа

прутка ўскочыў на ногі , выхапіў шаблю , загадаў :

-  Уставай !

  Вочы ў селяніна , яшчэ міг таму такія сінія і дзёрзкія , патухлі . З напругаю ён узняўся з

зямлі , унурыўшы жаўтавалосую галаву , ціха стаяў перад грозным пераможцам . Зноў

бачыў ганарлівы ўсёўладны пан пакорлівую бязмоўную жывёліну , якая  , пабрыкаўшыся і

паматаўшы рагамі , заняла  сваё  месца ў належным ёй стойле .

  Падчас барукання  скураная  каліта , што боўталася ў селяніна на плячы , расчынілася , з

яе выпаў на прытаптаны пясок нейкі скрутак . Вітаўт Гарткевіч падняў яго . Гэта была

наматаная на круглы драўляны кіёчак грубая вошчаная паперына . Чырвонымі няроўнымі

літарамі на ёй было напісана :

Універсал вольнага казацка-мужыцкага гетмана

Севярына Налівайкі .

Усім хрысціянскім людзям , праваслаўным і  каталікам , цяглым мужыкам і нерэестравым

казакам , бедным і галодным , усім , хто стогне пад панскім бізуном і адбывае

шмацькротныя палявыя паншчыны , земляныя работы , церпіць згоны і гвалты ,

абліваецца крывавым потам ,  плоціць аброкі і даніны жывёлай і мёдам , а за ўсё гэта мае

толькі дыбы , калодкі , ланцугі , дубцы-розгі , пішу я гэты Універсал . Годзе цярпець і ліць

слёзы ! Ужо ўстае над нашай хрысціянскай зямлёй залатое сонца мужыцкай і казацкай

вольнасці . Мы ўзялі Петрыкаў , Слуцак , Магілёў , Давыд-Гарадок , Тураў і Пінск . Зараз

ідзем да вас . Адчыняйце ўсе брамы ! Вешайце на брамах сваіх паноў !

  Вітаўт Гарткевіч прачытаў усё гэта , пакруціў у руках паперчыну , затым парваў яе на

шматкі , грэбліва шпурнуў сабе пад ногі , насмешліва сказаў хлопу :

-  Ужо восем гадоў таму спяклі гэтага твайго гетмана , ягонага спадкаемца Шавулу ды

іншых тацяў-галаўнікоў у Варшаве . Спяклі , як лясны грыб , на агні . Толькі смурод

пайшоў ад іх . Восем гадоў таму , дурная твая галава . А ты ўсё носіш гэтую цыдулку-

паршыўку .  Хто ты і чый ты ?

-  Отчыч пана Рудкоўскага з двара Сакаўшчына  Мацвей Караба  - глухім голасам

прамовіў селянін .

-  Чый хлеб ясі і  чаго бадзяешся каля Нясвіжу ? Збег , нябось , ад свайго пана і жывеш

лупежствам , людзей рабуеш  , як воўк крыважадлівы ?

  У адказ было маўчанне . Тым часам яркая  маланка разарвала цёмнае неба . Вось-вось

павінен быў хлынуць бурлівы  дождж .

-  Пойдзем у Нясвіж да князя дабрадзея Радзівіла . Там з табою разбяруцца і з Божай

дапамогаю павернуць на праўдзівую дарогу .

  Кажучы такое , Гарткевіч сеў на каня , разматаў пяньковы шнур , маток якога быў

прытарочаны да сядла , зрабіў на ягоным канцы пятлю , накінуў яе на шыю селяніну і

кальнуў шпорамі , зрушыў з месца Самума . Так і пакіраваліся яны да Нясвіжу -–шляхціц

у сядле , мужык са звязанымі рукамі і ўдаўкай на худой жылістай шыі бегма побач з

канём.

  Неўзабаве перад імі ва ўсёй сваёй моцы і велічы паўстаў новы каменны  Нясвіжскі замак

, размашыста  адбудаваны князем Мікалаем Крыштофам Радзівілам замест ранейшага

драўлянага . Сцяну дойліды замянілі каменным валам , вежы ператварылі ў бастыёны , на

якія паставілі гарматы , што пры вайсковай неабходнасці павінны былі абстрэльваць

перадполле за ровам . Гарматны агонь па фронту і флангах мог пакрыць кожную пядзю

зямлі да суседніх бастыёнаў , не даваў праціўніку блізка падыйсці да замку і атакаваць

валы-курціны . Па версе была вымашчана дарога , якую засланяў бруствер . Увесь жа

замак уяўляў  сабою высокі востраў , што пагрозліва ўздыбіўся на раўнаполлі . З усіх

бакоў ён быў акружаны азёрамі і каналамі . Некалькі гадоў  запар сяляне-капачы пашыралі

рэчышча ракі Ушы , рабілі  азёры , а выкапаную зямлю на фурманках альбо ў лазовых

кашах вывозілі і выносілі , каб павялічыць гару , на якой сядзеў непрыступны грозны

замак . Трапіць у яго можна было толькі па драўляным мосце , які імгненна разбіраўся

падчас варожай пагрозы . Сёння ж такой пагрозы не было , наваколле дыхала цішынёй і

спакоем , і таму Вітаўт Гарткевіч разам са сваім палоннікам бесперашкодна ўз”ехаў на

мост .

  Вось і замкавыя вароты , двухпавярховыя , з дазорнай вежаю . Другі паверх адно цэлае  з

валам . На каменнай сцяне вежы маляўніча  выкладзены герб Радзівілаў – у чырвоным

полі тры чорныя паляўнічыя трубы , злучаныя муштукамі , кожная з чатырма залатымі

паяскамі і перакручаным шнурком . Клейнод герба – над прылбіцай з каронай пяць

страусавых пёраў . Ніжэй герба залатой яркай фарбаю напісаны дэвіз Радзівілаў : “

Мужнасць – у тым , каб імкнуцца да цяжкасцей “ .

  З другога паверху дазорнай вежы нетаропка спусціўся , стаў перад Вітаўтавым канём

ротмістр ахоўнай роты , чарнавусы , густа смуглявы  і гарбаносы пяцігорац , адзін  з тых ,

што прыбылі калісьці ў гэтыя мясціны ажно з Паўночнага Каўказу , каб верай і праўдай

служыць Вялікаму Княству Літоўскаму . Быў ён у сінім кароткім плашчы-даламане ,

апранутым на кольчаты панцыр , з міскападобным шлемам-місюркай на галаве . У

зарослай чорным валоссем руцэ сотнік чэпка трымаў вострую  дзіду . За шырокі скураны

пояс , на якім вісела доўгая  шабля , быў заткнуты пісталет .

-  Да каго едзе , яснавяльможны пане ? – спытаў ён гартанным рэзкім голасам ,

каверкаючы словы .

-  Еду па запрашэнні шляхетнага дабрачыннага і набожнага князя Мікалая Крыштофа

Радзівіла . Ягоны службовец , - адказаў Вітаўт Гарткевіч .

-  А гэты ? – дзідаю паказаў пяцігорац на запалоненага селяніна .

-  Злоўлены мной у лесе , у тутэйшым наваколлі . Магчыма , былы  налівайкаўскі казак .

Трэба дапытаць .

  Ротмістр падазрона зірнуў на палонніка , які  абліваўся густым едкім  потам і  захліпіста

соп , потым даў знак , махнуўшы рукою .  Цяжкія акутыя цёмным  жалезам вароты з

натужным рыпеннем расчыніліся . Гарткевіч з Карабам апынуліся на ўнутраным

галоўным двары , куды выходзіў парадны пад”езд . Тут быў трохпавярховы цэнтральны

корпус , упрыгожаны пілястрамі , мармуровымі скульптурамі , разнастайнымі

рэльефнымі аздабленнямі . У ім жылі самі Радзівілы .

  Пяцігорац , якому ротмістр загадаў суправаджаць прыбышоў , павёў іх на другі двор ,

конна-гаспадарчы , дзе месцілася падземная стайня . Побач у яме-бункеры грымеў

ланцугом вялізны тлусты мядзведзь з карычнева-бурай поўсцю . Ягоную прысутнасць

адчувалі радзівілаўскія коні , карэтныя і выяздныя . У доўгай высокай галерэі стайні з

калонамі , пафарбаванымі пад колер чырвонага дрэва , з мяккім дываном на праходзе , з

прамяніста-зіхоткімі люстэркамі на сценах яны нервова перабіралі  тонкімі мускулістымі

нагамі , шумна  ўцягвалі ў трапяткія ноздры паветра . І хоць паветра  было густа накурана

духмянасцямі лясны звярыны пах даходзіў і сюды . Але конюхі лічылі , што лёгкая

ўзбуджанасць і трывожнасць толькі на карысць гарачым стаеннікам .

  Самуму знайшлі месца ў раскошнай стайні , Вітаўта Гарткевіча павялі ў двухпавярховую

прыбудову з тэрасай і  рагавымі  вежамі , дзе меліся спачывальныя пакоі-ложніцы для

радзівілаўскіх  гасцей .  Мацвея  ж  Карабу напаткала больш суровая і жорсткая доля .

-  Бадзяга ? Налівайкаўскі казак ? – гнеўна зірнуў на няшчаснага палонніка стары

снегабароды домакіраўнік , - У гансёру яго ! Няхай пастаіць дзень-ноч і добра  падумае

пра  гвалт , што чыніў людзям паспалітым .

  Амаль упрытык з мядзведзевай ямай-бункерам яшчэ пры ранейшых Радзівілах была

змайстравана гансёра . У зямлю ўкапалі два тоўстыя дубовыя слупы . Паміж імі наструнілі

дзве цяжкія раз”ёмныя дошкі з адтулінамі для чалавечай шыі і рук . Той , каго каралі ,

клаў сваю галаву і рукі на ніжнюю дошку , затым кат апускаў верхнюю , туга закручваў

калкі , і ўсё – ахвяра трапляла ў мёртвую пастку . Лютасць пакарання была ў тым , што

чалавек стаяў сагнуўшыся , стаяў на пальчыках ног , ледзь-ледзь кранаючыся імі зямлі .

Праз нейкі час ён траціў прытомнасць , абвісаў , як прыдушаная таўшчэзным пластом

снегу танюсенькая  яловая лапка .

  Калі Мацвея Карабу падвялі да гансёры  ,  калі пачалі заціскаць  дошкамі , ён , натужліва

да балючага хрусту  выварочваючы шыю , зірнуў услед Гарткевічу , зірнуў яму ў спіну .

Шляхціц , пэўна , адчуўшы гэта , павярнуўся , і позіркі іхнія сустрэліся .

VII

  Мікалай Крыштоф Радзівіл , які з лёгкага ласкавага слова караля Жыгімонта Аўгуста

яшчэ ў самым  найраннім ружовым  сваім  малалецтве атрымаў мянушку Сіротка , быў у

1605 годзе пяцідзесяцішасцігадовым энергічным сухарлявым чалавекам з тонкім

адухоўленым тварам , доўгімі русымі вусамі і кароткай  пасівелай  барадой-эспаньёлкай .

Ён меў дзевяць дзяцей  , з якіх сын  і дзве дачкі-блізняткі нядоўга затрымаліся гасцявалі на

белым свеце – Бог забраў іх .  Гэта , вядома ж , было жорсткім ударам для чуллівага

бацькавага сэрца . Ён , Сіротка , заўсёды імкнуўся жыць у згодзе і паразуменні з Панам

Богам . Дзеля гэтага 16 верасня 1582 году ( трыццацітрохгадовы , як Хрыстос ! )

накіраваўся ў пілігрымку з Нясвіжа да Святой Зямлі , плыў неспакойным  штармавітым

Міжземным морам , пешшу ішоў па сухой камяністай спаленай сонцам зямлі да самага

Ерузалему , пакланіўся Бетлеему і Труне Гасподняй , пастаяў . абміраючы ўсхваляваным

устрывожаным сэрцам ,  на Галгофе . Акрамя гэтага разам са сваімі спадарожнікамі

наведаў шумныя егіпецкія рынкі , дзе прадавалі залатыя ўпрыгожанні , трапічную

садавіну і чарнаскурых рабоў , саляварню на востраве Кіпр , купаўся ў Тыверыядскім

возеры , якое дало свету рыбакоў-апосталаў . З доўгага падарожжа прывёз дадому ў

Нясвіж  камяні і кафлю са старадаўніх разбураных часам і людзьмі  храмаў ,  егіпецкія

муміі – абматаныя сатлелымі тканінамі чалавечыя бязвокія чарапы і косткі , што

адначасна напаміналі аб тлене і аб вечнасці . Прычым , дзве муміі па патрабаванню

матросаў і пасажыраў  давялося выкінуць у мора , калі карабель , на якім плылі з

Александрыі , трапіў у люты шторм .  Прывёз  таксама некалькі дзівосных жывёлін –

малпаў , леапардаў , суслікаў , паўлінаў і папугаяў . Звярам і птушкам  прызначылі сталае

месца жыхарства ў звярынцы , які быў пабудаваны ў паўднёвым прыгарадзе Нясвіжа ў

маладым парку “ Альба “ .

  Ад  маці  Альжбеты Шыдлавецкай Мікалай Крыштоф узяў абвостранае адчуванне Бога .

“ Шукай Бога , - навучала маці  сына , - Бо Пан Бог ёсць справядлівасць , мудрасць і

прыгажосць “ . Менавіта яна , натхнёна-апантаная аматарка мудрага і прыгожага ,

пераканала свайго мужа Мікалая Радзівіла Чорнага заснаваць нясвіжскую бібліятэку . За

такі дабрадзейны ўчынак паэт Ян Каханоўскі прысвяціў ёй трапятлівую паэму “ Сусана “ .

Над галоўнаю брамаю замка , дзе месцілася бібліятэка , захоўваліся  па прыгавору вялікіх

князёў ( самае надзейна абароненае месца ! ) акты Вялікага Княства Літоўскага ,

пачынаючы з часоў Ягайлы – Літоўская метрыка ,  мноства  найрэдкіх  манускрыптаў і

старадрукаў . У гэтай жа бібліятэцы знайшла пачэснае месца кніжка самога Мікалая

Крыштофа пра свае вандроўкі  “ Пэрэгрынацыя , або Паломніцтва ў Святую Зямлю князя

Мікалая Радзівіла Сіроткі “ ,  якую надрукавалі ў горадзе Брунсберзе  на лацінскай мове .

Партрэт падарожніка ў кнізе выгравіраваў мастак Тамаш Макоўскі . Вось з гэтым знаным

мастаком , што быў каморнікам пры двары Радзівілаў , слугаваў па самых разнастайных

князевых даручэннях і кіраваў нясвіжскай друкарняй , гутарыў сонечнай ліпеньскай

раніцай першы ардынат Нясвіжу Сіротка .

  Яны сядзелі ў Рыцарскай залі замка за шырокім чырвонага дрэва сталом з мармуровымі

ножкамі ў выглядзе львіных лапаў . На сценах залі , упрыгожанай вытанчанымі ляпнымі

аздобамі і разьбой , віселі поўныя камплекты вайсковых даспехаў , маршальскія жэзлы ,

мячы , шаблі , кінжалы і буздыганы , шчыты і лукі . Усё тут дыхала зброяй і вайной .

Перад гэтым Радзівіл паказаў Макоўскаму ў адным з сутарэнняў замку  ўцеху сваёй душы

, свой гонар – дваццаць гарматаў , якія хоць зараз гатовыя былі страляць па ворагу . І хоць

быў князь не дужа каб ваяўнічы натураю , больш вабілі яго мастацтвы і навука , апе ён

добра разумеў – без зброі нельга выжыць у гэтым суровым непрадказальным свеце .

Кожная з гарматаў мела сваё імя , сваё адмысловае аздабленне і дэвіз . Гармата “ Цэрбер “

уяўляла сабою  неабчасаную калоду , ад якой узвіваліся ўгору драпежныя языкі полымя . “

Цэрбер – грымлю пранізліва , калі жаўнерам даю дзяржавы “ , - напісалі  на ёй майстры-

адліўшчыкі .  Гармата “ Цырцэя “ была , як тоўстая калода , перавязаная ў трох месцах

бронзавым канатам . Наўкол адлітай з бронзы  чалавечай  галавы  віўся надпіс : “ Цырцэя

– зняслаўлю кожнага , да каго дакрануся “

  Пасля агляду грознай вогнебойнай зброі ўзняліся ў Рыцарскую залу , каб заняцца больш

мірнай справаю .  На стале перад суразмоўцамі ляжала надрукаваная ў 1603 годзе ў

Нясвіжскай друкарні мапа Вялікага Княства Літоўскага . Яе яны  й  разглядалі з

найвялікшай цікавасцю .

  Тамаш Макоўскі , жвавы чарнабароды чалавек гадоў сарака з вялікімі звычнымі да разца

, дрэва і металу  мазольнымі рукамі гравёра , з густым чорным  чубам , які непакорліва

выбіваўся з-пад сіняга суконнага берэту , даваў тлумачэнні  Радзівілу , водзячы па мапе

срэбнай  указкаю ў выглядзе вострадзюбага ключыка з казлінай рагатай галавой :

-  Вось тут , князь дабрадзею , на рацэ Ака сядзяць вярхоўскія князі , землі якіх мяжуюць з

нашым Княствам . Вось гэта Дзікае поле , якое было то нашым , то маскавіцкім , але з

якога з году ў год налятаюць на нашу дзяржаву крымчакі .

  Радзівіл Сіротка слухаў рысавальшчыка і гравёра вельмі ўважліва , часам ківаў галавой ,

часам  браў з аксамітнага футаральчыка лупу , прыкладваў яе да вока , нахіляўся , каб

больш  дасканала разглядзець самыя найдрабнейшыя  элементы мапы . Па ўсім адчувалася

-  такі занятак , разглядванне мапы , прыносіць яму вялікае задавальненне .

  Святло ад мноства свечак , запаленых у вялізным залатым аздобленым каштоўнымі

камянямі кандэлябры , які вісеў пад мармуровай столлю  якраз над сталом , маляўніча і

шматфарбна  пералівалася на парадным адзенні Сіроткі , якое  ён апрануў дзеля гасцей ,

што чакаліся сёння ў замку . Гэта быў улюбёны шляхтаю сармацкі стыль . Князь апрануў

доўгі з вузкімі рукавамі расклёшаны жупан са светла-зялёнай усходняй тканіны . Ад

каўняра да таліі ён зашпільваўся густа пасаджанымі адзін каля аднаго зіхоткімі  залатымі

гузікамі . Жупан быў падперазаны скураным надзвычай прыгожа выштукаваным поясам ,

на якім пыхліва красавалася шабля карабела . Паверх жупана вольнай хваляю

струменілася аднаго з ім светла-зялёнага колеру дэлія , падшытая ярка-плямістым футрам

рысі . На нагах у князя былі вастраносыя жоўтыя боты . На паголенай  па шляхецкаму

звычаю галаве – невялікая круглая шапачка . Калі Радзівіл браў лупу , на пальцах ягоных

рук прамяніста ўспыхвалі масіўныя залатыя пярсцёнкі-сыгнеты .

-  Я задаволены гэтай мапаю , - сказаў Сіротка , - Але ж , пане Тамаш , як я мяркую і як мы

дамаўляліся , гэта толькі першы крок . Каб  увесь хрысціянскі свет уведаў пра нашу

бласлаўлёную радзіму , патрэбна надрукаваць куды большую мапу . І не на адным аркушы

, а на некалькіх . І каб там было падрабязнае апісанне нашага краю – гарады , гандаль ,

святыя храмы , навуковыя ўстановы , звычаі народу , рэкі , пушчы . Адным словам – той ,

хто возьме мапу ў рукі , павінен як бы ад мяжы да мяжы праехаць і прайсці па Вялікім

Княстве Літоўскім .

-  Цалкам згодны з вамі , вашамосць , - усміхнуўшыся ў бараду , злёгку пакланіўся князю

гравёр , - І штодзённа працую над гэтым з маімі памочнікамі . Упэўнены , што народзіцца

гэтая мапа і паслужыць Айчызне нашай – панству Літоўскаму .

-  Няхай , Пан Бог , пачуе гэтыя словы і дапаможа , - таксама ўсміхнуўся Сіротка , - А

яшчэ б мне хацелася , пане Тамаш , каб тлумачэнні на мапе былі выдрукаваны не толькі

латыньню , але й нашай прыроднай моваю , якой пан падканцлер Леў Сапега надрукаваў

Статут Вялікага Княства Літоўскага ў 1588 годзе . Францыск Скарына ў сваіх друках

называе мову гэтую рускай , Міхалон Літвін у кніжцы “ Пра норавы татараў , літвінаў і

маскавітаў “ рутэнскай . Для мяне яна – ліцвінская мова . І хоць род мой палягае , як

кажуць , ад старабытнай рымскай арыстакратыі , ад Дорспрунга , які разам з дастаслаўным

князем  Палемонам даплыў морам да Літвы , не ведаю я мовы лясных аўкштайтаў і

родных ім плямёнаў . Змалку жыве ўва мне латынь , пальшчызна і мова нашай

навакольнай шляхты і простага люду – ліцвінская мова .

  Радзівіл крыху памаўчаў , узіраючыся ў мапу на стале , затым загаварыў зноў :

-  Міхалон Літвін бачыць моваю моў толькі латынь , піша супраць рутэнскай мовы і

супраць маскавіцкай . Маскавіцкая мова , як лічыць ён , не заклікае да доблесці . А

ўвогуле ён – выдатнейшы патрыёт Княства . Шкадуе , што падчас пажару ў віленскім

касцёле Святога Станіслава згарэла трыста трафейных сцягоў і між імі дванаццаць

маскоўскіх узятых нашымі ваярамі ў 1514 годзе пад Воршай . Ды тут пан Міхалон

памыляецца . Не ўсе сцягі  страчаныя .  Ёсць у мяне Марцін

Жабыка-Жэмба з ваколічнай шляхты , службоўца на маім двары . Дык ён на вайсковы

попіс прыехаў падперазаны маскоўскім сцягам . Продак ягоны , таксама Марцін Жабыка-

Жэмба , запалоніў гэты сцяг у Аршанскай бітве .

  Калі нарэшце Макоўскі  пайшоў са сваёй мапаю , Радзівіл Сіротка застаўся ў Рыцарскай

залі і колькі часу сядзеў , заплюшчыўшы вочы . Як камень , на душу і цела навалілася

стома . Цяжар велізарнай улады і велізарнай адказнасці апошнім часам усё болей

прыгнечваў нясвіжскага ардыната . Добра было падарожнічаць па Святой  Зямлі і па

Егіпце – плыві , едзь конна , ідзі пешшу , глядзі , здзіўляйся , абмацвай позіркам і рукамі

невядомыя дагэтуль дзівосныя рэчы , слухай чужыя мовы , некаторыя з якіх льюцца , як

птушыны свіст , спрабуй раскумекаць чужыя

манускрыпты , дзе літары непадобныя на звычныя лацінскія , а нагадваюць сабою

мудрагелістыя звілістыя хады жукоў-дрэваточцаў . Але там , у пілігрымцы , ён ні за што

не адказваў , хіба толькі за свой невялікі караван . Тут жа , у Нясвіжы ,

Вільні  і Варшаве ,  у Вялікім Княстве Літоўскім і ў Рэчы Паспалітай , ён адзіны абаронца

роду і скарбу Радзівілаў , сваёй сям” і , сваіх малодшых братоў і сясцёр , якіх давялося

апекаваць падчас іхняга малалецтва .

   Тры Учынкі зрабіў ён , Мікалай Крыштоф Радзівіл , за якія  абавязкова трэба будзе

напрыканцы жыццёвага шляху трымаць суровую справаздачу перад Панам Богам .

Першага ліпеня 1569 году падпісаў акт Люблінскай вуніі . І хоць пазней , у 1572 годзе , на

з”ездзе сенатараў абвяшчаў , што ліцвіны не перастануць  змагацца за вяртанне Вялікаму

Княству Падляшша , Валыні , Брацлаўшчыны і Кіеўшчыны , Люблінскай вуніі не здрадзіў

, бо добра разумеў , што толькі зліўшыся ў адно цела , адну сілу Польшча і Літва , Арол і

Пагоня змогуць не зрабіцца пылам падножным для жалезных рацяў ненаеднага

маскоўскага  цара Івана Жахлівага .

  Падтрымаў ён і царкоўную Берасцейскую вунію 1596 года , быў адным з трох

каралеўскіх паслоў на саборы ў Берасці . Тут таксама патрэбна было ратаваць дзяржаву ,

ратаваць Рэч Паспалітую ад разладу  і разлому , бо маскавіцкія цары і святары аб”явілі

сябе адзіназаконнымі духоўнікамі ўсіх праваслаўных усёй Русі , у тым ліку , і ліцвінскіх

праваслаўных . Толькі вуніяй з каталіцтвам , з Рымам можна было ўтрымаць народ і край

свой у Еўропе . Моцна пасябраваў у той  час Сіротка з Іпаціем Пацеем , вуніяцкім

мітрапалітам кіеўскім і ўсяе Русі . Пазнаёміліся яшчэ ў малалецтве , калі Іпацій ( тады

Адам ) быў пажам пры нясвіжскім двары Мікалая Радзівіла Чорнага , ягонага роднага

бацькі . Як і ўсе наўкол ,  яны  былі кальвіністамі , горача падтрымлівалі Рэфармацыю .

Але скончылася ўсё , урэшце рэшт , Варфаламееўскай ноччу ў Парыжы , сялянскай

вайной і Томасам Мюнцэрам у Германіі . Дзікая бура  вальнадумства магла перакуліць

карабель , на якім праз стагоддзі плыў уганараваны Богам і людзьмі славуты род

Радзівілаў . І малады Сіротка , у адрозненне ад свайго бацькі , своечасова зразумеў гэта .

Бацька памёр на Лукішках у прадмесці Вільні 29 траўня 1565 года . Гэта выратавала яго ,

шчыра-упартага кальвініста , ад непазбежнай цяжкой сутычкі з сынам , які цвёрда

вырашыў прыняць каталіцтва . Ён і прыняў яго ў 1566 годзе ў Рыме патаемна ад свайго

дзядзькі-апекуна Мікалая Ралзівіла Рудога , які ( о , неба ! ) гэтаксама , як і  памерлы  брат

, звіхнуўся на кальвінізме .

  Зрабіць найважнейшы  жыццёвы выбар дапамог цуд . У пятніцу , калі малады Сіротка

ад”язджаў з Варшавы ў Вільню , нечакана ажылі тлустыя пеўні-каплуны , якіх  кухмістр

падрыхтаваў на сняданак і паставіў перад княжычам на стол . Яны пачалі хаатычна

рухацца , а затым наогул зваліліся на падлогу . Сэнс цуду быў у тым , каб не дазволіць

Радзівілу парушыць вялікі пост , якога ў гэты дзень спрадвеку прытрымліваецца каталіцкі

касцёл . Такая падзея надзвычай уразіла , агаломшыла Сіротку . Быццам  выбухнуў у

душы слуп найярчэйшага пякучага полымя . “ З гэтага імгнення я – каталік ! “, - сказаў ,

загадаў ён сам сабе .

  Потым казалі , што птушак напаілі , абскублі і паклалі на стол . Дотык вострага нажа

абудзіў іх , і яны заварушыліся . Але гэта ўжо не мела аніякага значэння для Мікалая

Крыштофа Радзівіла Сіроткі .  Ён убачыў ва ўсім  Божы Правід ! І ён перайшоў Рубікон !

  Ды аказалася , што быць каталіком вельмі й вельмі няпроста , што гэта не самы лёгкі

жыццёвы крыж у Вялікім Княстве Літоўскім . Незадаволеныя пратэстанты  аб”ядналіся з

незадаволенымі праваслаўнымі  і ўсюды , дзе толькі можна , іхняя канфедэрацыя

ўпіралася , як кажуць , рогам , ні на ёту не хацела здаваць свае пазіцыі . Ад іх перападала

на горкія арэхі і каталікам і вуніятам . Праўда , за каталікоў і вуніятаў стаяў кароль

польскі і вялікі князь літоўскі Жыгімонт ІІІ Ваза , сын караля Швецыі Юхана і Кацярыны

Ягелонкі . Ды  апошнім часам ягоным целам і душою канчаткова  завалодалі езуіты . Ён

быў лялькаю ў іхніх руках . Да таго ж у 1599 годзе шведская пратэстанцкая шляхта

скінула яго са шведскага трону , які ён займаў адначасна з тронам Рэчы Паспалітай  , і

абрала каралём Карла ІХ , ягонага  роднага дзядзьку  . Горды сын вікінга  і сарматкі

аб”явіў у 1600 годзе Швецыі і свайму дзядзьку вайну . Войскі Кароны і Княства пайшлі на

паўночны бераг Дзвіны-Рубона ў Інфлянты . Разам з усімі  рушылі туды і вайсковыя

аддзелы Радзівіла Сіроткі . Заўтра  на ўзмацненне іх з Нясвіжскага замка  выпраўляўся

яшчэ адзін почат , які быў поўнасцю набраны з наёмнікаў і водцам-камандзірам якога

Сіротка прызначыў віленскага шляхціца Аляксандра Лісоўскага . Сёння  было вырашана

зладзіць урачыстыя праводзіны . Вось чаму з усіх бакоў з”язджаліся ў Нясвіж узброеныя

суровыя людзі , а на двары замка сдужкі расстаўлялі сталы з багатым пітвом і закускаю .

Распальвалі  велізарныя вогнішчы . Няшчадна рэзалі  быкоў , авечак , гусей і курэй . З

падземных лёхаў выкочвалі пузатыя бочкі з віном . Вясёлыя музыкі даставалі з футаралаў

скрыпкі , дудкі і гудкі . Вучні нясвіжскай музычнай школы-бурсы ўсе ў яркіх прыгожых

строях і хвастатых смешных каўпаках  пад наглядам  настаўнікаў цырымонна  ішлі на

плошчу , каб  урачыстым зладжаным  хорам  заспяваць там свае канты-псальмы .

  Цяпер самы час расказаць вам , мае шаноўныя цярплівыя чытачкі і чытачы , пра

Аляксандра Язэпа Лісоўскага .

VІІІ

   Гэта быў трыццацігадовы вельмі адважны і вельмі прыгожы чалавек , з тых , што з

аднолькавымі  ўпэўненасцю ,  рашучасцю і поспехам заваёўваюць-адчыняюць варожыя

брамы і  жаночыя сэрцы . Калі шляхта й сапраўды пайшла-павялася ад ваяўнічых

вандроўных сарматаў , то ён , Аляксандр Лісоўскі , быў класічным яе прадстаўніком .

Конь , шабля , дарога , вайна – вось тыя словы , якія з самага ранняга малалецтва цешылі

яго , гучалі нябеснай музыкай . Нездарма бацькі , беднаватая , але ганарлівая шляхта з

Берасцейшчыны ,  далі свайму няўрымсліваму сыну імя Аляксандр . Вялікі македонец на

ўсё жыццё стаўся для яго яркай пуцяводнай зоркаю .

  Высокі , з доўгімі светлымі валасамі , што хваляю апускаліся на шырокія плечы , з

цёмнымі бровамі і вусамі , з сінім агнём вялікіх заўсёды адважных вачэй , Лісоўскі хадзіў

па зямлі і ўзлётваў у баявое сядло з нейкай крылатай лёгкасцю , быццам нябачныя

староннім людзям анёлы падхоплівалі яго . Здавалася , без ніякіх высілкаў ён мог цэлы

дзень імчацца на кані альбо ісці пешшу па пяску і па балоту . Амаль не было яму роўні і ў

шабельнай сечы і ў стральбе з рушніцы , пісталета і лука . Вядома , давалася ўсё гэта

няспыннымі цяжкімі трэніроўкамі , працаю да сёмага поту .

  Свядомае ж сваё жыццё пачынаў Лісоўскі , як амаль  усе шляхоцкія сыны ў Вялікім

Княстве Літоўскім – пачатковую адукацыю атрымаў у каталіцкай школцы ў Берасці .

Потым , хоць і не густа было з грашыма , паехаў у Нямеччыну  адольваць мовы і

павучанні старадаўніх філосафаў ды айцоў Касцёлу . Слухаў лекцыі ва універсітэтах

Цюрыха і Страсбурга , пабываў пры двары імператара Максіміліяна , дзе браў удзел у

рыцарскім турніры і магутным ударам дзіды зваліў на зямлю славутага турнірнага байца

Марціна  фон Рэдліха .

  З блуканняў па Еўропе вярнуўся ў родныя  мясціны загартаваны  і фізічна , і духоўна .

Ужо не для яго было правіла , якое кажа – калі цябе ўдарылі па адной шчацэ , падстаў

другую . Ягоны жыццёвы прынцып быў цяпер такі – на адзін удар трэба неадкладна

адказаць двума ўдарамі . І ён адказваў у любы момант і кожнаму , хто асмельваўся кінуць

яму пальчатку . Не спыняўся нават перад праліццём крыві , хоць у некаторых выпадках  за

гэта магло чакаць  уцяцце рукі або каранне  горлам .

Почут пра Аляксандра Лісоўскага ішоў па ўсім Вялікім Княстве . Яго пабойваліся , з ім

хацелі не варагаваць , а сябраваць . І паступова вакол яго пачала гуртавацца шляхецкая

моладзь . Як  сынкі магнатаў , так і  дзеці засцянковай шарачковай шляхты , што багатая

не залатым посудам ды пенязямі , а славаю і гордасцю продкаў . Нібы  маладыя гарачыя

ваўчаняты , насіліся яны па наваколлях Бярэсця , а потым і Вільні . Асабліва бушавала

кроў падчас каляднага карнавалу . Тады  ўспаміналі пра кулагу – сармацкі звычай

нязванага гасцявання . П”янай шумнай гурмой увальваліся ў які-небудзь палявы ці лясны



193

маёнтачак . Усё , што толькі можна было з”есці і выпіць , знікала ў ненасытных ,

здавалася , бяздонных чэравах . Знішчыўшы ўвесь хлебны і вінны запас ,  выпівалі

аглаблёвую , або , як палякі кажуць , чапковую чарку , хапалі агаломшанага гаспадара ,

кідалі яго на сухое  сена ў рыпучыя  сані , імчаліся , як саранча , у ноч па белым снезе пад

туманістым месячным святлом  да суседзяў , і дзікае баляванне з новай сілаю пачыналася

там . Назаўтра трашчалі галовы і калаціліся рукі . Ды Лісоўскі суцяшаў сябрукоў

аптымістычнай прымаўкай , якую прывёз з Нямеччыны : “ Бойся восені , за ёю – зіма . Не

бойся зімы , за ёю – вясна “ . Такое сумятліва-парывістае і хаатычнае , як агонь пад

моцным ветрам , жыццё маглі спыніць або смерць , або нейкі надзвычайны нечаканы

выпадак . І выпадак такі надарыўся . У малюсенькім мізэрным маёнтачку над заснежанай

ракой Ясельдай сілком змусілі піць разам з сабой  гаспадара , худога жоўтатварага

шляхцюка . Як той ні адгаворваўся , як ні кляўся-бажыўся , што ў яго слабое трапятлівае

сэрца ,  трымаючы за рукі , пасадзіді на кут ,  сілком улілі ў рот каронны гарнец ( амаль

чатыры літры ! ) гарэлкі-міндалеўкі . Бедалага амаль адразу ж сканаў , аддаў Пану Богу

душу . Загаласіла жонка , пачалі плакаць шматлікія дзеткі .

-  Дрэнь справы , панове , - нахмурыўшыся , сказаў Аляксандр Лісоўскі кулжнікам , якія

амаль адразу зрабіліся цвярозымі , - Бачыць Пан Бог – мы не хацелі такога .

   Паклалі нябожчыка на стол , высыпалі каля яго са сваіх кішэняў і кашалькоў усе

наяўныя  грошы , паклалі ўсе свае залатыя пярсцёнкі і бранзалеты , багатыя бабровыя і

лісіныя футры , шапкі , упрыгожаныя каштоўнымі камянямі шаблі і пісталеты і зніклі ,

растварыліся ў віхурыстай  імгле зімовай ночы .

  Нейкі час сядзеў-хаваўся Лісоўскі ў маёнтачку сваіх бацькоў , слухаў шум ляснога

трывожнага ветру , запальваў свечкі ,  маліўся . Тады ж , зусім нечакана для родзічаў ,

перайшоў з каталікоў у вуніяты .

-  Сыне , ці не звар”яцеў ты ? – пытаўся вельмі здзіўлены і ўзрушаны пан Лісоўскі-

старэйшы .

-  Як я , нарадзіўшыся каля слаўнага месца Бярэсця , магу быць не вуніятам ? – адказваў

сын , - Іду за ракой . Куды рака , туды й я .

  Ніяк не мог зразумець бацька пра якую раку гаворка . На ягоны цвярозы розум чалавеку ,

а тым болей шляхціцу ,  заўсёды патрэбна быць там , дзе ўлада і сіла , дзе бляск і

пашанота  , дзе кароль і вялікі князь . Нават затурканыя цёмныя хлопы і тыя добра

разумеюць што да чаго .

-  Наша  вера там , дзе больш  сала даюць , - часцяком чуў ён ад іх . І гэта натуральна і

зразумела , як узыход сонца , як ранішні крык пеўня . Не трэба быць белай варонаю там ,

дзе ўсе ў чорным пер” і – задзяўбуць .



194

  Пэўна , ў галаве ў сына шатан пасяліўся . Трэба ратаваць сына . А ратаванне бачылася

бацьку толькі ў адным – неабходна зланцужыць Аляксандра Язэпа і завезці альбо ў

Нясвіж да Радзівіла Сіроткі , альбо ў Вільню да вялікакняжай канцылярыі . Там з ім

разбяруцца , а калі й атрымае кару , дык заслужаную , за душагубства і разбой . Затое

гонар Лісоўскіх будзе абаронены .

  Але сын апярэдзіў бацьку . Белатуманнай раніцай , калі  мірны маёнтачак яшчэ не

прачынаўся , стары Лісоўскі паслаў цівуна з трыма пахолкамі да пуні , дзе , укруціўшыся ў

цёплыя кажухі , спаў на сене Аляксандр . Справа абяцалася быць не надта шумнаю і не

надта цяжкою . Ды цёк час , а цівун са сваімі людзьмі не вяртаўся назад і не прыводзіў

арыштанта . Калі ж пайшлі ў пуню глянуць што там дзеецца , убачылі цівуна . Ён сядзеў

прыслонены да бярвеністай сцяны і трымаў у пасінелых руках сваю адсечаную галаву .

Побач у гэткіх самых позах сядзелі мёртвыя  пахолкі . Праўда , галовы іхнія былі на тым

месцы , дзе ім і паложана быць – на шыі . Але ўсіх траіх напаткала смерць не менш

жахлівая – доўгімі вострымі дзідамі , што навылёт пранізалі грудзіну , яны былі

прыгводжаны да  скрываўленых бярвенняў .

  Стары Лісоўскі , убачыўшы такое , глуха застагнаў , ударыў сухімі кулакамі па сваёй

сівой галаве і пашкодзіўся розумам – сеў у лужыну каля пуні , пачаў далонямі чэрпаць з яе

брудную ваду і піць . Спалоханыя куры , што  прыйшлі сюды на звычны  вадапой , з

вэрхалам разляцеліся ў розныя бакі .

  Тым часам Аляксандр Лісоўскі разам са шляхціцам з суседняга засценку Іванам

Мастоўскім , разам з трыма маладзёнамі з ваколічнай шляхты і дваццацю пахолкамі

вершна  імчаўся ў напрамку Бярэсця . Там ён меркаваў сустрэць войска гетмана Януша

Патоцкага , якое ішло на валашскага гаспадара Міхая . Міхай быў васалам асманскай

Порты . Праўда , турэцкі султан трымаў яго не на дужа кароткай шворцы – дазваляў калі-

нікалі згуляць у самастойнасць . Вось і гэтым разам з маўклівай згоды турэцкага султана

валашскі гаспадар узяў у  саюзнікі маскавітаў і шведаў , раптоўна напаў на Рэч

Паспалітую . Патрэбна было паставіць яго на месца .

  Іван Мастоўскі , буйнацелы , з тоўстымі рукамі і нагамі , з абвіслым пульхным жыватом ,

з цёмным калючым вожыкам валасоў на круглай галаве , у сядле , як ні дзіўна , сядзеў з

арыстакратычнай элегантнасцю і , прышпорваючы гнядога  каня , безупынна гаварыў ,

хоць сустрэчным ветрам забівала рот :

-  Калі б не мы іх , яны б нас да святога Пятра адправілі . Не пашкадавалі б . Такія не

шкадуюць . А я чую праз сон , як  нехта каля сцяны шкрабецца . Яшчэ падумаў – конь

прыйшоў пачухаць бок . Аж гэта яны , з кайданкамі ў руках . Ну я й закрычаў і схапіў

шаблю .

-  У мяне ад твайго крыку , пане Іван , і зараз у вушах ломіць . Зароў , як ерыхонская

труба, - усміхаўся ў цёмныя раздзьмутыя ветрам вусы Лісоўскі .

-  Крычаць я ўмею , - задаволена крактаў Мастоўскі .

  Яны імчаліся па вычарненай нядаўнім  дажджом  жоўтай пясчанай палявой дарозе .

Следам магла ляцець пагоня , і яны не шкадавалі ні сябе , ні сваіх змораных коней , білі іх

шпорамі і хвасталі плёткамі . Коні як не вылузваліся з успацелай скуры .

  Гэта , пэўна , было Божым заступніцтвам , што сённяшняй ноччу ў пуню прыйшоў

пераначаваць Іван Мастоўскі . Без мацака-здаравілы ўзялі б Аляксандра Лісоўскага

цёпленькага , як птушанё ў гняздзе . Лісоўскі  гэта разумеў і  кідаў  удзячныя позіркі на

свайго спадарожніка .

  Усё ж праз нейкі час далі спачыць коням , прыпыніўшыся ў беластволым

бярэзніку , дзе густа расла калючая кусцістая  трава і зялёныя , чырвоныя і сінія сыраежкі

між яе . Злезлі з сёдлаў , селі на паваленую ветрам бярозку .

-  Пойдзеш са мною ? – спытаў Лісоўскі .

-  Я ўжо іду . Нават , як бачыш , еду , - адказаў Іван Мастоўскі , - Але што ты надумаў, пан

Аляксандр ?

  Лісоўскі сашчыкнуў травінку , пакруціў у загарэлых руках , потым кінуў на зуб , пажаваў

і рэзка выплюнуў .

-  На мне і на табе кроў , - задумліва прамовіў  нарэшце , - Як ні старайся , яе ўжо не

адмыеш , не адшаруеш . Я не хацеў гэтых смерцяў , але так зхдарылася , так павярнулася

кола фартуны . Не будзем жа пасыпаць галовы попелам . А надумаў я , пан Іване ,

бадзяючыся па чужых краінах , прыглядваючыся да людзей , што жывуць там ,

прыслухоўваючыся да іхніх філосафаў-мудрагеляў , стварыць арганізаваць войска , якое б

ахоўвала межы нашай дзяржавы на ўсходзе і на поўдні , там , адкуль ідзе пастаянная

пагроза Вялікаму Княству Літоўскаму . Цар Іван Жахлівы , крывавы казак  Налівайка ,

крымскія ханы Гірэі … Хто толькі ні нёс вароп і знішчэнне ў нашую зямлю ! Маскавіты з

крымчакамі-набежнікамі  й сёння зазіраюць у нашыя вокны , залазяць у нашыя хаты , а мы

сядзім , склаўшы рукі . На нашым усходнім парубежжы жыве такая прымаўка :

- Тату , тату , лезе чорт у хату .

-  Нічога , сынку . Абы не маскаль .

Ты скажаш – ёсць паспалітае рушэнне . Але ж  гэта сіла часовая  ,  непастаянная і

непаваротлівая . А мне хочацца , каб было нешта мабільнае і лятучае , каб яно

прасочвалася , як навальнічная вада ў перасохлую зямлю , на чужую тэрыторыю , біла

ворага на ягонай зямлі . Я шмат чытаў і чуў пра іспанскіх канкістадораў , пра нарманаў ,

пра ватажнікаў Ермака , пра данскіх казакоў і запарожцаў-чаркасаў . Мая нянька ,

выратаваўшыся ад налівайкаўцаў , яшчэ доўга спявала :

Чаркас малады

Чарнабровы .

А ў чаркаса

Кінжал новы .

Як мне хацелася , малому , патрымаць у руках гэты востры кінжал ! Я ж з дзяцінства

люблю зброю , люблю ваяваць . Такі ўжо ўрадзіўся !

-  Вось што ў цябе ў галаве ! – здзіўлена ўсклікнуў Іван Мастоўскі .

-  Так , я не думаю чужымі галовамі . У мяне ёсць свая , - з годнасцю сказаў

Лісоўскі , - Мы – сыны вялікай сілы . Запомні гэта , дружа . Ты – каталік . Я стаўся

вуніятам , наўмысна прыняў гэту новую веру , бо яна , як я мяркую , дазволіць нашаму

Гаспадарству абраць свой шлях , сваё месца пад Божым сонцам . І ніхто не будзе замест

нас размаўляць з Панам Богам , ніякія самааб”яўленыя маскоўскія патрыярхі .

-  Але ж , прабач , пане Аляксандр , адзін ты не здолееш зрабіць і асіліць тое , што

надумаў. Без караля і вялікага князя , без дзяржавы нельга пацягнуць такі воз , -

асцярожна запярэчыў Мастоўскі , хоць глядзеў на сябрука з захапленнем .

-  Я гэта ведаю , - згодна хітнуў галавой Аляксандр Лісоўскі , - Ведаю я й тое , што

незадоўга да  смерці маскоўскі цар Іван Жахлівы ўзяў пад сваю руку данскіх казакоў.

Дамовіліся так – ён дае ім свінец , порах і хлеб , а яны служаць яму , ахоўваюць межы

ягонай дзяржавы . Скончыцца валашскі паход , і я звярнуся са сваёй прапановаю да караля

і вялікага князя Жыгімонта III Вазы .

-  На табе , як і на мне , кроў , - напомніў Мастоўскі .

-  Некалі кроў змыецца . Калі мая справа будзе паспяховаю , у Кракаве  ды Вільні

заплюшчаць вочы на гэтую кроў . Даравалі жорсткія справы Ермаку , канкістадорам .

Думаю , даруюць і мне . А да караля і вялікага князя я ўласнай пярсонаю магу й не

паехаць . Пашлю давераных людзей , - спакойна адказаў Лісоўскі . Было відно , што ўсе

свае будучыя  ўчынкі і дзеянні ён загадзя абдумаў і не баіцца неспадзяванак .

  Адпачыўшы , напаіўшы коней , зноў паімчаліся ўбок Бярэсця . Там , на зялёным беразе

Мухаўца , напаткалі нарэшце войска Януша Патоцкага , якое шумна і пыхліва рухалася на

Валахію ,  Малдову і Сяміграддзе . За нядаўнім часам гэтыя землі далі Рэчы Паспалітай

грознага і мудрага Стафана Баторыя . Сёння даводзілася ісці туды з шаблямі і гарматамі ,

каб стрыножыць  гаспадара Міхая  , прывязаць яго да свайго стрэмені .

  Наваколле калацілася ад рыклівай вайсковай музыкі . Галасілі  дудкі . Грукаталі

барабаны . Сіпелі валынкі і флейты . Да гэтага шумнагалосага вэрхалу далучаліся рыпенне

колаў фурманак , іржанне коней , ляскат зброі , крыкі камандзіраў .  Хмары ўстрывожаных

спуджаных са сваіх гнёздаў птушак насіліся ў небе . Толькі ў небе патрэбна было ім  зараз

быць , толькі ў небе , бо на зямлі адразу ж растопчуць .

  Здавалася , цячэ зіхоткая залатая рака . Паперадзе ганарліва ехалі дзве сотні шляхціцаў ,

якія належалі да самых вядомых польскіх сем”яў . Яны былі апрануты і экіпіраваны , як

антычныя героі . Адзенне іхняе нагадвала сабой персідскае – такое ж залататканае з

кветкавым узорам , з аксаміту самых яркіх і разнастайнейшых расфарбовак . І ўсё гэта

было падбіта каштоўнымі футрамі – спінкамі собаляў і пантэраў . Чым болей кружкоў

налічвалася на шкуры пантэры , тым багацейшым пачуваў сябе валадар гэткай раскошы .

  Пад плашчамі-даламанамі іскрыліся жупаны , амаль цалкам выштукаваныя з золата ,

срэбра і шоўка , вышытыя пяшчотнымі рукамі прыгожых  паненак , якія кахалі гэтых

адважных рыцараў . Галаўныя ўборы маладых шляхціцаў былі  аздоблены футраю з

куніцаў . Пад парывамі ветру грацыёзна трапяталі  на іх шыкоўныя плюмажы з пёраў

чорнай чаплі або з  каршуновага пяра . Хоць пяро тое было адно-адзінае , затое вельмі

доўгае , падобнае на вострую бязлітасную шаблю .

На плюмажах , як сонечнае ззянне , што слепіць вочы ,  успыхвалі  россыпы брыльянтаў .

  Коні багаццем і пыхлівасцю ўбрання не адставалі ад сваіх гаспадароў . Яны былі

пакрыты рознакаляровымі аксамітнымі папонамі , гэтаксама  расшытымі золатам і

срэбрам . Іхнія вуздэчкі адлілі з чысцюткага золата .

  Лісоўскі з Мастоўскім , сыны сціплых шэрых лясных  засценкаў , уражана пазіралі на

гэтае ашаламляльнае відовішча , на быццам нябеснае , а  незямное буянства  найярчэйшых

фарбаў . Гэта быў іншы  і вышэйшы свет . Але  адразу ж  у іхніх жылах высакародна

загаварыла   непакорлівая  шляхецкая кроў , і кроў гэта напомніла , што яны – роўня

ўбраным у золата і срэбра пыхліўцам . Яны , як і ганарлівыя дзеці магнатаў , абсалютна

роўныя перад законам ( aegualitas ) . Яны маюць права на свабоду голасу , на свабодныя

выбары-элекцыю караля і вялікага князя ( libera vox ) , права на пратэст ( iusvetandi ) і на

недатыкальнасць асобы і маёнтка . І , значыць , смела пазірай у вочы кожнаму і вышэй

задзірай вус !

-  Прыгожа ідуць , - захоплена прамовіў Аляксандр Лісоўскі , гарцуючы на кані , - Так і

патрэбна ісці на бой і на вайну . Ісці , як на свята . Ісці ў самым лепшым і самым багатым

адзенні , з самай грознай зброяю .

  Шляхецкі авангард расступіўся ,  прапусціў новапрыбылых  да кароннага гетмана . Януш

Патоцкі ,  седзячы на парывістым белым  скакуне , сустрэў іх з прыязнай усмешкаю .

Смуглай рукой , у якой была заціснута булава , паказаў на зарослы густым  лесам

небасхіл:

-  Уперад , паны-брацці !

  Валахія , куды выступала войска , пачаргова адыходзіла  то да туркаў-асманаў , то да

Рэчы Паспалітай . Мясцовыя ваяводы-гаспадары спрабавалі неяк утрымацца на сваім

вельмі хісткім стальцы . Але адбіць  націск такіх велізарных дзяржаваў  не хапала моцы .

На гэты раз гаспадар Міхай  , дамовіўшыся са шведамі і маскавітамі , вырашыў

падпарадкавацца турэцкаму  султану  , што дужа не спадабалася Кракаву  і Вільні . Вось

чаму няўтрымна і грозна рухаўся на поўдзень каронны польны гетман Януш Патоцкі са

сваімі апранутымі , як на баль , расфранчанымі гусарамі , некаторыя з якіх мелі за спіной

крылы .  Не  зважаючы на  яркую пярэстую  квяцістасць , гэта была магутная

ўсесакрушальная сіла для франтальнага ўдару па праціўніку , бо ў бітве перамагаюць не

золатам , а жалезам . Немагчыма вытрымаць такі жорсткі  ўдар .

  Яны мелі адборных коней ,  металічныя кірасы , шышакі , прылбіцы , нарукаўі і шчыты-

тарчы . Ворага знішчалі дзідамі , рапірамі , шаблямі , баявымі малаткамі-чаканамі ,

страляючы з пісталетаў .

  Услед за гусарамі , узбіваючы жоўты дарожны пыл ,  ішлі пешцы-драбы з шаблямі ,

сякеркамі , кнотавымі ручніцамі з парахаўніцамі і гатовымі набоямі пораху-лядункамі .

Яны абліваліся густым бліскучым потам .

  Ішла  рота ( трыста жаўнераў )  наёмнай  нямецкай  пяхоты начале з маёрам . Рослыя ,

бдеднатварыя , бязлітасныя .

  Цяжка рыпучы коламі , рухаўся гетманскі абоз . Везлі частаколы , лесвіцы , вяроўкі ,

порах і кулі , шанцавы інструмент .

  Пакуль невядома было што за праціўнік чакае наперадзе . Валахі ? Туркі ? Перакопскія

татары ? Паветра і зямля , чым далей на поўдзень укліньвалася войска, усё больш сушэлі .

Сонца свяціла з нябёсаў  ярчэйшае і гарачэйшае .

  Першы бой адбыўся за ракою  Серат . Тысячы дзве-тры вершнікаў гаспадара Міхая

раптоўна выскачылі-скаціліся з пляскатых  зарослых садамі і вінаграднікамі ўзгоркаў .

Пранізлівы ярасны крык і цяжкі  гуд конскіх капытоў страсянулі наваколле . Здавалася ,

абрушылася неба . Прызняўшыся ў страмёнах , валахі нацягнулі цяцівы лукаў , і густы

шчыльны град вастрадзюбых стрэл са злым ляскатаннем бязлітасна ўдарыў па гусарах

Патоцкага і па нямецкай пяхоце . Таго , хто  не паспеў ухіліцца або прыкрыцца тарчом ,

пякуча пацалавала смяротнае жалеза . Грузна , як бярвенні ,  спаўзлі з залітых крывёю

сёдлаў на зямлю першыя мерцвякі . Застагналі заекаталі  параненыя . Звярэючы ад болю ,

дзіка заіржалі , заматалі галовамі падзяўбаныя стрэламі  коні .

  Януш Патоцкі высока ўзвіў над галавой гетманскую булаву , размашыста тыцнуў ёю

ўперад , туды , дзе , равучы і галёкаючы , грозна  ляцела на вояў- паспалітчыкаў

валашская конніца . Усе паглядзелі на гэтую булаву , што іскрыста ўспыхнула пад сонцам,

і ўсе ў адно імгненне падпарадкаваліся ейнаму загаду .

  Гусары , распусціўшы вайсковыя сцягі ,  выставіўшы перад сабой  калючы  смертаносны

частакол дзідаў ,  адразу ж ірвануліся ў атаку , ірвануліся з вялікай радасцю і

нецярпеннем. Коні пайшлі буйной рыссю .

  Войска на войска . Чалавек на чалавека . Конь на каня . Шабля на шаблю . Косць на

косць . Жыццё на жыццё . Хто пойдзе да самага-самага канца , а хто ў самы апошні міг

зверне ?

  Аляксандр Лісоўскі ды Іван  Мастоўскі  імчаліся на валахаў стрэмя ў стрэмя . Толькі

рэзкі вецер свістаў увушшу і ўсё спрабаваў вывернуць з гарачай  далоні  дзяржальна

шаблі .  Раз-пораз перакідваліся позіркамі і бадзёрымі ўсмешкамі .

-  Як пачуваешся , пане Іван ?! – крычаў , бліскаючы  ярка-белымі зубамі ,

Лісоўскі .

-  Раней смерці не памерці ! – адказваў Мастоўскі .

  Усё бліжэй дрогкая сцяна варожай конніцы . Ужо відны аскаленыя конскія пысы і

расчыненыя пранізлівым доўгім крыкам  чорныя шырокія раты валашскіх вершнікаў .

Ярка-ярка блішчаць лёзы крывых шабляў .

  Вайна – гартоўня мужнасці . Вайна ,  калі верыць  старадаўняму  мудрму  эліну

Геракліту  , адных аб”яўляе багамі , другіх -  людзьмі , адных робіць рабамі , другіх –

вольнымі .

  Дзве магутныя  імклівыя  сцяны ярасна сутыкнуліся , цяжка ўдарыліся адна аб адну .

Пачуўся жахлівы тысячароты стогн-крэкт .  Акрывавіліся зачырванелі шаблі і дзіды . З

ліхаманкавай хуткасцю кожны стараўся нанесці ўдар хутчэй , чым ягоны вораг . І адразу ж

узвіўся моцны вецер , хоць яшчэ некалькі імгненняў таму ветра  не было , не варушылася

й травінка . Гэта пачаўся звышрэзкі , звышабломны пераход дзесяткаў і соцень людзей ад

жыцця да смерці . Чалавечыя душы адначасова вырываліся з чалавечых мёртвых целаў ,

узляталі на неба . Вось адкуль быў гэты дзіўны вецер .

  Валахі ў адрозненне ад вояў-паспалітчыкаў не мелі ахоўнага баявога адзення .

Звычайныя мяккія палатняныя кашулі і штаны . Скураныя сандалі на нагах . Круглыя

лямцавыя шапачкі на галовах . І таму людзі польнага гетмана Януша Патоцкага няшчадна

секлі іх , як капусту .

  Аляксандр Лісоўскі , конь у конь сутыкнуўшыся з чарнавусым смуглатварым валахам ,

разваліў яго адным страшным ударам шаблі ад ключыцы да сцягна . Ручаём пырскнула

гарачая кроў , абліўшы Лісоўскага . Так і ўрэзаўся  ён на хрыпучым узбуджаным кані ў

самую гушчу ворагаў , чырванатвары і страшны .

  Тут ужо толькі паспявай сячы шабляю , прыгінайся , хітайся ў розныя  бакі  або валіся ў

сядле ўсім тулавам назад , каб не падставіць уласную  шыю пад смяротнае жалеза . І адна-

адзіная думка б”ецца-трапеча ў галаве : “ Святы Божа , пранясі смерць міма “ .

  Побач гучна мацюкаўся , цяжка варочаўся ў сядле , махаў і махаў зачырванелай  шабляю

Іван Мастоўскі . Шлем зваліўся з ягонай галавы . Цёмныя мокрыя ад поту валасы ляпіліся

на вочы . Ды здаравіла , не зважаючы ні на што , з найвялікшым імпэтам і азартам вёў

паядынак , зразаючы-збіваючы з коней валахаў і паміж салёнымі мацюкамі выкрыкваў

сваю любімую прымаўку :

-  Раней смерці не памерці !

  Толькі на адно-адзінае імгненне нібы спатыкнулася , замерла ў паветры занесеная для

чарговага ўдару цяжкая бязлітасная рука – у цеснай крывавай мітусні бою краем вока

ўбачыў Мастоўскі , як , выкінуўшы ўперад вострую  дзіду , бяжыць у атаку безгаловы

драб . Яму адцялі галаву , а ён  бяжыць .

  Валахі , як і трэба было чакаць , не вытрымалі сечы , паказалі хвост , пакінуўшы на

месцы бою сваіх забітых і параненых . Іхнія коні , з акрываўленымі сёдламі , без

гаспадароў , збіліся ў бязладную  кучу , тужліва іржалі . Сумнавокія  коні , гэтаксама як і

людзі , адчувалі сябе пераможанымі .

  Януш Патоцкі , даўшы войску дзень , каб пахаваць мёртвых , забінтаваць раны ,

паправіць амуніцыю і хоць трошкі адпачыць , зноў хуткім маршам павёў яго на поўдзень .

Каля Васілёва пераправіліся цераз раку Днестр , затым цераз Прут , пайшлі на перавал

Ізвор , які адчыняе шлях у Малдову .

  Жоўтым колам трымцела ў дымным небе спякотнае сонца . Валахі падпальвалі стэп і ўсё

, што магло гарэць . У час бою пускалі  густыя дымавыя завесы , хаваліся за імі , рабіліся

нябачнымі . А самі білі і білі з лукаў з дымнай імглы .

  Праз перавал Гімеш Януш Патоцкі ўварваўся ў Трансільванію . Аднак валашскі гаспадар

Міхай , адчуваючы за сваёй спіной магутную асманскую Порту , усё яшчэ ярасна

супраціўляўся .  Амаль кожны дзень адбываліся жорсткія сутычкі . На месцы баёў

пахавальныя каманды  ўсё часцей  пачалі знаходзіць між трупаў валахаў  трупы турэцкіх

янычараў . Польны гетман Патоцкі нервова грыз вус – яму не хацелася тварам у твар

сустрэцца на полі бітвы  з грознымі і амаль непераможнымі на той час янычарамі . Войска

ж Рэчы Паспалітай , усё глыбей уцягваючыся ў бясконцую вайну , паступова слабела . Не

хапала правіянту і фуражу . На жаўнераў наваліліся невядомыя дагэтуль хваробы . Да таго

ж дзеці магнатаў ушчэнт стаміліся і  расхацелі ваяваць . Вайна ўжо перастала быць для іх

прыгожай забаваю , дзе можна пакрасавацца , пафарсіць сваім пышным адзеннем ,

хутканогім канём  і апраўленай золатам зброяй . Вайна паказвала свой сапраўдны твар –

смерць , кроў , раны і пякучыя мазалі . І магнатчыкі , выліваючы глухое  раздражненне ,

пачалі задзірацца з Аляксандрам Лісоўскім і ягонымі людзьмі . Асабліва дапякаў , як той

авадзень валу , Казімір Брудзеўскі , самаўпэўнены даўгавусы белабрысы шляхціц

з-пад  Кракаву . Ёсць такія людзі , для якіх найвялікшай асалодаю з”яўляецца пастаянная

насмешка над іншымі , не такімі , як яны . Насмешка тая можа быць надзвычай тонкаю

дробнаю , нібы парушынка ў воку , але пакуты яна прыносіць вельмі адчувальныя , не дае

спакойна жыць .

-  Нешта запахла кажухом , - казаў Брудзеўскі , пагардліва моршчачы нос , калі хто-

небудзь з людзей Лісоўскага праходзіў або праязджаў міма . Напачатку гэта тычылася

толькі пахолкаў , ды паступова колкія  кпіны пасыпаліся і на шляхцюкоў і нават на самога

Аляксандра Язэпа . Пан Казімір , сустрэўшыся каля рачулкі , дзе паілі коней , назваў яго

Літвой кажуховай . Ды не ведаў ён Лісоўскага !

-  Сарматам запахла , - шумна ўцягнуўшы ў трапяткія ноздры паветра , засмяяўся Лісоўскі,

- Хто тут сармат ? Ты , пане Казімір ? Дык чаго ж ты таўчэшся між нас , лясных

еўрапейцаў ? Тваё  месца ў стэпах , у Азіі . Здаецца ж , адтуль у лапленых вазках  прыехалі

калісьці твае яснавяльможныя продкі . Вяртайся назад . Там будзеш пасвіць вярблюдаў і

лавіць яшчарак . Там шмат пяску – будзеш ляпіць з яго свае цацкі .

-  Не смей ! – гнеўна  закрычаў Брудзеўскі і выхапіў шаблю .

-  Ці даўно , лях , нямецкую стайню чысціў ? – засмяяўся Аляксандр Лісоўскі , - А шабля

ёсць і ў мяне . І даволі вострая .

  Яны скрыжавалі шаблі і , здаецца б , пасеклі адно аднога , каб не відочцы здарэння ,

што разнялі іх . Лісоўскі , хаваючы зброю , прачытаў пану Казіміру верш паэта  Яна

Каханоўскага :

Я вас , палякі , заклікАю

У згодзе жыць , каб вольнасць залатая ,

Што вы ўзялі ў наследдзе ад бацькоў ,

Да вашых родных перайшла сыноў .

  Ды Казімір  Брудзеўскі стаўся з гэтай хвіліны найлюцейшым ворагам Лісоўскага і толькі

падчэкваў зручны выпадак , каб адпомсціць . Лісоўскі ж наўмысна не заўважаў такую

чорную навальнічную  хмару , у перапынках між баямі быў вясёлы і шматслоўны .

Сабраўшы ў кружок  ваколічных шляхцюкоў , загадваў ім загадкі .

-  Каго згвалціў Авель ? – пытаўся ён .

  Шляхцюкі паціскалі плячыма .

-  Авель згвалціў сваю родную бабулю . А бабуля ягоная хто ? Зямля .  З яе зрабіў Пан Бог

першалюдзей Адама і Еву , бацькоў Авеля . Авель жа парушыў цноту зямлі , бо быў

першым сейбітам , першы ўваткнуў у яе саху .

  Потым чарга падыходзіла да Івана Мастоўскага .

-  Чаму Афіна нарадзілася з Зеўсавай галавы ? – пытаўся ў яго , хітра ўсміхаючыся ,

Аляксандр Лісоўскі .

-  Не ведаў , пане Аляксандр , што ты такі  мудрагель , - натужна-разгублена чырванеў

здаравіла , - Мне лепей шабляй махаць  , чым  гэтыя  твае вузельчыкі развязваць . Людзі ж,

як я разумею , нараджаюцца зусім з іншага месца . Зусім з іншага . І ты  тое месца  добра

ведаеш .

-  А таму яна нарадзілася з Зеўсавай галавы , - весела тлумачыў Лісоўскі , - што

старадаўнія грэкі больш за ўсё на свеце паважалі ў чалавеку мудрасць і розум . Мудрасць і

розум , а не сілу . Вось так , пан Мастоўскі .

-  Але ж і без сілы нельга , - не з усімі словамі свайго сябрука пагаджаўся здаравіла , -

Нават каб келіх віна да роту паднесці сіла  патрэбна . А кабетку аблагодзіць . А шабляй

узмахнуць .

-  Твая праўда , пане Іван . Шануйма ж сілу сваю пакуль старасць да зямлі не прыгорбіць .

  Тым часам гетман Януш Патоцкі , спрабуючы замацавацца ў гірле Дунаю , канчаткова

заграз у бясконцых водных пратоках і гусцейшых трыснягах . Трэба было як мага хутчэй

выходзіць на сухазем”е , бо праціўнік зноў  пачаў падпальваць усё , што мог . Хмары

чорнага едкага дыму засланілі небасхіл . Сажа лётала , як аравійская саранча .

  Ледзьве выкараскаліся на сухі бераг .  Не  ўтапіліся  самі і не ўтапілі коней . Сядзелі на

грудку , які вытыркаўся з глухатраўя , сашкрэбвалі  агідны  бруд . І раптам нешта гучна

трэснула , быццам напалам  пераламаўся тоўсты прут . Пахолак , што за тры крокі ад

Лісоўскага цёр шчоткаю конскі бок , дзіўна хліпнуў носам , уткнуўся тварам у зямлю .

-  Страляюць ! – закрычаў Іван Мастоўскі , - Вунь з тых чаратоў !

  Чараты , на якія ён паказаў шабляю , варушыліся , трапяталі . З іх тырчэлі дулы

аркебузаў .  Вось-вось павінна была прыляцець яшчэ адна смерць .

-  Кладзіся ! – загадаў сваім людзям Аляксандр Лісоўскі і сам рухнуў на зямлю там  , дзе

стаяў . Потым , звіваючыся , як вуж , сціскаючы ў руцэ шаблю , папоўз да невядомых

аркебузераў . Хто гэта мог быць ? Валахі ? Туркі ?

-  Пан Аляксандр , я з табою , -  прасіпеў Іван Мастоўскі і папоўз следам , уплішчваючы ў

калючую траву тоўсты жывот . У вялікім целе бушавала вялікая злосць . Ён гатоў быў

голымі рукамі раздзерці на дробнае ашмоцце таямнічых стралкоў .

  Ды праціўнік аказаўся зусім нечаканы – пан Казімір Брудзеўскі ўласнай пярсонаю і два

ягоныя сябрукі . Вось яшчэ адна куля свіснула над галовамі ў Лісоўскага і Мастоўскага .

Ззаду пранізліва заіржаў конь – значыць , смяротны метал упіўся  ў бедную жывёліну .

-  Пане Казімір , не ведаў , што ты ваюеш за гаспадара Міхала ! – крыкнуў Лісоўскі і ,

адштурхнуўшыся ад зямлі , скокнуў у ломкія чараты . Так скача лясная рысь .

-  Пся крэў ! – прагучала ў адказ .  Узвіхурыўся люты двубой .

  Біліся не на жыццё , а на смерць . Нехта абавязкова павінен быў загінуць , знайсці свой

вечны спачын у гнілой вадзе . Слізкія карычневыя п”яўкі ўжо рыхтаваліся высмоктваць

ягоныя вочы . А праз колькі гадоў гады паўзучыя звіюць гняздо ў бязвокім чэрапе .

  Аляксандр Лісоўскі недарэмна  ўдзельнічаў у рыцарскіх турнірах пры двары германскага

імператара Максімільяна . Яго амаль немагчыма было перамагчы , бо быў вельмі моцны

спрытам ,  рукой і адвагаю . На пятым шабельным удары ён зваліў Брудзеўскага . Той

упаў у ваду , што адразу ярка зачырванелася , выпусціўшы на паверхню густы булькотны

рой паветраных пухіроў .

  Лісоўскі рэзка крутнуўся , узлюцелым вокам зірнуў наўкол . Побач валтузіліся , цяжка

саплі Іван Мастоўскі з двума шляхцюкамі . Ужо падбягалі пахолкі з рагацінамі ў руках .

-  Канчайце й гэтых ! – крыкнуў Аляксандр Язэп , - Яны нас не пашкадуюць !

  Потым , астываючы ад бою , сядзелі каля паламаных стаптаных чаратоў . Бухала ў сэрцах

і ў скронях усхваляваная кроў . Адразу зрабілася сумна . Калі ты адбіраеш жыццё ў іншага

чалавека , хто б ты ні быў – Ахіл ці Геркулес – табе робіцца сумна , бо ты ў гэты момант

востра разумееш , што некалі і з  твайго цела адляціць у халодныя  нябёсы душа . І

ўсёроўна хто цябе заб”е – вораг ці старасць . Табе сумна . Бо што такое наша чалавечае

жыццё , як  не спрадвечны нязводны сум ?

-  Нікому пра гэта ні слова , калі не хочаце каб гетман пасадзіў усіх нас на палю , - строга

прамовіў Аляксандр Лісоўскі , - Яны загінулі , утапіліся  ў балотах . Іх забілі валахі . І ўсё .

  Раптам твар ягоны зрабіўся суровы і жорсткі . Лісоўскі стаў на калені , перахрысціўся ,

глуха сказаў ;

-  Клянуся табе , наш Ойча нябесны – той , хто надумае зняважыць мяне або ўчыніць зло

мне і справе , якой я служу і буду служыць , няхай адразу ж  развітваецца са сваім

бязглуэдым  жыццём .

  Усе прысутныя паглядзелі на Аляксандра Лісоўскага з нейкім трапятлівым страхам і

асцярогаю . Было адчуванне , што  ён  здатны на ўчынкі , якія не па сіле звычайнаму

чалавеку . Такое здараецца з дураслівымі  дзяцьмі  , калі раптам у пакой , дзе яны

валтузяцца, крычаць , ставяць усё з ног на галаву , зазірне дарослы , трымаючы ў цвёрдай

руцэ пякучую папружку . Шмат хто падумаў : “ Гэты не спыніцца ні  перад чым “ . Але з

ім было спакойна , з ім было надзейна , і за гэта яму даравалася ўсё . Нішто жывое не

можа існаваць без важака – ні ваўкі , ні журавы і гусі , ні чалавек . Тут важаком-

завадатарам быў Лісоўскі . Што ж , няхай кіруе , няхай вядзе  ў бой , няхай загадвае , абы

толькі пакінуў душу ў целе .

  А ён яшчэ з малалецтва ўсвядоміў , што выжываюць у гэтым суровым свеце  толькі

адчайна-рашучыя , толькі жорсткія . Калі пасля найвялікшых пакутаў зусім маладою

раптоўна  памерла маці , мяккасардэчная шчырая малітоўніца , кінуў на калоду святое

распяцце , схапіў сякерку , крыкнуў Богу :

-  Навошта матульку маю забраў ?! Пасяку !

  Не пасек . Апусціў вострую сякерку . Але ў душы да самага скону застаўся гэты жахлівы

гарачы крык .

  Лічыў шляхту , а , значыць , і сябе , патомнага шляхціца , абранай Богам вышэйшай

кастай . На мяшчанаў і на хлопаў глядзеў , як на спартанскіх ілотаў . Яны павінны

працаваць і слугаваць шляхце  , бо  ў свой час продкі іхнія з-за слабасці або з-за

палахлівасці не здолелі абараніць сваю вольнасць . Яны – дзеці неразумнага Хама , што

здзекліва засмяяўся , убачыўшы свайго бацьку Ноя , які  моцна перапіў віна і голы лёг

спаць каля намёту .

   Шляхціц плоціць за вялікае права быць панам уласнай крывёю і ўласным жыццём .

Прымаўка “ Або пан , або прапаў “ – абсалютна справядлівая . Калі на Княства і Карону

пагрозліва  ідзе татарын , або маскавіт , або немец , мяшчане з хлопамі хаваюцца ў сваіх

хатках , як шэрыя вераб” і ў маленькіх гнёздах падчас з”яўлення ў небе каршуна . І

трымцяць там , калоцяцца ад жаху . І толькі шляхціц адважна садзіцца на баявога каня ,

бярэ дзіду , шаблю ды пісталет і ляціць насустрач ворагу . І вельмі часта , вельмі часта на

полі бою цалуе яго ў маладыя пунсовыя  вусны пані Смерць .

  Ніхто , на думку Аляксандра Лісоўскага , не можа абмежаваць залатую шляхецкую

вольнасць . Вось чаму ён упарты  перакананы вораг Маскоўшчыны , дзе ўся ўлада

знаходзіцца ў руках цара , як павуціна ў ліпучых лапах шэрага павука . Там уладарыць

адзін адзіны  чалавек , а ўсе наўкол – нікчэмныя  рабалепныя слугі . Пра гэта Лісоўскі

прачытаў у кнізе нямецкага барона Сігізмунда Герберштэйна “ Запіскі аб маскавіцкіх

справах “ . Барон-падарожнік усё бачыў на ўласныя вочы , бачыў усясільную пыху і

прыніжаную ліслівасць , і  пад  ягоным  пяром ляглі на папепру пранікнёныя словы :

 “ Гэты народ знаходзіць большае задавальненне ў рабстве , чым у свабодзе “ .

   Ледзь не сваім асабістым ворагам лічыў Лісоўскі ўжо памерлага  маскоўскага цара Івана

Жахлівага і ўвесь царскі “ кровопийственный род “ , як пісаў князь-уцякач Андрэй

Курбскі . Звышжорсткая Лівонская вайна … Захоп і разбурэнне Полацку … Тысячы й

тысячы нявінных ахвяраў … Народ , які давялі да жывёльнага стану … Пасаджаны на

востразаточаную палю па загадзе самога Івана Жахлівага , стары  сівабароды баярын

курчыцца ад дзікага болю , памірае , і сабраўшы вакол гэтай палі ўсіх сваіх сямейнікаў , са

шчырымі  слязьмі сыноўняй  удзячнасці дзякуе бацюхну-цару Івану Васільевічу за

нечуваныя шчадроты і бацькоўскі клопат . Дзе , акрамя Масковіі , знойдзеш такое ?

  Ад дзікага неабмежаванага дэспатызму ідзе і адчуванне сябе і сваёй дзяржавы цэнтрам

усяго свету . Самыя  найлепшыя , вядома ж , маскавіцкая вера і маскавіцкая мова .

Маскавіцкія воі самыя моцныя і адважныя , а маскавіцкія жанчыны самыя прыгожыя і

пладавітыя . Усё , што пахне  не  Масквой , сумніўнае і кепскае . Лічыцца за найвялікшае

шчасце нарадзіцца маскавітам і , не шкадуючы ўласнага  жыцця і жыцця сваёй сям “і  ,

верна служыць цару . Спачатку ідзе цар , а ўжо потым Бог . Ды ці не бязрадаснае такое

існаванне ?

  Так думаў Аляксандр Язэп Лісоўскі , ведучы ў бой сваіх людзей , церпячы , як і ўсе , ад

задухі і смагі , ад пякучага  дыму , што выядаў вочы , ад валашскіх вастрадзюбых стрэл ,

якія густым няспынным роем ляцелі з усіх бакоў , шукалі і часта знаходзілі  жывое

чалавечае цела . А кола вайны пачынала раскручвацца ўсё хутчэй .

  Так-сяк выбраліся на сухазем”е з гнілых чаратоў . Януш Патоцкі вырашыў не

рызыкаваць і вывеў сваё войска ў стэп , дзе больш упэўнена адчувалі сябе кавалерыя і

пяхота . Тут было дзе разгарнуцца  вялікаму гуфу жаўнераў , якія прывыклі бачыць ворага

твар у твар , вока ў вока , а не шукаць яго ў дзікарослай траве і хмызняках .

  Адразу ж сутыкнуліся з коннай лаваю валахаў . У густых клубах сухога шэрага пылу яны

імчалі з дзікім пранізлівым  крыкам на паспалітчыкаў , палохалі . Іван Мастоўскі

навастрыў вуха , сказаў :

-  Ніякія гэта не валахі . Маскаль прэ .

-  Адкуль тут узяцца маскалю ? – здзівіўся Лісоўскі .

-  Зараз даведаемся . А што гэта маскалі , дык няма сумнення . Прыслухайся , пан

Аляксандр – крычаць , і ўсё па матушцы , усё  маць-перамаць .

  Крыкуноў змусілі прыкусіць язык даволі хутка . Папласталі шаблямі , пакалолі дзідамі .

Шасцёра  ўзялі ў палон . Яны стаялі , збіўшыся ў купку , пераміналіся з нагі на нагу . Куды

дзелася ваяўнічая пыха !

-  Хто вы ? – грозна спытаў Лісоўскі , наязджаючы на палонных канём .

-  Мы з Дону . Казакі атамана Вакулы , - прагучала ў адказ .

-  Маскоўскі хлеб ясцё ?

-  Ды цар-бацюхна Гадуноў прысылае і хлеб , і порах , - адказаў за ўсіх чарначубы сотнік з

прамяністымі карымі вачыма . Ён з выгляду быў , бадай , самы  адважны  і не дужа каб

разгублены .

-  Але ж Вялікае Княства Маскоўскае не ваюе сёння з Рэччу Паспалітай . Чаму ж вы

надумалі праліваць нашу кроў ? Ці вам не хапае татараў і туркаў ?

-  Мы ваюем за ісцінна хрысціянскую праваслаўную веру супроць бязбожнай ляшскай , -

смела вымавіў сотнік .

  Лісоўскі з хмурасцю паглядзеў на яго , памаўчаў . Скрозь па стэпе енчылі параненыя ,

трывожна іржалі коні . Ужо хадзіла пахавальная каманда , падбіраючы забітых і зброю ,

ловячы асірацелых коней .

-  У нас няма хлеба , каб карміць вас . І тым больш няма пораху , - жорсткім голасам

сказаў нарэшце Лісоўскі , - Вы самі абралі свой шлях і канец свайго шляху . Вазьміце іх у

шаблі , - павярнуўся ён да пахолкаў , - а гэтага , - кіўнуў на сотніка , - уздзець на палю .

  Пахолкі імгненна выканалі загад . Данчакі нават не паспелі міргнуць вокам , як ужо

ляжалі на выгаралай ад сонца жоўтай стэпавай траве . Бялелі твары . Шклянелі вочы .

  Сотнік , прадчуваючы пакутлівую кару , пачаў прасіцца ў Лісоўскага . Голас ягоны

ўсхвалявана дрыжаў , перасякаўся .

-  Пан , - сказаў ён Аляксандру Язэпу , - захавай мне жыццё , і я адкрыю табе таямніцу , ды

такую , што ты зробішся вельмі багатым чалавекам , будзеш піць і есці на золаце .

-  Ці ў гэтым , казак , шчасце чалавечае ? – горка ўсміхнуўся Лісоўскі , - Але давай –

гавары . Ды напачатку скажы  імя тваё .

-  Макар Бабок , - аблізнуў ссушэлыя вусны чарначубы сотнік , - Я хадзіў з атаманам

Ярмаком Цімафеевічам за Каменны Пояс , у тайгу , лясы ды балоты . І там у самым вусці

ракі Об мы адбілі ў мясцовых  самаедаў Залатую Бабу – дваццаць пудоў чыстага

чырвонага золата ! Яны , самаеды , пакланяліся гэтай Бабе . Мы змайстравалі плыт ,

пагрузілі яе на яго і хацелі везці ўніз па рацэ . Ды ўзняўся шалёны вецер , самаеды пачалі

біць па нас з узбярэжнай тайгі касцянымі стрэламі . І ўсё-ткі нам пашанцавала . Неўзабаве

сціх  вецер . Адсталі самаеды са сваімі шаманамі , што грукалі ды грукалі ў бубны . Але

нам не хапала сілаў , каб справіцца з цяжкім  плытом . Шмат хто быў паранены .

Навалілася цынга . І мы прыбіліся да лясістага берагу , адшукалі ў гэтым дзікалессі

непрыкметную пячору , завалаклі ў яе Залатую Бабу , а ўваход замуравалі каменнем .

Вырашылі – вернемся сюды ў першы ж зручны час . Ды час той не надыйшоў . Увязаўся

наш атаман Ярмак у бясконцую вайну з татарамі , і ўсе , хто вёз і хаваў гэту Бабу ,

загінулі. А потым загінуў і сам Ярмак . Застаўся я адзін . Я , калі ты захочаш , магу

паказаць тое месца дзе ляжыць Залатая Баба , і ты зробішся найбагацейшым чалавекам .

  Сотнік змоўк , вычакальна пазіраў на Лісоўскага . Сотніку не хацелася паміраць .

-  Салодкія песенькі спяваеш ты , казак , - сказаў Лісоўскі , - Залатая Баба і Залаты Дзед …

Падчас бою лепей быць у жалезе , чым у золаце .  Мне і табе патрэбна не гэта . Нам

патрэбна баба жывая і гарачая , каб у ложку побач ляжала , каб сыноў і дочак раджала .

Але я не буду забіваць цябе . І так шмат ужо сёння смерцяў . Жыві . Толькі пры адной

умове –  мы пакінем табе твайго каня і тваю шаблю , а ты будзеш ваяваць за Рэч

Паспалітую і за Вялікае Княства Літоўскае . У нас тут таксама ёсць праваслаўныя .

Згодзен ?

  Пачуўшы такое , Макар Бабок пабялеў . Кроў адхлынула ад смуглых шчокаў . Па шыі

пабеглі жалвакі .

-  Згодзен ? – сурова перапытаў Аляксандр Лісоўскі , павольна выцягваючы з похваў сваю

страшную шаблю .

-  Згодзен , - пакорліва хітнуў галавою сотнік .

-  Ну то й добра  , казак . Будзеш жыць . І шабля твая не заржавее . А Хрыстос усюды адзін

– і на Доне , і на Вісле , і на Ушы , і на Віліі .

  Імкліва  ляцелі дні і месяцы . Накаціўся 1600 рок . У Рыме спалілі Джарджана Бруна .

Януш Патоцкі ваяваў з валахамі , ваяваў усё больш паспяхова . Халаднаватым восеньскім

днём Аляксандр Лісоўскі , спыніўшыся са сваімі людзьмі каля невялічкага гайка , што аж

гарэў жоўтай  трапятлівай лістотаю , задумліва сказаў :

- Упадзе некалі й маё жыццё , як гэты жоўты лісток , ціха і напрыкметна .

  Ды дрэва ягонага жыцця яшчэ ярасна квітнела , і да восені было  далёка . Самыя

гераічныя і самыя дзёрзкія справы яшчэ наперадзе .

  Падчас чарговага бою з валахамі , калі з вялікай напругаю праціўніка адкінулі за плоскі

травяністы курган , адтуль , з-за кургану , зноў вырвалася купка вершнікаў , галопам

паімчала проста на шыхты паспалітчыкаў . Білі цвёрдую звонкую зямлю капыты . Свістаў

пругкі калючы вецер .

-  Ну й ну , - здзівіўся Лісоўскі разам з усімі , - Ім яшчэ мала прачуханцу . Хочуць яшчэ

пагрызці гарачых арэшкаў .

  Калі да сутычкі заставалася крокаў  пяцьдзесят-семдзесят , вершнікі аднаімгненна рэзка

перавярнулі свае дзіды , выставілі іх тупымі канцамі ўперад .

-  Яны здаюцца ! – зразумеў манеўр , закрычаў Аляксандр Лісоўскі .

  Вершнікі й сапраўды здаліся ў палон . Іх павялі да гетмана Патоцкага . А праз нейкі час

прымчаўся гайдук-пасланец , сказаў Лісоўскаму :

-  Вашамосць , вас кліча да сябе пан  гетман .

  Дзіўна было Аляксандру Язэпу . Януш Патоцкі , каранёвы паляк , паводзіў сябе  з

ліцвінамі даволі стрымана і суха . Незразумела чаго тут было болей  -  вялікапольскай

пыхі , або звычайнай асцярожнасці . Адным словам , у гетманскім намёце за ўвесь час

валашскай кампаніі Лісоўскі віно не піў .

  Гетман сустрэў яго ледзь не з  абдымкамі . Пасадзіў побач з сабою на  абцягнуты яркай

шаўковай тканінаю паходны пуф , прыязна ўсміхаўся . Потым загадаў гайдуку :

-  Няхай увойдзе той , хто хоча адкрыць таямніцу .

  У намёт хуткім крокам увайшоў высокі хударлявы чалавек з рашучым тварам і

пранізлівымі вачамі , якія аж свяціліся ў паўзмроку , быццам бліскучыя прамяністыя

каменьчыкі . На ім быў цёмны дарожны плашч , доўгія скураныя боты засыпаныя шэрым

дарожным пылам і цёмна-вішнёвая круглая шапачка . Ён стрымана з адчуваннем уласнай

годнасці пакланіўся Патоцкаму і Лісоўскаму .

-  Ты можаш гаварыць , - сказаў яму гетман .

  Незнаёмец яшчэ раз схіліў у паклоне галаву , загаварыў . Голас быў рэзкі і ўладны .

-  Я – пасланец ад  генерала Ордэна езуітаў Клаўдзіё Аквівы . Наша “ Таварыства Езуса “

праз вас , яснавяльможныя панове , хоча паведаміць ардынату нясвіжскаму князю

Мікалаю Крыштофу Радзівілу , што ягонага старэйшага сына Яна Юрыя , які навучаўся ў

Аўгсбургу ў езуіцкім калегіуме , тры тыдні таму  ўкралі невядомыя людзі . Яны хаваюць

яго ў невядомым месцы і патрабуюць велізарнейшы  выкуп . А яшчэ яны патрабуюць , каб

Рэч Паспалітая неадкладна вывела сваё войска з Валахіі . Мяркуючы па-ўсім , дзейнічае

агентура турэцкага султана . Генерал Ордэна Клаўдзіё Аквіва загадаў мне тэрмінова

імчацца ў Нясвіж , каб паведаміць князю аб няшчасным здарэнні і ўручыць яму

запячатаны сургучом пакет , у якім даюцца падрабязныя рэкамендацыі аб паводзінах у

такой трагічнай для сямейства Радзівілаў сітуацыі . Наша “ Таварыства Езуса “ вельмі і

вельмі цэніць гэты знакаміты старадаўні род , як цэніць і тое , што Рэч Паспалітая з

каралём польскім і вялікім князем літоўскім Жыгімонтам III Вазай шырока расчыніла на

сваіх бязмежных  абшарах дзверы Ордэну і ягоным верным слугам . Выконваючы загад

генерала , я адразу ж паехаў на ўсход праз Венгрыю , ды  быў схоплены туркамі на

пераправе цераз Дунай . Каб не рассакрэціць таямніцу , адразу ж прыняў мусульманства і

апынуўся тут , на лініі агню . Угаварыўшы некаторых валахаў , перакінуўся да вас . Vivere

est militare-Жыць – значыць змагацца .

-  Дзе пакет ? – счакаўшы пакуль езуіт змоўкне , спытаў Януш Патоцкі .

  Езуіт  расхінуў плашч , рпсшпіліў чырвоную нацельную кашулю , і на ягоных зарослых

рыжаватым воласам  грудзях Патоцкі з Лісоўскім убачылі тонкі скураны мяшэчак .

-  Вось , - сказаў ён , лэпнуўшы рукой па мяшэчку , - Але я павінен уручыць яго толькі

самому Мікалаю Крыштофу Радзівілу . Толькі яму .

  Пры такіх словах Януш Патоцкі зморшчыўся , нібы ад нечаканага зубнога болю . Пэўна ,

вельмі хацелася прачытаць напісанае . Ды перамагла шляхетнасць , і ён , суха

кашлянуўшы ў абветраны кулак , сказаў :

-  Няхай пан не хвалюецца – нас не цікавяць чужыя таямніцы . Мы не навучаны парушаць

сакрэтнасць прыватнай перапіскі .

  Потым ён павярнуўся да Аляксандра Лісоўскага :

-  Папрашу вас , васпане , разам з вашымі людзьмі быць эскортам пасланцу Ордэна ,

суправаждаць і ахоўваць яго да самага Нясвіжу . Вы ўраджэнцы Княства . Вам і толькі вам

патрэбна тэраз убяспечыць пасланца , зберагчы яго ад небяспекі .

  Так зусім  нечакана для сябе Аляксандр Язэп Лісоўскі вымушаны быў пакінуць баявыя

пазіцыі . Узрадавала яго гэта ці не , цяжка адказаць адназначна . Толькі адчуў смак

сапраўднай вайны , аб якой заўсёды сумавала душа , як трэба кіраваць каня ў

супроцьлеглы бок . Ды загад ёсць загад .

  Хуткім маршам накіраваліся на поўнач . Усярэдзіне кавалькады , як каштоўнейшае  ядро

арэха ў цвёрдай шкарлупіне , езуіт з таямнічым пакетам . Побач з ім сам Лісоўскі і

запалонены чарначубы данчак Макар Бабок . У вачах у сотніка нязгасна тлеў  сум ,

быццам халодны першавосеньскі лядок . Якімі неспадзяванымі пакручастымі шляхамі

водзіш ты зямных дзяцей сваіх , Божа !

  Ужо калі  ўшчэнт змораныя  пад”ехалі надвячоркам  да каменных курцінаў і бастыёнаў

Нясвіжскага замку , прагрукацелі па перакінутым цераз глыбозны роў шырокім дубовым

мосце і апынуліся  ўрэшце рэшт у велічнай сталіцы Радзівілаў , амаль  першы ж

сустрэчны ,  што ішоў па замкавай плошчы , кінуўся раптам да езуіта , схапіў яго за

стрэмя , здзіўлена-радасна закрычаў :

- Якубе , кадук цябе бяры ! Ці ты гэта ?!

IX

  Такія словы вырваліся з грудзей у Лявонція Кукарэцкага , васемнаццацігадовага послуха

Нясвіжскай езуіцкай калегіі , цёмнавалосага бледнатварага юнака з сумнымі надзвычай

сінімі , як васількі ,  вачыма . Ён быў апрануты ў грубы чорны плашч з капюшонам .

Плашч падперазваўся вітым чырвоным шнуром . На нагах у послуха , калі ён ішоў , звонка

ляскаталі драўляныя чаравікі-саба . Пад пахаю Лявонцій трымаў багаслоўскую кніжку ,

якую напісаў стваральнік Ордэна езуітаў першы ягоны генерал іспанскі шляхціц з горнай

лясістай правінцыі баскаў Іньіга Лопес , ён жа Ігнацій Лаёла . Лаёлай ( у гонар замка , у

якім пабачыў свет ) ён пачаў называць сябе ўжо дарослым чалавекам . Гэты Лопес быў

трынаццатым дзіцем у шматдзетнай беднай сям” і . Маці ягоная , Марына Сонэ , беручы

прыклад з Багародзіцы , нарадзіла сына ў хляве і  затым паклала ў яслі .

  У адрозненне ад хроснага бацькі езуітаў Лявонцій Кукарэцкі быў адзіным сынам у сваіх

бацькоў , багатай нясвіжскай шляхты . Праўда , меліся яшчэ тры сястры , але жанчыны

ёсць жанчыны , і не ім працягваць гісторыю роду ,  славіць яго . Якім чынам адзін-адзіны

нашчадак апынуўся ў езуіцкай калегіі мы даведаемся крыху пазней .

  Уражлівы Лявонцій ведаў жыццяпіс Ігнація Лаёлы , свайго куміра ,  амаль назубок .

Ведаў , што хлопчык-гідальга нарадзіўся ў 1491 годзе . Напачатку быў такі , як усе .

Высакарослы , статны , спрытны , знаходлівы балбатун , вялікі аматар жанчынаў , віна і

вайсковай славы . Любімай кніжкай юнага Лаёлы  стаўся  славуты рыцарскі раман

партугальскага пісьменніка Васка дэ Лавейра “ Амадыс Гальскі “ .  Ап”янеўшы ад

прачытанага , ён абраў сабе даму сэрца , прыгожую маладзенькую фрэйліну , і запісаўся ў

іспанскае войска , што пачало вайну з Францыяй за Наварру . Падчас гэтай  кампаніі

Лаёлу прызначылі камендантам цытадэлі Памплона , якую штурмаваў французкі генерал

Фуа-Леспар . На аднаго іспанца ішло аж дзесяць французаў . Ды ваяўнічага цвёрдага , як

крэмень , баска такі паварот падзеяў ні кропелькі не бянтэжыў . Ён не баяўся смерці , бо

верыў у вечнае жыццё душы . Ён баяўся бясслаўя . Фуа-Леспар некалькі разоў

прапаноўваў ганаровую капітуляцыю . Але аматар рыцарскіх раманаў вырашыў стаяць са

сваімі жаўнерамі да канца . У час апошняга жорсткага наступу , калі французы ўзарвалі

сцяну , Лаёла са жменькаю сваіх людзей , з мячом у руках адважна секся ў праломе .

Цяжкім абломкам сцяны яму перабіла левую нагу . Затым куля ўпілася ў правую нагу .

Лаёла страціў прытомнасць і трапіў у палон . Французы , уражаныя такім геройствам ,

перавязалі яму раны , адпусцілі дадому . Левая нага дрэнна зрасталася , і лекары зноў

пачалі ламаць яе . Вышэй калена вытыркалася нейкая костачка . Лаёла настояў , хоць

лекары  не згаджаліся , алпілаваць яе . Адна нага зрабілася карацейшаю , і яе выцягвалі

спецыяльнай жалезнай машынай . Ён сцярпеў столькі нечуваных пакутаў , якіх хапіла б на

дзесятак чалавек . З вайсковай кар”ераю ўсё было скончана . Іспаніі непатрэбны былі

калекі . Лаёла сеў на мула і паехаў у кляштар Монт-Серрат , каб пакланіцца цудатворнаму

абразу Богамацеры . З гэтага дня ён аб”явіў сябе рыцарам Прасвятой Дзевы Марыі . У

начышчаных да бляску вайсковых даспехах , у поўным узбраенні цэлую ноч непарушна

стаяў Ігнацій на варце цудатворнага абраза , а раніцою павесіў сваю шпагу на адну з

калонак святой капліцы , раздаў вайсковую амуніцыю жабракам , апрануўся ў лахманы і

знік . Ранейшага Лаёлы больш не было . Нарадзіўся новы Лаёла , які на скалістым беразе

ракі Лабрагат , што ўліваецца ў Міжземнае мора , праз густое калючае кустоўе  прапоўз

прадзёрся  ў  непрыступную нябачную старонняму воку пячору і замураваўся ў ёй  . Там

ён выпрабоўваў сябе дзікім  голадам і знясільваючай грубай працай , змагаўся з шатанам і

спасцігаў Хрыста . І пісаў кнігу , якую назваў “ Духоўныя практыкаванні “ . З гэтага часу

ягонай цытадэллю Памплонай зрабілася каталіцкая царква , якую ён , Ігнацій Лаёла ,

павінен быць па найвышэйшым загадзе , што пачуўся яму з неба , абараняць ад усіх

адступнікаў , ад  мярзотных лютэранаў і кальвіністаў , ад дужа разумных і дужа дурных ,

ад  пыхліва-ганарлівых і абыякавых . Так нарадзіўся першы езуіт .

  Перад тым , як  распачаць духоўнае будаўніцтва Ордэна езуітаў , Лаёла вырашыў

наведаць Святую Зямлю . Праз усю Італію , дзе бязлітасна  бушавала чума , давандраваў

да Венецыі . Схуднелы , абарваны , з  мёртва-белым тварам , з фасфарычным бляскам у

вачах , ён сам быў , як веснік чумы , і  напалоханыя  людзі запіралі перад ім дзверы ,

праганялі , не давалі ні вады , ні хлеба . У Венецыі знаёмы іспанец уладкаваў Ігнація на

галеру , што кіравалася да вострава Кіпр , а затым у Сірыю . Тут вяла рэй шумлівая

заўсёды п”яная каманда  матросаў . Лаёла адразу ж пачаў вучыць іх ісціннай веры .

Матросы дзень-два слухалі дзіўнаватага пасажыра , але потым ім абрыдлі ягоныя заўсёды

правільныя словы , і яны  змовіліся пры першай  жа магчымасці выкінуць фанатычнага

мараліста за борт . Выратаваў Ігнація суровы  шторм , што раптоўна ўздыбіў усё

Міжземнае мора . Трэба было ратаваць галеру і свае жыцці , і ў матросаў не дайшлі рукі

да няўтомнага гаваруна .

  4 верасня 1523 года Ігнацій Лаёла з натоўпам багамольцаў ступіў на зямлю Ерузалема ,

упаў на калені і горача пацалаваў яе . Тут ён зноў пачаў свае казані , рынуўся , як галавою

ў вір , у дыспуты , ды  аказалася , што тэмпераментны іспанец  не ведае латыні . А які ты

багаслоў без святой латыні ?

  Давялося сашчаміць зубы , праглынуць горкі камяк знявагаў і крыўдаў ,  вярнуцца ў

Барселону і ў 33-гадовым узросце (!) сесці за школьную парту  поруч з малалетнімі

дзяцьмі вучыць латынь . Ён прайшоў і праз гэта выпрабаванне . Ён , горны басконец ,

лічыў сябе іспанцам , а пра ўпартых сыноў гэтага народу суседзі кажуць так : “ Калі

іспанцу трэба ўвабіць у сцяну цвік , а малатка пад рукою няма , то іспанец заменіць яго

ўласнай галавой і ўсё-ткі ўваб”е цвік у сцяну “ .

  У Барселоне ў Лаёлы з”явіліся першыя вучні , першыя прыхільнікі : тры каталонцы –

Арціага , Каліс і Кацерас і француз Жэган . З гэтай тройцай ён пачаў заваёўваць

хрысціянскі свет . І заваяваў ! І дапамагла яму тая суровая эпоха , у якую ён жыў . Як раз

перад гэтым Марцін Лютэр нанёс страшны ўдар па ўладзе рымскага Папы , паказаўшы ,

што можна быць добрым старанным хрысціянінам і не прызнаваць Папу абсалютным

валадаром над чалавечай душой і сумленнем . У зямнога намесніка Езуса Хрыстуса

вырвалі з рук Англію , Швейцарыю , Франконію , Гесэн , Брандэнбург , Данію , Швецыю з

Нарвегіяй . Пратэстанцкая лавіна , усё павялічваючыся і разбухаючы , дасягнула берагоў

Рэйна , уварвалася ў П”емонт і Савою , накрыла сабой Францыю ,  дакацілася нарэшце да

Рэчы Паспалітай , да Варшавы і Вільні , да Нясвіжу , дзе гаспадарнічалі князі Радзівілы і

дзе ў сваім небагатым маёнтачку бедна-багата жыў шляхціц Міхал Кукарэцкі са сваёй

жонкаю , сынам Лявонціем і трымя дочкамі . Неабходна было спыніць гэтую лавіну ,

гэтую баламутню . Вось так з”явіўся Лаёла са сваімі езуітамі , так па ўсім свеце , у тым

ліку , і ў Нясвіжы адчыніліся езуіцкія школы . Так  Лявонцій Кукарэцкі зрабіўся послухам

Нясвіжскай езуіцкай калегіі .

  Трэба зазначыць , што Лявонцій быў натураю вельмі тонкай і шмат у чым непадобнай на

сваіх равеснікаў . Размаітыя ўражанні маленства , калі ён жыў пазнаваў свет між лясоў і

лугоў , пад яркім зорным небам , пад снегам , дажджом і бліскавіцамі зрабілі душу ягоную

трапятлівай і рухомай . Як матылёк на вясновай  кветцы , як полымя ў абдымках

неспакойнага ветру , была душа ягоная .

  Ды лёс шляхецкага сына рыхтаваў яму прадвызначаную  дарогу – шабля , дзіда , конь ,

адным словам , вайсковая служба . І ён пагаджаўся з такой будучыняй ,  цікавіўся жыццём

і подзвігамі славутых ваяроў Вялікага Княства Літоўскага . Набыў  і захоплена чытаў

“Дзесяцігадовую Аповесць пра ваенныя справы пана Крыштофа Радзівіла “ , якую напісаў

і  выдрукаваў у Вільні Андрэй Рымша . Разам з паэтам  нібы размаўляў з Мікалаем

Крыштофам Радзівілам , падчашым літоўскім , гетманам польным і гетманам вялікім

літоўскім , кашталянам троцкім і падканцлерам літоўскім , ваяводам віленскім , якога

народ назваў Перуном . Глыбока западалі  ў хлапчукова  сэрца , як зярняты ў вясновую

ўзараную глебу , малюнкі гераічнай баталіі :

Зноў Масква прэ навалай , зноў вайною страшыць ,

Хоча ўзяць сабе Інфлянты , кажа : землі – нашы .

Тут жа войска ў Інфлянты рушыў князь маскоўскі ,

Пекны полк быў , што праўда , толькі не байцоўскі ,

Бо пан Крыштаф насустрач выслаў сотню коней ,

Гуф не дужа каб вялікі – прэч Маскву пагоніць .

Нейкіх дзвесце жаўнераў – вось атрад ягоны .

Перад ім не ўстаялі маскалёў загоны .

  Так хацелася быць побач з тымі жаўнерамі , імчацца на баявым кані , высока ўзвіваць

вострую шаблю , перамагаць , а калі загадаюць Бог і гетман , дык і загінуць за  Айчыну .

Што можа быць лепей гэткай смерці ? І зноў прагавіта беглі вочы па старонках

незвычайнай хвалюючай кнігі :

А маскаль , як агледзеў , што ўжо мае госця ,

Прэцца моцнай навалай , поўны лютай злосці ;

Як убачыў , што маем мы няшмат жаўнераў –

Рвецца ў бой супраць нашых злосна й агалцела .

Вораг стаў тут сцяною , нашых – жменя будзе .

Ды адвагу ў іх гетман палкім словам будзіць :

“ Вам не першы раз , воі , з гэтым смердам біцца .

Прысмірыць яго пыху ці з вас хто збаіцца ?

І не бойцеся зараз , што яны ў засадзе .

Вось убачыце – будуць хутка ў заняпадзе “ .

Тут падняўся Агінскі , і Рагоза потым –

Смела глушаць  маскалёў , кожны з собскай ротай .

Колюць дзідамі – і вораг кінуўся на ўцёкі ,

Ды стральцоў нашых рота рушыць спешным крокам ,

Страшны залп выпускае з гакаўніц і ружжаў …

Ах , як муліць  быць там , у дыме і громе , у агні ! Чаму , Божа , ты выпраўляеш людзей на

белы свет не ў тыя рокі і не ў тыя дні , як ім хацелася б ? Чаму забіраеш іхняе жыццё ў

ціхім сямейным ложку , а  не на віхурыстым полі бітвы ?

  Пад мацнейшым уражаннем ад пісанняў Андрэя Рымшы , Андрэя Волана , Міколы  з

Гусава  юны Лявонцій Кукарэцкі паціху й сам  пачаў нешта прыдумваць і патаемна ад усіх

занатоўваць у тоненькі  сшытачак . Не ведаў , што з гэтага будзе , што атрымаецца , але

душа патрабавала , душа ўсхвалявана прачыналася ў маладым целе , усплёсквала-біла

пругкім гарачым крыллем , як вясновая  галасістая  птушка . Было адчуванне , асабліва на

стыку явы і сна , вольнага палёту .

  Ды лёс чалавечы ходзіць вельмі пакручастымі дарогамі . Зусім неспадзявана сталася так ,

што Лявонцій апынуўся за  тоўстымі сценамі Нясвіжскй  езуіцкай  калегіі , дзе ўсё жыло і

дыхала нязломнай жалезнай апантанасцю Ігнація Лаёлы . Пан Леў Кукарэцкі , бацька

Лявонція , трапіў у татарскі палон . Ездзіў ён па справах князёў Вішнявецкіх у

чарназёмныя стэпы  , якія пасля Люблінскай вуніі адыйшлі да Кароны . Там і заарканілі

яго крымчакі і пагналі ў натоўпе ясыру ў Бахчысарай . Звычайна , за шляхотных

палоннікаў яны патрабуюць выкуп і , атрымаўшы грошы , адпускаюць небаракаў  дадому .

Хто ж бедны і голы , не мае пенязяў , не мае  багатых заступнікаў , вымушаны сем доўгіх

гадоў гібець у няволі . Потым яго ( калі дажыве ! ) таксама выпускаюць . Такая завядзёнка

ў стэпавых драпежнікаў .

  Маці Лявонція пані Макрына , калі да яе праз людзей дакацілася горкая навіна пра мужаў

лёс , злёгку пашкодзілася розумам , залемантавала :

-  Мой найкаханейшы душой і сэрцам Леўчык дабрадзею ! Як без цябе жыць буду ? Дзеткі

малыя . Пазыкі вялікія . Хто без цябе , ясны пане , накіруе мяне на шлях ісцінны ?

  Агаломшаная нечаканым горам жанчына не ведала што рабіць , як вызваляць мужа з

татарскага палону . Бурыўся звычны трывалы свет , у якім яна жыла да гэтага часу .

Кінулася з паклонам да князя Радзівіла , напісала слёзны ліст каралю і вялікаму князю

Жыгімонту . Тыя абяцалі даць грошы на выкуп , ды на гэтым справа й скончылася . Мала

было мець грошы . Трэба было ведаць каму іх аддаць . А ў Крымскім ханстве пачалася

чарговая замятня – люта перасварыліся за ўладу  Гірэевы дзеці . Ручаямі палілася кроў .

Брат кастрыраваў брата , сек галаву . Бахчысараю было не да ліцвінскага ясыру .

  І тады  Макрына  Кукарэцкая ўсе думкі  свае звярнула да Пана Бога . Дзень і ноч

малілася , запальвала свечкі , стаяла на каленях у Нясвіжскім фарным касцёле . Побач з ёю

страсна маліліся  дзеці , сын Лявонцій і тры дачкі .

  Хтосьці параіў пані Макрыне ( магчыма , гэта былі людзі з езуіцкай калегіі ) здаць сына ў

навучанне да езуітаў . І тады Бог убачыць і ацэніць такую велегласную справу , і пан Леў

вернецца дадому з Крымшчыны жывы і здаровы . Так апынуўся Лявонцій у калегіі .

  Як ноч розніцца ад светлага дня , так і гэта новае жыццё рознілася ад таго , якім яшчэ

зусім нядаўна жыў летуценны шляхецкі сынок . Быццам яго кінулі ў ледзяную палонку .

Быццам завезлі з чыстага зялёнага поля ў цёмную непралазную пушчу , у самшэлыя карчы

і бураломы .

  Ігнацій Лаёла , які самаруч  напісаў статут езуітаў , падзяліў ордэн на шэсць класаў :

послухі , вучні , свецкія кандыдыты , духоўныя кандыдаты , спавядальнікі трох

абяцанняў , спавядальнікі чатырох абяцанняў . Гэтыя класы не адгароджаны адзін ад

аднога глухімі сценамі – калі ты чалавек настойлівы і здольны , ты можаш перайсці ў

вышэйшы клас . Ты нават можаш , намёртва сцяўшы душу і зубы , дабрацца , урэшце

рэшт , да шостага класа , зрабіцца спавядальнікам чатырох абяцанняў . На гэтай вышыні

цябе чакае абсалютны давер генерала . Ты робішся сапраўдным езуітам , у тваіх руках

знаходзіцца лёс ордэну , ты ведаеш усе ягоныя таямніцы . Але набыць такое права вельмі

й вельмі цяжка . Таму невыпадкова , што ў часы найвышэйшага росквіту ордэну мелася

ўсяго пяцьдзесят чалавек ( на ўвесь зямны шар ! ) спавядальнікаў чатырох абяцанняў .

  Зазначым , што юны Лявонцій Кукарэцкі ні слухам , ні почутам ніколі не гарнуўся да

такога жыцця , не ведаў пра яго , а патрапіў у езуіцкую калегію толькі збегам нешчаслівых

абставінаў – аддаючы сына ў рукі людзей Лаёлы , ахвяруючы ім , маці хацела выбавіць

мужа з лютай татарскай няволі . Тым больш , дзверы для выхаду з ордэну былі заўсёды

расчыненыя . Не спадабалася , не па плячу суровая езуіцкая ношка – можаш вярнуцца да

свайго ранейшага стану . Толькі спавядальнікам чатырох абяцанняў канчаткова і

беспаваротна адрэзаны ўсе шляхі назад .

  Навучанне Лявонцій пачаў послухам . З гэтага часу ўсё жыццё ягонае падпарадкоўвалася

кодэксу , які складаўся з трыццаць адной ( ! ) інструкцыі . Ён павінен быў заўсёды і ўсюды

быць сціплым , і , як агалошвала інструкцыя нумар трыццаць адзін , не меў права

апраўдвацца і паказваць нават найменшае нездавальненне ні ў выпадку бязвіннасці , ні  ў

выпадку перабольшання праступкаў , ні ў выпадку відавочнай прадузятасці  з боку

абвінаваўцы .

  Ён няспынна павінен быў адчуваць сябе грэшнікам . Інструкцыя нумар дванаццаць

патрабавала , каб кожны послух увесь час правяраў сябе ў думках , словах і справах ,

усведамляў сутнасць сваіх грахоў і правіннасцей , параўноўваў вячэрняе выпрабаванне з

ранішнім , сённяшняе з заўтрашнім , выпрабаванне апошняга тыдня з выпрабаваннем

папярэдняга . Адшукаўшы ў самім сабе нават  самы маленькі , самы нікчэмны  грэх ,

патрэбна было неадкладна звяртацца да старэйшых са словамі пакаяння .

  Послух быў абавязаны нічым не цешыцца і , па інструкцыі нумар трыццаць , на пакой , у

якім жыве , павінен быў глядзець як на магілу , у якую ён дабраахвотна пахаваў сябе дзеля

Хрыста .

  Без дазволу патэра нельга было гаварыць з чужым чалавекам . А калі б і адбывалася

такая гутарка , то толькі ў прысутнасці сведкі , які даносіў пра яе начальству . Гэта не

вельмі прыгнечвала Лявонція , бо па натуры сваёй быў ён маўчуном , бязмоўна ўмеў

размаўляць сам з сабою .

  Лісты дадому дазвалялі пісаць толькі раз на месяц .  Перад адпраўкаю іх абавязкова

прачытваў патэр . Забаранялася хоць  чым-небудзь , хоць адным-адзіным слоўкам

упамінаць  пра  калегію .

  Дзень быў размеркаваны да драбніцаў . Пасля сну кожны вучань асяняў сябе крыжам ,

цалаваў сваю сутану , прычашчаўся , маліўся ўголас самому сабе , пакорліва цалаваў

зямлю , пакланяўся Богу , прыбіраў ложак , мыўся , прычэсваўся , чысціў шчоткаю

адзенне . І пачыналася навучанне .

  Вучылі лацінскую граматыку Альвара , і таму ўсюды і ўвесь час размаўлялі толькі на

латыні . Вось гэта давалася Лявонцію Кукарэцкаму цяжка . Жыла ў ім прыродная

ліцвінская мова , уладна , як вясновая трава , прарывалася з душы , патаемна пісаў ён на

ёй свае вершыкі , і балюча было падрэзваць  яе сталёвай касой лацініцы . Ды ён паступова

прызвычаіўся існаваць як бы  ў двух паралельных светах : адзін - знешні , для ўсіх , другі –

глыбока ўнутраны , духоўны , для сябе і для сваіх думак . Так , у прынцыпе , жыло , жыве

і жыць будзе вялікае мноства людзей на зямлі .

  Этыку і фізіку вучылі па Арыстоцелю , багаслоўе і мараль  – па Томасу Аквінейскаму .

Карпелі над матэматыкай . Займаліся гімнастыкай на свежым паветры . Часта хадзілі на

прагулкі . Даглядалі сваіх хворых . Будынак школы ззяў чысцінёй , бо парадак у ім

трымалі ўласнымі рукамі .

  Паступова гэтае жыццё ўсё болей завалодвала Лявонціем , пачало нават падабацца . І

хоць ужываліся ў калегіі розгі , якімі лупцаваў час ад часу нядбаліц і гультаёў карэктар ,

старонні чалавек , чалавек не з езуітаў , настаўнікі пастаянна ўнушалі , што неабходна

вучыцца , што чалавек адрозніваецца ад дзікай жывёліны сваёй вучонасцю і набожнасцю .

Хвалілі не тых , хто механічна зубрыў урок , а тых , хто браў сабе ў памочнікі логіку і

розум . Асноўным стымулам і рухавіком  у вучобе лічылася спаборніцтва . Нішто не магло

быць больш ганаровым , чым  з  году ў год пераўзыходзіць у ведах сваіх равеснікаў . Такія

вучні атрымлівалі ўзнагароды . Іх саджалі на ганаровыя месцы . Слабакоў жа і гультаёў

пастаянна папікалі . Самых непапраўных чакала ганебнае пакаранне – на вачах усёй

калегіі на іх адзявалі блазенскія каўпакі , навешвалі “ асліныя вушы “ .

  Вось з такім “ аслінавухім “ , Якубам Луневічам , ціхім блакітнавокім хлапчуком , жыў

нейкі час Лявонцій Кукарэцкі ў адным пакоі-“ магіле “ . Як ні стараўся , не давалася Якубу

вучоба . Не , ён не быў гультаём . Вучыў зададзеныя ўрокі нават уначы , лежачы ў ложку ,

нячутна шавелячы , каб не разбудзіць суседа , губамі . У вачах ззяла нязгасная пакута .

Калі ў чарговы раз прылюдна яму начапілі “ асліныя вушы “ , прыйшоў у пакой ,

прысланіўся ілбом да шэрай сцяны і заплакаў , закалаціўся ўсім худзенькім целам ,

зашаптаў :

-  Завошта ? Чаму я такі ?

  Лявонцій ( хоць строга забаранялася такое ) не вытрымаў , паклаў яму руку на плячук ,

сказаў :

-  Не плач , Якуб . Бог трываў і нам загадаў . Усё яшчэ наладзіцца . Я ж бачу – ты вучыш .

Маліся ж Пану Богу , каб у навучанні тваім быў плён . Я таксама за гэта буду маліцца .

Ужо гэтай ноччу памалюся .

  Блакітныя напоўненыя іскрыстымі слязьмі вочы Луневіча ўспыхнулі яркім святлом . Ён

рэзка павярнуўся да Лявонція . Вусны дрыжалі .

-  Дзякуй табе , браце мой , - усхвалявана выдыхнуў ён , - Дзякуй за тое , што заўважыў

пакуту маю , адгукнуўся на яе . Век  не забуду .

  Шчырыя малітвы і ўпартая ( да знямогі ! ) вучоба дапамаглі – неўзабаве Якуба Луневіча

перасадзілі на ганаровае месца . Далей болей – нібы запульсавала ў ім нейкая нябачная

дагэтуль крынічка . Выбіўся ў найлепшыя вучні , зрабіўся ўлюбёнцам настаўнікаў . А

затым і наогул знік з калегіі . Казалі , што павезлі яго ажно ў Рым , і пачаў ён службу

духоўную ў свіце самога ордэнскага генерала Аквівы .

  Лявонцій жа ішоў па сцежцы навучання без асаблівых узлётаў , трымаўся недзе ў

сярэдзіне , на аднолькавай адлегласці і ад “ асліных вушэй “ , і ад лаўрэацкіх вянкоў . Ён

зразумеў – не ягонае гэта . Не рвецца  душа пад езуіцкае сонца . Жыў спадзяваннем , што

вернецца з татарскага палону бацька і забярэ яго адсюль дадому . А пакуль што неабходна

было паводзіць сябе вельмі й вельмі абачліва , асцярожна , не вытыркацца , не трапляцца

лішні раз на вока настаўнікам і асабліва карэктару . Трэба было быць рахманым ягняткам

шэрага статку .

  Калі ж прыляцела ў Нясвіж вясна , калі заспявалі шпакі і зазвінелі званочкі жаўранкаў ,

калі зазелянелі лугі і лясы над Ушой , а высокае неба зрабілася бяздонна-блакітным ,

адчуў Лявонцій у душы няясную трывогу , нясцерпнае хваляванне . Быццам нехта клікаў

яго ўдалеч пяшчотным незямным голасам , абяцаючы шчасце і найвышэйшую асалоду .

Захацелася яму зрабіцца белым лёгкім воблакам і паплыць  па  бязмежным небе ў далёкія

землі , у іншыя краіны , да прыгожых вясёлых людзей . І ў людзей тых былі мяккія

жаночыя галасы і чароўныя жаночыя твары . Мужчына прачнуўся ў  маладзенькім

Лявонцію Кукарэцкім . І адразу ж няўтрымна ўзбунтавалася , затрапятала , налілася

пругкай п”янкой сілай уся ягоная гарачая мужчынская плоць .

  Як можна ў такія імгненні жыць без сяброўкі ,  без падатных салодкіх жаночых вуснаў ,

без наймякчэйшых шаўкавістых валасоў , што  звабліва пахнуць срэбным вясновым

дажджом і залатым сонцам ? Як можна самотна  існаваць на цёплай вясновай зямлі , дзе

ўсё квітнее і дыхае на поўныя грудзі , будуе гнёзды і высцілае бязважкім чыстым пухам

норы , каб напоўніцу аддацца каханню і запаліць таямнічы агеньчык новага жыцця ?

  Лявонцій уважліва прыглядваўся да таварышаў па вучэльні і разумеў  , што большасць з

іх хвалююць такія ж самыя думкі . Такі ж самы бляск з”явіўся ў вачах і светлая

задуменнасць . Нават галасы пачалі ўзбуджана дрыжаць і ламацца .

  Дзеля ж чаго , думалася яму , гэткая пакута і такое цярпенне ? Усё дае плод : і дрэва , і

звер , і марская рыбіна , і паднебная птушка . І чалавек дае плод . Чаму ж ён , Лявонцій

Кукарэцкі , павінен пражыць усё сваё зямное жыццё , як пакрыты мохам халодны камень ,

як сухі корч ?

  Некаторыя з вучняў пачалі патаемна займацца рукаблуддзем . Гэтак некалі кідаў на

зямлю сваё гарачае  дзетароднае семя Анон , няшчасны сын Ноя . І не хапала сілы

перамагчы  няўтрымны мярзотны пякуча-салодкі юр .

  Неўтаймаваная энергія патрабавала выйсця . Падоўжылі малітвы . Узмацнілі фізічныя

практыкаванні . Патэр падчас сваіх казаняў уздымаў рукі з крыжам да неба , страсна

абвяшчаў :

-  Там , дзе слёзы ўпадуць , дубы прарастуць !

  Ясным маёвым вечарам , калі на сінім шкле неба пачалі запальвацца першыя зярняткі

зорак , узброіліся камянямі і цяжкімі кіямі , пайшлі граміць адну з нясвіжскіх камяніцаў ,

дзе была пратэстанцкая малітоўня . Пратэстанты ( кальвінісцкія сабакі , як называлі іх

айцы-езуіты ) якраз праводзілі там сваю імшу . Урачыста гучалі іхнія малітоўныя спевы .

  Град камянёў паляцеў у вокны . Зазвінела разбітае шкло . Узвіўся страшны крык .

Пратэстанты паспелі зачыніць знутры дзверы . Тады схапілі на суседнім двары ў

рамесніка тоўстае бервяно , разгойдаўшы , ударылі ім па дзвярах , як таранам . З першага

разу нічога не атрымалася . Пачалі біць яшчэ і яшчэ . Усё часцей , усё гняўлівей . Пачуўся

жахлівы трэск .

-  Кальвінісцкія сабакі , выбягайце на двор ! – лютым хорам крычалі настаўнікі і вучні

езуіцкай калегіі . І Лявонцій Кукарэцкі , зрываючы голас , крычаў разам з усімі . У ім нібы

пасяліўся злы крыважэрны шатан , з якім , як штодзённа  настаўлялі ў калегіі , трэба

жорстка змагацца , няспынна ваяваць . А шатан  раптам узяў ды  пасяліўся ў саменькай

душы ў Лявонція і зларадна шаптаў , падзуджваў:

-  Вось хто ўсіхны вораг – кальвіністы . Яны твае ворагі . Яны ворагі яснавяльможнага

пана князя Мікалая Крыштофа Радзівіла . Іх трэба  выдзіраць з Нясвіжу  з коранем , як

атрутнае пустазелле .

Урэшце рэшт , бервяно-таран прабіла праламала дзверы малітоўні . Езуіты тыцнуліся ў

гэты пралом . Ды замест дзвярэй іх сустрэла непарушная сцяна пратэстантаў , якія гатовы

былі памерці , але не пусціць гвалтоўнікаў у свой святы дом . Тут былі мужчыны і

жанчыны , старыя нямоглыя дзяды і зусім малады народ . Было некалькі немцаў-

наёмнікаў з надворнага войска князя Радзівіла . У гэтых меліся шпагі , і яны адразу ж

пусцілі іх у справу . Пралілася першая кроў .

-  Агню ! – пакаціўся крык між езуітаў , - Дайце агню ! Выкурым іх агнём , як паршывых

тхароў !

  У некага ў  руках засвяцілася ўспыхнула паходня . Яе кінулі на гонтавы дах малітоўні .

Агонь пачаў павольна ўядацца ў вільготнае шэрае дрэва . Слуп дыму , напачатку тонкі , а

затым усё таўсцейшы і спарнейшы , усвідроўваўся ў вішнёвае вечаровае неба .

  Пратэстанты ўнутры малітоўні натхнёна-ахвярна заспявалі “ Багародзіцу “ :

Багародзіца , Дзева , радуйся …

  Гэта ацверазіла шмат каго з наступоўцаў . Яны раптам зразумелі , што тыя , каго хочуць

спаліць і знішчыць , не дзікія паганцы , не туркі і не татары , а таксама хрысціяне . І тут

падаспелі пяцігорцы з каравульнай роты радзівілаўскага замку . Яны клінам урэзаліся ў

раз”юшаны натоўп , распалавінілі яго і стварылі праход для пратэстантаў . Некаторыя ж ,

схапіўшы лесвіцы , палезлі збіваць агонь з даху .

  Лявонцій Кукарэцкі , усё яшчэ сціскаючы ў руцэ цяжкі рубчасты камень , глядзеў , як з

малітоўні выходзяць пратэстанты .  Некаторыя  перапалоханыя разгубленыя , але

большасць не апускаюць вочы , смела і годна пазіраюць наўкол . Пячатка блізкай

непазбежнай смерці яшчэ не сцёрлася з узбуджаных усхваляваных  твараў і робіць іх

надзіва прыгожымі .

  І тут Лявонцій убачыў такое , што  змусіла  ўздрыгнуць , часцей забіцца сэрца . Ён

убачыў між пратэстантаў дзвюх маладзенькіх вельмі прыгожых і абсалютна падобных

адна на адну дзяўчатак . “ Блізняты “ , - адразу ж здагадаўся ён . Русавалосыя сінявокія з

мілымі загарэлымі тварыкамі , яны ішлі , узяўшыся за рукі , і звонкімі срэбнымі галаскамі

спявалі “ Багародзіцу “ . Ззаду анёлападобных дзяўчатак , паклаўшы кожнай з іх на плячук

руку , нетаропка і ўпэўнена ступаў магутны кучарававалосы чалавек . На смуглым ягоным

лобе ззяў пот , але ён не сціраў яго , і было ўражанне , што гэта , спусціўшыся з нябёсаў ,

свецяцца малюсенькія прамяністыя зорачкі .

  Лявонцій выпусціў з рукі камень . Той  стукнуў па назе . Але Лявонцій не адчуў болю .

Ён адчуў толькі адно – з гэтага імгнення і назаўжды ён закаханы вось у гэтых чароўных

анёлападобных дзяўчатак , закаханы , ахвярна салодка і беспаваротна , адразу ў дзвюх !

Нібы нахлынула на сэрца гарачая высокая хваля , і ўтапілася ў ёй сэрца . І не хочацца

выплываць , вынырваць . Хочацца ляжаць на шаўкавістым пясчаным дне , адчуваць , як

расчэсвае твае валасы клапатлівая мудрая вада , і глядзець , знізу ўверх , на гэтых

незямных дзяўчатак . Не , яны не дзяўчаткі . Яны – залатыя рыбкі . Яны – нябесныя зоркі .

  Невядома як доўга цягнулася такое ачмурэння . Вось дзяўчаткі параўняліся з Лявонціем .

Вось зірнулі на яго , здзіўлена і ( як падалося яму ) таямніча .

-  Альжбэта і Анэля , ідзіце спакойна , не спяшайцеся , - сказаў  кучарававалосы магутны

чалавек , не здымаючы свае рукі з пяшчотных плечукоў .

  “ Альжбэта і Анэля , - выбухнула ў сэрцы ў Лявонція Кукарэцкага , - Альжбэта і Анэля !

Такія ў іх імёны “ .

  Ён быў , як п”яны . Калацілася сэрца . Не слухаліся , рабіліся нібы чужымі  рукі і ногі . І

адразу ж сам сабою нарадзіўся  верш :

Анёлаў крылы ў  небе зазвінелі –

То галасы Альжбэты і Анэлі .

  Упершыню ў жыцці яму хацелася глядзець і глядзець на прыгожае дзявочае цела ,

натольвацца ягонай  таямнічай дасканаласцю і чысцінёй , быццам у лютую спёку піць з

лугавой крынічкі бруістую прахалодную ваду . Хацелася аддаць гэтым нябесным

стварэнням квет маладосці сваёй , увесь даастатку . Але як гэта зрабіць ? Як падступіцца

да іх ? Яшчэ колькі імгненняў і яны растворацца ў натоўпе , знікнуць назаўсёды . І нічога

не застанецца на ўспамін аб іх . Ні голасу , ні водгуку , ні зыку . І зноў пустое жыццё будзе

наперадзе .

-  Пан Даніловіч-Гоцкі ? Пан Антоне ? Чым я магу табе дапамагчы ? – прагучала раптам

побач з Лявонціем Кукарэцкім .

  Такія словы жвава выгукнуў тоўсценькі рухавы чалавечак апрануты ў белы гермак з

влоскага сукна з шаўковымі шнурамі . Гермак быў падшыты футраю з чорнай куніцы . На

галаве ў чалавечка была сіняя ярмолка , з-пад якой  , кладучыся на скроні і патыліцу ,

выбіваліся кучаравыя сіваватыя пэйсы .

  Даніловічам-Гоцкім аказаўся той , што ішоў следам за Альжбэтай і Анэляй , паклаўшы ім

на плечы моцныя пукатыя , як чарпакі , рукі .

-  Вітаю цябе , пан Самуіле , - весела сказаў ён чалавечку ў белым гермаку , - Ты мог бы

мне дапамагчы , каб прынёс сюды са сваёй карчмы паўгарнца халоднага піва і міску

гарачых рубцоў-флякаў . Але ж да тваёй карчмы далёка , а да радзівілаўскага двара , куды

нас , пэўна , завядуць , блізка . Прасі , пан Самуіле , у свайго габрэйскага  бога , каб

дапамог мне і маім пляменніцам шчасліва выбавіцца на волю .

-  Не хвалюйся , пан Антон , - пакрочыўшы поруч з Даніловічам-Гоцкім , натхнёна

бліскаючы чорнымі вачамі , загаварыў Самуіл , - Сёння ў яснавяльможнага пана Радзівіла

з раніцы лагодны настрой . Шчасліва разрадзілася , падаравала князю цудоўнага гнядога

жарэбчыка ўлюбёная ягоная арабская кабылка Касіпея . Так што асаблівай лютасці да вас ,

пратэстантаў , у князя не будзе . Шведскі кароль Карл , пратэстант з пратэстантаў ,



221

падступае да Рыгі . Насустрая яму рушыў вялікі гетман Хадкевіч . Вось-вось скрыжуюць

дзіды . На дапамогу гетману князь Мікалай Крыштоф Радзівіл тэрмінова шле з Нясвіжу

вайсковы аддзел начале з Аляксандрам Лісоўскім , кажуць , героем вайны з валахамі . Ідзе

запіс у воінства Лісоўскага . Ён , Лісоўскі , бярэ ўсіх , у тым ліку , і пратэстантаў .

-  Усё ты ведаеш , пан Самуіл , - захоплена прыцмокнуў языком Даніловіч-Гоцкі .

-  Такая ў нас , габрэяў-літвакоў , планіда , - трасянуў пейсамі Самуіл , - Мы павінны ўсё

ведаць , усё бачыць і чуць . А твае кветачкі-пляменніцы ўсё харашэюць , - змяніў ён тэму

гаворкі .

  Альжбета з Анэляю , пачуўшы пахвалу з вуснаў карчміта , зірнулі адна на адну і

засмяяліся . Гэты смех быў музыкаю для Лявонція Кукарэцкага . Ён , як і Самуіл ,

вырашыў не адставаць ад Даніловіча-Гоцкага і ягоных юных пляменніц і , па магчымасці ,

прасачыць дзе яны жывуць у Нясвіжы . Пра езуіцкую калегію  не ўспамінаў . Пасля

пагрому пратэстанцкай малітоўні , пасля цяжкіх  камянёў , якія разам з усімі шпурляў у

вокны , у душы выспела даволі нечаканае , але цвёрдае і канчатковае  рашэнне – да езуітаў

ён больш ні нагой . Тым больш , што дзверы на выйсце ніколі не былі зачыненыя .

Наперадзе чакае дужа нялёгкая і няпростая размова з маці . Ды  маці , верыў ён  , урэшце

рэшт , зразумее свайго сына . За вяртанне ж бацькі з крымскага палону можна маліцца і

прасіць Пана Бога не толькі ў калегіі .

  Усіх пратэстантаў ( чалавек пяцьдзесят-шэсцьдзесят )  пад аховаю ўзброеных пяцігорцаў

завялі праз арку ва ўнутраны галоўны двор радзівілаўскага замку і з балкону чарнавусы

шляхціц – князеў рэзідэнт абвясціў ім княжы вырак :

-  З гэтага часу  з усіх уладанняў яснавяльможнага пана   Мікалая Крыштофа Радзівіла , з

Нясвіжу , Ліпску , Шацку , Алыкі , Клецку ,  Свержані , Зэльвы , Міру , Дворышча ,

Чарнаўчыц , Белай , Хотава , Вострава , Грэску , Крожаў , Салтанаўшчыны , Затур” і ,

Гарадзеі , Мікалаеўшчыны , Пацеек , Шыдловецу і гэтак далей , і гэтак далей выдаляюцца

без права вяртання прыхільнікі мярзотных бязбожных вучэнняў Лютэра і Кальвіна , як

аслеплыя і аглухлыя ў сваёй упартай ерасі , як ворагі Рэчы Паспалітай і Вялікага Княства

Літоўскага .

  Наша верхнасць , узятая намі ад велегласных продкаў нашых , і ўся зямля нашая не

могуць  больш цярпець нечуваны  глум і здзек над святой вераю Хрыстовай . І мы сурова і

ўрачыста абвяшчаем : “ Ідзіце ад нас ! Ідзіце , куды пажадаеце . На захад , на ўсход , на

поўнач , на поўдзень . Або ў сырую зямлю . Або за чорную навальнічную хмару .

  Тут чарнавусы шляхціц-рэзідэнт адкашляўся ў кулак  у белай пальчатцы , грозна зірнуў з

балкону на прыціхлы натоўп пратэстантаў . Так  пазірае зверху ўніз драпежны каршун на

дробнае дворнае птаства – курэй і качак .

-  А сынок не пайшоў бацькавай сцежкаю . Пэўна , варочаецца бацюхна ў сваёй залатой

труне ,  - ціха як бы сам сабе сказаў Антон Даніловіч-Гоцкі . Мала хто яго пачуў , а хто й

пачуў , дык не ўсе зразумелі . Але словы гэтыя  зразумеў Лявонцій Кукарэцкі , што стаяў

непадалёку побач з габрэем карчмітам Самуілам і прагна глядзеў на Альжбэту і Анэлю .

Пра Мікалая Крыштофа Радзівіла і пра бацьку ягонага Мікалая Радзівіла Чорнага

прамаўляў магутны кучарававалосы шляхціц . Радзівіл Чорны пры сваім жыцці зрабіў

Берасце і Нясвіж цэнтрамі кальвінізму , адчыняў , дзе толькі мог , пратэстанцкія

малітоўныя дамы і школы , і вось усё ішло прахам .

-  Той жа з вас , хто пажадае вярнуцца ў матчына лона каталіцкай веры , можа спакойна

заставацца ў Нясвіжы і ва ўсіх уладаннях дастаслаўнага князя Мікалая Крыштофа

Радзівіла , атрымае поўнае дараванне , - казаў між тым з балкону шляхціц-рэзідэнт .

  Шмат хто з пратэстантаў , глыбока ўздыхнуўшы , згадзіўся з такім паваротам свайго

зямнога  лёсу .

-  Вяртайся ў матчына лона . Вяртайся ў матчына лона , - ярасна зашаптаў Самуіл Антону

Даніловічу-Гоцкаму , - Бог адзін , і жыццё ў цябе і ў тваіх кветачак-пляменніц адно .

  Даніловіч-Гоцкі здзіўлена пазіраў на яго , спытаў :

-  А ты чаго так перажываеш , пан Самуіле ? Цябе ж і тваіх супляменнікаў не выганяюць .

-  Люблю разумных і добрых людзей , - адразу знайшоў што адказаць карчміт , - Калі б

ты , прабач , быў яловым чурбаном , я б і пальцам не паварушыў . Люблю разумных і

добрых людзей . Толькі з-за вялікай любові маёй раю табе такое .

  Тым часам з высокага балкону  паляцела  ў варухлівы павесялелы  натоўп яшчэ адна

нечаканая навіна .

-  Кожны з вас , хто зараз зрабіў свой канчатковы і абсалютна правільны выбар , можа

гераічным учынкам даказаць вернасць нашаму касцёлу , - выгукнуў шляхціц-рэзідэнт , -

Заўтра ў задзвінскія Інфлянты  на вайну з бязбожным шведскім каралём-пратэстантам

Карлам Дзевятым  выпраўляецца вайсковы аддзел згуртаваны воляю і грашыма

яснавяльможнага шляхетнага пана Мікалая Крыштофа Радзівіла . Там ужо знаходзіцца

войска вялікага гетмана Яна Караля Хадкевіча . Мы пасылаем падмацаванне . Водцам

гэтага вайсковага аддзелу князь Радзівіл прызначыў адважнага і вопытнага пана

Аляксандра Язэпа Лісоўскага , які толькі што прыбыў  з валахскага паходу . Усе , хто

абачліва вярнуўся да святой каталіцкай веры , увечары адслужаць урачыстую імшу ў

фарным касцёле , а затым кожны , хто жадае паслужЫць нашаму Панству , можа ісці да

пана Лісоўскага .

-  Да Лісоўскага не йдзі , - зашаптаў Самуіл , убачыўшы як успыхнулі вочы ў Даніловіча-

Гоцкага .

-  Вось тут ты трошкі памыляешся , пане дабрадзею , - гучна засмяяўся Антон Даніловіч-

Гоцкі , рашуча трасянуўшы грываю густых кучаравых валасоў , - Сёння я  раблю не адзін ,

а два крокі . Я са шчырай душою прымаю каталіцтва . І я іду да пана Аляксандра Язэпа

Лісоўскага . Так што рыхтуй у сваёй карчме халоднае піва і гарачыя рубцы-флякі .

Адзначым гэту падзею .

-  Ай-ай-ай , - усхвалявана захітаў галавою Самуіл , - Такі разумны , такі зацны шляхціц ,

так , васпане , было добра мне , карчміту , працаваць з табою . Памятаеш , як мінулай

зімою ты прывёз мне ад ляхаў праз мытню ў Бярэсці восем бочак селядцоў і ажно тысячу

тлустых браўншвейцкіх трусоў . Хвалілі ўсе , хто заходзіў у карчму да Самуіла

Рабіновіча смажаную трусяціну . Ай-ай-ай , хто ж мне цяпер усю гэту смакату вазіць

будзе ? Хоць чапляй Рабіновіч на шыю торбы ды йдзі жабраваць са сляпымі старцамі ,

спявай пад вокнамі ў людзей алілую .

-  Не нагаворвай на сябе , пан Самуіл , - зарагатаў Даніловіч-Гоцкі , - Ты з любой пелькі

выслізнеш сухі , а не мокры , з любога пажару выбежыш , і ні  вугалька не ўпадзе на тваю

галаву .

-  Вось за гэта і пачастуюць мяне на тым свеце вугалькамі , - паныла прамовіў  карчміт ,

але вочы былі вясёлыя , - Ды дарэмна , васпане , збіраешся на вайну ў Інфлянты ,

забыўшыся як слаўна мы з табой сябравалі .

-  Не жыві ўчарашнім . Яно назаўсёды знікла і ніколі не вернецца . Жыві сённяшнім днём ,

бо заўтрашняга можа проста не быць , - глыбакадумна прамовіў Антон Даніловіч-Гоцкі .

-  Можа й твая праўда , васпане , - згадзіўся карчміт , - Сёння ўвечары заходзь са сваімі

сябрамі ў карчму “ Сіняя падкова “ . Самуіл Рабіновіч будзе карміць усіх цудоўнымі

галандскімі пеўнямі .

Ах , ты , певень-пявунок ,

Скокні ў жаркі чыгунок ! –

Заспяваў ён раптам і нават крутнуўся на  левай пятцы .

  Увесь гэты час Лявонцій Кукарэцкі , цёрся  ў натоўпе  непадалёк ад Даніловіча-Гоцкага і

ягоных прыгожанькіх пляменніц . Пачуўшы , што шляхціц вырашыў з пратэстанта

зрабіцца  каталіком , узрадаваўся . Гэта нейкім чынам апраўдвала і ягоны намер сыйсці з

езуіцкай калегіі . Калі такія людзі , як Даніловіч-Гоцкі , без сумневу перайначваюць свой

лёс , то яму , Лявонцію , як кажуць , сам Бог дарогу асвятляе . Думаючы так , ён не

адрываў гарачы  позірк ад Альжбэты і Анэлі . Гэта , вядома , не засталося незаўважаным .

-  Вунь той блакітнавокі з цёмнымі валосікамі хлопчык аж праколвае цябе вачыма , -

шапнула Анэля Альжбеце .

-  Ды ён на цябе глядзіць , як кот на смятану , - таксама шэптам адказала сястра .

  Яны так і не паразумеліся на якую з іх закахана пазірае бледнатвары  вельмі сімпатычны

юнак , але два дзявочыя сэрцы , соладка абміраючы , усхвалявана б”ючыся , паплылі ,

нібы яркія вянкі па бязмежнай  начной купальскай рацэ , у такую зваблівую і такую

таямнічую невядомасць .

-  Пэўна , ён – езуіцік з Нясвіжскай калегіі , - раптам здагадалася Альжбэта , - Усе яны

носяць такія плашчы . І ўсе яны такія ціхмяныя . Бедненькі . Як мне хацелася б  месячнай

ноччу плыць разам з ім на чоўне па рацэ .

-  А я хацела б сустрэцца з ім у радзівілаўскім парку каля фантана “ Ундзіна “ . І таксама

ўначы , - летуценна прамовіла Анэля , - У яго павінны быць такія пяшчотныя вусны .

  Яны былі  маладзенькімі сёстрамі-блізняткамі і яны яшчэ не здагадваліся , што некалі

кожнай з іх давядзецца шукаць сваё каханне паасобку , што патрэбна будзе , як гэта ні

балюча , аддаліцца адна ад адной і  пайсці па жыцці рознымі сцежкамі . Сёння пра такое

яны нават і не думалі .

-  Шкада , што ён вучыцца ў калегіі , - уздыхнула Альжбэта .

-  Шкада , - згадзілася ейная сястра .

  І яны пайшлі разам са сваім дзядзькам Антонам Даніловічам-Гоцкім дадому . А Лявонцій

Кукарэцкі  асцярожна пайшоў за гэтай тройцай следам . Ён яшчэ не ведаў , што яго чакае

наперадзе . Ён проста ішоў , і сэрца спявала ў грудзях .

X

  Навіна пра выкраданне з езуіцкага калегіуму ў Аўгсбургу старэйшага сына Яна Юрыя

агаломшыла Мікалая Крыштофа Радзівіла . Князь у апошнія дні цалкам быў заняты

адпраўкаю ў Інфлянты на вайну з Карлам Дзевятым свайго вайсковага почату . Трэба

было падбіраць наёмнікаў , шукаць грошы , зброю , амуніцыю , правіянт . Ды мала што

спатрэбіцца ў няблізкім небяспечным паходзе . Да таго ж князь надумаў з  нагоды

адпраўкі жаўнераў на баявыя пазіцыі зладзіць у Нясвіжы баль і феерверк . Тут таксама

хапала клопатаў . Хоць меліся шматлікія памочнікі і служкі , Мікалай Крыштоф , па

спрадвечнай радзівілаўскай завядзёнцы , у кожную справу і ў кожную на першы погляд

нязначную дробязь прызвычаіўся ўнікаць уласнай персонаю . “ Загадай зрабіць , але

правер ці зроблена “ , - вось які быў ягоны жыццёвы прынцып .

   Князь са сваім дварэцкім Янам Лапацінскім якраз абмяркоўваў цырымонію ўрачыстага

адкрыцця балю , калі лёкай даклаў аб нечаканым  візіцёры-езуіце .

-  Што за птушка да нас прыляцела ? – здзівіўся Радзівіл і , адпусціўшы Лапацінскага, сеў

за стол , загадаў паклікаць пасланца .

  Якуб Луневіч , надзвычайны прадстаўнік генерала Ордэна езуітаў Клаўдзіё Аквівы ,

хуткім рашучым крокам увайшоў у князеў кабінет , нахіліў галаву ў паклоне , расхінуў

дарожны плашч , расшпіліў чырвоную кашулю , зняў з шыі тонкі , як блінок , скураны

мяшэчак , працягнуў яго Радзівілу . Усё гэта ў звычаі езуітаў рабілася моўчкі , як бы

бясстрасна , каб надаць таму , што адбываецца , звышдзелавітасць і таямнічасць .

  Мікалай Крыштоф узяў у рукі мяшэчак з асцярогаю . Хто ведае , што наўме ў гэтых не

такіх , як усе , людзей ?  І працавітасць нястомнай пчалы , і вераломнасць падкалоднай

чорнай  гадзюкі зліта ў іх у адно цэлае . Яны , езуіты , па чутках , найвялікшыя майстры

атрутных спраў . Зусім нядаўна прайшла па Вялікім Княстве Літоўскім пагалоска пра тое ,

як кухар-езуіт адправіў на той свет свайго гаспадара , саксонскага курфюста . Надта

асцярожны і надта абачлівы быў гэты курфюст . На кожным кроку бачыліся яму замахі на

ўласнае жыццё , і па гэтай прычыне ён  не давяраў нікому . Перад тым , як з”есці якую-

небудзь страву , прымушаў кухмістра  пакаштаваць яе , ледзь  не пазіраў таму ў рот . І

вось кухар , седзячы за сталом разам з курфюстам , разрэзаў напалам вялікі чырвоны

яблык , адну палавінку з найвялікшым апетытам пачаў есці сам , другую на срэбным

сподку прапанаваў свайму гаспадару . Курфюст упіўся зубамі ў спакусную садавіну  і

адразу ўпусціў смерць у скляпенні цела свайго . Справа ў тым , што з аднаго боку нажа

тоненькім-танюткім слоем была намазана страшная імгненная атрута , і кухар , вядома ж ,

пачаставаў няшчаснага курфюста той палавінкаю яблыка , на якую паклала сваю

няўмольную пячатку смерць . У які ўжо раз чалавечая  асцярожнасць была пераможана

ціхай сілай атруты .

  Добра ведаючы пра ўсе такія магчымыя хітрыкі-выкрунтасы , Мікалай Крыштоф Радзівіл

дзвюма пальцамі ўзяў скураны мяшэчак , паднёс яго да агеньчыка свечкі , што гарэла на

стале , колькі імгненняў патрымаў-прапёк . Езуіт спакойна пазіраў на князя . У вялікіх

блакітных вачах не было ні хмурынкі , толькі найвялікшая цнота і цярплівасць .

  Прачытаўшы сакрэтнае пасланне Клаўдзіё Аквівы , нясвіжскі ардынат пацямнеў з твару ,

пачаў усхвалявана кусаць вусны . Потым устаў з-за стала , перахрысціўся на абраз Дзевы

Марыі , што вісеў на сцяне насупраць стала , спытаў у езуіта перарывістым ссушэлым

голасам :

-  Тое , што напісана ў лісце , праўда ?

-  Клянуся святым крыжам і дзідай , якой бязбожнікі паранілі бок нашаму Збаўцу , што ўсё

гэта чысцейшая праўда , - пранікліва адказаў Якуб Луневіч .

-  Божа , беражы мой род , - ціха прамовіў Радзівіл , пачуўшы такія словы .

  Потым пазваніў у настольны залаты званочак у выглядзе рагатага ляснога сатыра ,

загадаў  лёкаю :

-  Пакліч княгіню Яўфімію .

  Езуіта ж папрасіў пачакаць у суседнім пакоі .

  Калі ўвайшла  жонка , моўчкі аддаў ёй злашчасны трывожны ліст . Тая прачытала ,

схапілася рукамі за  сэрца ,  села на абачліва падсунуты лёкаем пуф . Твар быў белы , як

студзеньскі снег . Вачыма поўнымі нясцерпнага хвалявання зірнула знізу ўверх на мужа ,

сказала з надзеяй і мальбою :

-  Мой найкаханейшы душой  і сэрцам Міколенька , ты выбавіш нашага любімага сына ,

нашага першынца з варожых кіпцюроў . Ты выбавіш . Бачыш – я станаўлюся перад табой

на калені , матчыным сэрцам я заклінаю цябе . Ты выбавіш нашага Яна Юрыя . Нашага

дарагога Яначку .

  Твар у Мікалая Крыштофа перасмыкнуўся і таксама пабялеў . Князь глядзеў то на жонку,

што ўкленчыла перад ім , то на лёкая , які аж не дыхаў .

-  Выйдзі , - ледзь не крыкнуў на лёкая , і  калі той , нібы  птушынае пяро , вылецеў з

кабінету , нагнуўся , абняў жонку за плечы , сказаў :

-  Устань і выцеры вочы . Запомні – Радзівілы не плачуць .

  Княгіня Яўфімія адразу ж ўзнялася з навошчанага бліскучага паркету , шаўковай

хусцінкаю пачала выціраць вочы . Гэтыя чорныя прамяністыя вочы свяціліся непахіснай

вераю ў свайго мужа . Ён – Радзівіл . Ён дасць рады і зробіць усё магчымае і немагчымае .

-  Elephantum ex musca facis ? – Ты робіш з мухі слана , - стараючыся быць як мага

спакойным , па латыні сказаў жонцы , - Гэта толькі ліст . Гэта толькі нікчэмны шматок

паперы . І падумай – хто яго нам прывёз ? Езуіты . А ў гэтых людзей ( я дакладна ведаю )

душы з двайным , нават трайным дном .

  Прамовіўшы такія словы  , Мікалай Крыштоф паглядзеў убок пакоя , у які пайшоў езуіт

Якуб Луневіч .

-  Трэба ўсё праверыць і ўсё ўзважыць , - працягваў ён , - Я неадкладна ж шлю ганца ў

Аўгсбург і ў Рым , да  Святога  Прастола . І гэта яшчэ не ўсё . Я сёння ж еду ў Вільню да

Гаспадарскай канцылярыі . Кажуць , кароль і вялікі князь Жыгімонт якраз знаходзіцца

зараз у Вільні . Я зраблю ўсё , што ад мяне залежыць . Вер мне .

-  Я веру , - ціха адказала жонка , - Веру табе , як самому Богу .

  Ён пацалаваў яе ў халодны напудраны лоб і злёгку як бы адпіхнуў ад сябе . Але зрабіў

гэта надзіва мякка і далікатна . Так , любячы ,  адпіхвае гнуткую галіну ніцай вярбы

цёплая і спакойная летняя рака .

  Адпраўку вайсковага почту ў Інфлянты адклалі на тры дні , бо Мікалай Крыштоф

Радзівіл у сваёй упарыгожанай графскімі каронамі пазалочанай запрэжанай шасцерыком

карэце з  эскортам конных пяцігорцаў , разам з езуітам Якубам Луневічам  тэрмінова

выехаў у Вільню . Але ўсе гэтыя тры дні па асабістым Радзівілавым загадзе стралялі з

гарматаў , пускалі феерверкі . Не пуставалі без пітва і разнастайнай закускі сталы . Ігралі

галасістыя музыкі . Толькі гэткім чынам можна было ўтрымаць у Нясвіжы шляхту і

наёмнікаў .

  Вільня , калі б ў яе не прыязджаў Радзівіл , заўсёды хвалявала сваёй непаўторнасцю  і

прыгажосцю . Нават сваё родавае гняздо , Нясвіж , не так моцна ён любіў , праўда , не

прызнаючыся ў гэтым нікому .

  Гэта быў горад ягонай душы , ужо даволі вялікі і прасторны , забудаваны ў зялёных

утульных прадмесцях белымі і чырвонымі мураванкамі . У цэнтры над вечна шумным

бяссонным рынкам паўставаў , ганарліва   высіўся гмах ратушы з гадзіннікам і прыгожа

адштукаванымі бакавымі вежамі . У шчыльнае кальцо ратушу бралі шматлікія гандлёвыя

крамы , дзе чалавек мог набыць усё , што пажадае душа : яркія заморскія тканіны , футры ,

мяса , жалеза , соль , абутак , ласункі і цацкі для дзяцей , парфуму для прыгажунь , а ў

корчмах піва і віно для ўцехі вясёлага чэрава . У ніжніх памяшканнях ратушы таксама

месціліся крамы , вінны склад і таварны склад . Тут жа стаялі вагі і працавала васкабойня .

Вышэйшыя пакоі ратушы займалі гарадская рада , ваяводскі суд , архіў і казначэйства .

  Каля ратушнай вежы заўсёды тоўпіўся ў пошуках працы галаднаваты , апрануты ў грубае

адзенне люд . Трымалі ў руках сякеры , малаткі , рыдлёўкі і пілы .

  Побач з ратушай  суровым  пастаянным   напамінам  аб зямным зле і лютым пакаранні за

гэтае зло  ўзвышаліся , чакаючы новых ахвяраў ,  шыбеніца і слуп ганьбы , які дасціпныя

тубыльцы назвалі Пілатам . Тут гаспадарнічаў вёў рэй гарадскі кат . Са сваімі памочнікамі

ён быў спецыялістам на ўсе рукі – па прыгавору суда вешаў , чвартаваў , саджаў на

вострую палю . Кат , як запрыкмецілі людзі , меў шырокі нізкавокі твар . Чаму нізкавокі ?

Пэўна , і ён апускаў вочы долу , і яму не хапала духоўнай сілы глядзець ва ўпор на твары

тых , каго жорстка  пазбаўляў жыцця .

  Акрамя свайго галоўнага абавязку кат з памочнікамі забівалі бяздомных сабак ( вось

адкуль пайшло слова – гіцаль ) , вывозілі за горад смецце . Кат , як знаўца чалавечай

анатоміі (!) , лячыў хворых . А яшчэ ён меў права выратаваць ад смяротнага пакарання

жанчыну , жаніўшыся на ёй .

  У дзень чвартавання  да ратушы  збягаліся цікаўныя . Некаторыя , асабліва жанчыны ,

хусцінкамі збіралі свежую чалавечую кроў з памосту . Лічылася , што такая кроў вельмі

дапамагае лячыць эпілепсію .

  Мноства пастаялых двароў і брудных бедных корчмаў было рассыпана наўкол . Жыццё

не спынялася там ні ўдзень , ні ўначы . Хто прапіваў апошні пенязь , хто патаемна вастрыў

нож , каб у цёмным завулку прыкончыць выпівоху і разяваку .

Мясцовы люд у Вільні быў часткова каталіцкі і вуніяцкі , часткова праваслаўны . На

Лукішках мелася татарская мячэць , ззяла срэбным паўмесяцам яшчэ з часоў Вітаўта .

Вялікую сілу мелі  ўсюдыісныя  рухавыя  езуіты . Жылі па прадзедаўскіх законах сваёй

Торы габрэі-літвакі . Храмы ўсіх веравызнанняў  не зачынялі свае дзверы ні перад кім ,

багач ён ці жабрак . І ўсіх гэтых такіх розных людзей , іхнюю веру , іхнія жыцці , ахоўвала

дзяржава . Здавалася , што яшчэ трэба ?  Гадуй дзяцей , працуй , плаці падаткі , шануй

законы , не крадзі і не забівай , шчыра маліся Богу .

  Але ўжо пачыналі бегчы глыбозныя трэшчыны па калісьці адзінай непарушнай сцяне ,

імя якой – грамадскае паразуменне і згода . Ужо імкліва набіралі сілу , крыкліва

патрабавалі сабе ўсё новых і новых правоў тыя , хто лічыў сябе самымі лепшымі , самымі

адметнымі . “ Мы – хлеб , соль і кроў  Рэчы Паспалітай . ейныя – мозг і душа ! – крычалі

яны , - Усе астатнія – тлен , нішто “ .

  Чым глыбей уязджаў у горад Мікалай Крыштоф Радзівіл , тым усё болей цудоўных

пышлівых магнацкіх палацаў бачыў ён . Палацы Хадкевічаў , Сапегаў , Пацаў ,

Вішнявецкіх . Велічныя . З граніту і мармуру . У атачэнні густых зялёных садоў .

Сапраўдны зямны рай . Нават ён , магутны ўсясільны  ўладар Нясвіжу , ліцвінскі Крэз ,

прыцмокваў языком ад здзіўлення .

  Кароль і вялікі князь Жыгімонт III Ваза знаходзіўся , на вялікі жаль для Радзівіла , у

Кракаве . І Мікалай Крыштоф , каб атрымаць параду ў вельмі няпростай жыццёвай калізіі ,

пачуць мудрае слова ,  вырашыў звярнуцца да свайго даўняга добрага знаёмцы , канцлера

Вялікага Княства Літоўскага Льва Іванавіча Сапегі . Хоць бегала чорная кошка паміж

родамі Сапегаў і Радзівілаў , хоць часта варагавалі яны , і  даходзіла нават да крыві , але

нясвіжскі ардынат быў упэўнены , што ў такой далікатнай справе , якая тычылася жыцця і

смерці Яна Юрыя , Леў Сапега працягне руку дапамогі .

  У  Гаспадарскай канцылярыі ён  пакіраваўся ў кабінет канцлера . На дзвярах кабінету

канцлера , пячатара , як называлі яго , бо распараджаўся вялікай маястатнай пячаткай

Вялікага Княства Літоўскага , яркімі залатымі літарамі зіхцеў лацінскі налпіс . Такія

надпісы робяць , звычайна , на геаграфічных мапах : “ His sunt leones “ – “ Тут водзяцца

ільвы “ .



229

  Вялікім мудрацом быў Леў Іванавіч Сапега , што зусім не замінала яму быць вялікім

жартаўніком .

  Льву Сапегу , сыну старосты дарагічынскага і падстаросты аршанскага Івана Іванавіча

Сапегі і Багданы Друцкай-Саколінскай , споўнілася нядаўна сорак восем гадоў . У вялікай

мужчынскай сіле , фізічнай і разумовай , быў гэты чалавек .

  Ягоны праваслаўны род з часоў Гарадзельскай вуніі 1413 году карыстаўся гербам

“ Ліс “ . Малы Леў вельмі рана заўважыў поўнае супадзенне сваіх ініцыялаў з назваю

герба . Гэта падалося ўражліваму хлапчуку невыпадковым . “ Я буду мудрым і хітрым , як

ліс “ , - тады ж , у зялёным малалецтве , вырашыў ён . І праз усё сваё няпростае жыццё

пранёс вернасць такому рашэнню , спраўдзіў яго . Тады ж , у малалецтве , калі завірушнай

халоднай зімою жыў з бацькамі ў маёнтку Чарэі , дужа лёг яму ў памяць адзін выпадак .

Аднойчы раніцой , хукаючы на скалелыя чырвоныя ад марозу рукі , прыбег у палацавую

кухню , дзе яны снедалі , надворны чалавек Яўсейка , радасна сказаў , зняўшы засыпаную

снегам шапку-аблавушку :

-  Пане Іван , ліс-курадаў трапіў нарэшце ў сіло . Прадзёр страху , хацеў пакаштаваць

салодкай курацінкі , ды задняй лапаю , дуралей , саўгануўся проста ў сіло .

  Яўсейка шчасліва засмяяўся , аддана пазіраючы на свайго пана .

-  Ну-тка , пойдзем паглядзім , - адсунуў убок талерку Іван Іванавіч Сапега .

  Спехам пашыбавалі  на куратнік . Яўсейка спераду , заліваючыся дробным булькотным .

як ручаёк , смехам . Вось ён расчыніў рыпучыя дзверы , прыгнуўшы галаву , увайшоў у

нізкі крыты шэрай саломаю куратнік і ў вялікім здзіўленні знямеў , застыў , як слуп .

-  Дзе ж твой ліс ? – спытаў Сапега .

-  Ды быў , толькі што быў тут , - кінуў пад ногі аблавушку , пачаў у найвялікшым

здзіўленні шкрэбці  калматую патыліцу разгублены Яўсейка , - На свае ўласныя вочы я

бачыў гэтага курадава . Быў рудахвосты тут .

  Раптам ён нагнуўся , падняў нешта з долу , сказаў адно толькі слова :

-  Вось .

-  Што – вось ? – сярдзіта накінуўся на Яўсейку  пан , раззлаваны тым , што з-за нейкага

глупства давялося перарваць смачны сняданак .

-  Лапа . Ягоная лапа , - ціха патлумачыў Яўсейка , - Перагрыз і пачыкільгаў на волю .

  І тут усе , і малы Леў таксама , убачылі тоненькі яркі  шнурок крыві , што  цягнуўся да

дзіркі ў саламянай страсе . Усіх гэта надзвычай уразіла , асабліва Льва . Нават звер , дзікі

лясны і палявы звер , не жадае скарыцца палону , што ўжо казаць пра чалавека . “ Я

таксама , колькі буду жыць , буду адстойваць сваю волю , чаго б гэта ні каштавала “ , -

тым даўнім зімовым днём пакляўся ён сам сабе .

  Канцлер Вялікага Княства Літоўскага з сямейных паданняў  ведаў , што  Сапегі , гэтак жа

сама , як Радзівілы , як Пацы , паходзяць ад самога рымскага сенатара Палемона , які ,

ратуючыся ці то ад Нерона , ці ад крыважэрных бязлітасных гунаў ,  прыплыў некалі ў

гэты край і стварыў між лясоў і азёраў  новую дзяржаву . І мэтаю свайго жыцця малады

Леў Сапега зрабіў вернае служэнне гэтай дзяржаве , захаванне і ўмацаванне яе ,

гарманічнае і ўсебаковае развіццё законаў , па якіх яна павінна развівацца .

  Мікалай Крыштоф Радзівіл , разам з пасланцом-езуітам  ідучы да канцлера , памятаў пра

сутычку , якая адбылася між імі . Усё пачалося з пасольства ў Масковію ранняй вясной

1584 году , якое воляю Стафана Баторыя ўзначаліў Сапега . Праз лясы і балоты на ўсход

разам з маладым паслом рушыла 275 чалавек аховы і прыслугі . Па дарозе да іх

далучыліся ліцвінскія купцы са сваім таварам . Гэта было падарожжа , так мовіць , у зусім

іншы свет , у невядомасць і непрадказальнасць . Пэўна , так калісьці плыў на сваіх

каравелах да яшчэ неадкрытых індзейцаў Амерыкі Калумб .

  Якраз памёр цар Іван Жахлівы , і Масковію скаланалі  канвульсіі  барацьбы за ўладу . На

трон урэшце рэшт сеў сынок Жахлівага – Фёдар Іванавіч . Гэты , здаецца , не быў

жахлівым . Гэты , калі казаць шчыра , быў нікім .

  Леў Сапега , упершыню на свае вочы пабачыўшы новага маскавіцкага  цара , так пісаў

пра яго : “ Вялікі князь малы ростам ; кажа ён ціха і вельмі павольна ; клёку ў ягонай

галаве небагата , або , як іншыя кажуць і як я сам заўважыў , зусім няма . Калі ён падчас

маёй аўдыенцыі сядзеў на троне ва ўсіх сваіх царскіх упрыгожаннях , дык , пазіраючы на

скіпетр і на дзяржаву , усё смяяўся “ .

  Тут , калі паразважыць , прасочваецца заканамернасць і хвалепадобнасць падзей – за

ўздымам-узлётам хвалі ідзе ейнае падзенне . Адгрукатаў , як крывавы вулкан , Іван

Жахлівы , звёў у магілу тысячы й тысячы нявінных людзей , а сынок , следам за ім ,

прыйшоў ціхмяненькі , як бы ў нечым самым галоўным  палахлівенькі .

  Леў Сапега , убачыўшы такое , з усёй рашучасцю паведаміў Стафану Баторыю :

“Нянавісць і нязгода пануюць паміж самымі знатнымі асобамі , а гэта сведчыць пра іхні

заняпад .  Самы час скарыць гэту дзяржаву . Пра гэта тут ужо думаюць і адкрыта кажуць,

што ваша каралеўская міласць скарыстае такі выпадак , і , як я чуў ад тутэйшых баяр , яны

ў думках ужо далучаюць да вашай дзяржавы абодвы княствы , Северскае і Смаленскае , а

князь Бельскі нават гаворыць ( дай Бог , каб спраўдзілася ) . што ваша мосць хутка будзе ў

самой Маскве “ .

  Ліцвінская шляхта , і ў яе ліку , Мікалай Крыштоф Радзівіл , не падтрымалі тады

прапанову Сапегі , што балюча кальнула ягонае самалюбства . Дабразычліўцы перадалі

Радзівілу словы , якімі абазваўся на гэты конт  раззлаваны Леў Іванавіч : “ Што з яго

ўзяць? Ён жа – Сіротка . Не Леў , як я , а ўсяго толькі Сіротка . А сіроткі  ўласныя горкія

ды дробныя  слёзкі  льюць , а не чужую кроў “ .

  І вось яны сустрэліся . Леў Сапега , падцягнуты і сухарлявы , з вострымі вусамі пад

даўгаватым пародзістым носам , з лысінаю , што выскубла з галавы валоссе , адкрыўшы

высокі прыгожы лоб , энергічна ўстаў з-за стала , і , шырока раскрыліўшы рукі ,

усміхаючыся , пайшоў насустрач свайму нечаканаму госцю , абняў яго за плечы , пасадзіў

поруч з сабою . У праніклівых шэрых вачах ззялі здзіўленне і халаднаватая насцярога .

-  Як пачуваецца пані Яўфімія ? Як здароўе вашай княскай мосці ?– у першую чаргу

спытаў ён .

  Атрымаўшы ад Радзівіла кароткія станоўчыя адказы , задаў , па сваёй звычнай

завядзёнцы , пытанне ва ўпор :

-  Якія турботы прывялі яснавяльможнага вельмішаноўнага пана ў Вільню ?

  І глядзеў проста ў твар суразмоўцу , нібы бачыў таго ўпершыню . Чэпкі канцлераў позірк

далёка не ўсе маглі вытрымаць , і ён ведаў  гэта .

  Мікалай Крыштоф расказаў пра ліст , паказаў яго , папрасіў парады . У гэтыя імгненні ён

быў не звышмагутным Радзівілам , якому , калі казаць шчыра , належала амаль палова

Княства , а бацькам , што горача  перажывае  за лёс свайго роднага дзіцяці . Радзівіл

разумеў гэта , чырванеў , хваляваўся  і бянтэжыўся .

  Леў Сапега паклаў яму руку на плячо , сказаў :

-  Усе мы ў адказе перад Панам Богам за жыццё  сваіх дзяцей , за іхнія бяспеку і шчасце ,

бо мы нарадзілі іх .  Я таксама бацька , І я зраблю ўсё , што ў маёй моцы , каб дапамагчы

васпану . І Вялікае Княства Літоўскае не кіне васпана ў бядзе . Такі род , як Радзівілы ,

найкаштоўнейшы дыямент у кароне нашай дзяржавы . Гэта трывалейшы падмурак нашага

Панства . Што тычыцца  ліста , мае людзі неадкладна правераць яго на праўдзівасць .

  Ён рэзка тузануў шнурок званка , сказаў службоўцу , што адразу ж з паклонам увайшоў у

кабінет :

-  Пане Корсак , вось вам ліст . У пачакальні чалавек , які называе сябе Якубам Луневічам .

Вазьміце ліст , вазьміце гэтага чалавека , і праз вельмі кароткі час я павінен ведаць у чым

сутнасць усёй гэтай справы .

  Строгім голасам ён паўтарыў :

-  Праз вельмі кароткі час .

  І адразу ж павярнуўся да Радзівіла :

-  Заўтра якраз выпраўляецца наша пасольства ў Вену і Рым . Мы ўключым пытанне пра

лёс Яна Юрыя Радзівіла ў пасольскі пратакол . Я напішу  ліст да імператара Максімільяна

і крон-прынца Рудольфа .  Войска Рэчы Паспалітай , як мне вядома , ужо выходзіць з

Валахіі . Так што будзем лічыць -  адно з патрабаванняў вашых і нашых нядобразычліўцаў

выканана .

-  Княгіня Яўфімія і я ніколі не забудзем тваю , Леў Іванавіч , дабрыню і спагаду , -

усхвалявана  прамовіў Мікалай Крыштоф .

  Ліс ( так у думках называў сам сябе Сапега ) шматзначна зірнуў на яго ,  перавёў гаворку

ў іншае рэчышча . Загаварылі пра вайну са шведамі ў Інфлянтах , пра почат , які Радзівіл

абавязаўся накіраваць у Заддзвінне . Канцлера цікавіла ўсё .  Колькі камбатантаў ідзе ў

паход ? Якое ў іх узбраенне ? Колькі ім плоцяць за службу ? Хто ў іх за камандзіра ? І

нават тэкст прысягі ўспомніў , якую кожны  наёмнік-ротмістр  прыносіць Вялікаму

Княству Літоўскаму . Заплюшчыўшы вочы , адкінуўшыся на спінку крэсла , Леў Іванавіч

пачаў напамяць паўтараць словы  прысягі ( і было бачна , што робіць ён гэта з

найвялікшым задавальненнем ) :

-  Я прысегаю через імя Божье его королевской  млсці  і  Велікому Князству Літовскому

верне , цнотліве і зычліве на том ураде ротмістрова так на зАмку , яко і в полю – служіть ;

небезпечносці  вшелякое стереч , і где бых о ней што ведал , ее не таіць, але его

королевской млсці  і Речі Посполітой панам радам Велікого Князства Літовского

ознаймоваці ; а пільне врадові моему ротмістровскому і сторожы , мне поручоной , досіць

чініці , так около варт обороны замку , яко в захованью зуполна роты завжды служебных ,

мне поручоных ; і теж на местцу і в тягнені заховаться без обтяженья подданых его

королевской млсці .

  Так мі , Боже , помогай , і тая светая Евангелія “ .

-  Пан канцлер  нібы сам быў у  наёмніках ! – здзіўлена ўсклікнуў Радзівіл .

-  А я й ёсць найміт , - строга сказаў Сапега , - Да зямнога скону свайго я – верны найміт

маёй дарагой Айчыны , Вялікага Княства Літоўскага . Яму служу і буду служыць у  меру

сілаў маіх .

  Ён вымавіў гэта з такой жарсцю і перакананасцю , так зірнуў на Мікалая Крыштофа , што

нясвіжскі ардынат міжволі ўздрыгнуў . “ Моцнай сталёвай  душы чалавек “ , - падумалася

Радзівілу .

-  Почат вядуць паны Аляксандр Лісоўскі ды Іван Мастоўскі , - патлумачыў ён Сапегу , -

Пад рукой у кожнага па дзвесце вояў . Але верхавенства ў  пана Лісоўскага , надзвычай

адважнага і галавістага чалавека . Усё , службу , зброю з порахам , вайсковы рыштунак ,

хлеб і фураж , аплочваю я . Лісоўскі з Мастоўскім атрымаюць па васемсот коп грошаў

кожны . Жаўнерам на рукі выдаецца акрамя жалавання , зброі і харчу па шэсць локцяў

лунскага сукна .

-  Вельмі ўхвальна , васпане , - слухаючы , ківаў галавою Леў Сапега , - Як добра , што

мілая Айчына наша мае такіх вялікіх і мудрых сыноў . Любы вораг ёй не страшны , з якога

б боку не ішоў .

  Загаварылі пра справы на ўсходніх рубяжах Гаспадарства , пра віхурныя ашаламляльныя

падзеі ў Масковіі . Там бясслаўна скончыў цараванне Барыс Гадуноў , і  толькі што ,

дваццаць першага жніўня тысяча шэсцьсот пятага года , на прастол сеў Дзмітрый Першы

Іванавіч .

-  Дзіўная гісторыя , - задумліва казаў Сапега Радзівілу , - Мы ж з табою , пане  Мікалай ,

бачылі гэтага незвычайнага чалавека , размаўлялі з ім . Разумны . Адукаваны . Са сваім

поглядам на жыццё . Ведае некалькі еўрапейскіх моваў .  Кароль і вялікі князь Жыгімонт

III Ваза , арцыбіскуп гнезненскі ,  шляхта на сойме ў Кракаве ,  Мнішкі , бацька з дачкою ,

- усе , як адзін ,  падтрымалі яго . Я ж быў напачатку супраць . Я ўсё спадзяваўся на

федэрацыю Польшчы , Літвы і Масквы , хацеў вечнага міру з Масковіяй .  Але ж , як

бачна сёння , маскавітам непатрэбна ні такая федэрацыя , ні мір .  Яны , скрозь і заўсёды ,

хочуць быць галоўнымі , першымі , хоць не маюць ніякіх  падставаў для гэтага . І вось

з”явіўся Дзмітрый Іванавіч .  Вялікую буру ўсчыніў . Падняў народ . Дайшоў да Масквы і

ўвайшоў у Крэмль . Выпадкова такое не робіцца . Тут відзён Божы промысел .

-  Я таксама быў на тым сойме , дзе прайшлі  , так мовіць , агледзіны гэтага цудам

ацалелага  царскага сына , - пачаў прыпамінаць Радзівіл , - Хто ён , я не магу сказаць . Ці

Грышка Атрэп”еў , як крычала  Масква , ці сапраўды нашчадак Івана Жахлівага . Галоўнае

ў тым , што ён аб”явіўся , не мог не аб”явіцца . Галоўнае ў тым , што сёння ён сядзіць на

царскім троне і кіруе маскавітамі .

- І кіруе , трэба зазначыць , вельмі і вельмі талкова , - згаджаючыся з суразмоўнікам ,

заківаў галавою Леў Іванавіч , - Прычым , не на нашу карысць , а на карысць Масковіі .

Вось табе і службоўца ляхаў , як зноў-такі крычалі ў Маскве . Распусціў казацкае войска ,

каб спыніць рабункі . Вярнуў у ранейшы стан халопаў , пасадскіх людзей і сялянаў . Не

аддаў нам Смаленскую і Северскую зямлю , хоць абяцаў аддаць . Усё-ткі я думаю , што ён

самазванец . Іван Жахлівы не мог нарадзіць  такое мудрае і гжэчнае семя .

  Колькі імгненняў ён памаўчаў , потым загаварыў зноў :

-  Хваля , пане Мікалай , пайшла ў зваротным кірунку . Я хачу сказаць , што сёння Масква

пажынае тыя крывывыя каласы , якія яна на працягу апошняга стагоддзя сеяла на землях

нашага Вялікага Княства Літоўскага . Успомнім лютую Лівонскую вайну , захоп

Смаленска і Полацка , попел і смерць . Хваля пайшла ў зваротным кірунку . І нам ,

дзяржаўным мужам  Кароны і Княства , неабходна падтрымаць гэтую грозную хвалю ,

пусціць  яе ў  выгадным для нас  рэчышчы .

  У гэты час у кабінет увайшоў службоўца  пан  Корсак  ,  даклаў канцлеру , што ліст і

езуіт правераны .

-  Сапраўдны ліст . І сапраўдны пасланец , - коратка паведаміў ён .

  Радзівіл і Сапега паглядзелі адзін на аднога . І калі ў вачах у Радзівіла свяцілася просьба-

мальба , то канцлераў позірк быў  напоўнены рашучай упэўненай сілай  .

XI

-  Якубе , кадук цябе бяры ! Ці ты гэта ?! – усклікнуў , сустрэўшы Якуба Луневіча , свайго

былога суседа па пакоі- “ магіле “ , Лявонцій Кукарэцкі і схапіўся за ягонае стрэмя .

  Луневіч ад нечаканага рэзкага рыўка  ледзь не зваліўся з каня , бо  быў не дужа хвацкім

ездаком .  Хацеў гняўлівым словам сцебануць , як бізуном , незнаёмца , хацеў крыкнуць ,

як крычалі калісьці ў езуіцкай калегіі , праўда , падалей ад настаўніцкіх вушэй : “ Як дам –

адны шалупкі з цябе паляцяць ! “ ,  але ўбачыў знаёмыя вочы і знаёмы твар , адразу ўсё

ўспомніў , кумільгом вертануўся з сядла на зямлю , абхапіў Кукарэцкага за плечы :

-  Лявонцій ! Брат мой !

  Столькі шчырасці і жарсці было ў гэтых словах !

  Аляксандр Лісоўскі і ягоныя людзі  спачатку падумалі  , што адбыўся напад на асобу ,

якую ім даручылі з усёй пільнасцю ахоўваць . Узвіліся шаблі . Усталі на дыбкі коні . Ды

сцэна сустрэчы двух даўніх сябрукоў была такая жывая , такая непаддзельна-шчырая ,

што заставалася толькі супакоіцца і  цярпліва чакаць , калі яна скончыцца .

-  Ты зноў у Нясвіжы ? Ты з самога Рыму ? – усхвалявана пытаўся Лявонцій .

-  Адтуль , адтуль , браце , - адказваў Якуб Луневіч . Ягонае суровае езуіцкае сэрца зусім

нечакана  адтала , як адтае сонечным вясновым днём скалелая за доўгую зіму зямля .

Адразу ўспомнілася калегія і ўсё звязанае з ёю – кпіны , асліныя вушы , слёзы і цёплае

слова спагады  ад суседа па “ магіле “ .

  Луневіч вельмі хутка , дакладней сказаць , адразу ж зацугляў сваю душу .  Гэта было

ўсяго толькі мізэрнае  імгненне слабасці . Ён строга глянуў на Лявонція , спытаў сухім

драўляным голасам :

-  Як ідзе навучанне ?

-  Ідзе то яно быццам бы  добра , - адказаў усё яшчэ радасна-ўзбуджаны Кукарэцкі , - але

надумаў я пайсці з калегіі . Назусім пайсці .

  Ягоны былы сусед , пачуўшы такое , не змяніўся ў твары , не ўздрыгнуў , не міргнуў

вокам . Спакойна сеў на каня , спакойна глядзеў зверху ўніз на Лявонція . Таму нават

падалося , што езуіт не зразумеў сэнс сказанага , і патрэбна паўтарыць . Але толькі ён

надумаўся  расчыніць рот , як Якуб Луневіч , узняўшы правую руку ў доўгай чорнай

пальчатцы , вымавіў адно-адзінае слова :

-  Маўчы .

  Потым нетаропка расправіў зблытанае валоссе ў конскай грыве , клапатліва паляпаў каня

па шыі , задуменна сказаў :

-  Чалавечае жыццё – падрыхтоўка да смерці . А , можа , смерць гэта й ёсць жыццё ? Ты

памёр , браце Лявонцій . Ты ўжо памёр .

-  Я памёр , - згадзіўся Кукарэцкі , - хоць , як бачыш , стаю перад табою . Ты , Якуб , шмат

дзе быў за гэты час . Шмат што бачыў . Ты высока ўзнёсся над усімі намі . Ты прыехаў

ажно з самога Рыму . Я прашу ў цябе , у тваёй святасці і вучонасці , прабачэння за маю

слабасць . Я не магу праз усё жыццё несці такі цяжкі крыж . Не магу . І я прашу цябе ў

памяць тых дзён , што мы пражылі разам , у памяць тых святых  малітваў – блаславі мяне

на новы шлях . Блаславі , калі гэта дазваляе твая святасць і вучонасць .

  Хвалюючыся , ён глядзеў  на езуіта . Чакаў адказу . Ад слоў , якія ён спадзяваўся пачуць ,

залежала ўсё ягонае жыццё .

  Ды Якуб Луневіч не прамовіў ні слова . Крануў шпорамі каня , ціха паехаў уперад ,

паехаў паўз Лявонція . І ўсё-ткі  праз імгненне-другое азірнуўся і рукою ў чорнай

пальчатцы акрэсліў над галавою свайго былога сябрука знак святога крыжа .

  З развярэджаным сэрцам пайшоў Лявонцій Кукарэцкі па шумлівых  нясвіжскіх вуліцах .

Было адчуванне , што жыццё надламалася . Так падчас моцнага ветру надломваецца

крохкая галінка маладога неакрэплага дрэва . Яна  быццам бы  яшчэ трымаецца-чапляецца

за родны  ствол , але вось-вось адарвецца і паляціць , як пушынка ,  у віхурыстую

смяротную  невядомасць .

  Трэба  , думалася Лявонцію , неадкладна вяртацца ў маёнтак  да маці , патлумачыць ёй

тое , што з ім здарылася . Маці зразумее . Маці даруе свайму аблуднаму сыну . Не можа не

дараваць .

  А навакольнаму люду было не да ягоных хваляванняў і перажыванняў . Нясвіж па

княжым загадзе рыхтаваўся адзначаць , ды ўжо адзначаў выправу на вайну ў Інфлянты

радзівілаўскага почату . Чуўся вясёлы бестурботны смех . Гучала бадзёрая паходная

музыка . Яшчэ не зусім п”яныя , але ўжо добра п”янаватыя шляціцы-дабраахвотнікі і

найміты з Польшчы , Караляўца і Прусаў выхваляліся сваёй амуніцыяй і зброяй ,

ганарліва  агладжвалі вусы , падміргвалі прыгожым кабетам , якія з усіх бакоў злётваліся ў

цэнтр гораду , нібы звонкія мухі на салодкі мёд . Некаторыя з ваяроў , усклаўшы рукі адзін

адному на плечы , стварыўшы кола , танцавалі , зазываючы да сябе гэтых кабет .  Там-сям

пачціва гнулі спіны перад узброеным рыцарствам жабракі , апранутыя ў казіныя шкуры .

Ведалі – будуць паводзіць сябе сціпла ды памяркоўна , перападзе глыток віна і смакавітая

мясная  костачка з багатых сталоў .

  І ніхто ці амаль ніхто не задумваўся над тым , што на шмат каго з гэтых сённяшніх

абвешаных зброяй весялуноў ужо точыць сваю  іржавую касу бабуля-смерць . Ды ад

смерці не схаваешся нават лежачы на цёплай печы , на самай чарэні  пад тоўстым , як

бронь ,  кажухом .

  У гэтым тлуме-гармідары сумны Лявонцій Кукарэцкі раптам зноў убачыў дзве

прыгожанькія дзявочыя  галоўкі , як дзве кветкі на яркім вясновым лузе . Альжбэта і

Анэля ! Зноў горача затрапятала і заспявала ягонае маладое прагнае да кахання  сэрца .

  Дзяўчаткі-анёлкі ішлі , узяўшыся за рукі . Магутны і грозны Антон Даніловіч-Гоцкі ішоў

следам за імі . Уражаны Лявонцій адразу ж забыўся пра ўсе свае мітрэнгі і турботы , што

яшчэ міг таму не давалі жыць , карэжылі душу .  Ён адчуў , як на цёплыя дробныя

кропелькі расцякаецца ягонае сэрца . Назіркам ён пайшоў следам за чароўнымі

дзяўчаткамі і іхнім дзядзькам .

  Нечая рука асцярожна-пачціва кранула яго за плячук . Лявонцій азірнуўся . Стары

згорблены жабрак з выцвілымі кусцістымі бровамі і сухім зрэзаным глыбокімі

маршчынамі тварам стаяў перад ім . У калісьці сініх , а зараз  патухлых мутных вачах

было маленне .

-  Хрыстом Богам прашу даць ратаванне майму целу – хоць кавалачак хлеба , хоць

яблычак , - зашалясцеў ціхі журботны голас .

-  Але я нічога не маю , - разгублена прамовіў Кукарэцкі . як бы раздвойваючыся – адным

вокам пазіраючы на жабрака , другім на Альжбэту з Анэляю і Даніловіча-Гоцкага . Вось-

вось яны згубяцца ў натоўпе .

-  Я стары , - паныла гаварыў жабрак , - Старасць доўгая і халодная , як зіма . Хачу

памерці ,  а не паміраю . Душу ж не выплюнеш з цела .

  Ціхія словы зляталі з абсівераных тонкіх вуснаў , як сухое лісце з восеньскага дрэва .

Гэта было катаваннем душы для чуллівага Лявонція . Ён рыўком садраў  з сябе езуіцкі

плашч , працягнуў яго старому :

-  Вазьмі . Больш нічога не магу даць .

  А сам ірвануў у натоўп падалей ад гэтых невыносна-журботных вачэй . Зноў

запрыкмеціў між гаманкога люду Альжбэту з Анэляй , зноў , як іхні цень , пайшоў за імі .

  Антон Даніловіч-Гоцкі ўпэўненымі шырокімі крокамі ( пляменніцы ледзь паспявалі

следам )  шыбаваў туды , куды край як трэба  было ісці ў гэты час – у заезджую  карчму

“Сіняя падкова “ да Самуіла Рабіновіча . Карчма месцілася на ўскраіне Нясвіжу . Гэта быў



237

крыты вымашчаны шэрым палявым каменнем двор з адрынай і павеццю для коней і

фурманак , з  глыбокім калодзежам .

  Над уваходам у карчму была прыбіта тоўстымі меднымі цвікамі велізарная

пафарбаваная ў сіні колер падкова , якую Рабіновіч адкаваў і прывёз з Каралевецу .

Падобнай ёй не мелася ў цэлым Княстве , чым  карчміт вельмі ганарыўся .

-  Гэтая падкова з пярэдняй левай нагі Буцафала , славутага каня , на якім Аляксандр

Македонскі скарыў Персію , - часцяком любіў пахваліцца ён , праўда , не тлумачачы чаму

легендарная падкова  менавіта сіняя .

  Унутры карчмы гасцей сустракалі шырокія сталы на дрогкіх козлах . Удоўж сцен былі

наштукаваны лавы ,  за доўгі час выслізганыя  чалавечымі азадкамі  да жоўтага мядзянага

бляску . У самым куце стаяла агромністая цагляная печ , у якой амаль заўсёды ярка і

нястомна  гарэлі , перавальваючыся з боку на бок , тоўстыя бярозавыя чурбаны .

Апетытны пах смажанага мяса і сала цёк адтуль .

-  Дабрыдзень шаноўнаму панству ў хату ! – бадзёра выгукнуў з самага парогу Антон

Даніловіч-Гоцкі .

  Маладзенькія шляхціцы і немцы-найміты ( а менавіта толькі яны балявалі ў карчме )

сустрэлі ягоныя словы дружным “ віватам “ і не менш дружным звонам высока ўзнятых

келіхаў .

  Адразу ж падбег , не даверыўшы служкам ,  карчміт Самуіл Рабіновіч уласнай персонаю ,

бліскучавокі і вельмі радасны .

-  Дзякуй-дзякуй , пане Антон , што не забыў дарогу ў “ Сінюю падкову “ , - загаварыў ён ,

беручы Даніловіча-Гоцкага пад локаць , - Дзякуй , што прывёў сюды сваіх

непараўнальных прыгажунек , сваіх пляменніц . Можа , шум карчмы і не самы прыемны

для пяшчотнага дзявочага вушка , але зараз мы падсалодзім яго . Абрам ! – крыкнуў ён .

  Малады чарнавалосы скрыпач з”явіўся тут як тут , падпёр сваю чараўніцу-скрыпку

смуглай шчакой , узмахнуў смыком  , і палілася ,  быццам  светлы вясновы ручай ,

нябесная музыка , што размякчала самыя суровыя сэрцы . Немцы-найміты і шляхціцы-

дабраахвотнікі сцішылі крыклівую п”яную гаману , павярнулі , як па камандзе , галовы

ўбок скрыпача . Іхнія твары імгненне таму грубыя і жорсткія палагаднелі і паспакайнелі ,

зрабіліся задуменнымі . А немец па імені Рудольф , здаравенны шыракаплечы магут з

доўгімі светлымі валасамі , нават пусціў слязу . Для яго гэта было так нязвыкла , што ён

хаваў твар у далоні , сарамліва ўсміхаўся , ды нічога не мог з сабою зрабіць , не мог

супакоіць усхваляваную душу .

-  Пан Самуіл ! Паболей піва і гарачых флякаў ! – загадаў Даніловіч-Гоцкі , шырока

махнуўшы рукою , - А паненкам , што прыйшлі са мною , салодкі шарбет , цукраванай

садавіны і арэхаў !

  Замітусіліся служкі , прыносячы на стол заказаныя стравы . Сам Самуіл жвава бегаў

разам з імі . Для кожнага наведвальніка карчмы ў яго былі прыхаваны цёплая ўсмешка і

дасціпнае вастрае слоўка . Ён пачуваў сябе ў сваім асяродку . як рыба ў вадзе .

  Тым часам немцы за суседнім сталом хорам заспявалі нейкую ваяўнічую песню і ў такт

ёй пачалі грукаць аб драўляную падлогу вялізнымі чаравікамі з жалезнымі насамі . Потым

узвіхурыўся танец . Той , каго яшчэ трымалі ногі , пускаўся ў скокі . Здавалася , на ўсіх

наляцела нейкае  вясёлае шаленства . Людзі махалі рукамі , шчоўкалі пальцамі ,

прыцмоквалі языкамі , кідалі ўгору шапкі . Разам з людзьмі на шэрых  карчомных  сталах

танцаваў посуд – талеркі , кубкі , бляхі пахістваліся , падскоквалі . са звонам каціліся на

падлогу .

-  Добра , - апаражняючы чарговы куфаль з півам , - задаволена крактануў Антон

Даніловіч-Гоцкі , - Умеюць у нашым Княстве выпіць і пагуляць . Ва ўсёй нашай шляхты

ды і ў простага народу жываты ў сем столак . Вала могуць умяць у адзін прысед , цэбар

гарэлкі выпіць .

  І ён пачаў расказваць немцам , не дужа зважаючы разумеюць яны яго ці не , пра тое , як

гасцяваў у Вільні , у хлебасольнейшага пана Кісялевіча . Ото быў пан , дык пан ! За адзін

раз мог выпіць поўны гарнец піва , а гэта , панове-немцы , чатыры кварты ці пяць вашых

бутэлек . Частаваў ён сваіх дарагіх гасцей да поўнай змогі . За сталом усе павінны былі

ўставаць і піць за здароўе тых , каго называў гаспадар . А такіх тостаў былі дзесяткі й

дзесяткі . Пасля тостаў за прысутных пачыналі піць за росквіт дзяржавы , за святароў , за

жаўнераў , за суддзяў , за кабет і за маладых паненак , за спрыяльнае для ўраджаю

надвор”е .

-  Я ўжо не мог і кроплі выпіць , - весела казаў Даніловіч-Гоцкі , -  адчуваў , што вось-вось

лопну , і цішком хацеў выліць віно з келіха пад стол . Апусціў руку , плескануў тое віно

пад ногі . Уздымаю руку – келіх зноў поўны з беражкамі . Што за чмут ?! Думаю , адпіў

ўшчэнт мазгі . У другі раз хачу пазбавіцца ад абрыдлага пойла – зноў у келіху

паўнюсенька . Тады я здагадаўся ў чым сакрэт . Грабануў пад сталом рукою і выцягнуў

адтуль панскага гайдука з вялізным бутлем віна . Гайдук гэты сядзеў , як корч , пад сталом

і падліваў ды падліваў .

  Раптам Даніловіч-Гоцкі на паўслове перарваў свой аповед , схапіў за каршэнь Лявонція

Кукарэцкага , што аціраўся ў яго за плячыма і закрычаў :

-  А табе што трэба , шашок загуменны ? Што ты ўсё сочыш , цікуеш за намі , валочышся

следам , як хвосцік ? Я цябе яшчэ на плошчы запрыкмеціў . Адказвай хто ты , а то галаву

растаўку !

  Змярцвелы Лявонцій толькі хаўкаў з перапуду і нечаканасці ротам , нібы  шчупачок ,

якога выкінулі з ракі на бераг . Здзіўленыя Альжбэта і Анэля ва ўпор пазіралі на яго .

-  Гэта той самы , - шапнула сястры Анэля .

-  Хто ты ? – вёў сваё Антон Даніловіч- Гоцкі , усё мацней сціскаючы беднаму езуіціку

глотку , аж іскры з вачэй ляцелі .

-  Я … Я , - залепятаў Кукарэцкі і раптам нечакана для самога сябе сказаў :

-  Я пішу вершы .

-  Вершы ? – Даніловіч-Гоцкі надзвычай уражаны пачутым адпусціў каршэнь сваёй

ахвяры , павярнуўся да пляменніц :

-  Чулі ? Ён сачыняе вершы .

  Альжбета і Анэля былі здзіўлены не меней свайго грознага дзядзькі , але ў адрозненне ад

яго да здзіўлення дамешвалася найвялікшая доля дзявочага захаплення . Яшчэ б – перад

імі быў жывы паэт ! Паэт не з Італіі і не з Францыі , а свой , нясвіжскі , мясцовы , якога

можна было не толькі бачыць , але й можна было  дакрануцца да яго пальчыкам .

-  Дык , можа , пан пісарчук раскажа нам які-небудзь свой верш , - нясмела прамовіла

Анэля , - І толькі не на латыні , бо мы яе слаба разумеем .

-  Раскажыце , раскажыце , - падтрымала сястру Албжбэта .

  Антон Даніловіч-Гоцкі , дапіўшы свой куфаль , пляснуў яго аб стол , выцер вялізным

кулаком вусны , патрабавальна зірнуў на Лявонція . Нават немцы за суседнім сталом

крыху сціхлі і навастрылі вушы .

   Кукарэцкаму  нічога не заставалася як выканаць просьбу-загад пекных маладзенькіх

паненак . Ён  прыгладзіў далонню свой цёмны чубок , палыхнуў сінімі-сінімі вачамі і

пачаў чытаць :

Дамоў ляці , душа , дамоў .

Там пад счарнелай гонтай

У засені старых дубоў

Бацькоў маіх маёнтак .

Там цёплы вецер біў у скронь .

Гуў акіян калосся .

Там смех звінеў . Гарэў агонь .



240

Святло ў душу лілося .

Там нарадзіўся я калісь

Людзей шаноўных сынам .

Зірнуў углыб . Зірнуў увысь .

Адчуў сябе ліцвінам .

Я ўсё жыццё ў баях . Калі ж

Загіну ў сечы новай ,

Вазьмі й засып мяне , Нясвіж ,

Зямлёй сваёй суровай .

І ў лузе над ракой Ушой

Красуня-кветка ўстане .

І панна светлая душой

На тую кветку гляне .

    Лявонцій змоўк , унурыў галаву . Яму самому не верылася , што пры такой зборні

народу ён асмеліўся выказаць услых сваё самае патаемнае . Пэўна , надалі адвагі і

рашучасці прыгожыя бліскучыя ад захаплення  вочы сясцёр-блізнятак .

-  Панна светлая душой , - задуменна , нібы  сама сабе , прамовіла Альжбэта , - Як гэта

прыгожа !

  Анэля ж адчаілася на больш эмацыянальны крок . Яна парывіста цмокнула паэта ў

пунсовую ад хвалявання шчаку .

  Даніловічу-Гоцкаму таксама спадабалася пачутае . Захмялелы шляхціц пасадзіў Лявонція

побач з сабой , крыкнуў карчміту :

-  Самуіл , якое ў цябе самае найлепшае віно ?! Хутчэй цягні сюды і паболей !

  Кукарэцкаму ж сказаў , паклаўшы цяжкую далонь на паэтаў плячук :

-  Прыгожая птушка пер”ем , а чалавек вучэннем і розумам . Хочаш загінуць у сечы

новай ?  Тады ідзі са мной у вайсковы аддзел да Аляксандра Лісоўскага , і рушым , пане-

браце , на Інфлянты .

  У гэты час нейкі драбнаваты някідкі з выгляду чалавек падыйшоў да стала , ціха  сказаў

Кукарэцкаму :

-  Пане Лявонцій , твой бацька вярнуўся з татарскага палону . Яшчэ ўчора вярнуўся .

-  Праўда ? – радасна ўспыхнуў тварам Лявонцій .

-  Вось табе святы крыж – праўда . Пані Макрына такая шчаслівая была .

-  Значыць , Пан Бог пачуў матчыны , мае і сясцёр маіх малітвы , - усхвалявана прамовіў

Кукарэцкі , - Значыць , Пан Бог адпускае мяне з езуіцкай калегіі на ўсе чатыры бакі , як

вольную птушку .

  У гэты час служкі прынеслі віно , разнастайныя закускі , і Антон Даніловіч-Гоцкі ,

узняўшыся з паўнюткім келіхам , гучна , на ўсю карчму , абвясціў :

-  Ідзем на Інфлянты ! І няхай не паздаровіцца ўсім нашым ворагам !

  Павярнуўшыся да Лявонція шляхціц сказаў :

-  Пі , паэт . Далёка не кожнаму дадзены  дар – секчы словам так , як сячэ старая добрая

шабля . Няхай душа твая будзе адважная , а слова вострае . Пішы свае вершы . Будзі

жывых , а мерцвякі й самі ўстануць .

  З новай сілай узгарэлася баляванне . Лявонцій быў яшчэ непрызвычаены да віна і вельмі

хутка ап”янеў . Паплылі ў вачах вясёлыя людскія твары , іскрыстыя келіхі , пышныя  чубы

і бліскучыя лысіны , сталы і лавы . Потым ён убачыў карчміта Самуіла Рабіновіча , які на

выцягнутай руцэ нёс місу з вялізным заліўным шчупаком . Рука была смуглая , аж

карычневая , з  мноствам чорных кучаравых валаскоў . Раптам рука гэтая  аддзялілася ад

цела , пачала  імкліва лётаць над сталамі , над людзьмі , пачала хапаць некаторых за насы ,

за вушы . Вось гэтая лятучая рука ірванулася да Лявонція , балюча ўшчыкнула яго за

шчаку . Лявонцій адхіснуўся ад яе , страціў раўнавагу і паваліўся проста на рукі дзвюм

сястрычкам – Альжбэце і Анэлі . Ён яшчэ паспеў прамармытаць ім :

-  Я кахаю вас .

  І глыбокі сон склеіў ягоныя вочы .

  А да Антона Даніловіча-Гоцкага падсеў немец па імені Рудольф , чокнуўся з ім келіхам ,

папрасіў :

-  Пан рыцар , вазьмі мяне з сабою ў паход на Інфлянты . Дужа ж я люблю ваяваць . Нічога

апроч вайны не ўмею ды й не хачу рабіць . Вазьмі мяне ў паход , але дазволь мне застацца

лютэранінам . Лютэранін мой бацька . Лютэранінам хачу жыць і памерці я .

  Даніловіч-Гоцкі , выслухаўшы такую споведзь , абняў і пацалаваў Рудольфа , гучна

зарагатаў , калышучыся ўсім сваім буйным целам :

-  Я не Лісоўскі . Не я набіраю людзей ў радзівілаўскі почат . Пойдзем туды з табою разам

. Па мне – абы ваяваў хвацка . А хто ты – католік ,  лютэранін або магаметанін , не мае

ніякага значэння . Пойдзем разам , і я скажу за цябе слова пану Аляксандру Лісоўскаму .

  Яны са смакам  выпілі віно і зноў напоўнілі свае келіхі . А наўкол шумела , танцавала ,

спявала песні карчма “ Сіняя падкова “ . І гэтак было да самага яснага  рання .

  Лявонцій Кукарэцкі прачнуўся ў невядомым месцы , на невядомым ложку . Спрасоння

падалося , што гэта пакой-“ магіла “ езуіцкай калегіі . Падалося , што ён спазніўся на

абавязковую ранішнюю малітву , на заняткі , і вось-вось уварвецца ў пакой з пякучымі

дубцамі ў руцэ разгневаны сярдзіты карэктар . У прадчуванні жорсткай лупцоўкі заныла

тонкая маладая скура . Лявонцій  спуджана ўскочыў з ложку , ліхаманкава пачаў

апранацца , не патрапляючы ў калошыны штаноў нагамі .

  Ды спальня , калі ён трохі астыў і агледзеўся , як неба ад зямлі , адрознівалася ад

сціплай ,  нават суровай езуіцкай спальні . Ложак быў шырокі і высокі  , з прыгожага

чырвонага дрэва . Найбялейшая і наймякчэйшая пярына пяшчотна абвівала ягонае цела .

Падушка пахла нейкімі надзіва духмянымі зёлкамі . Каля ложку стаяў круглы лёгкі столік

сплецены з тоўстых арэхавых пруткоў . На століку зіхцеў срэбны гладышык і гэткі ж самы

срэбны кубачак .

  Здзіўлены Лявонцій усё не мог уцяміць дзе знаходзіцца . Усё  было падобна на нейкі

таямнічы сон . “ Ці не анёлы занеслі мяне сюды ? “ – падумалася яму . І адразу ж у

спустошаную цяжкую галаву ўбілася-ўсвідравалася чорная здагадка : “ А , можа , гэта

хітрыкі д”ябла ? Д”ябал любіць казаць , што яго няма , але ён ёсць , ёсць на зямлі . З усіх

бакоў ён абкружае чалавека , пляце свае жахлівыя цянёты “ .

  Перахрысціўшыся , уздыхнуўшы , Кукарэцкі пакорліва аддаўся лёсу , наліў са срэбнага

гладышыка ў срэбны кубачак цёмнай вадкасці , выпіў яе . Гэта быў вельмі халодны і

вельмі смачны хлебны квас , які адразу ж узбадзёрыў . Жыццё пачало рабіцца крыху

весялейшае . І нібы адчынілася ў галаве нейкая заслонка – прыгадаўся  ўчарашні вечар у

карчме “ Сіняя падкова “ . Лявонцій аж застагнаў . Ён успомніў ,  як п”яная імгла

зацягнула яму вочы , як  упаў на рукі Альжбеце і Анэлі , быццам мокры саламяны куль .

Што падумалі пра яго прыгожыя чысценькія сястрычкі ? Нават страшна ўявіць !  “ Дзе б я

ні быў , трэба неадкладна ўцякаць  , бегчы адсюль . Бегчы дадому , да маці , да бацькі ,

што вярнуўся з палону , - ліхаманкава падумалася яму , - Як я мог забыцца пра бацьку ? “ .

  Лявонцій памкнуўся да дзвярэй , але яны раптоўна расчыніліся перад самым ягоным

носам . На парозе вырас  высакарослы шчыгульны лёкай у жупане з дарагога чырвонага

аксаміту з каўняром-стойкай . Жупан зашпільваўся залачонымі гузікамі і быў падперазаны

жоўтым калматым пасам . Лёкай у правай руцэ трымаў медны нямецкі рукамый , у левай –

вышываны дзівоснымі  рознакаляровымі кветкамі рушнік .

-  Пане пісар , - сказаў урачыстым высокім голасам прыгожы і яркі , як певень , лёкай ,  -

Патрэбна асвяжыць пасля сну ваш твар і вашыя рукі . А потым вашамосць запрошаны ў

вялікую залу на сняданак да паненак і да пана Антонія .

  Дык вось яно што ! Начная бяспамятная дарога завяла яго , Лявонція Кукарэцкага ,

туды , дзе жывуць Альжбэта з Анэляю , у самае , можна сказаць , іхняе гняздзечка .

Лявонцій адчуў , як усхвалявана і горача затахкала сэрца .

  Альжбета і Анэля , апранутыя ў доўгія блакітныя сукенкі-летнікі з рукавамі да локця , са

скуранымі вяночкамі-чолкамі  на русых галовах і зіхоткімі звонкімі маністамі на белых

пяшчотных шыях , сустрэлі з”яўленне Лявонція з бурнай радасцю . Яны паўсхопліваліся

са сваіх мяккіх невысокіх крэселцаў , падбеглі да ўшчэнт разгубленага езуіціка , дапытліва

і спачувальна зазіраючы яму проста ў вочы , зашчабяталі :

-  Як спалі , пане паэт ? Як пачуваецеся пасля сну ?

  І столькі пяшчоты , столькі цёплай дабрыні было ў мілагучных галасках , што Кукарэцкі

аж пахіснуўся . Ніколі і ніхто ў жыцці , можа , апрача маці , так не цікавіўся ягоным

здароўем , так не хваляваўся і не  перажываў за яго .

-  Нічога . З Божай дапамогаю , мілыя паненкі - залепятаў Лявонцій .

  Заўважыўшы за сталом Антона Даніловіча-Гоцкага , пакланіўся яму , сказаў упалым

голасам і яму :

-  Нічога . З Божай дапамогаю , пане .

-  А ўчора пан пісарчук быў больш жвавы і больш гаварлівы , - гучна з прыхлёбам

засмяяўся Даніловіч-Гоцкі , - Пэўна , учора пана пісарчука падтрымлівалі пад белыя  рукі

німфы і музы . Ці не так ? Але мы зараз зноў запросім  да пана пісарчука гэтых крылатых і

натхнёных госцяў . Адась ! – крыкнуў-загадаў ён прыгажуну лёкаю , - Поўны келіх

крамбамбулі на мёдзе і на чырвоным перцы пану пісарчуку ! Паўнюткі келіх !

  Лявонцій пад вясёлымі позіркамі ўсіх прысутных да дна асушыў срэбны келіх і адчуў , як

ажыла , звонка запульсавала па жылах кроў , як пасвятлеў ранак і ўвесь навакольны свет ,

як папрыгажэла жыццё .

-  Васпан п”е , як сапраўдны ліцвін , - пахваліў яго Антон Даніловіч-Гоцкі , - бо ліцвіны

п”юць не для таго , каб чмякнуцца мордай у гразь , а для таго , каб душою ўзвіцца ў неба .

Вось так п”ем мы , каранёвая ліцвінская шляхта !

  Ён адразу ж прадэманстраваў , як п”е гэтая самая шляхта , хвацка кульнуўшы поўную

гранёную чарку крамбамбулі . Шумна выдыхнуў : “ Гух !!! “ і ўкінуў у рот ладны кавалак

паляндвіцы . Потым , жуючы паляндвіцу , сказаў :

-  Пана , здаецца , завуць Лявонціем ?

  Атрымаўшы станоўчы адказ , паклаў свае цяжкія рукі на пяшчотна-безабаронныя

плечукі дзяўчатак :

-  Вось гэта мае пляменніцы – Альжбэта і Анэля . Блізняткі . Альжбета , так заўгодна было

Пану Богу , нарадзілася першая . Я іх люблю аднолькава моцна . Іхні бацька , мой брат

Міхал Даніловіч-Гоцкі , загінуў у 1602 годзе пад Рыгаю ад шведскай кулі . Маці памерла ,

нараджаючы гэтых прыгажунек на белы свет . Сёння я ім і маці , і бацька , і апякун да

самага іхняга паўналецця .

  Дзяўчаткі слухалі дзядзькавы словы вельмі ўважліва . Хмурынка набегла на чыстыя

юныя твары , калі ён прыпомніў пра смерць іхніх бацькоў . Але жыццё так і віравала ў

яшчэ нічым незамутненых душах гэтых іскрыстых  і трапятлівых , як ранішнія  сонечныя

праменьчыкі , істотаў . Яны прыязна пазіралі на Лявонція , усміхаліся яму , часам нешта

шэпчучы адна адной .

-  Пан Лявонцій , ці ўмееш ты біцца  шабляю і сядзець на войскім кані ? – раптам спытаў

Даніловіч-Гоцкі .

  Пытанне было нечаканае , ды Лявонцій адказаў на яго без сумневу :

-  Як кожны прыроджаны шляхціц , я валодаю шабляй і сяджу ў сядле .

  Тут ён трошкі схібіў  душою , бо не быў дужа вялікім хватам у такіх справах – у езуіцкай

калегіі яго апошнім часам займала  зусім іншае , хоць бацька з самага малалецтва

прывучаў да зброі і да каня . Але перад прамяністымі захопленымі  позіркамі маладзенькіх

прыгажунь лепей было праваліцца скрозь зямлю , чым прызнацца ў нейкай сваёй

недасканаласці і слабасці .

-  Добра , - ухвальна кіўнуў галавой  Антон Даніловіч-Гоцкі , - А зараз вы , Альжбэта з

Анэляю , скажыце тое , што хацелі сказаць .

  Сёстры  перазірнуліся . Першаю ( усё-ткі старэйшая ! ) загаварыла Альжбэта :

-  Пане Лявонцій , сёння наша Гаспадарства ваюе са шведамі . Шведы забілі нашага

любімага дарагога бацьку . Калі б  мы былі мужчынамі , мы б ускочылі ў сядло , узялі

дзіды і шаблі і паімчаліся ў Інфлянты , туды , дзе бушуе вайна . Але Пан Бог нарадзіў нас

жанчынамі , і мы , жывучы ў Нясвіжы , толькі штодзённа молімся за перамогу нашых

слаўных рыцараў . Пане Лявонцій , пане паэт , шчыра просім – стань нашым Рыцарам ,

адпомсці за кроў бацькі нашага , каб на тым свеце ён спаў спакойна .

  Затым усхвалявана пачала казаць Анэля :

-  Пане Лявонцій , у нас з сястрою ёсць грошы . За гэтыя грошы мы можам набыць і каня ,

і зброю , і ўсё , што неабходна для паходу і вайны . Стань нашым Рыцарам , нашым

ваяром , нашым помснікам і абаронцам . Наш дзядзька , пан Антоній , ад”язджае на вайну

сам па сабе . Мы ж хочам , каб і наш конь і наш меч ішлі ў паход супраць ворага .

  Лявонцій Кукарэцкі адчуў , як затрапятала ў грудзях сэрца . Аж балюча зрабілася сэрцу .

Прапанова была дужа нечаканаю , але хіба можна было пасля такіх словаў і пасля такіх

просьбаў , што прамаўлялі пяшчотныя вусны , вагацца хоць імгненне ?

  Ён апусціўся на левае калена , пацалаваў трапятлівыя  дзявочыя рукі , усклікнуў :

-  З гэтага часу і да свайго скону я – Рыцар дзвюх цудоўных дамаў ! Ваша слова для мяне –

закон , і я , Лявонцій Кукарэцкі , іду на вайну ў Інфлянты !

  Позіркі , якімі ўзнагародзілі яго Альжбэта і Анэля , вельмі рэдка бачыў хто з мужчынаў .

Такія позіркі , нібы  зоркі і нібы  маланкі , нараджаюцца на нябёсах , там , дзе на залатым

вечным троне сядзіць Пан Бог .

  Антон Даніловіч-Гоцкі , разам з пляменніцамі і Лявонціем Кукарэцкім адразу ж заняўся

купляю каня і ўсёй неабходнай амуніцыі . Як заўсёды ,  не абыйшлося без ягонага добрага

сябрука Самуіла Рабіновіча з карчмы “ Сіняя падкова “ , і  неўзабаве Лявонцій  ужо сядзеў

на кані з шабляю пры поясе і з дзідаю ў руцэ і мог выпраўляцца ў паход . І тут ён успомніў

пра свайго бацьку , што вярнуўся з татарскага палону . Вядома ж , ён ніколі не забываў

пра бацьку , ды апошнія нечаканыя падзеі як бы засланілі сабою яго . І вось зноў усплыў у

сынавым сэрцы родны твар .

-  З”езджу дадому , убачуся з бацькам і адразу ж вярнуся ў Нясвіж , - сказаў Лявонцій

Кукарэцкі Даніловічу-Гоцкаму і сястрычкам-блізняткам . Тыя ж , вядома , пагадзіліся ,

перадалі праз яго свае палкія  віншаванні пану Льву Кукарэцкаму са шчаслівым

выбаўленнем з басурманскай няволі , пажадалі сто лят жыцця .

  Бацька быў змарнелы , увесь нейкі ссохлы і дужа загарэлы , аж абпалены злым крымскім

сонцам . Але вочы натхнёна свяціліся , як іскрыстыя сінія вугалі . Убачыўшы свайго

адзінага сына на войскім кані і ў поўным узбраенні , ён ні кропелькі не здзівіўся , а моцна-

моцна абняў і пацалаваў яго . Потым ухвальна ківаючы галавою , радасна сказаў жонцы :

-  Бачыш , пані Макрына , якога рыцара ўзгадавалі мы з табою . Хіба месца ягонае ў

езуіцкай малельні пад чорным , як ноч ,  капюшонам ? Не . Толькі ў сядле . Толькі на кані і

з шабляю ў руцэ . Ён жа патомны каранёвы шляхціц-ліцвін , а месца шляхціца там , дзе

ваююць  за Княства  . Малайчына , сын . Я б і сам пайшоў у Інфлянты , пайшоў нават

простым драбам , ды надламалася  сіла мая на татарскіх вінаградніках пад балючай

плёткай і пякучым сонцам . Найвялікшы  дзякуй яго мосці слаўнаму каралю Жыгімонту ,

што не кінуў нас , паланёных , у жахлівым татарскім рабстве , а за свае грошы адкупіў у

стэпавых людаловаў  і вярнуў у родныя сядзібы .

  Даведаўшыся пра сынава рашэнне  кінуць езуіцкую калегію і рушыць на вайну ,

блаславіў Лявонція , трымаючы над ім абраз святога Станіслава . Праўда , пані Макрына

пярэчыла , але пярэчыла  ціха , няўпэўнена , абліваючыся светлымі мацярынскімі слязамі .

Ды ў  Кукарэцкіх , як , дарэчы , і ва ўсіх іхніх суседзяў , верхаводзіў у сям” і ( так ужо

спрадвеку павялося )  мужчына .

  Узрушаны і шчаслівы , вяртаўся Лявонцій Кукарэцкі ў Нясвіж . У яго пачыналася новае

жыццё , і ён быў рады гэтаму яшчэ невядомаму , але надта  доўгачаканаму жыццю . Толькі

ў маладосці гасцюе ў чалавечай душы такая агністая радасць .

  У горадзе  пакіраваўся да двара Антона Даніловіча-Гоцкага , расказаў таму пра сваю

паездку , пра бацькава блаславенне . Шляхціц , адчувалася , быў вельмі задаволены .

Загадаў паставіць ягонага каня побач са сваім , насыпаць меру аўсу і наліць  вады .

Лявонцію ж да заўтрашняга дня , дня выправы ў паход , зноў далі той жа самы пакой . Ён

зморана сеў на канапку , заплюшчыў вочы . Адразу ж убачыўся матчын твар ,

спакутаваны , усхваляваны , родны , дарагі кожнай сваёй рысаю . Успомніліся ейныя

слёзы . Толькі зараз ён зразумеў які боль прычыніў ёй , і яму захацелася заплакаць . Ды

Лявонцій перасіліў сябе , пракаўтнуў даўкі камяк у горле . Сядзеў бязгучна і нерухома , як

выараны з зямлі валун .

  Затым душой зноў завалодалі Альжбэта і Анэля . Дзе яны ? Чым займаюцца ? Ці

думаюць пра яго ? Навошта Бог перакрыжаваў ягоную дарогу з  іхняю ?  Нейкая

недарэчнасць – адначасова кахаць абедзьвюх , але ён нічога не можа зрабіць з сабою і

сваім сэрцам .

  У пакой тым часам увайшоў прыгажун лёкай , моўчкі аддаў Лявонцію нейкую цыдулку ,

моўчкі знік за дзвярыма . Кукарэцкі  разгарнуў паперчыну . Роўным прыгожым почыркам

на ёй было напісана :

  ЫНІЗДНУ ЯЛАК МЕАКАЧ АЛОК АГАНОВРЫЧ ТАРБ ЫЛЕБ ЕВЫЛПСУ КЯ

  Што гэта ? Што хочуць сказаць  незразумелыя дзіўныя словы ? Лявонцій круціў у руках

таямнічую паперчыну . Трэба было б распытаць лёкая , ды таго ўжо й след прастыў . Не

пабяжыш жа за ім па чужым доме і чужым двары .

  Ясна адно – гэта тайнапіс . І , пэўна ж , пасланне ад Альжбэты і Анэлі , бо хто , акрамя

прыгожых вясёлых сястрычак ,  можа цікавіцца ім , Лявонціем Кукарэцкім ?  Але як

прачытаць галаваломку ?

  Раптам трывожная халодная здагадка драпнула вострай іголкаю душу – ці не прыклалі

тут сваю  руку езуіты ? Яны найвялікшыя мудрагелі ў такіх справах . Не хацелася б яму

зноў напаткаць іх . Адступнікаў-адшчапенцаў яны не шкадуюць , хоць усюды  гавораць ,

што дзверы для выхаду з Ордэну адчынены для кожнага .

  У глыбокім одуме сядзеў Лявонцій , так і гэтак узіраючыся ў паперчыну . І ўрэшце рэшт

расшыфраваў  пасланне – дакумекаў , што ўсё трэба чытаць наадварот . Вось што было

напісана на паперчыне :

  ЯК УСПЛЫВЕ БЕЛЫ БРАТ ЧЫРВОНАГА КОЛА ЧАКАЕМ КАЛЯ УНДЗІНЫ

  Хто такі белы брат , які павінен усплыць ? Што такое чырвонае кола ? Ясна , што гэта

месяц і сонца . Ундзіна ж – гэта фантан у новым радзівілаўскім парку . Значыць , яго ,

Лявонція Кукарэцкага , чакаюць сёння ўвечары каля фантану .

  З хваляваннем чакаў ён вечаровай імглы . Нарэшце сонца пачало хавацца за густыя

навакольныя лясы , а белы чоўнік месяцу паплыў па сінім нябесным моры . І Лявонцій

пайшоў да Ундзіны – бронзавай русалкі , якая сядзела на агромністым валуне , трымаючы

ў руках бронзавы вянок . Срэбны бурлівы  ручаёк выбіваўся з-пад цёмнага  валуна ,

абмываючы русалчын хвост . Плеск вады быў бадай адзіным жывым  гукам паміж густой

цішыні , якая аж звінела ў залітым фасфарычным  месячным святлом парку . У такой

цішыні і пад такім святлом уваскрасаюць  , набываюць плоць самыя запаветныя і таемныя

чалавечыя мроі .

  Альжбэта з  Анэляю ўжо чакалі Лявонція . Былі яны ў белых доўгіх сукенках , з белымі

рамонкавымі вянкамі на русых галовах . Здавалася , што гэта таксама ундзіны , якія ажылі

пад  халоднымі месячнымі промнямі і хочуць , каб ажыла іхняя сяброўка , клічуць

прыспешваюць яе . Але яна маўкліва сядзіць на камені , слухае перазвон ручая . Ёй добра .

Ёй не хочацца ажываць .

-  Пан паэт едзе заўтра на вайну , - ціха сказала Альжбэта .

-  На вайну , - як рэха , паўтарыла Анэля .

-  Няхай абмінуць пана паэта куля і гарматнае ядро , шабля і дзіда , крывавая гарачая  рана

і халодная смерць , - разам сказалі яны .

  Потым ціха апусціліся на калені , пачалі маліцца :

-  Марыя , прыгожа панна , Маці Збаўцы і наша Маці , зберажы гэтага чалавека на

суровых зямных дарогах , заслані яго , як шчытом , сваёй невымернай любоўю , вярні

цэлым і здаровым туды , дзе яго чакаюць . Амэн .

  Лявонція скаланула і амаль да слёз расчуліла гэтая малітва . Ён стаў  на калені побач з

дзяўчаткамі , паклаў рукі ім на плечы . Звінела вада . Плыў над паркам месяц . Па

імгненнях , па кропельках плыло жыццё .

  Пасля  прамоўленай  малітвы Альжбэта і Анэля адразу ж павесялелі , пажвавелі , пачалі

гарэзнічаць . Бегалі вакол фантану , зачэрпвалі далонькамі ваду , пырскалі адна на адну і

на Лявонція . Нейкі няўтрымны  шал накінуўся на дзяўчатак . Нарэшце задыхаліся ,

спыніліся , і Альжбэта сказала :

-  Толькі , баронь Бог , не трапляйце , пан паэт , у палон . У палоне цяжка . Ваш жа бацька

так напакутваўся .

  І тут Лявонцій з вялікім запалам прачытаў верш :

Пад месяцам белым ,

Пад сонцам чырвоным

Хачу назаўсёды

Быць вашым палонным .

  Сястрычкі сустрэлі верш з захапленнем . І Анэля ўсклікнула :

-  Давайце , як у французкім рамане , паклянемся ў нашай вернасці ўласнай крывёю !

  У яе ў руцэ раптам з”явіўся ( пэўна ж , усё  гэта было загадзя абдумана і падрыхтавана )

малюсенькі кінжальчык . Яна лёгенька кальнула вастрыём сабе ў руку вышэй локця . Тое

ж самае зрабіла Альжбэта . Затым аддалі кінжальчык Лявонцію .

-  Вас – дзве , я – адзін , - сказаў ён і ўкалоў сам сябе ў дзве рукі .

  Пацалавалі вастрыё , перахрысціліся . Рыцарскі рытуал усхваляваў усіх . Усе  адчулі ,

што гэта не вясёленькі  жарт , а нешта значна глыбейшае і сур”ёзнейшае . Колькі

імгненняў маўчалі , прыслухоўваючыся да сваіх устрывожаных сэрцаў .

  З найвялікшай тугою Лявонцій раптам зразумеў , што не дасць плёну вось гэтае ягонае

каханне-захапленне дзвюмя прыгожымі дзяўчаткамі . Ён , як паэт , хацеў бы адразу кахаць

усіх жанчын , усіх , якія жывуць , усміхаюцца сонцу на зямлі .  Але ж гэта немагчыма . Ён

– хрысціянін , і толькі адна з іх ( усяго адна ! ) прыхіліць некалі сваю галоўку да ягонага

пляча . Гэта Магамет у  “Каране “ дазваляе таму , хто паверыў у ягонае прароцтва  , мець

чатырох жонак . Сумна зрабілася Лявонцію ад такой думкі .

  Пэўна , нешта падобнае хвалявала і сястрычак , бо Анэля , зірнуўшы на паэта

прамяністымі закаханымі вачамі , прапанавала :

-  Давай кінем жэрабя , і тая , якой пашанцуе , будзе сустракацца з панам паэтам , калі ён

вернецца з вайны .

  Альжбета здзівілася і , вядома ж , не пагадзілася . Яны заспрачаліся , можа , упершыню ў

сваім жыцці . Яны стаялі адна насупраць адной , аблітыя трывожным месячным святлом , і

прамаўлялі балючыя крыўдлівыя словы . Яны ўжо былі не сёстрамі . Яны былі проста

жанчынамі , кожная са сваёй надзеяй на зямное шчасце . Разгублены Лявонцій Кукарэцкі

слухаў і не ведаў , што рабіць .

  Ах , юнае пяшчотнае дзявочае сэрцайка ! Ты не жадаеш дзяліць каханага мужчыну

напалам . Ты хочаш , каб ён належыў толькі табе , толькі табе .

XII

  Прыкладна ў гэты ж самы час яшчэ адна жаночая душа трапятліва шукала выйсце з

заблытанага жыццёвага лабірынту . Эльвіра Скаблінская , залатавалосая смуглявая

шляхцяначка з маёнтку Прасвіры , што згубіўся ў лясіста-балотным абшары недзе

паўднёвей Нясвіжу , думала толькі пра Вітаўта Гарткевіча , бачыла ў рамантычных

светлых снах толькі яго . Ёй споўнілася ўжо дваццаць пяць гадоў . Ужо гурма дзетак

павінна была бегаць-поўзаць вакол яе , але здрадлівы і няўдалы лёс павярнуўся так , што

ейны жаніх , якому пан Ігнацы Скаблінскі прылюдна абяцаў доччыну руку , паехаў па

службовых справах у Прусы і знік , як скрозь зямлю праваліўся . Можа , забілі па дарозе .

Можа , іншая жанчына перахапіла-перавабіла . Для ўсякага  жывога чалавека расстаўляе

шатан па бяжмежным свеце свае пасткі , і паспрабуй уратавацца ад гэтых злых нечаканых

пастак , што падпільноўваюць  цябе амаль на кожным кроку . Тры гады чакалі з Прусаў

жаніха , а няўмольны час цёк ды цёк .

  Асаблівую вастрыню і гаркоту дадавала ў жыццёвую калізію тое , што малодшая

Эльвірына сястра Канстанцыя , на агульную думку , менш прыгожая і менш прыкметная ,

паспела шчасліва выйсці замуж і нарадзіць здаровае  дзіцятка . А ёй жа зычылі  ці сядзець

у дзеўках-векавухах , ці падціраць соплі мужу-дзеду . І вось як усё неспадзявана

перамянілася . І ўжо чула Эльвіра ў сябе за спіною , як зняважліва , дужа не тоячыся ,

гаворыць пра яе малодшая сястра : “ Перастарак “ .

  Заставалася адно – ісці ў жаночы кляштар бенедыкдзінак , які заснавала ў Нясвіжы жонка

Мікалая Крыштофа Радзівіла Яўфімія , бо аддаваць сваю маладосць і пекнасць якому-

небудзь стогадоваму напоўзвар”яцеламу  выкапню Эльвіра не жадала . І тут яна сустрэла

Вітаўта Гарткевіча . Сустрэла на імшы ў нясвіжскім фарным касцёле . Шчырыя малітвы

Пану Богу не перашкодзілі ім абмяняцца імгненнымі палкімі позіркамі , ад якіх

затрымцелі сэрцы . Эльвіра адразу зразумела – вось ейны апошні шанец , вось той човен ,

які , калі не спалохацца , калі паверыць-аддацца яму , вывезе яе ў прасторнае жыццёвае

мора , дзе ўтульна душы і целу .

  Але пан Ігнацы Скаблінскі ўжо падшукаў ёй , як ён лічыў , сваёй няўдаліцы-дачцы , яшчэ

аднога жаніха – былога суддзю-падкаморыя старога сівога , як лунь , Язэпа Кушлейку .

Гэты Кушлейка дапамог яму калісьці ў зямельнай памежнай спрэчцы з суседзямі . На

іранічныя словы Эльвіры аб узросце і знешнасці будучага мужа пан Ігнацы адказаў :

-  Няважна якога колеру карова – яна доіцца белым малаком .

  І тады Эльвіра вырашыла дзейнічаць , прычым , дзейнічаць хутка і беспаваротна .

Пераканаўшыся , што Вітаўт Гарткевіч кахае яе і жадае мець  за жонку , яна ўцякла ад

суровага няўступчывага бацькі . Забрала з сабою старадаўні абразок Маці Божай ,  усе

свае дзявочыя ўпрыгожанні , наследнае золата маці-нябожчыцы , ладныя  хатулі  сукенак ,



250

спадніцаў , кашуляў і саянаў і , загадзя дамовіўшыся праз верную дворную дзеўку з

Вітаўтам , цёмным вятрыстым вечарам пачала чакаць яго ў альтанцы пад шумнай амаль

стогадовай ліпаю .

  Яна амаль не хвалявалася і не адчувала ніякай віны перад бацькам . Яна бараніла сваё

шчасце і , як магла , набліжала яго . У Вялікім Княстве Літоўскім , як і ва ўсёй Рэчы

Паспалітай , жанчына на той час усё часцей пачала выходзіць з душных цьмяных пакояў ,

пакойчыкаў і кухняў на залітую яркім святлом авансцэну жыцця , дзе да гэтага

ўладарнічалі  адны мужчыны . Няхай такое надаралася яшчэ толькі ў Вільні і Кракаве ,

між радавітай магнатэрыі і прыдворных , але паступова гэты зваблівы свежы вецер усё

больш  імкліва залётваў у аддаленыя  маёнткі і маёнтачкі , туды , дзе на прадзедаўскай

зямлі спрадвеку  сядзела каранёвая шляхта . У жанчыне раптам убачылі тое , чым можна

ганарыцца , захапляцца , што патрэбна  абагаўляць . Залаты і срэбны дождж

упрыгожанняў паліўся на гэтых  антычных багіняў , якія велічна і грацыёзна выплылі з

невядомасці , з глухой і сляпой цемры , каб ускружыць галовы і ўсхваляваць чэрствыя

сэрцы .

  Эльвіра Скаблінская , як і кожная прыгожая жанчына , адчувала сваю сілу і

непаўторнасць . І яна не хацела , каб побач з ёю валачыўся па жыцці які-небудзь атупелы

напоўжывы недарэка . Начытаўшыся рыцарскіх раманаў і раманаў пра каханне , яна

марыла дзяліць сваё  жыццё і сваё  сямейнае ложа з Рыцарам . Такім Рыцарам  з

некаторага часу  быў  для яе , вядома ж , Вітаўт Гарткевіч . Моцны . Прыгожы . Рашучы .

Разумны . Няхай ён удавец , няхай мае маленькую дочачку  , але толькі з ім яна будзе

пачуваць сябе шчасліваю .

  Сябе Эльвіра лічыла моцнаю  здатнаю на не абы якія ўчынкі  і дамаю , і амазонкаю . Яна

ўмела і чароўна ўсміхнуцца , павёўшы белым  аголеным плечуком , і ўзяць , калі трэба ,

душу сваю ў кулак . І зусім невыпадкова яна добра ведала не толькі пра францужанку

Жанну д”Арк , але й пра віленскую паненку Сафію Доўгую , якая яшчэ ў 1547 годзе

падчас рыцарскага турніру зладжанага каралём Жыгімонтам Аўгустам апранула баявыя

даспехі і адважна  змагалася супраць шляхціцаў Гербута і Лашча .

  Вітаўт Гарткевіч , як і дамаўляліся , прыехаў за ёю з Нясвіжу . Бясшумна вынырнуў з

вечаровай густой цемры на сваім кані Самуме . Да сядла на повадзе быў прытарочаны

яшчэ адзін конь .

  Вітаўт  абняў , прытуліў Эльвіру , моцна пацалаваў . З усёй жарсцю яна адказала на гэты

пацалунак . Колькі імгненняў  стаялі , нібы зліўшыся ў адну істоту . Шумела над галовамі

старая цёмная ліпа . Надзея чулася ў нямоўчным шматслойным шуме .

  Пачалі грузіць хатулі на коней . Дапамагала дворная дзеўка і яна ж была за вартоўцу –

насцярожана круціла галавой туды сюды , нават прынюхвалася . Раптам дзеўка гэтая

ірванулася ад Вітаўта з Эльвірай у цемру , прарэзліва закрычала :

-  Пане Ігнацы ! Пане Ігнацы ! Уцякаюць !

-  Вось лярва ! – вылаяўся і сплюнуў Вітаўт . Дзеўка аказалася здрадцаю .

  Адразу ж засвяціліся на двары маёнтку паходні , загучалі ўзбуджаныя людскія галасы ,

ярасна забрахалі сабакі , пачуўся цяжкі гудлівы тупат мноства ног . Беглі сюды , пад ліпу .

  Гарткевіч моўчкі ўзвёў пісталет , стрэліў . Нехта ў цемры роспачна заенчыў , клубком

пакаціўшыся па зямлі .

-  Дай і мне пісталет , калі ў цябе ёсць яшчэ адзін , - суровым голасам прамовіла Эльвіра .

  Вітаўт , выцягнуўшы  з-за поясу , паклаў ёй у руку пісталет . Яна стрэліла , і зноў нехта

непадалёку застагнаў-заскуголіў .

-  На каня ! – крыкнуў Гарткевіч . Ён узляцеў у сядло . Эльвіра хуценька  села  спераду ,

учапіўшыся рукамі ў каляную конскую грыву .

  У апошні міг за стрэмя ўхапіўся адзін з людзей пана Скаблінскага , ды Вітаўт адкінуў яго

прэч – моцна размашыста ўдарыў нагой у твар . Падаспелі іншыя нападнікі , цэлы натоўп .

Але два кані і два чалавекі здолелі вырвацца з гэтай жахлівай пасткі . Па бездаражы , праз

густую трывожную  цемру паімчаўся Вітаўт Гарткевіч са сваёй каханаю ў Нясвіж толькі

вецер свістаў увушшу .

  За Слуцкай брамай на беразе Ушы нядаўна было забудавана вялікімі камяніцамі і

маленькімі дамкамі Новае места . У адным з такіх дамкоў жыла Вітаўтава дваюродная

цётка пані Караліна Крышылоўская , вясёлая рухавая бабулька сямідзесяці гадоў  з

блакітнымі зіхоткімі вачамі і носам-бульбінкай . Ёйны муж згарэў на пажары , сваіх

дзяцей у яе не было , і яна ўгаварыла Вітаўта прывезці ў Нясвіж сваю трынаццацігадовую

дачку Ванду . Прыкіпела душою да сірацінкі-дзяўчынкі пані Караліна , і была яна ёй

замест дачкі .

  І вось прыехаў познім вечарам , загрукацеў у дзверы Вітаўт .

-  Хто там ? – запаліўшы свечку , прыкрываючы яе рукою , ціхім голасам спытала пані

Крышылоўская . Ванда ўжо спала , і бабульцы не хацелася яе разбудзіць .

-  Адчыні . Гэта я – Вітаўт , - даляцела зпанадворку .

  Пані Караліна адсунула з дзвярэй завалу – тоўсты металічны прэнт , упусціла позніх

гасцей . Разам з імі ў невялічкі пакой увайшлі вецер і трывога . Кружочак ад полымя

свечкі спалохана затрапятаў-залётаў  па сценах , на якіх віселі сплеценыя Вандаю з

васількоў і рамонкаў вянкі , па падлозе засцеленай даматканымі каляровымі ходнікамі , і

нарэшце спыніўся на твары ў Эльвіры . Папярэджваючы непазбежнае цётчына пытанне ,

Вітаўт Гарткевіч бадзёрым вясёлым голасам сказаў :

-  Гэта мая новая жонка . Панна Эльвіра Скаблінская . Прашу шанаваць , віном і хлебам

частаваць .

-  Віно і хлеб знойдуцца . Абы каханне і згода ў сужэнстве былі , - суха прамовіла пані

Караліна , - Хіба прывозяць жонак з начных дарог ? Ясным днём , у касцёле Божым перад

людзьмі і перад Панам Богам малжонку за белую руку бяруць і ў сваю гасподу вядуць .

  Было відно , што бабулька не вельмі ўзрадавалася  навіне . Яна паглядзела ўбок ложка ,

дзе спала Ванда . Дзяўчынка  заварочалася , нешта  млява замармытала  , пэўна ж ,

бачыліся ёй не дужа салодкія сны .

  Ды Эльвіру Скаблінскую не засмуціў такі няласкавы тон і голас старой пані

Крышылоўскай . У Эльвіры ўладна і адважна загаварыла амазонка , Толькі што гэтая

самая амазонка вырвалася нарэшце  на волю з путаў і цянётаў , і не жадала зноў  вяртацца

са  святла , што ярка азарыла ейную душу ,  назад у цемру .

-  Усё будзе , вельмішаноўная пані . І касцёл . І святая клятва  перад лікам  Божым , -

спакойна і ўпэўнена сказала Эльвіра , - Не бойцеся . Ваш любімы пляменнік будзе

шчаслівы са мной .

  Нават Вітаўт злёгку ўздрыгнуў ад такіх слоў , пранікліва паглядзеў на каханую . А яна

ўсміхалася , шчыра і светла .

  Пані Караліна , уваткнуўшы ў медны кандэлябр свечку , сабрала стол – віно , хлеб ,

студзень , смажаную ялавічыну  з рэдзькай . Узнялі келіхі за ўсё найлепшае .

  Уначы , калі ўжо ляжалі ў суседнім пакойчыку , Эльвіра страсна і ненасытна

прыгарнулася да Вітаўта , пачала прагна  цалаваць яго , шаптаць у самае  вуха :

-  Радасць мая . Рыцар мой . Нарэшце ты знайшоў мяне , прыйшоў да мяне . З любоўю

аддаю табе сваю дзявоцкую  цноту . Навекі буду тваёй .

  Яны спляліся салодкімі  вуснамі і гарачымі наструненымі целамі . Яны адначасова былі

на зямлі і на нябёсах . Гэта было іхняе імгненне . Гэта была іхняя ноч . Невядома , што

будзе , што чакае наперадзе , якія неспадзяванкі рыхтуе жыццё , але вось зараз ім было

вельмі-вельмі добра . Зараз , кахаючыся , зліваючыся ў адно цэлае , яны размаўлялі з

вечнасцю . Яны плылі па светлай сонечнай рацэ імя якой – шчасце , а за сцяною глядзела

ў змрок ,  усё чула , не спала , шаптала бясконцыя  малітвы старая пані Караліна .

  Раніцой Ванда радасна абшчаперыла бацькаву шыю , пацалавала яго , спытала , маючы

на ўвазе Эльвіру :

-  А што гэта за пані гасцюе ў нас ?

-  Ты ўжо вялікая дзяўчынка , Ванда , - адказаў , злёгку хвалюючыся , Вітаўт Гарткевіч , -

Наша маці памерла . Мы з табой вельмі любілі яе . Але яна памерла . Так было заўгодна

Богу . Гэтая пані , пані Эльвіра , згадзілася быць маёй жонкай . Кожны мужчына павінен

мець жонку . Я думаю , ты зразумееш  мяне , дачка .

  Ванда ўважліва паглядзела на Эльвіру , прыкусіла губу , наматала на палец пасму сваіх

русых валасоў , уздыхнула . І не прамовіла болей ні слова .

-  Адзін серп траву жаць , другі пшанічаньку рэзаць , - сказала раптам пані Караліна ,

прытуліўшы да сябе Ванду . Аб чым яна хацела нагадаць , ад чаго засцерагчы ? Так ніхто і

не даўмеўся што хавалася ў гэтых словах . Усе толькі моўчкі зірнулі адно на аднога . На

тым і скончылася гаворка .

  А праз дзень , калі Вітаўт з Эльвіраю пайшлі ў горад , на люднай  нясвіжскай вуліцы

Гарткевіча арыштаваў возны з  памочнікамі і трыма панятымі . Не дужа цырымонячыся ,

схапілі за плечы , хацелі весці ў ратушу .

-  Ён ? – спытаў рыжавусы возны ў панятога ,  васпаватага бледнатварага шляхцюка з

перавязанай шчакой .

-  Ён , - кіўнуў галавой шляхцюк , - Ён учыніў напад на маёнтак пана Скаблінскага . І ён

жа ўдарыў мяне нагою ў твар .

  Вітаўт рэзка варухнуў плячамі , скінуў з іх чэпкія рукі памочнікаў вознага , закрычаў :

-  Што за гвалт ?! Як вы пасмелі ?!

  Закрычала і Эльвіра :

-  Прэч , хамы !

  Вознага гэта ніколькі не збянтэжыла . Ён разгладзіў вусы , упёрся рукамі ўбокі , урачыста

абвясціў , смакуючы кожнае слова  :

-  Статут Вялікага Княства Літоўскага . Раздзел адзінаццаты а гвалцех , а боях , а

галаўшчызнах шляхецкіх . Артыкул трынаццаты а гвалтоўнае ўзяцце ў малжэнства

дзеўкі , удавы і кождае нявесты . Уставуем : хто бы без волі айца , маткі і стрыеў або

іншых блізкіх , будзь тэж апекуноў , на яком колвек месцу ўзяў каго з тых персон , вышэй

мянёных , гвалтам , мянуючы , іжбы яму ў малжэнства пашлюбіла , а то бы прышло перад

нас , гаспадара , або перад каторы ўрад наш . Тагды такавая персона маець первы ўзята

быці да секвестру таго ўраду , перад каторы се то прыточыць , і маець быці дана да

расправы на хаванне на такавое месца , гдзе бы водлуг стану сваего пры белых галовах

учціве хована была .І гды се покажэць справа , жэ яко прыяцелей крэўных або апекуноў

так тэж і яе самое на пазвалення не было , тагды тот , хто се таго важыл , маець горлам

каран быці .

  Возны змоўк . Вочы ягоныя натхнёна  блішчэлі . У які ўжо раз ён прылюдна засведчыў ,

што напамяць ведае ўвесь Статут !

  Але Эльвіра не дазволіла  яму доўга  самалюбавацца . Яна сказала з усёй рашучасцю :

-  Ніякага гвалтоўнага ўзяцця не было . Я самахоць , па сваёй уласнай волі паехала з

бацькоўскага дому з  гэтым панам .

  Прамовіўшы такое , Эльвіра пацалавала Вітаўта Гарткевіча ў вусны . Гэта ўразіла і

памочнікаў вознага і панятых . Яны разгублена пазіралі на свайго грознага водцу , які ,

зноў разгладзіўшы  рыжыя вусы , загадаў :

-  Вядзіце да ратушы . Там разбярэмся .

  І ў гэты час прагучалі рэзкія ўладныя словы :

-  Пан возны , адпусціце гэтага чалавека . Гэты чалавек – мой .

  Усе ўздрыгнулі . Падалося – гром скалануў ясную бязвоблачную раніцу . Усе скіравалі

позіркі на таго , хто асмеліўся пярэчыць вознаму .

  Гэта быў вершнік апрануты ў поўны баявы даспех з аголенай шабляю ў руцэ . Ён ( нават

у сядле бачылася ) быў высакарослы , з доўгімі светлымі валасамі , што хваляю апускаліся

на шырокія плечы , з цёмнымі брывамі і вусамі , з сінімі пранізлівымі вачамі . Разам з ім

на нясвіжскай вуліцы гарцавала яшчэ дзесяць-пятнаццаць вершнікаў . Ягоны конь рыў

капытом зямлю , нервова нахіляў галаву і трос доўгай чорнай грывай .

-  На гэтым пане кроў , - цвёрдым бязлітасным голасам сказаў возны , вельмі здзіўлены

тым , што яму перашкаджаюць рабіць звычную справу , - Ён параніў двух слуг пана

Скаблінскага .

-  Гэты чалавек – мой , - вёў сваё невядомы . Ён кіўнуў вершнікам . Некалькі іх саскочылі

з коней , адцяснілі ад Вітаўта Гарткевіча людзей вознага , пасадзілі Вітаўта ў сядло .

-  Што за глум ?! – пачырванеўшы , закрычаў возны , - Як ты асмельваешся ісці супраць

законаў Гаспадарства ?! Лішняя галава на плячах ?! Ты хто ?!

-  Я – Лісоўскі , - спакойна адказаў таямнічы вершнік , - Воляю караля Жыгімонта  і воляю

князя Радзівіла я вяду почат на вайну  ў Інфлянты . І гэтага чалавека я забіраю з сабой .

Калі трэба будзе , ён уласнай крывёю сплоціць усе свае правіны . Калі таго пажадае Пан

Бог , ён пакладзе галаву за Гаспадарства .

-  Але ты , пане Лісоўскі , не можаш збіраць у свой почат першых сустрэчных тацяў і

галаўнікоў , - горача запярэчыў возны .

-  Я бяру да сябе адважных , - усміхнуўся Аляксандр Лісоўскі , - А гэты пан , - ён

паглядзеў на Вітаўта , што ўжо спрытна ўмасціўся ў сядле , - відно па-ўсяму , не трымціць

у час небяспекі , як заечы хвосцік . Такія ваяры мне й патрэбны . З такімі ваярамі мы

пакажам шведу і самому д”яблу дзе ракі зімуюць .

-  І мяне , і мяне вазьміце , пан Лісоўскі , - вырвалася раптам у Эльвіры . Яна парывіста

падбегла  да каня , на якім сядзеў Вітаўт , узялася за стрэмя .

  Надыйшоў час здзіўляцца самому Аляксандру Лісоўскаму . Ён і сапраўды не надта быў

пераборлівы , гуртуючы почат . На княжым радзівілаўскім двары ўбачыў Мацвея Карабу ,

моцнага шыракаплечага , які паныла шкроб венікам траву , вымятаў смецце ,

адразу ж , з першага позірку , ацаніў ягоную моц і камплекцыю , сказаў :

-  Ці не дужа лёгенькую працу знайшоў  сабе , хлопча ? Цябе б пагнаць у Вільню горы

капаць . Сіла ў табе мядзведзевая варочаецца . Ідзі да мяне . Будзеш добра ваяваць , пуза

не хаваць ад варожай кулі і шаблі , станеш шляхціцам .

  Вочы ў Карабы ярка заблішчэлі , ажылі , нібы нанова нарадзіліся на свет . Ён шпурнуў

убок венік , нізка пакланіўся , сказаў дрыготкім голасам :

-  Толькі вазьмі з сабой . Камень і жалеза буду грызці за цябе , васпане .

  Але Караба быў мужчына , хоць  і хлоп . А тут смела і адначасна ўмольна пазірала на

Лісоўскага , прасілася ў почат паненка . Гэта было нешта нязвычнае .

  Лісоўскі нахмурыўся :

-  Амазонкаю хочаш стаць , паненачка ? Спадніцу абрыдла насіць ?

-  Я вырасла ў лясным маёнтачку і шмат што ўмею рабіць , - не адвяла позірк  Эльвіра , - Я

ўмею варыць , рыхтаваць лекі , зашываць адзенне . Я ўмею супакойваць людзей у цяжкую

часіну і чытаць ім святыя малітвы . Я езджу на кані . А гэта , - яна паказала на Вітаўта

Гарткевіча , - мой абраннік перад Панам Богам .

  Усе сціхлі , чакалі што адкажа Аляксандр Лісоўскі на незвычайную просьбу . Толькі

фыркалі коні , ды хмыкаў возны ў рыжыя вусы .

-  А што , пане Мастоўскі , - павярнуўся Лісоўскі да аднаго са сваіх спадарожнікаў , - чым

мы , ліцвіны , горшыя за французаў альбо грэкаў ? Чаму між нашага народу не можа быць

сваёй Жанны д”Арк і сваёй амазонкі ? Ці мы ў ледзяной вадзе нашымі шаноўнымі

бацькамі зачыналіся ?

-  Мы ў кіпетні зачыналіся , на гарачых пасцелях , - весела засмяяўся Іван Мастоўскі .

-  Добра адказаў , - пахваліў яго Аляксандр Лісоўскі , - Радуйся  ж , прыгожая паненка .

Бяру й цябе ў свой почат . Учынім перапалох шведу . Будзеш пакуль што пры абозе , а там

відно будзе . Кажаш ты , што шмат чаго ўмееш рабіць . Гэта , вядома ж , ухвальна . Але

дай , Божа , усё  ўмець , ды не ўсё рабіць .

  Ён засмяяўся , і за ім дружна засмяяліся ўсе  вершнікі . Усім зрабілася весела . Толькі

возны хмурыў , пагрозліва натапырваў бровы , рабіўся то белы , то чырвоны з твару ,

парывіста дыхаў , але маўчаў , бо разумеў – ягоная сіла нішто ў параўнанні з сілай гэтага

незвычайнага чалавека .

  У адной з вежаў радзівілаўскага замку Аляксандр Лісоўскі абсталяваў сваю часовую

рэзідэнцыю . Туды няспынна сцякаліся з усіх бакоў тыя , хто даведаўся пра паход у

Інфлянты і захацеў сам  удзельнічаць у гэтым паходзе . Вельмі розны , вельмі цікавы люд

трапляўся там .

  Прыйшоў стараваты віславусы шляхціц у суконным зашмальцаваным кунтушы , прывёў

з сабой на шворцы вялізнага вішнёвай масці сабаку-ваўкадава . Сабака ашчэрваў вострыя

жоўтыя іклы , глядзеў , не міргаючы , на людзей  такімі ж жоўтымі вачамі , ціхенька ,

здавалася , лагодна  рычаў . Усе абачліва трымаліся падалей ад яго , бо невядома , што

наўме ў лютай жывёліны . А раптам цапне за сцягно і вырве кавалак мяса .

-  Ці не на ловы сабраўся , васпане ? – пажартаваў Лісоўскі , - Але ж мы на вайну ідзем , а

не на ловы .

-  А я ведаю , - спакойна  сказаў шляхціц , загадаўшы сабаку смірна сядзець каля нагі , -

Мы са Шчаслівым Рокам і сабраліся на вайну . Я й рагаціну ўзяў , з якой на мядзведзя

ходзяць . Без сабакі нельга на вайне , яснавяльможны пан . Ён усё вынюхае , усё ўчуе , ён

папярэдзіць аб небяспецы і , калі трэба , абароніць .

  Пры такіх словах сабака ўзняў галаву , паглядзеў на гаспадара , быццам зразумеўшы аб

чым той гаворыць . Потым зноў апусціў галаву між вялізных кіпцюрыстых лапаў , застыў .

Ды  жоўты пранізлівы бляск вачэй не тух . У кожнае імгненне сабака гатоў быў ірвануцца

з месца – толькі загадай чалавек .

-  Як велічаюць васпана , і чаму так клічуць сабаку – Шчаслівы Рок ? – спытаў Лісоўскі .

-  Андрэй Пратасевіч з гербу Дрэвіца , асочнік-загоншчык на ловах у Льва Іванавіча

Сапегі , - адказаў шляхціц , - Сабаку ж майму пяць гадкоў . У самай сіле сабака . Злы і

здаровы . Я назваў яго Шчаслівым Рокам таму , што яшчэ зусім маленькім шчанюком

памірыў ён мяне з маёй жонкаю . Можна сказаць , на нажах мы былі з жонкай . Дужа ж

упартыя і ганарыстыя . Ніхто не хацеў саступіць . Жонка мая з велькага роду – з саміх

Вішнявецкіх . Саўладаць з такой , прабач , пане , вельмі цяжка , як з маладой

неаб”езжанай кабылкай . Ледзь што – трубой узнімае хвост . І тут сабачку гэтага  мне

прынеслі . Камячок камячком . Толькі папісквае ды хвосцікам матае . Уначы сплю , а ён

прапаўзе мне пад коўдру , прыціснецца да шчакі і таксама , як дзіця , засынае . І так добра

нам ! А з жонкай кожны дзень – вайна вайною . Горш чым туркі-басурмане мы адно

адному . Адкуль такая нянавісць бралася ? І зараз не магу сам сабе патлумачыць . Нейкі

гнілы туман у душы плаваў . А ж тут захварэў наш маленькі сабачка . Не есць , не п”е ,

цэлы дзень ляжыць на бачку , заплюшчыўшы вочы , і цяжка дыхае . І так нам шкада яго

зрабілася , бо ён , павер , пане , радней роднага дзіцяці ўжо быў . Адразу ж забыліся мы з

жонкай пра спрэчкі-лаянкі свае , а ўзяліся ратаваць сабачку . І ўратавалі . І назваў я яго

Шчаслівым Рокам , бо ў той рок , думаецца мне , сабачка захварэў , узяў на сябе цяжкі

боль і пакуту , каб толькі мы ў згодзе й ласцы жылі .

  Пратасевіч пачухаў сабаку шчаціністы загрывак , казаў далей :

-  Люблю чуць , як гаўкае сабака . Голас ягоны люблю . Мне ён , павер , пане , як

найлепшая ў свеце музыка . Іншаму скрыпку , лютню давай , а мне  б пачуць звонкі

прызыўны брэх , калі імчыць мой  верны  Шчаслівы Рок да мяне па лузе і па полю ,

імчыць пад дажджом і пад снегам , толькі я паклічу яго .

-  Бяру васпана з сабакам у абоз , - паслухаўшы ўсхваляваны шчыры аповед , вырашыў

Аляксандр Лісоўскі , - Няхай Шчаслівы Рок шведу штаны раздзярэ .

  Неўзабаве на парозе рэзідэнцыі аб”явіўся  высокі станісты юнак гадоў дваццаці-дваццаці

двух . У яго былі сінія вочы , доўгія светла-русыя валасы , перахопленыя на ілбе

чырвоным скураным раменьчыкам . На баку на скураным пасе вісела шпага ў абсыпаных

дробнымі срэбнымі гарошынкамі похвах . Крыж-накрыж юнак быў перамотаны нейкімі

каляровымі тканінамі .

  Ён хвацка  адсалютаваў Лісоўскаму шпагаю , сказаў :

-  Вазьміце мяне , васпане , у свой почат . Маю найвялікшае жаданне біцца са шведам , а

потым з ягоным саюзнікам маскавітам .

-  Мы ваюем сёння толькі са шведамі , - строга ўдакладніў Аляксандр Лісоўскі .

-  Але заўтра мы пойдзем і на маскаліка , - весела прамовіў юнак , быццам быў

найгалоўным дарадцам караля і вялікага князя Жыгімонта па вайсковых справах ,

вынюхаў  усе ягоныя запаветныя  планы і памкненні .

-  Адкуль васпану вядома такое ? – хмыкнуў Лісоўскі .

  Замест адказу юнак , не спяшаючыся , пачаў змотваць з сябе каляровыя тканіны , якія

аказаліся сцягамі . Разгарнуўшы іх перад Аляксандрам Лісоўскім , патлумачыў :

-  Вось гэты белы сцяг з выявай Багародзіцы пасярэдзіне – сцяг маскоўскага вялікага

ваяводы Івана Андрэевіча Чалядніна , пад якім ён стаяў 8 верасня 1514 року ў час

Аршанскай бітвы . Тады нашы продкі ліцвіны ўшчэнт разграмілі Маскву , і мой продак

Марцін Жабыка-Жэмба запалоніў гэты сцяг . Амаль сто галоў захоўваецца ён у нас ,

Жабыкаў-Жэмбаў .

-  Дык пан з Жабыкаў-Жэмбаў ? – спытаў Лісоўскі .

-  Так . З Жабыкаў-Жэмбаў , шляхецкага роду Жаба , герба “Касцеша “ . І таксама –

Марцін ,  - з годнасцю адказаў юнак і разгарнуў перад ім яшчэ адзін сцяг , бел-чырвона-

белы з вышытым залатымі ніткамі караблём-ветразнікам у левым верхнім кутку

старадаўняга палотнішча :

-  Гэты сцяг – сцяг Ордэна святога Палемона . Ён разам з іншымі лунаў у час бітвы пад

Воршай над шэрагамі нашых ваяроў , даваў ім сілу , вёў іх да перамогі . Ці чулі вы , пан

Лісоўскі , пра палеманістаў ?

-  Чуў , - адказаў Аляксандр Лісоўскі , - Але думаў , што гэта проста прыгожая легенда ,

адна з мноства легендаў такога кшталту .

-  Гэта не легенда . Гэта – жыццё , - натхнёна бліскаючы вачыма , усміхнуўся яму Марцін

Жабыка-Жэмба , - Я , колькі памятаю сябе , з самага ранняга малалецтва рос пад аповеды

усёй маёй радні і суседзяў пра подзвігі палеманістаў . Скажу вам , як на святой споведзі : я

й сёння – палеманіст .

  Юнак прамовіў  гэта з такой жарсцю і захопленасцю , што Лісоўскі міжволі залюбаваўся

ім . “ Добры будзе ваяка “ , - падумалася Лісоўскаму . Ён спытаў :

-  А чаму , пан Марцін , ты лічыш , што пасля Інфлянтаў мы абавязкова пойдзем на

Маскву ?

-  Куды ж нам болей ісці ? – шчыра здзівіўся малады Жабыка-Жэмба , - Толькі туды . Не

пойдзем мы сёння , заўтра яны , маскавіты , будуць ужо каля Менску і каля Вільні . Зноў

будуць ратаваць нас ад лацінянаў , хоць мы іх і не просім . Туды , на Маскву , разам з

Мнішкамі і мноствам шляхты , пайшоў той , які абвясціў сябе Дзмітрыем Іванавічам ,

ацалелым царскім сынам . І яшчэ ёсць адна вельмі важная прычына , каб ісці ў той бок .

-  Якая прычына ?

-  А вось з-за яе я й хачу стаць пад вашую руку , васпане , - пранікнёна прамовіў

палеманіст , - Слухайце ж , што я вам раскажу . Мая прабабка пані Зося Зубрыцкая , якая

была  жрыцаю Ордэна святога Палемона ,  перад самай сваёй  смерцю занесла на схоў  у

полацкую Сафію свяшчэнныя сымбалі Ордэна – залаты Човен Палемона і залаты Ключ ад

Трох Рэкаў . Ключ  выкавалі са штандару рымскага Дваццатага Маланкападобнага

Рэйнскага Легіёна . Тры ракі – гэта Рубон-Дзвіна , Нёман і Дняпро , якія нясуць свае

чыстыя светлыя воды ў Атлантычны акіян . На берагах гэтых вялікіх свяшчэнных для нас

рэк  спрадвеку жыў і будзе жыць наш ліцвінскі народ . І вось , калі маскоўскі цар Іван

Жахлівы ў лютым 1563 року  захапіў Полацк , пачаў руйнаваць яго , пачаў знішчаць або

выводзіць у палон ягоных жыхароў , сымбалі палеманістаў  зніклі , як знікла амаль усё ў

калісьці багатым слаўным горадзе .  Вядома ж , усё да макулінкі выграблі  маскоўцы . Яны

ж , як расказалі відавочцы , забралі з сабой і Залаты човен Палемона ,  і Ключ ад Трох

Рэкаў . Нават бачылі хто забраў .

-  Хто ? – нецярпліва зірнуў на Жабыка-Жэмбу Лісоўскі . Яго ўсхвалявала пачутае .

-  Келар Троіца-Сергіева манастыра Аўраамій Паліцын . Са сваімі манахамі ён ішоў

следам за войскам Жахлівага , абшукваў кожную царкву і кожны касцёл , рабаваў усё

найбольш каштоўнае . У полацкай Сафіі келар убачыў палеманісцкія сымболі і адразу ж

паклаў на іх сваю заграбастую руку . Сёння залаты Човен Палемона і залаты Ключ  ад

Трох Рэкаў  у скарбніцы ягонага манастыра . што стаіць між гор паўночней Масквы над

ракой Канчурай . Пане Аляксандр , патрэбна выбавіць з няволі палеманісцкія святыні ,

вярнуць іх на радзіму . Вы , як кажуць усе , і як ёсць  на самой справе ,  адважны рыцар .

Толькі вы можаце здзейсніць такое . Вось чаму я прыйшоў да вас , прынёс баявыя сцягі .

Можаце лічыць , што са мною прыйшлі ўсе палеманісты , якія змагаліся калісьці за нашу

зямлю , за Ліцвінію .

  Марцін Жабыка-Жэмба змоўк , вычакальна глядзеў на Аляксандра Лісоўскага . Той

задумліва гладзіў палотнішча палеманісцкага сцяга , нібы правяраючы яго на трываласць .

Потым сказаў :

-  Каб дарогі і сцяжынкі заставаліся бачнымі  трэба каб па іх нехта хадзіў . Каб дзяржава і

слава дзяржавы жыла  трэба каб яе нехта бараніў . Дзіўныя рэчы пачуў я ад цябе ,

шаноўны пане . Я даўно ведаў , што мы , ліцвіны , не бязродзічы . Ад Палемона , ад

Гедыміна і Рурыка наш корань , корань нашай шляхты і ўсяго простага люду . Але ты

капануў яшчэ глыбей , паказаў тое , што дагэтуль было недаступна  майму воку .

  Лісоўскі разгарнуў баявы сцяг палеманістаў на ўсю шырыню :

-   Я надумаў стварыць кавалерыйскія  аддзелы , якія б ваявалі на рубяжах Гаспадарства ,

а , калі ўзнікне неабходнасць , пераходзілі б гэтыя рубяжы . У задуме сваёй я маю поўную

падтрымку ягамосці караля і вялікага князя Жыгімонта III Вазы  і канцлера Льва Сапегі ,

словы якога “ Спакой Айчыны да скону буду берагчы “ звіняць  і ў маёй душы .  Мне

даюць грошы , зброю і амуніцыю , дазваляюць падбіраць людэей . Мы ідзем на Інфлянты ,

а адтуль ( ты , пан Марцін , не памыляешся ) на Масковію , бо там усчаўся вялікі пажар , і

невядома яшчэ куды паляцяць іскры . Мне , майму войску патрэбен свой сцяг . І я выбіраю

вось гэты – палеманісцкі , бел-чырвона-белы . Ён , як промільг яркай чырвонай маланкі ў

белахмарным трывожным небе . Ён кліча ў бой . Але на ім залатымі ніткамі вышыты

карабель , а мы -–людзі конныя , вершнікі , а не карабельшчыкі . І таму замест карабля мы

ўзнімем на нашым сцягу сымболь тампліераў – двух вершнікаў на адным кані і напішам

наш баявы кліч “ Вера і перамога ! “ . Дай мне гэты сцяг , і паненка-рукадзельніца Эльвіра

Скаблінская , што едзе з нашым абозам , падорыць яму новае жыццё .

  Без ваганняў Марцін Жабыка-Жэмба перадаў яму баявы палеманісцкі сцяг , сказаў :

-  Ведаю , што ўручаю сцяг у надзейныя моцныя рукі . Веру ў тое , што пад гэтым сцягам

будзе здабыта не адна слаўная перамога і  што вы , пане водца , створыце свае

кавалерыйскія аддзелы , і яны паслужаць Гаспадарству . І назоў ужо ёсць вашаму войску .

Не гусары , не казакі , не пяцігорцы , а лісоўчыкі . З радасцю усе мы пойдзем за вамі, бо

там , дзе ваша галава , там і нашы  .

-  Лісоўчыкі ? – здзівіўся Лісоўскі , - Дзе пан пачуў такое ?

-  Увесь Нясвіж і ўся Вільня так гавораць .

   Аляксандр Лісоўскі трапятліва ўзяў сцяг , пацалаваў палотнішча , сказаў урачыстым

цвёрдым голасам :

-  А ў Троіца-Сергіеву лаўру да келара Аўраамія Паліцына мы абавязкова зазірнем . І

паглядзім , што скажа нам хцівы келар .

                                                              XIII

Пакінуўшы большасць сваіх людзей у Нясвіжы , Лісоўскі спешным маршам павёў у

Інфлянты  сотню вершнікаў , самых падрыхтаваных і самых правераных . У Інфлянтах ён

меркаваў уліцца ў харугву усвяцкага старосты Яна Пятра Сапегі . З Лісоўскім ішлі Іван

Мастоўскі , Вітаўт Гарткевіч , Лявонцій Кукарэцкі , Марцін Жабыка-Жэмба , Мацвей

Караба , Андрэй  Пратасевіч са Шчаслівым Рокам , немец Рудольф са сваімі землякамі ,

маладыя шляхцюкі , якія ў свой час разам з панам водцам весела гойсалі ў наваколлях

Бярэсця ды  Вільні і выпілі не адзін гарнец  гарэлкі і крамбамбулі .

  Эльвіра Скаблінская пакуль што засталася ў Нясвіжы ў Вітаўтавай цёткі пані Караліны .

Вітаўт настояў , каб яна жыла менавіта там , каб падабрала ключык да сэрца Ванды . Ён

ведаў , што ягоная каханка вельмі добра ўмее такое рабіць .

  У далёкі паход Івана Мастоўскага і Лявонція Кукарэцкага правялі Альжбэта з Анэляю ,

уплялі яркія стужкі ў грывы іхніх коней . Потым , стоячы на батарэйным брустверы ,

доўга махалі рукамі ўслед вершнікам , і срэбны слёзны дожджык ліўся па юных шчоках , а

з  вуснаў ляцелі гарачыя словы :

-  Вярніцеся дадому жывымі !

  Лявонцій , расчулены , усхваляваны , абняў і пацалаваў дзяўчатак . Прыемна і трывожна-

радасна было яму ўсведамляць , што яго будуць чакаць не толькі маці , бацька і сёстры ,

але й далікатныя пяшчотныя , як вясенні лугавы ветрык , паненкі . Перад гэтым ён

пазнаёміўся з Марцінам Жабыкам-Жэмбам , пачуў пра палеманістаў , сам адразу ж

зрабіўся палеманістам і склаў верш , які на развітанне прачытаў Альжбэце і Анэлі :

Клянемся табе , святы Палемоне ,

Што вечна , як сонца ўзыход ,

Жыць будзе на Нёмне , Дняпры і Рубоне

Табой блаславёны народ .

  З гэтага часу натхнёны паэт пакляўся самому сабе , што назаўсёды развітваецца з

езуітамі , робіцца чальцом Ордэна святога Палемона Ліцвінскага . Праўда , у вайсковым

жыцці з самага пачатку  не ўсё ў яго заладзілася . Калі Аляксандр Лісоўскі выехаў са

сваімі  вершнікамі за нясвіжскі вал , каб патрэніраваць людзей і коней , вялікі канфуз

чакаў Лявонція . Уваткнулі ў зямлю лазовыя дубцы , сціснулі ў руках эфесы шабляў ,

пусцілі коней ускач , і Лісоўскі закрычаў  грамавітым голасам  :

-  Сячы налева ! Сячы направа !

  Свіснулі  шаблі . Захрабусцела , упала , як трава , пад бязлітаснымі вострымі лёзамі

гнуткая лаза . І толькі  ў Лявонція ў самы апошні момант здрадліва ўздрыгнула

падвярнулася рука . Ён узмахнуў шабляй  і адсек свайму каню вуха . Конь спалохана і

здзіўлена заіржаў , заматаў галавой , спыніўся . Кукарэцкі кульнуўся з сядла на зямлю ,

стаяў ,  не ведаў , што рабіць . Нейкае здранцвенне навалілася на  Лявонція  . З такога

стану вывеў яго паранены конь – падыйшоў ззаду , лізнуў у патыліцу , таўхануў цёплай

пысаю ў плячо , нібы папрасіў : “ Сядай на мяне , не стой , як укапаны . Трэба ж нешта

рабіць “. Падгарцаваў Аляксандр Лісоўскі , глянуў , усё зразумеў , загадаў :

-  Рві лісце трыпутніку , кладзі на рану , абматай анучаю . І хутчэй вядзі каня ў Нясвіж .

Трэба паказаць яго радзівілаўскаму лекару .

  Самога ж Аляксандра Лісоўскага перад выправай у Інфлянты наведаў канцлер Леў

Сапега . Прыехаў з Вільні , зайшоў у ягоную рэзідэнцыю , абняў ,  сказаў :

-  Ты , пане , Лісоўскі , а я – Ліс . З адной нары , з аднаго гнязда з”явіліся мы на белы

Божы свет. І гняздо гэтае – Вялікае Княства Літоўскае . І нам патрэбна абараняць яго ад

ворагаў усімі сваімі сіламі . А ворагаў , пане , шмат . Куды ні зірні – адусюль дзьме

халодны вецер .

-  Так , пане канцлер , - згодна захітаў галавою Лісоўскі , - Ворагаў шмат . І меней іх не

робіцца .

  Леў Сапега пранізліва зірнуў на яго , потым паглядзеў  на абраз Хрыста , што вісеў на

сцяне рэзідэнцыі , прамовіў :

-  Ёсць Бог , найвялікшы і наймудрэйшы . І ёсць Мікалай Капернік , які не збаяўся

паставіць сонца ў цэнтр вечнага неба . Ёсць Ян Гус , што згарэў у вогнішчы , не

адрокшыся ад жыццёвага  ідэалу . і ёсць мы , што пастаянна мяняем свае веры і мовы . Як

зразумець і як вытлумачыць такое ? Я сам нарадзіўся праваслаўным . Потым , калі

вучыўся ў Лейпцыгскім універсітэце , запісаўся ў  кальвіністы . Потым у 1586 годзе стаў

католікам . Тры веры перамянілася ў маёй душы . Хіба гэта правільна ? Значыць , няма ўва

мне цвёрдага пастаяннага стрыжня . Як агонь пад ветрам , вера мая .

-  Пан канцлер не адзін такі , - асцярожна ўставіў сваё слова Аляксандр Лісоўскі , - Амаль

усе мы такія .

-  А чаму ? – спытаў Сапега і сам жа адказаў на сваё пытанне , - Таму што пасяліў нас Пан

Бог паміж ляхам і маскалём , а яны ганарыстыя , яны задзірыстыя і агрэсіўныя . І мы , наш

народ , як бы разрываемся паміж імі . Мы ўвесь час уступаем ва ўсё новыя вуніі , каб

захавацца і не знікнуць , увесь час прыхіляемся да больш моцных , да больш  вялікіх . Але

ж  яшчэ любамудр Сенэка сказаў : “ Радзіму любяць не за тое , што яна вялікая . Радзіму

любяць за тое , што яна радзіма “ . Я добра разумею гэта , васпане . Я разумею , што немец

і швед  хоча ўзяць нашу волю , а маскаль ды й той жа лях хочуць узяць нашу душу .  Мы ,

дзяржаўныя мужы Княства , як толькі можам , супраціўляемся гэтаму . Вось чаму ў

віленскай друкарні Мамонічаў  я фінансаваў і  распарадзіўся  надрукаваць Статут Вялікага

Княства Літоўскага  нашай  прыроднай моваю , каб паказаць усім і кожнаму хто мы ёсць

на гэтай зямлі .

  Ён змоўк , як бы прыслухоўваючыся да нечага ўнутры сябе . Па ягоным твары было

відно , што яму не дае спакойна жыць пастаянная барацьба думак , якія неадступна і

неадчэпна  нараджаюцца ў самай патаемнай глыбіні душы . Вось і зараз , памаўчаўшы ,

Леў Сапега сказаў :

-  Жыццё павінна быць вострае .

-  Прашу прабачыць , пане , але што такое – вострае жыццё ? – пацікавіўся Лісоўскі .

-  Стыло , якім пішаш . Слова , што нараджаецца пад гэтым стылом . Шпага , якой

абараняеш свой гонар і гонар сваёй Айчыны , - з найвялікшай жарсцю і перакананасцю

адказаў Леў Іванавіч Сапега .

  Канцлер , пажадаўшы радзівілаўскаму почату і самому Аляксандру Лісоўскаму

вайсковага шчасця , вярнуўся ў стольную  Вільню , а лісоўчыкі з усёй імклівасцю рушылі

ў Інфлянты . Верасень фарбаваў у жоўты колер лясы . Шэрымі дажджамі плакала неба .

Птушкі ляцелі на поўдзень . Людзі рваліся на поўнач , на раку Дзвіну , спрадвечны

крывіцкі Рубон , і далей – у залітую крывёй бясконцых войнаў Лівонію .

  Яшчэ на самым пачатку трынаццатага стагоддзя ўвесь Рубон да самага ягонага вусця ,

дзе ўліваецца ён у Балтыйскае мора , належыў Полацкаму княству . Гэта быў водны шлях

палачанаў у Еўропу . Лівы і леты , што жылі на берагах ракі , плацілі Полацку даніну ,

прызнавалі верхавенства полацкага князя . Але прыплылі з захаду ў гэты край рыцары-

мечаносцы , і ўспыхнуў агонь вайны , які , калі зірнуць на падзеі ўважлівым і , па-

магчымасці , бясстрасным вокам , гарэў , ніколі не тухнучы . Шмат жыццяў узяў ён .

Згарэў у гэтым суровым агні  князь Вячка , гераічна абараняючы  свае гарады Кукейнос і

Юр”еў , якія пад жалезнай пятой мечаносцаў сталі называцца Кокенгаўзенам і Дэрптам .

Гарэў агонь бязлітаснай вайны  ( на гэты раз паміж Рэччу Паспалітай і Швецыяй )  і зараз

– у верасні 1605 году . Швецыя імкліва  набірала сілу . Ёй было цесна ў сваіх

скандынаўскіх межах . І ўрэшце-рэшт сіла гэтая штармавіта выплеснулася на ўсходне-

еўрапейскія абшары .

  На крывавых  ратных шляхах  сустрэліся вялікі гетман Ян Караль  Хадкевіч і шведскі

кароль-пратэстант Карл Судэрманскі . Узнагародаю пераможцу павінна была стаць Рыга ,

горад , якім валодалі палякі і ліцвіны . Глыбокай ноччу пад шквалістым праліўным

дажджом , пад  раскацістымі ўдарамі грому  павёў  на Рыгу сваіх жаўнераў ваяўнічы

адважны  швед , павёў з  надзеяю , што ніхто не чакае яго ў такое   жахлівае  вар”яцкае

надвор”е . Ды ў дзвюх мілях ад Рыгі каля вёскі Кірхгольм не спаў , гуртаваў баявыя

шыхты Хадкевіч . Ліў бурны  дождж , нібы хацеў астудзіць гарачыя людскія галовы ,

утрымаць іх ад душагубства . Дзве грозныя сілы стаялі адна насупраць другой . Лепей бы

ім не сутыкнуцца на халодных начных дарогах , прайсці не заўважыўшы адна адну . Але

яны сутыкнуліся . Дзьмуў у твары густы  мокры вецер , нёс з прыморскіх дзюнаў шурпаты

калючы пясок .

  На самым золку Аляксандр Лісоўскі са сваім початам далучыўся да Яна Сапегі , які стаяў

на правым фланзе . Пад началам  ва  ўсвяцкага старосты былі дзве сотні ўласных

вершнікаў , панцырная сотня Невяроўскага , початы Млоцкага , Гедройца і Баркоўскага –

усяго каля дзевяці соцень жаўнераў .

-  Вітаем рыцараў з Нясвіжу ! – узрадавана выгукнуў Ян Пётр Сапега і  пад”ехаў ,

распырскваючы ліпкую гразь ,  на сваім вёрткім рыжым коніку да шыхта Лісоўскага , -

Хопіць працы і вашаму , панове , востраму мячу !

  Калі сплыў сцёк з мокрых расквашаных дажджом дзюнаў белы ранішні туман , убачылі

проста перад сабою шведаў . Яны ( каля васьмі  тысяч пяхоты ) пагрозліва стаялі  двума

шэрагамі , стаялі на ўзгорках . І ў гэтым была іхняя перавага над войскам вялікага гетмана

Яна Караля Хадкевіча , што шыхтавалася ў нізіне . Блішчэлі дзіды адкаваныя са славутага

шведскага жалеза . Тапырыліся дулы мушкетаў . Праўда , порах трохі адсырэў пад

бясконцым начным дажджом .

  Разам са шведамі прыйшлі лавіць вайсковую ўдачу ў мокрых слізкіх  лівонскіх дзюнах

нямецкія , французскія , галандскія і ангельскія жаўнеры . Яны моўчкі стаялі агромністай

непарушнай армадаю . Іх чакалі або вялікія грошы , або смерць .

  Карл Судэрманскі , новааб”яўлены шведскі кароль , прыспешваючы перамогу ,

разгуртаваў пяць соцень  кавалерыстаў па флангах пяхоты . Ім жа ў падтрымку даў

адзінаццаць гарматаў , якія шквальным  агнём павінны былі скрышыць безгарматнага

ворага . Сам кароль з гвардыяй застаўся ў тыле , але кожнае імгненне гатовы быў рынуцца

туды , дзе дасць першую трэшчыну ліцвінская сцяна .

  Хадкевіч падзяліў сваё войска на тры часткі . У цэнтры ішоў у бітву адборны гетманскі

полк пад  звяршэнствам Вінцэнта Войны . Левым крылом кіраваў Тамаш Дуброва . Тут

былі панцырныя гусары , тры конныя татарскія харугвы , лівонскія пешцы-ландскнехты

Плетэнберга разам з узброенымі абознікамі . Лісоўчыкі стаялі на правым фланзе разам з

жаўнерамі Яна Пятра Сапегі .

  Перад самым боем вялікі гетман Хадкевіч , памаліўшыся разам з усімі , зняўшы шлем ,

ад чаго валасы адразу ж ускудлаціў вецер , сказаў  войску :

- Перад намі стаіць швед , услаўлены перамогамі , загартаваны бітвамі ваяр . Але й мы ,

сыны Княства Літоўскага , умеем ваяваць і перамагаць . Шлях вось з гэтага поля адзін –

альбо ў рай , альбо ў пекла . Не саступім жа ворагам . Не адвернем  позіркі свае . Хоць

ворагаў , шчыра кажу я вам , шмат , іх нават цяжка палічыць .

-  А мы іх палічым тады , калі ўсіх пераб”ем ! – крыкнуў Іван Мастоўскі .

  Хадкевіч пачуў такія словы , усхвалявана адказаў :

-  Дай Божа , каб вашы , пане рыцар , словы споўніліся . За добры знак прымаю вашу

ахвоту і спадзяюся на вашую мужнасць .

  У гэты самы час на другім беразе Дзвіны загарцавалі  тры сотні рэйтараў курляндскага

герцага Фрэдэрыка , што прымчаліся  на дапамогу ліцвінам . З лёту яны ўрэзаліся на конях

у вірлівую рачную плынь , удала знайшлі  брод  і неўзабаве былі ўжо побач з  шыхтамі

гетмана Хадкевіча . Рэйтараў сустрэлі крыкамі захаплення .

  Убачыўшы такое , Карл Судэрманскі загадаў барабаншчыку біць сігнал атакі . Ярасна

ўдарылі палачкі з найцвярдзейшага шведскага дубу па туга напятай бычынай  скуры .

Звонкі пошчак пакаціўся па маўклівых мокрых  дзюнах . І адразу ж усё ажыло , загуло ,

зарухалася . Шведы пачалі баталію . Яны ішлі ў сініх мундзірах , у чорных капелюшах ,

высокія , станістыя , шыракаплечыя , з доўгімі грывамі светлых валасоў , з халоднай

ярасцю ў позірках . Зрабілася  ціха-ціха . Толькі рыпеў пясок пад тысячамі моцных

мускулістых ног . Ды ці можна  спыніць такую сілу ? Усё змяце яна на сваім шляху , як

гняўлівая вясновая паводка змятае масты і грэблі .

  Лісоўчыкі з Аляксандрам Лісоўскім чакалі шведскага ўдару на правым крыле ліцвінскага

войска . Яны ўзнялі  над сабою свой бел-чырвона-белы сцяг з выяваю двух вершнікаў на

адным кані . Сцяг трымаў Марцін Жабыка-Жэмба . Ягоныя сінія вочы натхнёна ззялі .

  Непадалёк ад сцяганосца , сутыкаючыся страмёнамі , суцішвалі  ўзбуджаных коней

Лявонцій Кукарэцкі і Антон Даніловіч-Гоцкі . Конь у Лявонція быў аднавухі . Гэта

прыгнечвала былога езуіціка , накіроўвала ягоныя думкі ў дужа змрочны бок . Перад боем

убачыўся Лявонцію сон . Быццам стаіць ён пад бязмежным залатым небам . Зіхоткае

найярчэйшае святло льецца з нябёсаў , аж цяжка балюча вачам . І плыве там , як воблака ,

як човен , залаты Божы трон . І вось садзіцца Бог на свой дзіўны трон і кажа  Лявонцію  ,

кожным словам прапякаючы ўсхваляваную душу : “ Ты чалец Ордэну , але не езуіцкага .

Адгадай , якога ? “ . “ Навошта , Божа , задаеш такія загадкі ? “ , - хочацца вымавіць

Лявонцію , але язык не падпарадкоўваецца яму , не слухаецца .

  Сёння , чакаючы першай у сваім жыцці сапраўднай бітвы , бітвы , вядома ж , з

непазбежнай крывёю і нават смерцю , Лявонцій думаў : “ Няўжо я магу загінуць ? Няўжо

праз нейкія імгненні мяне ўжо не будзе ? Як гэта – мяне не будзе ? А дзе ж будуць мая

галава , мае рукі і ногі , маё сэрца ? Дзе будуць мае думкі , мае вершы ? Дзе будзе  каханне

маё да дзвюх прыгожанькіх сястрычак ? “ .

  Даніловіч-Гоцкі бачыў і разумеў хваляванне свайго маладзейшага  аднашыхтоўца . Ён

вырашыў падчас бою па магчымасці апекаваць , абараняць яго , але рабіць гэта не дужа

прыкметна , каб не пакрыўдзіць уражлівага паэта .

  Тым часам сіняя непарушная шведская сцяна пагрозліва набліжалася . І тады вялікі

гетман Хадкевіч паслаў на пярэднюю лінію вестуна з загадам – адступаць , уцякаць . Гэта

быў звычны хітры манеўр з разлікам на ўпэўненасць шведаў і самога іхняга караля Карла

ў сваёй непераможнасці і неадольнай сіле . Пярэднія ліцвінскія воі паказалі зад , пабеглі

бязладнай гурмою , спатыкаючыся , спалохана  хапаючыся за галовы , але не выпускаючы

з рук зброю . Такі паварот падзей  стаўся салодкім п”янлівым віном для суровых шведаў .

Яны паверылі , разладзілі свой дасюль амаль ідэальны шыхт , ашчацініўшыся дзідамі ,

рынуліся ўперад . І тут іх чакала крывавая і страшная  неспадзяванка . За невысокім

бязлесным узгорачкам яны  напароліся на гетманскі полк Вінцэнта Войны , сутыкнуліся

лоб у лоб . Шматдульным злым залпам  грымнулі мушкеты , няшчадна  зрэзалі ўвесь

пярэдні шведскі шэраг . У клубках жоўтага парахавога дыму ўзгорачак на нейкія імгненні

як бы знік , быццам яго й не было . Але дым развеяўся , і шведы , тыя , хто ацалеў ,

убачылі проста перад сабой  калючы зіхоткі лес вострых ліцвінскіх дзідаў . Гэты сталёвы

лес размашыста і прагавіта ўпіўся ў іхнія гарачыя маладыя целы , беспамылкова

знаходзячы сэрца , выпускаючы трапяткую душу ў нябёсы . Пачуўся страшны рык-стогн .

Зазвінеў захрабусцеў метал . Ручаямі хлынула яркая чырвоная кроў . Узвіхурылася бітва .

Мала было забіць шведа . Яго , моцнага і ўстойлівага  , як дуб , трэба  было яшчэ й

паваліць на зямлю . А такое можна было зрабіць толькі вялікай крывёю і вялікім потам .

  На правы фланг ліцвінскага войска ярасна наваліліся  шведскія рэйтары ў бліскучых

кірасах і шлемах , з доўгімі вострымі  шаблямі і ручной агняпальнай зброяй . Іхнія

грудастыя мясістыя коні , дзіка храпучы , зразаючы цяжкімі капытамі ўсіх , каму не

пашанцавала і хто ўпаў на зямлю , несліся напралом .

-  Вера і перамога ! – люта закрычаў Аляксандр Лісоўскі , узвіваючы ўгору сваю

бязлітасную шаблю , прышпорваючы  каня .

-  Вера і перамога  ! – падтрымалі баявы кліч усе , як адзін ,  лісоўчыкі і , быццам  камяні

лавіны , што няўмольна абрушваюцца следам за самым першым валуном , рынуліся ў

атаку за сваім водцам .

  Сутыкнуліся , пачалі грызці адно аднога коні . Людзі пачалі дзідамі і шаблямі калоць і

пластаваць ворага . Адчайныя  крыкі , пранізлівае  конскае іржанне , звон зброі , гулкія

стрэлы з мушкетаў , глухія ўдары па мяккаму жывому чалавечаму  целу запаланілі

наваколле . Гэта быў страшны голас вайны .

  Лісоўчыкі біліся супроць рэйтараў , прафесійных шведскіх ваяроў , якія жылі толькі

сечамі  і паходамі . Магчыма , не хапала лісоўчыкам такога ж  баявога майстэрства , бо

зусім нядаўна зліліся з”ядналіся  яны ў адзін почат , але адвагі ім было не пазычаць . І

натхнёна  вёў іх у самае пекла лютага бою чалавек мужнай рукі і ваяўнічага духу –

Аляксандр Язэп Лісоўскі . “ Сын грому “ – ужо знайшоў яму высокае ганаровае  імя паэт

Лявонцій Кукарэцкі .

  Сам Лявонцій , напружваючы ўсе сілы , абліваючыся салёным потам , выганяючы з сэрца

страх , калоў і калоў дзідай . Побач з ім секлі шаблямі , стралялі з пісталетаў і мушкетаў

Антон Даніловіч-Гоцкі і Вітаўт Гарткевіч . Крыху далей ярасна кружыўся на кані Іван

Мастоўскі , адбіваючыся ад рэйтараў буздыганам  , цяжкой жалезнай булавой з

рубчастымі  вострымі пер”ямі . Гэтым буздыганам ён крышыў шведскія чарапы і крычаў :

-  Раней смерці не памерці !

  Узброеныя вострымі рагацінамі Мацвей Караба і Андрэй Пратасевіч успорвалі жываты

рэйтарскім коням , сцягвалі саміх рэйтараў з сёдлаў на зямлю . У сечу Пратасевіч узяў

Шчаслівага Рока , і велізарны ікласты пёс з лютасцю накідваўся на гэтых рэйтараў , толькі

крывавае ашмоцце ляцела ва ўсе бакі .

  Сцяганосец Марцін Жабыка-Жэмба таксама рынуўся ў самы вір бязлітаснай сечы .

Дрэўка  сцяга  лісоўчыкаў , бел-чырвона-белага  палотнішча з выяваю двух вершнікаў на

адным кані , ён намёртва  прывязаў-прыкруціў   папругаю да тулава і , вызваліўшы такім

чынам рукі , хвастаў шабляю налева і направа . Са сваім яркім сцягам  ён быў  падобны на

крылатага ваяра-анёла , што адважна зляцеў з хмарных нябёсаў на залітую гарачай

крывёй , здратаваную конскімі капытамі зямлю .

  Велізарны шведскі рэйтар у бліскучых металічных латах , якія ў некаторых мясцінах

былі ўжо прабітыя  , у завірусе бою заўважыў сцяганосца , крута развярнуў свайго каня і ,

пад”ехаўшы да Марціна , скокнуў на яго ззаду , як драпежная рысь . Яны пакаціліся на

зямлю . Швед хацеў запалоніць сцяг . Ён быў больш моцны , больш цяжкі і пачаў душыць

Жабыка-Жэмбу , упіўшыся таму жалезнымі пальцамі проста ў горла .

  Даніловіч-Гоцкі з Кукарэцкім  ірвануліся на дапамогу сцяганосцу . Саскочылі з коней ,

наваліліся на раз”ятранага шведа . Ён быў магутны  , як пушчанскі зубр . Цяжка

варочаўся , адбіваўся рукамі і нагамі ,  укусіў Даніловіча-Гоцкага , а потым ударыў

галавой . Ды супроць траіх не ўстояў , здаўся , заціх .

  Бітва доўжылася амаль чатыры  гадзіны . Нарэшце шведы не вытрымалі . Іхняя конніца

кінулася на ўцёкі , топчучы сваю ж пяхоту . Кожны , як толькі мог , ратаваў уласнае

жыццё . Паранены Карл Судэрманскі цудам выслізнуў з ліцвінскай пасткі , даімчаўся да

свайго карабля ,  загадаў неадкладна адплываць ад берагу .

-  Ваша вялікасць , як я рады , што вы ацалелі ! – радасна ўсклікнуў ягоны верны стары

камердынер . Кароль адразу ж пранізаў камердынера шпагаю , істэрычна закрычаў з

пенаю на патрэсканых скрываўленых вуснах :

-  Мярзотнае гадаўё ! Усе вы павінны былі быць там , дзе толькі што быў я !

  У войску вялікага гетмана Хадкевіча загінула больш за сотню ваяроў . Між іх

адзінаццаць лісоўчыкаў . Шведаў лягло ажно дзевяць тысяч . Гэта быў жахлівы разгром .

Пераможцы ўзялі шмат палонных . Узялі ўсе адзінаццаць шведскіх гарматаў .

  Лісоўчыкі , якія скруцілі велізарнага  шведскага рэйтара , не ведалі , што з ім рабіць .

Палонны паныла стаяў між іх . Чырвоныя абдзёртыя  рукі дробна трымцелі .

-  Злавілі плотку , што не лезе ў глотку , - разгублена  шкроб падбароддзе  Антон

Даніловіч-Гоцкі , - Трэба б было адразу прыкончыць яго , і ўвесь гамон . А зараз думай

куды дзець гэту жалезную ляльку .

  І тут прагучаў загад гетмана :

-  Палонныя шведы пацягнуць у Рыгу свае ж гарматы .

  Даніловіч-Гоцкі ўзрадаваўся , паляпаў рэйтара па плячы :

-  Будзеш за каня . Усё  лепей , чым на тым свеце ў вогненнай смале кіпець .

  Пахавалі  забітых на высокім дзвінскім беразе . Шведы таксама закапалі сваіх мёртвых ,

але ў ніжэйшым месцы далей ад ліцвінаў . Трупаў было дужа шмат , і невясёлая праца

доўжылася амаль суткі .

  Бяда напаткала ў сечы Вітаўта Гарткевіча – цяжка паранілі Самума . Шведская дзіда

прапарола беднай жывёліне левы бок . Самум ляжаў на пяску , сіпла перарывіста дыхаў ,

то заплюшчваў , то расплюшчваў вялікія карычневыя вочы , у якіх ззялі гарошыны слёз .

Часам ён слаба варушыў хвастом , перабіраў тонкімі сухімі нагамі і ўмольна глядзеў на

свайго гаспадара , нібы просячы за нешта прабачэння .

-  Самум … Самумчык … Косю мой , - укленчыўшы каля любімага каня , у нейкай

ліхаманцы  ўсё паўтараў Гарткевіч , - Баліць табе , дружа ? Баліць ? Прабач , што не

ўбярог цябе .

  Конь слухаў , з напругаю ўзнімаў галаву ,  пачынаў церціся ёю аб калені  Гарткевіча ,

мяккімі вільготнымі губамі спрабаваў лізаць ягоныя рукі . Гэта яшчэ болей   дадавала

гаркоты Вітаўту .

-  Самум … Конік мой , - ледзь не плакаў ён .

  Пад”ехаў Аляксандр Лісоўскі , паглядзеў на ўсё , сказаў строгім голасам :

-  Не да твару шляхціцу румзаць у тры ручаі . На тое й вайна . Гінуць не толькі людзі .

Гінуць коні . Уставай . Трэба грузіць пакалечанага  каня на фурманку і везці ў Рыгу . Там

знойдуцца лекары .

  Так і зрабілі . Вітаўт Гарткевіч , як у тумане ,  ішоў за фурманкаю . Самум , лежачы на

травяной падсцілцы , неадрыўна пазіраў на яго .

  Па той жа цяжкой пясчанай дарозе палонныя шведы валаклі ў Рыгу адзінаццаць сваіх

гармат . Пад прымусам рабілі яны гэту нямілую зняважлівую працу . А куды дзенешся ?

Як казалі старадаўнія лаціняне : Memento quia pulvis es – Памятай , што ты прах .

  Адзін з лісоўчыкаў , вёрткі чарнавусенькі шляхцючок аднекуль з-пад Ліды , спрытна

ўскочыў на гармату , якую цягнулі чацвёра шведскіх рэйтараў , сядзеў на ёй ,

красуючыся , і ўсё паўтараў вясёлую прыгаворку :

- Я на шведу еду . Я на шведу еду .

  Напачатку гэта рассмяшыла лісоўчыкаў . Бач , які хват , да чаго даўмеўся ! Аляксандр

Лісоўскі таксама паблажліва паставіўся да такога камедыянства . Яшчэ ж невядома як бы

сябе паводзілі шведы ўсміхніся ім вайсковае шчасце . А шляхцючок усё дрындзеў адно і

тое ж :

-  Я на шведу еду .

-  Злазь , - загадаў нарэшце весялуну Лісоўскі , ды той нібы не пачуў . Сядзеў на гармаце ,

крыўляўся .

-  Злазь ! Не будзь прыліпучай п”яўкай ! – гнеўна рыкнуў Лісоўскі , схапіў шляхцючка за

каршэнь , шпурнуў на пясок , - А яшчэ раз пікнеш , самога запрагу , як каня , і будзеш

разам з імі валачы гэта жалеззе да самай Рыгі !

  Усе адразу ж прыціхлі , з апаскаю паглядзелі на свайго грознага водцу . Гэты , ледзь што

такое , і шабляй можа паласнуць .

  Рыга радасна вітала сваіх збаўцаў ад шведаў . І старыя , і малыя выбеглі на вуліцы і

плошчы , махалі рукамі , падносілі букеты кветак , хлеб , збаны з півам і віном , смажаную

балтыйскую салаку на закуску . Лісоўчыкі разам з усім ліцвінскім войскам прагарцавалі

па горадзе .  Ім , вядома ж , было вельмі прыемна чуць такую ўсеагульную пахвалу .

  Трыумфатарамі вярнуліся ў Нясвіж , але тут іх сустрэлі зусім не так як у Рызе . Можна

сказаць ,  не заўважылі іхняе вяртанне . Сам Лісоўскі здзівіўся такому холаду і такой

цішыні . Аказалася , радзівілаўскай сталіцы было не да іх . Іншыя страсці клекаталі тут ,

як вогненны вулкан .  Тры дні таму нечакана прыехаў  з Аўгсбургу ў родны дом старэйшы

сын Мікалая Крыштофа Радзівіла Ян Юрый з паніклай павіннай галавою . Высветлілася ,

што ніхто яго не краў і  не трымаў у змрочных падзямеллях , дзе мітусяцца  жахлівыя

павукі і пацукі . Глытнуў малады княжыч вольнага салодкага паветра ў Еўропе , пайшла

кругам зялёная нявопытная галава , і захацелася  яму зрабіцца такім , як усе людзі , што

былі  навокал яго – бесклапотным , азартным , гуллівым . Захацелася яму быць вагантам ,

вандроўным паэтам мінулых часоў . Адразу ж прыбілася да багатага ліцвінскага княжыча

цэлая плойма нахабнага прагавітага люду , у якога наўме былі толькі віно і распусныя

жанчыны . Добра пагулялі яны , забыўшыся пра вучобу і пра ўсё на свеце . Калі ж залаты

запас  пайшоў  на вецер  , і ў кішэнях не засталося  ні дынарыя , падгаварылі  гэтыя

беспрабудныя п”яніцы-гульцы Яна Юрыя  выцыганіць у бацькі яшчэ болей грошай . Так

нарадзілася  легенда пра таямнічае знікненне радзівілаўскага нашчадка . У яе паверылі

нават мудрагелістыя езуіты . Меркавалася атрымаць грошы на выкуп і зноўку рынуцца

туды , дзе звабліва гучаць салодкагалосыя лютні і тамбурыны , танцуюць ,  як  аголеныя

антычныя багіні , вясёлыя  чарнавокія смуглянкі  і ракой льецца віно . Але ў нейкі момант

Бог вярнуў Яну Юрыю розум . Патаемна ад сваіх ненапойных шумлівых сябрукоў ён

сустрэўся з паслом караля і вялікага князя Жыгімонта ў Вене князем Чартарыйскім , як на

споведзі , адкрыў яму душу і неўзабаве прыехаў у Нясвіж .

  Гэта было класічнае  вяртанне блуднага сына . Дужа разгневаны , аж вішнёваскуры ад

порсткага прыліву ўзбунтаванай крыві сядзеў Мікалай Крыштоф Радзівіл у Рыцарскай

залі замка за шырокім чырвонага дрэва сталом з мармуровымі ножкамі ў выглядзе

львіных лапаў . За некалькі крокаў ад яго стаяў на каленях , нізка апусціўшы павінную

русую  галаву , ягоны старэйшы сын Ян Юрый . Шчокі адлівалі мармуровай беллю .  Ва

ўсім замку , ды й , мабыць  ,  ва ўсім Нясвіжы , звінела трапятлівая  напружаная цішыня .

-  Нагуляўся ? – сказаў нарэшце ціхім голасам бацька . Сын пры гэтых словах яшчэ ніжэй

унурыў галаву .

-  Напіўся маёй і матчынай крыві ? – пачаў узвышаць голас старэйшы Радзівіл . Сынава

галава схілілася ледзь не да бліскучай паркетнай падлогі .

-  Зняславіў наш род ? Плюнуў на магілы продкаў нашых ? – павольна пачаў уздымацца

з-за стала Радзівіл Сіротка . Хацеў ляснуць кулаком па стале , а потым і дурному сыну па

твары . Ды Ян Юрый  заплакаў , тоненька , з усхліпам , па-дзяцінаму . Гэта спыніла

ўз”юшанага бацьку . Ён раптам успомніў , як маленькага трохгадовага Яна Юрыя ўджаліў

проста ў шчочку чмель . Яны гулялі ў лузе над Ушой , і сын нахіліўся над яркай вельмі

прыгожай кветкай .

-  Ой , татачка ! Ой , баліць ! – бег тады да яго сын , заліваючыся горкімі слязамі , просячы

дапамогі , шукаючы паратунку .

  Ад такога ўспаміну Мікалай Крыштоф Радзівіл пакутліва зморшчыўся , колькі імгненняў

стаяў і не ведаў , што рабіць . Затым перахрысціўся на абраз Дзевы Марыі , пазваніў у

настольны залаты званочак . На парозе Рыцарскай залі адразу ж з”явіўся лёкай .

-  Завезці княжыча ў Альбу , - амаль спакойным голасам загадаў Радзівіл .

  Альба была прыгарадным фальваркам Нясвіжа , дзе Радзівілы пабудавалі свой загарадны

дом . Акрамя гэтага дому тут стаяла каля дзесяці сялянскіх драўляных крытых саломаю

хатак , вельмі прыгожых , нібы цацачных . Былі загоны і хлявы для быдла , студня  з

жураўлём , маленькія агародчыкі , лавачкі каля хатак .

  Па ўсёй Рэчы Паспалітай квітнела мода на сарматызм , пакланенне  продкам-сарматам ,

якія прыйшлі калісьці ў Еўропу з усходніх спякотных  стэпаў і зрабіліся ваяўнічай

гераічнай шляхтай . Уладарыў культ апрашчэння , набліжэння да прыродных каранёў .

Вось чаму пыхлівыя магнаты са сваімі капрызлівымі распешчанымі жонкамі на некалькі

дзён ператвараліся ў звычайных хлопаў і хлопак , апраналі хлопскае адзенне , бралі ў

белыя  рукі сярпы і косы , старанна  хадзілі за плужком , выганялі ў поле скаціну , жылі ў

маленькіх драўляных хатках . Вядома ж , гэта была толькі  гульня .Усе гэтыя “ сяляне і

сялянкі “ цудоўна ведалі , што яны паны , гаспадары ўсяго жывога і мёртвага на гэтай

зямлі , што варта ім толькі шчоўкнуць пальцам , і да іхніх ног упадуць дзесяткі рабоў і

рабынь , каб неадкладна  выканаць іхні самы нечуваны капрыз , бо нездарма спрадвеку

кажуць : пан пануе , а хлоп гаруе .  Але такою была мода , а  ваяваць супраць моды ва ўсе

часы лічылася і лічыцца  безгустоўным . Самі сябе ўдзельнікі гэтага маскараду называлі

на італьянскі манер пейзанамі .

  Вось куды саслаў разгневаны Радзівіл свайго сына .  Ян Юрый , пакорліва згадзіўшыся ,

падпарадкаваўшыся  без аніякіх пярэчанняў бацькавай волі , жорстка памыліўся , калі

палічыў , што ў Альбе ён таксама зробіцца на нейкі час бесклапотным  пейзанінам . Усяго

адну ноч пераначаваў ён у прыгожай хатцы . А назаўтра з самай раніцы з пышнай світаю

зноў аб”явіўся ў Альбе Мікалай Крыштоф , грозны , халоднавокі , загадаў сыну выйсці на

вуліцу . Яшчэ туман поўз па лагчынах , бялеўся , як гусіны пух . Нясмела пачыналі

кукарэкаць пеўні . Непадалёку стары свінапас выганяў на пашу гурт пярэстых вісклівых

свіней . Радзівіл узмахам рукі паклікаў яго да сябе . Пастух , хуценька  здзёршы з лысай

галавы брудную пакамечаную шапку-аблавушку , падбег да князя , нізка-нізка сагнуўся ў

паклоне .

-  Як завуць цябе ? – спытаў  Радзівіл .

-  Міхаіла , - спалохана  прашалясцела ў адказ .

-  Вось гэты , - пальцам у залатых пярсцёнках тыцнуў  князь на Яна Юрыя , - з сённяшняга

дня будзе ў цябе за падпаска . Зразумеў ?

  У адказ было мёртвае  маўчанне . Выцвілыя старэчыя вочы свінапаса напоўніліся

невымерным  жахам .

-  Будзе тваім падпаскам , - княжы голас усё болей люцеў , - І пугі , пугі не шкадуй ! Калі

што не так зробіць , пугаю яго , пугаю ! Вось гэтак !

  Мікалай Крыштоф Радзівіл вырваў з рук у старога пугу , шырока размахнуўся і з усяе

сілы шлегануў , але не сына , а самога свінапаса . Той скурчыўся ад болю . Раскошная

яркая світа начале з  нясвіжскім ардынатам велічна развярнулася і паехала ў палац . На

вясковай туманістай вуліцы засталіся толькі свінячы пастух , княжыч Ян Юрый і

мітуслівыя вечна галодныя свінні .

  Праз нейкі час Аляксандр Лісоўскі даведаўся пра ўсё гэта і зразумеў па якой прычыне

так холадна сустрэў  лісоўчыкаў Нясвіж . Падсаладзіла сітуацыю тое , што Жыгімонт III

Ваза за гераічныя дзеянні пад Кірхгольмам надаў яму чын каралеўскага палкоўніка . З

такой радаснай  нагоды паімчаўся ён у Вільню ў Гаспадарскую канцылярыю да канцлера

Льва Іванавіча Сапегі . Калі садзіўся на каня , падбегла бледнатварая вельмі ўсхваляваная

дзяўчынка , спытала задыханым голасам :

-  Пане Лісоўскі , а дзе мой бацька ?

-  Які бацька ? – не зразумеў  ён , ужо намерыўшыся ўдарыць шпорамі каня .

-  Шляхціц Вітаўт Казімір Гарткевіч . Я дачка ягоная – Ванда , - адказала дзяўчынка і

пазірала знізу ўверх з трывогай і мальбою .

-  Гарткевіч ? – успамінаючы , пацёр лоб Аляксандр Язэп і павярнуўся да сваіх

спадарожнікаў , - Можа , загінуў ?

-  Застаўся ў Рызе , - падказалі яму , - У яго пад Кірхгольмам цяжка паранілі каня , і ён

застаўся ў Рызе .

-  Застаўся ў Рызе , - як рэха , паўтарыла дзяўчынка і пайшла прэч , журботна апусціўшы

прыгожую русую галоўку . Здавалася , для яе патух сонечны дзень .

-  Не хвалюйся  , маладая паненачка . Ён вернецца . Абавязкова вернецца . Галоўнае , што

бацька твой жывы , і за гэта вялікі дзякуй Пану Богу , - сказаў услед ёй Лісоўскі . Ён

раптам з вострым сумам падумаў , што заўсёды , калі толькі з”яўлялася жаданне ,  меў для

юрлівай уцехі дужа шмат кабетаў , але  ўсё  не хапала  часу нарадзіць і ўзгадаваць

уласных дзяцей , і ніхто на белым свеце не будзе чакаць яго з бітвы  вось так , як чакае

свайго бацьку  гэтая дзяўчынка . Падумаўшы пра такое , уздыхнуў і прышпорыў каня .

  Канцлер Сапега вельмі цёпла сустрэў новага палкоўніка , павіншаваў , доўга ціснуў

намазоленую эфесам шаблі далонь . Потым  распытваў пра кірхгольмскую бітву ,

цікавіўся ці праўда , што шведы выдатныя ваяры .

-  Праўда , пане канцлер , - з усёй шчырасцю адказваў Лісоўскі , - Хацеў бы я , каб у мяне

былі такія . Яны , як крэмень , як валуны . Стаяць да канца .

-  Але ж мы іх пабілі , - задаволена рассмяяўся Сапега , - Яны , шведы , як крэмень , а мы

іх пабілі . Чаму здарылася такое , пан палкоўнік ?

-  Не ведаю , -  адказаў Лісоўскі , - Пабілі , і ўсё . Бог даў нам такі шанец .

-  А я ведаю , - зірнуў яму проста ў вочы Леў Сапега , і ў позірку заіскрыўся метал , - І ты

ведаеш , пан  палкоўнік . Мы перамаглі , мы клалі за дзяржаву  горлы  свае таму , што

баранілі родны  дом , баранілі спрадвечную полацкую раку Рубон . Швед ішоў забраць

чужое , мы ж біліся за сваё . І не палохаліся ворага  ,  хоць ведалі , што вайны без мёртвых

не бывае . Мы добра засвоілі мудрасць нашых продкаў : “ Забіце павука , а павуцінне

рассыпіцца само сабой “ .

  Потым канцлер загаварыў пра ўсходнія маскавіцкія справы , пра  цара Дзмітрыя Першага

Іванавіча , што шчасліва пазбег смерці ад рук людзей Гадунова і сядзіць на маскоўскім

троне , хоць шмат хто называе яго Самазванцам ці Разстрыгаю . Загаварыў пра Смаленск ,

які яшчэ Вітаўт у свой час далучыў да Вялікага Княства Літоўскага , але Масква ў 1514

годзе зноў захапіла гэты крывіцкі горад .

-  Крыўдна мне і балюча , - казаў канцлер , - Мы , Сапегі , са смаленскіх баяраў . Там нашы

спрадвечныя вотчыны , нашы землі . Але нас выгналі адтуль , выгналі ненаеднікі-

ненасытнікі , якім заўсёды чагосьці не хапае . Кітайскі правіцель Шан Ян яшчэ за трыста

гадоў да нараджэння Хрыстова пісаў : “ Калі людзі дурныя , можна ўладарыць над імі пры

дапамозе розуму ; калі ж людзі разумныя , можна ўладарыць над імі толькі пры дапамозе

сілы “ . Маскоўскія цары прызнаюць і паважаюць толькі сілу . Вось таму і мы павінны

быць моцнымі , быць адважнымі і рашучымі . Сёння спрыяльны момант , каб вярнуць

назад усё забранае ў нас сілай . “ Ex unque leonem “ – Па кіпцюрах пазнаЮць льва . Так

што не заплывай лішнім тлушчам , пан палкоўнік , рыхтуйся і рыхтуй сваіх людзей –

неўзабаве пойдзем на Маскву .

XIV

  Лісоўчыкі пайшлі на ўсход улетку 1607 году . Перад гэтым адбылося шмат дужа

нечаканых , дужа  бліскучых і дужа крывавых падзей . 20 чэрвеня 1605 году Дзмітрый

Першы ўрачыста ўступіў у Маскву . Ярка ззяла ў блакітным небе прамяністае цёплае

сонца . Паперадзе крочылі літаўршчыкі і трубачы . Гучаў  напорысты вайсковы марш .

Следам за імі  густымі шыхтамі   ўліваліся ў горад вершнікі з дзідамі і пішчальнікі .

Праносіліся цудоўна аздобленыя калясніцы , у якія шасцернямі былі запрэжаны коні з

царскай стайні . Потым громам сваіх барабанаў аглушылі наваколле барабаншчыкі . Ішлі

праваслаўныя  святары з крыжамі і маскоўскія дружыны .  Новы цар гарцаваў на белым

кані ў атачэнні шасцідзесяці самых радавітых , самых знаных князёў і баяраў . Як за

пчалінай маткаю , за Дзмітрыем Іванавічам  клубіўся бясконцы шчыльны рой ліцвінаў ,

ляхаў , немцаў , казакоў і стральцоў . Радасна званілі званы  маскоўскіх цэркваў . Народ

запаланіў усе вуліцы , ляпіўся на дахах будынкаў , на вежах і крапасных сценах . Нібы па

ўзмаху нейкай чароўнай рукі , людзі валіліся  на калені , з неймавернай жарсцю

ўсклікаючы :

-  Добры дзень , айцец наш , гасудар і вялікі князь Дзмітрый Іаанавіч , выратаваны Богам

для нашага працвітання ! Ззяй і красуйся , о ,  сонца Русі ! Многія лета гасудару нашаму

Дзмітрыю ! Ды загінуць ворагі ягоныя !

  Уздым і славаспеў быў усеагульны . Умее Масква вітаць сваіх  уладароў . Адразу

пачаліся пышныя баляванні . Цар з вяльможамі і святарамі шумна баляваў у крамлёўскім

палацы . Усе астатнія пілі і весяліліся да глыбокай ночы на плошчах і вуліцах пры святле

траскучых вогнішчаў . Але ,  як здавён павялося ў Масковіі  , вялікае віно заўсёды  льецца

перад вялікай крывёю .

  Напачатку амаль усе верылі , што новы цар і ёсць шчасліва ацалелы сын Івана Жахлівага

дзевяцігадовы Дзмітрый . Казалі , што Гадуноў , надумаўшы пазбавіць юнага царэвіча

жыцця , расказаў пра свой намер ягонаму доктару , старому немцу Сіману і запытаў ці

згодны той удзельнічаць у такой справе . Немец даў згоду , але загаварыла ў ім

хрысціянская душа , і ён адкрыў жахлівую тайну хлапчуку . “ Ці  зможаш  ты , царэвіч ,

сцярпець выгнанне , бядоты і жабрацтва , калі Богу заўгодна будзе выпрабаваць цябе ўсім

гэтым ? “ , – спытаў немец . “ Змагу “ , - цвёрда адказаў Дзмітрый . І Сіман прашаптаў яму

на вуха : “ Гэтай ноччу цябе хочуць забіць . Кладучыся спаць , памяняйся адзеннем са

слугою , сваім равеснікам , і хай ён ляжа ў твой ложак . Сам жа схавайся за печчу “ .

Дзмітрый зрабіў усё дакладна так , як навучыў яго медык . Роўна ў поўнач  ціхенька

расчыніліся дзверы апачывальні , увайшлі два чалавекі і зарэзалі таго , хто спаў у ложку .

Самі ж уцяклі . Раніцою ўзняўся крык ,  гвалт – убачылі зарэзанага . Маці-царыца кінулася

да трупа і , не разабраўшыся ў вялікім адчаі , што гэта не ейны сын , пачала галасіць .

Царскі палац напоўніўся ўзброенай вартай . Пачалі шукаць забойцаў , рэзаць усіх , хто

падвярнуўся пад руку . Дзмітрый жа схаваўся ў дальнім куточку палаца , сядзеў там , як

мыш ,  да самай цемры . Потым Сіман вывеў яго , і яны на конях паімчаліся далей ад

Вугліча .  Спачатку знайшлі прытулак у князя Івана Мсціслаўскага , якога яшчэ Іван

Жахлівы выслаў у Северскую Украіну . Затым перабраліся ў Вялікае Княства Літоўскае .

  Цар Барыс Гадуноў , вядома ж , адразу знайшоў людзей , якія бачылі як Дзмітрый гуляў з

ножыкам-складанчыкам і напароўся на вострае лязо падчас прыпадку эпілепсіі . Той жа ,

хто называе  сябе  ўратаваным царэвічам , аб”явіў у сваёй царскай грамаце Гадуноў , усяго

толькі беглы манах  Юшка Атрэп”еў .  Ды яму  ўжо ніхто не  верыў . Не верылі

памешчыкі . Не верылі сяляне , у якіх ён адабраў Юр”еў дзень і ператварыў у прыгонных .

У дадатак да ўсяго на Масковію ў 1601 годзе наваліўся дзікі голад . Усю вясну на працягу

дзесяці тыдняў ліў бясконцы суровы дождж , ды такі , што сяляне не маглі ні касіць , ні

жаць . А 15 жніўня жорсткі мароз знішчыў увесь зялёны хлеб і ўсе плады ў садах і

агародах . У Маскве людзі ляжалі проста на вуліцах і , нібы скаціна , жавалі траву . У

мёртвых у роце знаходзілі сена . Конскае мяса зрабілася найдаражэйшым ласункам . Елі

сабак , кошак . Людзі былі горш звяроў – кідалі жонак і дзяцей , каб не дзяліцца з імі

кавалачкам хлеба . Рабавалі , забівалі за хлебную скібку , пажыралі адно аднога .

Чалавечае мяса прадавалася ў пірагах на рынках . Падарожнікі баяліся спыняцца дзе-

небудзь  на начлег , бо гаспадары начлежак уначы давілі , рэзалі іх сонных , каб

ператварыць іхнія  целы ў жахлівую ежу .

  Вось чаму 20 чэрвеня 1605 году ў Маскву ўрачыста ўехаў Дзмітрый Першы , як збаўца ,

як надзея на лепшае спакайнейшае і сыцейшае  жыццё . Яго прызналі  патрыярх , баяры ,

войска . Яго , як свайго роднага сына Дзмітрыя , прызнала царыца Марфа , удава Івана

Жахлівага , што трынаццаць гадоў , праліваючы няўцешныя слёзы ,  жыла інакіняй у

Выксінскай пустэльні за пяцьсот вёрстаў ад Масквы . Новы цар паслаў за ёю . І яна

прыехала і разам з царом увайшла ў багаты цудоўны намёт , які паставілі  каля дарогі . Аб

чым гаварылі яны там ? Што абяцалі адно адному ?  Марфа , пэўна ж , не эабылася , як

падчас ейнага  выдалення ў ссылку князь Фрол Тацішчаў хвастануў яе з усяго пляча

бізуном . “ Па якому праву ты  б”еш мяне , сваю царыцу ? “ , - спытала тады яна . “ Мне

загадаў цар “ , - адказаў Тацішчаў і хвастануў яшчэ балючэй .

   Праз нейкі час царыца выйшла з намёту пад яснае сонца і з радаснымі слязамі шчасця на

вачах абняла і пацалавала новага цара , як свайго роднага сына . Народ плакаў ад

захаплення . Дзмітрый , далікатна падтрымліваючы пад локаць , пасадзіў маці ў

раскошную калясніцу , а сам з непакрытаю галавою некалькі вёрстаў пачціва  ішоў за

калясніцаю .

  18 траўня 1606 году цар Дзмітрый Першы ўзяў шлюб з Марынай Мнішак , дачкой

сандамірскага ваяводы Ежы Мнішака , якую каранавалі як маскоўскую царыцу . Яшчэ ў

1604 годзе яна была сасватана за царэвіча Дзмітрыя . На тым сватаўстве  прысутнічаў і

горача вітаў яго Леў Сапега . Канцлер хацеў такім чынам непарушна злучыць Рэч

Паспалітую з Масковіяй , паказаўшы апошняй шлях з Азіі ў Еўропу . Здавалася , што мара

Сапегі аб федэрацыі , аб зліцці ў адну дзяржаву  вось-вось здзейсніцца  - на маскоўскі

трон сеў чалавек , які падтрымліваў канцлераву задуму . Ды ўсё нечакана разламалася ,

рухнула , пайшло горкім прахам .

  Амаль роўна праз год пасля пышнага вяселля ( не хапіла толькі аднаго дня ! ) 17 траўня

1607 году ўдарылі ў звон напачатку толькі ў царкве Святога Іллі . Але праз некалькі

імгненняў  набатна- трывожна загрымелі званы ўсёй Масквы , усе сорак саракоў , і

жыхары стольнага гораду з дзідамі , мячамі і аркебузамі рынуліся на Чырвоную плошчу .

Беглі стральцы , дзеці баярскія , прыказныя людзі , гандляры , галота з ускраінаў . Гнеў

разрываў   душы . Маскавіты ўспомнілі , што яны спрадвеку ганарыстыя людзі , яны

праваслаўныя , яны , можна сказаць , пуп зямлі , а тут панаехалі ў іхні горад ліцвіны з

ляхамі , нахабна  гаспадарнічаюць , як у сябе дома , задзіраюць угору вус .

-  Бі лаціннікаў і іхняга цара , іхняга разстрыгу-скамароха ! – бушавалі вуліцы і плошчы .

  Каля Лобнага месца раз”юшаны народ ужо чакалі , седзячы на конях у поўных баявых

даспехах , баяры , князі і ваяводы . Расчынілі Спаскую браму , што вядзе ў Крэмль . Князь

Васіль Шуйскі , трымаючы ў адной руцэ меч , у другой – распяцце , з суровым і

натхнёным бляскам у вачах  уехаў у Крэмль , злез з каня , у храме Успення пацалаваў

святую Уладзімірскую ікону ,  крыкнуў натоўпу :

-  Ідзіце ў царскі палац і ва славу імя Божага схапіце злога ерэтыка !

  Яму не прыйшлося паўтараць свой кліч . Не першы раз бунтавала Масква . Тутэйшы

люд , што яшчэ ўчора самааддана падаў на калені перад новым царом , страсна цалаваў

зямлю там , дзе ступала ягоная нага , нібы гэта быў пераможца на Куліковым полі ці

заваёўнік Казані , сёння гатовы быў разадраць яго на дробныя кавалачкі . У чым прычына

такіх рэзкіх пераменаў , такіх катастрафічных хістанняў настрою ? Цяжка адказаць

адназначна . Але , думаецца , далёка не апошняя роля належыць тут псіхалогіі вечнага

чалавека-нікчэмніка , хітрага  раба , які вымушаны цалаваць руку , што хвошча яго па

шчоках , шчасліва  ўсміхацца і патаемна марыць аб тым дні , калі можна будзе адсекчы

гэтую ненавісную руку па самы локаць .

  Цар , разбуджаны крыкамі , усхапіўся са свайго ложа , хуценька апрануўся . Потым

зірнуў у вакно , убачыў як пад ранішнім сонцам ярасна блішчаць вострыя дзіды і мячы .

-  Што гэта ? – здзівіўся ён .

-  Пэўна , гарыць Масква , - адказалі яму .

-  Дзе Басманаў ? ! – закрычаў цар , - Пазавіце да мяне майго вернага Басманава !

  У апачывальню ўвабег Пётр Басманаў , які начаваў у палацы непадалёк ад цара , сказаў з

вялікім адчаем :

-  Усё скончылася . Масква бунтуе . Хочуць тваёй галавы . Ратуйся .

  У сенях , што вялі ў царскія пакоі , ужо ўсё калацілася пад цяжкімі нагамі лютага

натоўпу . Цар пабляднеў , выхапіў з рук у целаахоўніка немца Шварцгофа бярдыш , рэзка

расчыніў дзверы ў сені , адважна крыкнуў у твар нападнікам :

-  Я вам не Гадуноў ! Я – сын Іаанаў !

  У адказ прагучалі стрэлы з аркебузаў . Кулі цудам не зачапілі цара . Ён зачыніў дзверы ,

запёр іх на металічны прэнт .

  У палацы было пяцьдзесят немцаў ахоўнікаў , каля трыццаці ліцвінаў і палякаў , слугі і

музыкі , што кожны вечар цешылі цара песнямі і вясёлымі скокамі . І быў Пётр Басманаў ,

ваявода цара Фёдара Барысавіча , які адхітнуўшыся ад сямейства Гадуновых , паверыў

новаму цару , стаў на ягоны бок і прысягнуў яму . Зараз гэтую прысягу-роту трэба было

аплочваць уласнай крывёю , уласным жыццём .

  Калі пачалі біць у дзверы , ламаць іх , Басманаў  вышаў да натоўпу , пачаў угаворваць

князёў Галіцыных , баяраў  Міхайлу Салтыкова і Міхайлу Тацішчава , адумацца ,

супакоіцца , не ўсчынаць крывавы бунт .

-  Міхайла Васільевіч , - з мальбой у голасе і бледнасцю на твары сказаў ён Тацішчаву , - я

выратаваў цябе ад ссылкі , абараніў цябе перад царом Дзмітрыем Іаанавічам . Абарані ж і

ты мяне . Не дай праліцца крыві . Цар  за гэта  даруе табе новыя міласці .

-  Зладзей ! Каціся ў пекла разам са сваім царом ! Каціся каўбаскай па Малой Спаскай ! –

плюнуў яму ў твар , размашыста варсануў  нажом проста ў сэрца Тацішчаў . Гэта

адбылося так імгненна , так нечакана , што ўсе прысутныя на нейкі момант  як бы

аслупянелі . І адразу ж пралітая кроў уладна запатрабавала новай крыві . Народ пачаў

уломвацца ў палац , усё змятаючы на сваёй дарозе . Стаяў дзікі крык :

-  Літва рэжа баяр ! Абаронім нашых баяр !

Раззброілі целаахоўнікаў . Тых , хто спрабаваў супраціўляцца  , забілі . Шляхціц Канстант

Вішнявецкі страляў у натоўн з луку , паклаў некалькі чалавек , ды ўрэшце рэшт яго звалілі

на падлогу , пачалі біць , трушчыць нагамі . Цар памкнуўся быў яшчэ раз выйсці ў сені ,

закасаў рукавы сваёй чырвонай кашулі , схапіў шаблю , што вісела на сцяне , але раптоўна

перадумаў , кінуў шаблю , абмяк , атуліў твар рукамі . Хто б ён ні быў , самазванец або

прыроджаны царскі сын , ён , як кожны чалавек , не хацеў паміраць , хацеў жыць . І ён ,

ратуючыся , пабег па шматлікіх палацавых пакоях , як па нейкім жахлівым лабірынце .

  Тым часам бунтаўшчыкі высеклі загадзя прынесенымі сякерамі дошкі ў сцяне , пралезлі з

сяней ў царскую апачывальню , ірвануліся  следам за царом , як ганчакі за ваўком . Тупат

мноства ног заглушаў усе іншыя гукі .

  Каля пакоя сваёй жонкі Марыны цар на імгненне прыпыніўся , крыкнуў :

-  Ратуйся ! Хавайся !

  На жаночай палове палацу ўсчаўся віск . Царыцыны фрэйліны з вялікага перапалоху

трацілі прытомнасць .  Адліваць іх вадой не было каму , бо прыслужніцы і прыслужнікі

пахаваліся хто куды . Ды не ўсе фрэйліны змярцвелі ад жаху . Адна з іх , палячка

Хмялеўская , схапіла  цяжкую  качаргу ад каміна і стукнула ёю стральцу па галаве .

Стралец упаў , але ўпала і паненка Хмялеўская – куля прашыла ёй грудзі . Разам з

Хмялеўскай былі дзве маладзенькія фрэйліначкі .

-  Пакаштуем салодкага мяска! – залемантаваў , завыў злюцелы натоўп . Фрэйліначак

згвалцілі і тут жа забілі .

  Цар увабег у нядаўна пабудаваны каменны палац , азірнуўся . Пагоня была непадалёку .

Чырвоныя распараныя твары стральцоў і дзяцей баярскіх гарэлі нянавісцю . І тады ён

скокнуў у вакно , мяркуючы патрапіць на падмосткі , якія ўзвялі  да дня  ягонага вяселля .

Падмосткі былі мокрыя ад начнога дажджу . Цар паслізнуўся , страціў раўнавагу , паляцеў

уніз на цвёрдую зямлю .

  Ён разбіў сабе грудзі і галаву . З роту няспынным  ручаём лілася кроў . Ён ляжаў і

пакутліва стагнаў . Немец-ахоўнік Фірстэнберг узяў цара на рукі , занёс назад у царскі

пакой , пачаў абмываць раны халоднай вадою . Неўзабаве туды  ўламаліся баяры , каб

дапытваць пакалечанага цара , які то траціў прытомнасць , то на нейкі час выплываў з

забыцця . . Фірстэнберга забілі , не жадаючы мець сведку допытаў .

-  Хто ты ? - пыталіся баяры , - Расстрыга Грышка Атрэп”еў з Чудава манастыра ?

-  Я – сын цара Іаана Васільевіча Дзмітрый , - цвёрда адказваў гэты дзіўны таямнічы

чалавек , і вочы натхнёна блішчалі .

  Тут  у царскі пакой  раптам увайшло пятнаццаць- дваццаць узброеных  стральцоў , якія

перад гэтым ахоўвалі цара . Стральцы адцяснілі баяраў , сказаўшы :

-  Мы не выдадзім яго . Прывядзіце царыцу-інакіню . Калі яна аб”явіць , што ён ейны сын ,

мы памрэм за яго . Калі ж акажацца , што ён Ілжэдзмітрый , забірайце з сабой .

  З келлі прывезлі Марфу , і пры ўсім народзе былая царыца прызналася , што яе роднага

сына зарэзалі ў Вуглічы , і ён сканаў у яе на руках .

-  Гэты ж смярдзючы пёс , - Марфа палахліва азірнулася на пакалечанага ,  які  цяжка

стагнаў , - ніякі не царскі сын . Гэтага аспіда я ніколі не ведала і ніколі не бачыла . А тое ,

што прызнала ў ім свайго роднага сыны , магу патлумачыць толькі  жаночай слабасцю і

найвялікшым страхам .

  Зямны лёс новага маскоўскага цара Дзмітрыя Першага на гэтым скончыўся . Дваране

Іван Вайяйкоў і Рыгор Валуеў двума стрэламі з аркебузаў прыкончылі яго . Азвярэлы

натоўп кінуўся шкуматаць забітага , раздзіраць на кавалкі . Яго секлі мячамі , калолі

дзідамі і бярдышамі , кінулі на ўжо пахаладзелы труп Басманава з крыкам :

-  Будзьце неразлучныя і ў пекле ! Вы так любілі адзін аднога !

Потым нябожчыкаў павалаклі на Лобнае месца . Там іх распранулі да голай скуры . Цара

паклалі на стол , начапілі яму на разбіты твар маску блазна , усунулі ў мёртвыя рукі

валынку , а ў рот дудку , пачалі кружыцца , танцаваць наўкола з вясёлым прытупам і

прысвістам :

-  Іграй нам , скамарох !

  Тры дні ляжала знявечанае цела на Лобным месцы . Кожны мог падыйсці і плюнуць на

яго , крыкнуць мацерныя словы . Казалі , што ўначы над трупам ззяла яркае святло , а на

грудзях у забітага сядзеў белы голуб . Калі ж  варта , што хадзіла вакол Лобнага месца ,

набліжалася , святло тухла , а голуб знікаў .  Нарэшце тое , што засталося ад былога цара ,

вывезлі і закапалі каля палявой дарогі за серпухаўскай брамаю . Ды нядоўга спачывалі ў

зямлі тленныя косткі . Якраз тады ў які ўжо раз наваліліся  на Масковію ў траўні месяцы

люты мароз і голад . Прычыну няшчасця знайшлі вельмі хутка – гэта , вядома ж , быў

самазванец-разстрыга , які нават мёртвы , нават лежачы ў труне , наводзіў псоту на

праваслаўнае царства . Труп выдзерлі з зямлі , спалілі , змяшалі попел з порахам і з

найвялікшай бурнай радасцю  стрэлілі ім з гарматы ў той бок , адкуль некалі  прыйшоў

пракляты ненавіснік .

  Ягоную жонку , маскоўскую царыцу Марыну Мнішак , саслалі ў Яраслаўль . Перад

гэтым распусцілі  чуткі , што падчас штурму царскага палацу яна хавалася пад пышнай

спадніцаю сваёй гофмейстэрыны , і да голага дна выграблі цудоўнае залатое адзенне з усіх

ейных куфраў .

  Ды дарэмна радаваліся Масква і Масковія . Бядоты толькі-толькі пачыналіся .

Сакрушальная зваротная хваля , аб якой казаў канцлер Вялікага Княства Літоўскага Леў

Іванавіч Сапега , нястрымна ішла з захаду на ўсход , ішла ,  усё змятаючы на сваёй

вогненнай крывавай дарозе .

  Новым царом абралі князя Васіля Іванавіча Шуйскага . Гэта быў адважны і разумны

чалавек ( яго нават лічылі валхвом ) , але з някідкай няцарскай знешнасцю . Маларослы ,

тоўсты , з шырокім ротам і дужа смуглым тварам , з чырвонымі падслепаватымі вачыма .

З такім тварам палохаць дзяцей , выскокваючы з канопляў , а не сядзець на залатым троне

ў шапцы Манамаха .

  Тры дні званілі званы ўсіх цэркваў ад Масквы да Астрахані і Чарнігава , ад Сібіры да

Архангельска . У цэрквах чыталі граматы ад баяраў , ад царыцы-інакіні Марфы і новага

цара Васіля , якога называлі нашчадкам Кесара Рымскага .

  Шуйскі загадаў перавезці з Вугліча ў Маскву цела сапраўднага Дзмітрыя Іаанавіча .

Мясцовы люд доўга не згаджаўся выдаць парэшткі  юнага пакутніка , але магілу ўсё-ткі

раскапалі . Знялі накрыўку труны і ўбачылі прыгожага хлапчука , цела якога за

пятнаццаць гадоў ледзь кранула кіпцюрыстая лапа смерці . Твар і валасы на галаве былі

цэлыя . На тонкай шыі  зіхцелі жамчужныя карАлі . Левая рука ўсё яшчэ трымала

вышываную хусцінку . Хлапчук быў апрануты ў залатое і срэбнае адзенне , абуты ў

маленькія чырвоныя боцікі . Ды найбольшае замілаванне і слёзы выклікала ва ўсіх тое ,

што ў правым кулачку юны нябожчык сціскаў жменьку лясных арэхаў . Пэўна , толькі

захацеў паласавацца імі , а яго раптоўна ўдарылі нажом .

  Плакала ўся Масковія . За грозныя стагоддзі , што праляцелі на ейных велізарных

абшарах , яна добра навучылася плакаць . Але вельмі хутка слёзы гэтыя за непатрэбнасцю

высыхалі , і  недарэмна кажуць : “ Масква слязам не верыць “ .

  Нядоўга піў салодкую мальвазію цар Шуйскі . Амаль назаўтра ж пасля ўрачыстага стрэлу

з гарматы , якая была зараджана прахам самазванца , пайшла ў народзе гаворка , што цар

Дзмітрый Іаанавіч жывы і здаровы , што за некалькі гадзін да мецяжу ён разам з двума

царадворцамі паімчаўся вершна ў невядомым накірунку ў начную імглу . На беразе Акі ,

непадалёк ад Серпухава , бачылі трох таямнічых мужчын . Адзін з іх даў перавозчыку сем

залатавікоў , прамовіў :

-  Ці пазнаў ты нас ? Ты перавёз у сваім човене цара Дзмітрыя Іаанавіча , які ратуецца ад

маскоўскіх здраднікаў , каб вярнуцца з магутным войскам , пакараць іх , а цябе зрабіць

вялікім чалавекам . Вось ён .

  І паказаў рукою на свайго маладога маўклівага  спадарожніка . Шмат хто сустракаў

потым гэтых людзей каля Тулы і каля Пуціўлю , дзе  ваяводам быў князь Рыгор Пятровіч

Шахоўскі . Яго прыслаў сюды Шуйскі з надзеяю , што той  умацуе межы дзяржавы ,

абароніць дзяржаву ад бунтаўшчыкоў Івана Балотнікава і Хлапка , ад запарожскіх і

данскіх казакоў , якія чорнай хмараю навіслі над усім поўднем Маскоўшчыны . Ды

Шахоўскі , асвойтаўшыся на новым месцы , асмялеўшы , палічыўшы , што Васіль Шуйскі

няцвёрда сядзіць на троне , сказаў перад агромністым скопішчам народу :

-  Маскоўскія гарлахваты  замест Дзмітрыя забілі нейкага немца . Дзмітрый  жа , ісцінны

сын Іаанаў , жывы , але хаваецца да часу , чакае нашай з вамі дапамогі . І мы павінны

аказаць сапраўднаму цару такую дапамогу , бо крывапіўца Васіль Шуйскі рыхтуе ўсім нам

гэткія ж самыя кары , якімі Іван Жахлівы караў , раздзіраў на крывавыя ашмоткі

наўгародцаў . Так што не толькі для падтрымкі цара Дзмітрыя , але й для ўласнага

ратавання мы павінны паўстаць .

  І народ паўстаў . Мараўск , Чарнігаў , Старадуб , Ноўгарад-Северскі , Белгарад , Аскол ,

Трубчэўск , Кромы , Ліўны , Ялец адклаліся ад Масквы . Тры ж таямнічыя чалавекі

выехалі напачатку ў Вялікае Княства Літоўскае , а затым у Польшчу , і неўзабаве ўся

Еўропа ведала – маскоўскі цар Дзмітрый Іаанавіч жывы і хутка рушыць у паход , каб

адваяваць свой законны трон !

  Калі такія весткі дайшлі да Васіля Шуйскага , той разгублена і здзіўлена ўсклікнуў :

-  І колькі іх , Іаанавых сыноў ,  яшчэ будзе на маю бедную галаву ?!

  Адзін з прыдворных баяраў пажартаваў :

-  Ім , Юшкам  Атрэп”евым  , стрэлілі з гарматы , а ён прыляцеў , вярнуўся назад .

  Ды жарт быў вельмі і вельмі няўдалы , Як звер , гнеўна рыкнуў Шуйскі , схапіў баярына

за бараду , закрычаў , пырскаючы слінай :

-  На кол захацеў ?! Дык пасаджу ! І будзеш екатаць  там , як шалудзівы пёс , пакуль не

здохнеш !

  Рэч Паспалітая вырашыла падтрымаць шчасліва ацалелага маскоўскага цара , дапамагчы

яму вярнуць трон . І магнаты , і засцянковая шляхта , і Жыгімонт III Ваза , і Мікалай

Крыштоф Радзівіл , і канцлер Леў Сапега  былі адзінадушныя – нельга марудзіць , нельга

каб умацаваўся , набраў сілу  Васіль Шуйскі . Потым яго , як капавы нараст на бярозе ,

ужо не аддзярэш ад трону . Атрады польскай  і ліцвінскай шляхты , у тым ліку , і

лісоўчыкі , пайшлі ў Старадуб , дзе гуртаваў войска Дзмітрый Іаанавіч , ён жа , па словах

крамлёўскіх дзякаў і паддзячых  , Ілжэдзмітрый Другі . Зіхцеў росамі , бліскаў маланкамі ,

заліваўся салаўямі ў зялёных шумналістых гаях чэрвень 1607 году .

  Аляксандр Лісоўскі , ганарліва седзячы на ільсніста-чорным порсткім жарабку ,

сціскаючы эфес шаблі , сказаў-крыкнуў  сваім людзям :

-  Наступіў наш час . Ідзем уперад . Ідзем хутка . Без правіянту і абозу , але з імем Божым .

Бярэм толькі адзін уюк з тканінай , якой  перавязваюць крывавыя раны , і два катлы для

гарачай ежы . І ўсё . Кормімся  самі і кормім сваіх коней тым , што здабудзем у баях .

Шануй каня дома , а ён будзе шанаваць цябе ў дарозе . Сёння Масковія , як дзіравае

рэшата . Будзем прабівацца , пранікаць у ейныя  дзіркі , каб біць праціўніка з тылу , на яго

ж зямлі . Мяккасардэчным  не месца між лісоўчыкаў . Пакорлівым , як быдлятка

Валаамава , таксама не месца .  Хто баіцца крыві і смерці , поту і мазалёў , няхай застаецца

дома . І я не пакрыўджуся на яго . Але той , хто пойдзе са мною , хто дабраахвотна

ўзваліць на сябе гэты крыж , ведай – я не дарую слабасці і палахлівасці , не спушчу

гультаю і дармаеду . Рымскія мудрацы калісьці навучалі : “ Lupus non mordet lupum “ –

Воўк не кусае ваўка . Няпраўда . Я , Аляксандр Лісоўскі , воўк , і я ўкушу , прытым ,

укушу вельмі балюча кожнага з вас ,маіх ваўкоў , хто асмеліцца не паслухацца мяне і не

падпарадкавацца мне . Мы ідзем у небяспечны паход без свайго капелана , але з Хрыстом

у сэрцы . Паслухаем жа ў напуцце словы , якія скажа нам манах-багамолец  Віленскага

манастыра Святой Тройцы  Ясафат з роду Кунцэвічаў .

  Усе ўбачылі высокага танклявага чалавека гадоў дваццаці пяці-трыццаці ў чорнай

манаскай расе з капюшонам . Ён рэзкім рухам скінуў з галавы капюшон , трасянуў

густымі русымі валасамі . Твар ягоны , аблямцаваны невялікай кучаравай бародкай , быў

бледны , свяціўся незвычайнай натхнёнасцю .

-  Шаноўнае панства , - звонкім рашучым голасам загаварыў Ясафат Кунцэвіч , - Вы ,

хрысціянскія рыцары , выпраўляецеся сёння ў далёкі суровы шлях . Там , паміж ворагаў ,

паміж  схізматаў , дзе пад гнётам цароў праваслаўе ператварылася ў пустаслаўе ,  бараніце

нашу святую вуніяцкую веру . Яна яшчэ вельмі маладзенькая , яна яшчэ , можна сказаць ,

дзіця .  Хіба ж  не абавязак кожнага хрысціяніна , кожнага адважнага  мужчыны бараніць

ад злыбяды чыстых душою і пакуль што бездапаможных дзяцей ? Жорсткім людзям

лягчэй жыць на гэтым свеце . Іхняя душа не адчувае болю , смяецца , бачачы чужыя горкія

слёзы . Ды вы , ведаю я , не такія . Вера ёсць дар Божы , але каталіцкая , не схізматычная і

не ератычная , бо прызнаючы за адшчапенскай верай тое , што яна – дар Божы ,

вымушаныя будзем прызнаць , што й  блюзнерства любой ерасі ёсць дар Божы . Жывіце ж

беручы прыклад з вялікіх біскупаў – Хрызастома , Амброзія , Станіслава , якія не азіраліся

на цэзараў , каралёў і вялікіх паноў , а рабілі тое , што паводле Бога і сумлення рабіць

належыць . Няхай беражэ вас у нялёгкіх зямных справах вашых Пан Бог . Уславім жа яго ,

нашага Збаўцу ,  стаўшы  на калені і праспяваўшы  “ Te Deum Landamus “ .

  Ён апусціўся на калені . Лісоўчыкі злезлі з коней і таксама ўкленчылі .  Паляцела да

сонечных нябёсаў святая натхнёная малітва .

  Калі манах пайшоў , Аляксандр Лісоўскі , весела ўсміхаючыся , сказаў :

-   А зараз перад цяжкой і , можа , смяротнай дарогаю ўспомнім наш старадаўні ліцвінскі

тост , хоць піць пакуль што  не будзем , бо вып”ем толькі  пасля перамогі  – каб дзеўка

кахала , каб куля не брала , каб шабля не падсякала . Уперад жа , паны-брацці !

  І  ён  прышпорыў каня . Тое ж самае зрабілі ўсе , як адзін , лісоўчыкі .

XV

  Лісоўскі спяшаўся , не шкадаваў ні сваіх людзей , ні сваіх коней . Маршрут быў такі :

Вільня – Менск – Бабруйск – Магілёў – Прапойск – Папова Гара – Старадуб . Ехалі ад

самага світання да вечаровай цемры . Потым , спыніўшыся на якой-небудь прыдатнай

зялёнай лугавіне каля рачулкі або азерца , путалі коней , пускалі ў змрок скубсці траву , а

самі , апаласнуўшыся ў чыстай свежай  вадзе , хуценька глыталі сціплую вячэру і ,

выставіўшы варту , покатам клаліся спаць . І ўжо тады іх , цяжка стомленых , не маглі

разбудзіць ні камары , што прагавіта зляталіся з усіх бакоў , ні лугавыя драчы са сваёй

аднастайнай траскучай песняю . Моцны быў малады сон .

  Неўзабаве лісоўчыкі ўбачылі цвёрды нораў свайго водцы . Пад адным з вершнікаў

немцам Рудольфам  спусціў дух , сканаў конь , не вытрымаўшы бязлітаснай дарогі .

Бедная жывёліна , аскаліўшы жоўтыя доўгія зубы , нерухома ляжала на зямлі . У Рудольфа

не было зменнага каня , хоць большасць лісоўчыкаў мелі такіх .

-  Дзе тут баярскія і княскія табуны ?! – люта закрычаў Аляксандр Лісоўскі , - Каня

возьмем там .

  Ды ў гэтай беднай лесабалотнай старане , вядома ж , спрадвеку  не было ніякіх табуноў ,

як , дарэчы , не было паблізу ні князёў і ні баяраў . Пустынны здратаваны пастаяннымі

набегамі маскоўцаў край . Ці былі тут , увогуле , хоць якія-небудзь людзі ?

  Людзі былі . Напароліся на невялікую лясную вёсачку , хат дзесяць , не болей . На

стрэхах снапы хрумсткага азёрнага  чароту . Тырчыць у сіняе неба журавель над старой

бярвеністай студняю , у якой па шэрай вадзе плавае зялёнае лісце .

-  Чые вы людзі ? Якога пана ? – грозна запытаў Лісоўскі ў згорбленага сівога дзядка , што

сядзеў на прызбе  ўкутаўшыся ў кажух з аўчынаў , хоць быў летні сквар .  Насмерць

спуджаны дзядок не паспеў расчыніць рот , каб што-кольвек адказаць , як Лісоўскі ўжо

забыўся пра яго , бо ўбачыў на мурожнай вузкай вуліцы мужычка з канём . Мужычок , як і

конь , быў яркай рудой масці і вёў сваю скацініну ўчапіўшыся худой рукою ў вяроўчатую

аброць .

-  Стой ! – загадаў яму Аляксандр Лісоўскі , пад”ехаў упрытык , саскочыў на зямлю ,

вырваў з ягонай рукі вяроўку , сказаў немцу Рудольфу :

-  Бяры . Які ні які , а конь . Ты – Рудольф . Конь руды . Чым не пара ?

  Агаломшаны мужычок застыў у здранцвенні . Потым , уцяміўшы нарэшце , што дзеецца ,

бухнуўся перад суровым незнаёмцам на калені , пачаў прасіць ломкім дрыготкім голасам :

-  Пан , не забірай майго канька . Я без яго прападу . Мая сям”я прападзе з голаду .

  Лісоўскі з хмурасцю пазіраў на яго . Мужычок , усё болей распаляючыся , поўзаў перад

ім на каленях .

-  Што круцішся , як вуж на гарачай блясе ?!– закрычаў Лісоўскі , - Змоўкні , бо ты ў мяне

з рудога зробішся сінім , як загадаю спаласаваць бізунамі ! Айчына патрабуе ! Ведаеш ,

што такое Айчына ?! Пайшоў прэч , хам !

  Нагою ў скураным чырвоным боце ён ударыў мужычка ў вузкія грудзі . Той упаў на

спіну , падавіўшыся ўласным крыкам . Адчайна-слёзна блішчэлі шэрыя вочы . Пальцы

тонкіх дужа загарэлых рук упіваліся ў жаўтлявы  пясок .

  Немец Рудольф , якому Лісоўскі аддаў мужыцкага каня , не ведаў , што рабіць ,  нервова

кусаючы пухлаватыя вусны . Ён разумеў – з-за яго ляжыць на зямлі і па-сабачы скуголіць

худы змучаны чалавек у бедным неахайным адзенні . Ён , забіраючы каня , забірае ў

гэтага чалавека і ў ягоных дзяцей ( а дзяцей , пэўна ж , шмат ) само жыццё . Але ж , калі

каня дае сам Лісоўскі , ні ў якім разе нельга адмаўляцца , бо грозны водца можа ўбачыць у

гэтым палахлівасць , а палахлівых Лісоўскі ненавідзіць .

  Рудольф расшпіліў на сваёй белай тоўстай шыі бронзавы ланцужок , зняў з ланцужка

скураны кашалёк з грашыма , аддаў селяніну :

-  Вазьмі . Купіш новага .

  І адвярнуўся . І пачаў ладкаваць на спіну мужыцкаму  каньку  сваё прыгожае  баявое

сядло з высокай пярэдняй лукой-кульбаком , што ахоўвала жывот ад удараў варожай

дзіды .  Сеў у сядло , моўчкі паехаў . Яго дагнаў Аляксандр Лісоўскі , здзіўлена спытаў :

-  Навошта аддаў усе свае грошы ?

-  У мяне яшчэ шмат сілы і крыві , і я яшчэ змагу зарабіць новыя грошы , - адказаў немец .

-  І ўсё-ткі навошта аддаў ?

-  Так трэба , - строга прамовіў Рудольф .

-  Як – так ? – не сунімаўся Лісоўскі .

-  Так , - лаканічна прагучала ў адказ . І болей у зацятага немца-лютэраніна  нават

гарачымі абцугамі нельга было вышчаміць ні слова .

  Усё далей і далей прасоўваліся на ўсход . Удзень няшчадна смаліла сонца . Калі ж яно

хавалася за лясы , ярка  ззялі над зямлёй зоркі , начныя агні нябёсаў .

  Антон Даніловіч-Гоцкі заўсёды ехаў побач з Лявонціем Кукарэцкім , стараўся апекаваць

маладзенькага гарачага  пісарчука . Лявонцій жа моцна пасябраваў з палеманістам

сцяганосцам Марцінам Жабыка-Жэмбам , круціўся на аднавухім коніку каля яго . Да гэтай

тройцы паступова прыбіўся-прыцёрся Іван Мастоўскі . Быў ён даўнім сябруком

Аляксандра Лісоўскага , ды не выпадала на людзях адкрыта паказваць сваю сімпатыю да

грознага пана палкоўніка . Так і ехалі чацвёра лісоўчыкаў па зялёнай летняй зямлі і не

ведалі , што чакае іх наперадзе .

  Каля Магілёву пераправіліся цераз Дняпро . Ледь не ўтапіліся самі і не  ўтапілі сваіх

коней , калі знянацку ўсчалася дзікая бура і хвалі ўздыбіліся сцяной . Потым паўдня

сушыліся , расклаўшы ў задняпроўскім лесе цяпельцы .

  Дняпро даў лісоўчыкам нядрэнны ўрок , і ўжо ў Прапойску яны з лёгкасцю адолелі раку

Сож , а затым і Бесядзь , на беразе якой стаіць Папова Гара . Дарэчы , усе называлі яе

Попава Гара , і жыхары ейныя былі Попавы . Неўзабаве павінен быў быць  Старадуб , дзе

цар Дзмітрый Іванавіч Першы збіраў войска , каб рушыць на Маскву , і дзе лісоўчыкаў

чакаў Ян Пётр Сапега са сваімі жаўнерамі .

  Пякло з бязхмарнага сіняга неба жоўтае сонца . Засмяглым голасам крычала ў глыбіні

ссушэлых палёў перапёлка :

-  Піць хачу ! Піць хачу !

  Сярдзіта  дзумкалі , хмарамі лёталі над здарожанымі конямі авадні і мухі . Шмат было

чорна-жоўтых восаў . У драпежных восаў , як і ў пчол , таксама ёсць мёд . Але мёд гэты

нясмачны , кіслы , ці , як кажуць пра яго , гнілы .

  За Прапойскам , а потым і за Паповай Гарой пачалася невядомая старана , неабазначаная

на мапах , якімі карыстаўся Лісоўскі . Тут дарогу знаходзілі проста – хапалі мясцовага

жыхара з ягоным жа канём і змушалі быць правадніком . І гэтак ад лесу да лесу , ад

вёсачкі да вёсачкі . Буйных паселішчаў тут не было , а ўсё дробненькія , як макавае зерне ,

лясныя вёсачкі хатаў на пяць . Людзі , што жылі тут , пэўна ж , хацелі зашыцца ў глухія

лясныя нетры , падалей схавацца ад тых , што выбіваюць падаткі і прыпісваюць да

баярскай або памешчыцкай зямлі , ператвараюць у цяглых , прыгонных . Але ўрэшце рэшт

усюды з”яўляўся службовец на нястомным кані , са злавесным спіскам у руках .

Уратавацца ад яго можна было хіба толькі на небе .

  Нарэшце дабраліся да Старадуба , які гудзеў , як пчаліны вулей , быў перапоўнены

шумнагалосымі ўзброенымі людзьмі . Людзей было так шмат , што яны не памяшчаліся ў

маленькім гарадку , стаялі табарам вакол яго , вытоптваючы лугі і палеткі  , высякаючы

гайкі і хмызнякі , выпіваючы ўсе рэчачкі і крынічкі . Густы дым ад вогнішчаў засланіў

неба , і сонца ў гэтым небе плыло  няяркае цьмянае . Каго тут толькі не было ! Данскія і

запарожскія казакі . Паўстанцы Хлапка , якіх крамлёўскія дзякі называлі шышамі .

Паўстанцы  Івана Балотнікава , нядаўняга халопа князя Целяцеўскага . Гэтага Балотнікава

захапілі ў палон татары і прадалі туркам . Ён быў весляром на галерах . Галера па-турэцку

называецца катырге . Вось адкуль пайшло слова катарга . У Канстанцінопалі Івану

Балотнікаву пашанцавала –  выкупілі чалавекалюбівыя немцы і адпусцілі на волю . Нейкі

час ён жыў у Венецыі , але пацягнула на радзіму . Кемлівы і адважны чалавек , Балотнікаў

пачуў у Польшчы пра шчаслівае выратаванне царэвіча Дзмітрыя , прыехаў да яго , убачыў

на свае вочы , паверыў  і  прапанаваў свае паслугі . З усіх бакоў да былога весляра-

катаржніка ішлі людзі . Сабраўшы агромністую раць , Балотнікаў павёў яе на Маскву пад

сцягамі цара Дзмітрыя . Шуйскі выслаў насустрач войска  князя Трубяцкога і баярына

Варатынскага . Каля  Кромаў  і Яльца дзве  магутныя сілы сутыкнуліся . Масква так

верыла ў непазбежную перамогу , што Васіль Шуйскі загадзя паслаў свайго царадворца з

паўнюткім мехам залатых медалёў , каб узнагародзіць найбольш адважных . Ды залатыя

медалі трапілі ў рукі Балотнікава , які ўшчэнт разграміў Трубяцкога з Варатынскім .

Некаторых палонных ён утапіў , некаторых павесіў у Пуціўлі . Некалькі чалавек загадаў

няшчадна адхвастаць бізунамі і адпусціць у Маскву , каб яны перадалі Васілю Шуйскаму

самы маленькі залаты медалёк , які толькі адшукаўся ў мяшку . Самога Шуйскага

Балотнікаў пагардліва называў “ кажушнікам “ , бо той нават улетку мусіў захутваць свае

хвороыя ногі ў кажухі .

  Пасля такой сакрушальнай перамогі да Івана Балотнікава ( цяглы люд велічаў  яго –

Ванька Мужыцкі цар ) далучыліся са сваімі атрадамі сын баярскі Істома Пашкоў , былы

разанскі ваявода сотнік Рыгор Сунбулаў і разанскі дваранін Пракопій Ляпуноў . У сваіх

паўднёвых паветах яны , як і Балотнікаў , адпускалі прыгонных мужыкоў на волю .

  Пачуўшы пра такое ў Старадубе , Аляксандр Лісоўскі  ўсміхнуўся і сказаў :

-  Волю маскалі разумеюць па-свойму – нічога не рабіць і штодзень піць .

  Акрамя мясцовага люду ў Старадуб прыйшлі вайсковыя аддзелы з Польшчы і Вялікага

Княства Літоўскага . Былі дабраахвотнікі з Нямеччыны і нават Францыі . Гэтае

няўтрымнае людское мора кіпела і клекатала , гатовае па першаму зыку паходнай трубы

адразу ж выступіць у паход .

  Аляксандр Лісоўскі , прывёўшы сваіх людзей у Старадуб , сустрэўся з Янам Пятром

Сапегам і паступіў пад ягонае начала . Ліцвіны чакалі куды павядзе іх маскоўскі цар .

Чаканне доўжылася , пераносілася з дня на дзень . Некаторыя  шляхціцы  пачалі гаварыць

пра тое , што ніхто іх сюды не клікаў , што ўся гэтая кампанія падман , блудаслоўе . І

шмат хто паехаў дадому . Гэта  не падабалася Лісоўскаму , дадавала яму новых турботаў .

Ён быў вельмі злы і нервовы .

  І  для таго . каб суцішыць , змякчыць незадавальненне ўсіх тых , хто прыбыў у Старадуб ,

цар Дзмітрый Іванавіч Першы паказаўся народу . Гэта было вельмі яркае і ашаламляльнае

відовішча . На самай галоўнай вуліцы Старадуба ( а вуліц тых было толькі дзве  )

ланрцугамі сталі ўсе ўзброеныя людзі , усе , хто на той час збегам абставінаў і

непрадказальнага зямнога лёсу  апынуўся ў гэтым горадзе . Здалёку пачуўся  ўрачысты

звон бубнаў  . Пяцьдзесят вершнікаў і паміж іх на вараным жарабку ў срэбнай збруі

Дзмітрый павольна праехалі перад усім народам . На цару быў белы атласны кафтан .

З-пад  нізка выразанага каўняра бачыліся яркія  жамчужныя карАлі белай кашулі .

Жамчужныя запясці шчыльна сцягвалі каля кісцей шырокія рукавы  кафтана , які

падперазваўся малінавай шоўкавай папругаю . Аксамітныя малінавыя штаны былі

запраўлены ў жоўтыя саф”янавыя боты са срэбнымі падкоўкамі на абцасах , з высокімі

галянішчамі вышытамі буйнымі гарошынамі жэмчугу . Ззяў пад сонцам залацістага

колеру апашань зашпілены  падвойнай  брошкаю . На галаве ў цара шыкавалася белая

парчовая шапка з  гнуткім зіхоткім алмазным пяром , якое ўздрыгвала ад  самага

найслабейшага руху .

  Конюхі-пешцы вялі за царом  верхавых коней  . Адзін конь быў вараны , адзін гняды ,

адзін буланы , а тры абсалютна белай  масці . На галовах у коней хісталіся каляровыя

пёры . На конскіх  спінах пярэсціліся звярыныя скуры ўпрыгожаныя бліскучымі

каштоўнымі камянямі . Усе шасцёра коней ішлі і весела звінелі званочкамі зробленымі ў

выглядзе  залатых і срэбных яблыкаў .

  Аляксандр Лісоўскі разам са сваімі лісоўчыкамі і ўсім старадубскім людам са

здзіўленнем і захапленнем глядзеў на гэтае шэсце , седзячы на кані . Калі цар наблізіўся да

іх , усе гледачы , у тым ліку , і лісоўчыкі пачалі яму кланяцца , некаторыя  нават

станавіліся на калені і радасна ўскліквалі : “ Нарэшце ты зноў з намі , бясцэнны  скарб

нашых душаў ! “ .  Лісоўскі толькі нахіліў галаву . “ Хто гэты чалавек ? – думаў ён ,

пазіраючы на цара , які быў амаль побач , - Няўжо ён і сапраўды ацалелы Дзмітрый

Іванавіч ? Таго ,хто цараваў перад гэтым у Маскве , шмат хто бачыў на ўласныя вочы .

Казалі , што  росту ён  сярэдняга , з шырокімі грудзьмі і рыжаватымі валасамі . Твар

круглы , белы , амаль без загару , з  кірпатым носам . Вочы блакітныя , але няяркія , нейкія

цьмянаватыя , без іскрынкі . Пад правым вокам і на лобе бародаўкі . І , эдаецца , адна рука

карацей другой . Зусім нецарскі воблік . Ды трымаўся  ён з такой упэўненасцю і верай у

сябе і сваю фартуну , што па скуры ў тых , хто бачыў яго , бегалі  мурашкі .

  Гэты ж Дзмітрый Іванавіч быў  чарнявы , сухі целам і драбнаваты смуглым тварам , з

часночна-белымі зубамі , якія ярка зіхцелі пад цёмнымі вусамі . Здавалася , ён увесь час

усміхаецца . Вочы карычневыя , як лясны восеньскі жолуд ,  бліскучыя . Вялікі розум ззяе

ў вачах і непахісная  сіла .

  Кажуць , што ён  манах-расстрыга Грышка Атрэп”еў , які  выратаваўся ад маскоўскіх

баяраў падчас бойні ў Крамлі .  Кажуць , што настаўнік з Вялікага Княства Літоўскага , з

гарадка Шклову , па прозвішчу Мацвей  Вяроўкін .  А яшчэ ходзяць чуткі , што ён габрэй-

выкраст , які прыняў праваслаўную веру , каб сесці на царскі маскоўскі трон . Хто ж ён ,

гэты таямнічы моцны духам чалавек ? Самазванец ? Але як можна з дня на  дзень , з году

ў год жыць пад лічынай іншага чалавека ? Прамаўляць ягонымі словамі і думаць ягонымі

думкамі . Кожнае імгненне сачыць за сабой , каб у нечым не памыліцца . Пэўна ж , такое

жыццё вельмі цяжкое , невыноснае . А ён згадзіўся так жыць і так існаваць . Дзеля чаго ?

  Цар са сваёй пышнай світаю ўжо даўно праехаў міма , а Лісоўскі , як у нейкім

здранцвенні , сядзеў на кані , не зрушваючыся з месца . Потым спахапіўся , суха

ўсміхнуўся , сказаў сваім людзям  :

  - З ім ( я не ведаю хто ён ) мы заваюем усю маскоўскую і татарскую зямлю . У сэрцы ў

гэтага чалавека адначасова жывуць і мароз , і агонь .

Неўзабаве ў стан лісоўчыкаў  прыбыў вельмі добра ўзброены шляхціц з трыма пахолкамі .

Ён назваўся Янам Юрыем Радзівілам .

-  Ці не сын , пане , князя  Радзівіла ? – спытаў Лісоўскі .

-  Родны сын , - прагучала ў адказ .

-  Вельмі пашанотна , але адразу папярэджваю – у мяне няма ні засцянкоўцаў , ні княжых

сыноў . У мяне ўсе – лісоўчыкі , усе роўныя . І спуску нікому не будзе .

-  Я ведаю , - адказаў малады Радзівіл .

  Ян Юрый Радзівіл напоўніцу выпіў горкі куфаль прыніжэння і знявагі , зрабіўшыся па

бацькавай волі свінапасам . Выратавала маці . На каленях яна вымаліла ў мужа дараванне

сыну . Сіротка доўга не згаджаўся , прамаўляючы :

-  Калі будзеш занадта жорсткі , цябе чакае няўдача . Калі ж імкнешся быць мяккім ,

можаш прачнуцца ў ланцугах .

  Але ўрэшце рэшт голас роднай крыві перамог , і князь выправіў сына ў лісоўчыкі , каб не

дужа мяккім і салодкім здавалася жыццё . Патрэцца між людзей , панюхае пораху  ,

убачыць свежую чалавечую кроў , і , дасць Бог , паразумнее . Так думаў нясвіжскі

ардынат Мікалай Крыштоф Радзівіл , і яму было не шкада роднага сына . А калі ён і

шкадаваў яго , то незаўважна ад старонніх вачэй .

  Малады Радзівіл вельмі хутка асвойтаўся між лісоўчыкаў , як быццам заўсёды быў разам

з імі . Сказалася вясёлая жывая натура і тое , што нямала пездзіў ён па свеце , нямала

пабачыў . Адразу ў сваім намёце ( праўда , патаемна ад Лісоўскага ) княжыч шчодра

пачаставаў усіх суседзяў , загадаўшы служку-пахолку адкаркаваць мо з дзесятак бутэлек

мальвазіі . Заўважыў  Мацвея Карабу , шырока ўсміхнуўся , спытаў :

-  Ці не ты стаяў у гансёры на нашым двары ?

  Ад такіх слоў Караба ўздрыгнуў , кісла зморшчыўся , адмовіўся ад мальвазіі . Калі ж

вышаў з намёту , ярасна  выхапіў шаблю і адсек  ёю хвост блудліваму сабаку , што на сваё

няшчасце падвярнуўся яму пад руку .

  Тым часам да Лісоўскага падышоў данчак Макар Бабок , сказаў :

-  Памятаеш , пан палкоўнік , як казаў я табе пра Залатую Бабу ? Дык то не падман быў ,

не хлусня . Ёсць яна . І чакае нас у патаемнай пячоры над ракой Об”ю . Сустрэў я тут , у

Старадубе , сваіх землячкоў з Дону .  Калі паверыш мне , калі адпусціш , прывязем мы

табе гэтую Бабу .

  Лісоўскі засмяяўся :

-  Няўжо , казак , ты спадзяешся знайсці тое золата ? Ды яго ўжо калі не людзі , дык

мядзведзі даўно выграблі  і даўно лапу абсмакталі . Як кажуць – не скубі , пакуль не

зловіш . Але – едзь , едзь разам са сваімі сябрукамі . Не забіў я цябе тады ў  Валахіі , а

зараз адпускаю ,  адпускаю  на ўсе  чатыры бакі .

  Макар Бабок , зняўшы з галавы барановую шэрую шапку , нізка-нізка пакланіўся

палкоўніку да самай зямлі . Потым ускочыў на каня , весела гукнуў таварышоў , і яны

(чалавек пяць ) з гіканнем паімчаліся па старадубскай вуліцы , пудзячы сонных сабак ,

уэбіваючы сухі пыл , і неўзабаве зніклі , як іх і не было .

  Але галоўная маса данскіх казакоў ( тысячаў каля трох  ) засталася ў Старадубе . Вось з

імі , з тысячай зпарожскіх казакоў атамана Івана Марцінавіча Заруцкага  і з тысячай

лісоўчыкаў надумаў палкоўнік Аляксандр Лісоўскі  рынуцца ўглыб Маскоўшчыны .

Нарэшце ён дачакаўся свайго дня , бо ўжо даўно без бою засумавалі душа і шабля .

-  Мы хапаемся за галінкі , а забываем пра ствол , - сказаў Лісоўскі Яну Пятру Сапегу ,

свайму водцу , які нечакана захварэў і ляжаў , надрыўна  кашляючы ,  у сваім паходным

намёце , абкладзены распаленымі да чырвані камянямі , - Мы топчамся ў Пуціўлі і

Старадубе і не бачым , што робіцца за нейкую вярсту-другую ад нас . А там ёсць сытая

Масква і галодная Маскоўшчына наўкол яе . Трэба , каб у харомы маскоўскіх баяраў і

самога іхняга цара Васяткі Шуйскага пастукаўся голад . Трэба не прапусціць да іх абозы з

хлебам і мясам , адрэзаць  ад Волгі і Дону . Трэба  хутканогімі яраснымі ваўкамі прабегчы

па іхніх бліжніх і далёкіх тылах , што я й надумаў зрабіць са сваімі малойчыкамі . Ці

адпускаеш , князь , на такую справу ?

-  Ідзі , пан палкоўнік , - стомленым ціхім голасам дазволіў Ян Пётр Сапега , - Толькі

беражы людзей . Усё можна , аднойчы страціўшы ,  знайсці нанова – зброю , порах ,

гарматы і латы . Людзей жа , такіх , як нашы , людзей , у гэтай старане мы не знойдзем .

Мы , людзі , нават самыя найвялікшыя між нас , безабаронныя перад хваробай і смерцю .

Беражы ж сваіх ваяроў ,  як золата берагуць .

-  Выканаю тваю волю . Сам памру , але выканаю , - уражаны такімі словамі адказаў

Аляксандр Лісоўскі .

  У наваколлі Старадуба да іх  далучылася некалькі соцень балотнікаўцаў , якія пад

ударамі войскаў Васіля Шуйскага ўцякалі  з-пад горада Тулы , дзе некалькі месяцаў

трымалі галодную асаду .   Былі яны  ўсе абарваныя , знясіленыя ,  вельмі худыя і вельмі

злыя . Здавалася , брыдуць  , устаўшы з магілаў , нейкія шкілеты .

-  Ці не з гасцей , хлопцы , ідзяцё ? – быццам не заўважаючы  такую сумную карціну ,

наўмысна вясёлым і бадзёрым голасам спытаў Іван Мастоўскі .

-  Так у госці звалі , аж рукавы абарвалі , - адказвалі яму балотнікаўцы , - Але мы яшчэ

паквітаемся , ох , як мы яшчэ паквітаемся . Крывавымі слязьмі заплачуць цар Васіль і

ягоныя цараняты . Шкада толькі – свайго атамана не ўбераглі .

  Атаман іхні , Іван Сцяпанавіч Балотнікаў , раз і назаўсёды паверыўшы Дзмітрыю

Іванавічу , прысягнуўшы яму , з некалькімі тысячамі верных людзей , з Ілейкам , які

называўся сынам цара Фёдара Барысавіча Пятром , з князем  Целяцеўскім , што

дабраахвотна ўстаў пад руку свайго былога халопа ,  зачыніўся ў Туле і , абкладзены з усіх

бакоў , змагаўся , як  леў . Скончыліся прыпасы . Не было ні кавалачка хлеба , ні жменькі

солі . Лютаваў дзікі голад .   Ганцы ад Шуйскага абяцалі  захаваць жыццё  і волю ,

накарміць , напаіць , зрабіць баярынам , толькі б ён адчыніў браму і здаў горад . Але

Балотнікаў сказаў на гэта :

-  Мы хутчэй з”ямо адзін аднога , чым здадзімся .

  Тады сын баярскі з Мураму Сумін Краўкоў параіў Васілю Шуйскаму затапіць Тулу ,

ручаючыся сваёй галавою за поспех такой  нечуванай справы . Сабралі з уяго наваколля

млынароў . Ратнікі ў мяхах дзень і ноч цягалі зямлю на бераг ракі Упы ніжэй горада , і

неўзабаве перагарадзілі раку драўлянай плацінай . Вада рэзка пайшла ўгору , затапіла

астрог , дзе адстрэльваліся , не здаваліся  балотнікаўцы . Хутка ўсе тульскія двары і

вуліцы ператварыліся ў сапраўднае мора , па якім можна было перамяшчацца толькі ў

чоўнах . Нібы наступіў грозны час сусветнага патопу .  І асаджаныя пачалі здавацца –

напачатку сотнямі , затым тысячамі . Іван Балотнікаў бачыў усё гэта . У яго , жалезнага

чалавека , раптам здрадліва затрымцела  затрапятала сэрца . Не закалоў сябе кінжалам . Не

праглынуў атруту . З галавы да ног абвешаны  самай разнастайнай зброяй ён з”явіўся  каля

намёту  маскоўскага цара Васіля Шуйскага , злез з  каня , выцягнуў з похваў шаблю ,

паклаў яе сабе на шыю і , рухнуўшы ніцма перад Шуйскім , сказаў  :

-  Я выканаў абяцанне сваё – служыў верна таму , хто назывў  сябе Дзмітрыем Іванавічам .

Не ведаю , хто ён – хлус або сапраўдны цар . Але ён не дапамог мне . Зараз я ў тваёй

поўнай уладзе . Вось шабля , калі хочаш мёртвай галавы маёй . Калі ж захаваеш мне

жыццё , я памру на тваёй службе  самым адданейшым з тваіх верных рабоў .

  Ілейку павесілі на Серпухаўскай дарозе . Балотнікава , казацкага атамана Фёдара Нагібу ,

яшчэ некалькі дзесяткаў самых зацятых і самых ярасных завезлі ў Каргопаль . Кат ,

апрануты ва ўсё чырвонае , паказаў Івану Балотнікаву шаблю , спытаў :

-  Што гэта ?

-  Мая шабля , - адказаў Балотнікаў .

-  Болей ты яе не ўбачыш , - прагучала ў адказ .

  Балотнікаву тут жа выкалалі вочы ,  а потым утапілі ў рачной палонцы , накінуўшы на

галаву скураны мех .

  Перад самай смерцю , перад тым як сканаць у чорнай марозлівай вадзе ўбачыўся Івану

Балотнікаву сон . Стаяў ён , яшчэ вольны і вясёлы , яшчэ са сваімі жывымі сінімі вачамі ,

яшчэ ў зіхоткай нямецкай кальчузе і з вострай шабляю ў руках , перад высокім залатым

прастолам , на якім сядзеў Бог .

-  Паміраеш , Іване , - сказаў Бог .

-  Паміраю , - згадзіўся Балотнікаў , ды ў голасе ягоным не было ні макулінкі страху , бо

не ведаў , што такое смерць . Пра смерць ён , вядома ж , ведаў ,  кожны дзень бачыў горы

скрываўленых  яшчэ цёплых чалавечых і конскіх трупаў , сам  бязлітасна забіваў ,

пазбаўляў людзей жыцця . Але ён ведаў пра чужую смерць , пра чужую , а не сваю .

-  Паміраеш , - са шкадаваннем у голасе ціха прамовіў Бог , - А за што паміраеш ?

-  Паміраю за ісціннага цара Дзмітрыя Іванавіча і за мужыцкі  народ , - цвёрда , гледзячы

проста Богу ў вочы , хоць гэта й было вельмі-вельмі цяжка , амаль невыносна ,  адказаў

Іван Балотнікаў .

-  Ты б”ешся , як ты кажаш , за мужыцкі народ , але твае ворагі перамогуць , знішчаць

цябе і тваіх вояў , а вашу барацьбу назавуць Смутным Часам . Тваіх унукаў ператвораць у

бязмоўных нікчэмных рабоў , будуць засякаць іх бізунамі на памешчыцкіх стайнях , а

тваіх унучак , тваіх праўнучак  забяруць у свае дваранскія гарэмы , каб гвалціць  падчас

п”яных баляванняў .

-  Божа . я не магу пра гэта слухаць !

-  Слухай , Іван , слухай . Пераможа . на доўгія стагоддзі пераможа на ўсёй тваёй зямлі

лютае прыгоннае права . А недзе праз чатырыста гадоў дзяржава , якая створыцца і

ўзмацніцца на землях сённяшняй Маскоўшчыны , аб”віць заканчэнне Смутнага Часу , гэта

значыць , заканчэнне тваёй і тваіх людзей барацьбы  за мужыцкую  волю , сваім

найпершым нацыянальным святам .

-  Забі мяне , Божа , забі , але я болей не магу чуць такое !

  Аляксандр Лісоўскі вёў свой вайсковы аддзел па здратаванай суровай і крывавай вайной

зямлі . Яны імчаліся-ляцелі  на хутканогіх конях  пад сонечным і пад месячным святлом ,

як здані , як ваўкалакі , як цені ад грозных  навальнічных воблакаў . Яны з”яўляліся там ,

дзе  ніхто іх не чакаў і  , зрабіўшы сваю імгненную ,   часта вельмі  крывавую справу ,

адразу ж знікалі . Здавалася , іх глытае зямля , бясследна хавае ў цяжкім каменным нутры .

Праз нейкі час зноў будзіў наваколле ярасны гром конскіх капытоў і гарачы пранізлівы

свіст  шабляў , што не ведалі літасці і , ужо ўзвіўшыся ў руцэ , не спыняліся , а секлі да

канца .  Часта было невядома хто гаспадарнічае вунь у той вёсачцы , вунь  у тым гарадку .

Пасылалі наперад віжоў . Калі віжы не вярталіся , бралі населены пункт штурмам і ўжо

там высякалі ўсіх жывых у пень і ў корань . Запальвалі хаты , каб асвятліць ноч і ўбачыць

ворага . Бурылі масты і грэблі . Падпальвалі лясы і нівы . У студні кідалі сабак і кошак .

Каля Кромаў запалонілі ваяводаў Васіля Шуйскага , ажно восем чалавек . Выдалі ім зброю

і на лясной паляне арганізавалі двубой . Змусілі чацвярых ваяводаў кінуцца з шаблямі і

дзідамі на сваіх чацвярых таварышоў па няшчасцю . Тыя пачалі біцца з неахвотаю і

асцярогаю , ды іх падагналі запаленымі паходнямі , якія трымалі , стоячы шчыльным

колам , лісоўчыкі . Апечаныя ваяводы , дзіка крычучы , пранізвалі адзін аднога . Калі ў

жывых засталося  трое , Лісоўскі не вытрымаў , выхапіў шаблю і ў адначассе забіў усіх .

Праўда , абараняючыся , ваяводы  паранілі яго ў левы плячук .

  У захопленых селішчах  раскопвалі свежыя магілы , каб адшукаць там схаваныя скарбы .

Разразалі жываты палонным , бо тыя маглі праглынуць золата . Абезгалоўлівалі ворагаў і

іхнія мёртвыя галовы камнямётамі закідвалі ў асаджаныя гарады . У Суздалі распранулі

баяраў і голымі прымусілі хадзіць па вуліцах . Доўга супраціўляўся гарадок Ліўны . Тады

сам палкоўнік Лісоўскі прытварыўся мёртвым і лёг у труну . Скруцілі галаву пеўню ,

паклалі побач . Праз нейкі час ад пеўня пайшоў смурод , і занадта даверлівыя ліўчане

ўпусцілі ў сваю царкву пахавальную працэсію ўзброеных да зубоў лісоўчыкаў . Літасці ў

царкве нікому не было . Гэта быў нейкі крывавы  вогненны шал .

  Лявонцій Кукарэцкі , якога прызналі за паэта , напісаў і прачытаў верш  :

Ехалі лісоўчыкі .

Ехалі малойчыкі .

Ў гуселькі іграючы ,

Дзевак зазываючы .

-  Ніякіх гуселек . І ніякіх дзевак , - жорстка прамовіў  Лісоўскі , - Толькі кроў і попел .

Адна кроў і адзін попел ! Чаму так ? А таму , што іншага шляху для нас няма . Хваля

пайшла ў зваротным кірунку . Так гаворыць вялікі канцлер Леў Іванавіч Сапега . Калісьці

цар Іван Жахлівы са сваім войскам нёс зло і знішчэнне ў нашы хаты , на нашы сядзібы .

Сёння маскоўцы ,  якія пасеялі той чорны вецер , жнуць буру .  Кожны з вас павінен

сказаць сам сабе : Я – меч Вялікага Княства Літоўскага ! Я – ягоны шчыт ! І адразу ўсё

будзе яснае і зразумелае . Потым , калі вернемся дадому , пойдзем у касцёлы і цэрквы і

там перад лікам Божым , перад чыстымі агнямі свечак паспавядаемся . І Пан Бог зразумее

нас і даруе нам нашы правіны . Запомніце словы паэта . Не нашага Лявонція Кукарэцкага ,

хоць ён вельмі добры паэт , а словы паэта  Яна Каханоўскага : “ Калі шлях каму і

адчынены ў неба – гэта таму , хто дбайна служыць Айчыне “ . Уперад жа , паны-брацці !

  І лісоўчыкі ўсё далей і ўсё глыбей укліньваліся ў бязмежныя абшары Маскоўшчыны ,

спачатку пад цёплым летнім дажджом , потым пад халодным восеньскім буравеем і

нарэшце зімой , калі пачынаюць лётаць белыя мухі снегу ,  калі на рэкі і азёры кладзецца

таўсценны лёд , хоць гарматы вязі , і некалькі дзён запар бушуе бязлітасная суровая

завіруха . Гінулі  ад варожай зброі і ад нечалавечай стомы  людзі . Знясільваючыся , падалі

на зямлю коні . Іх адразу ж прырэзвалі і мяса забіралі з сабой , каб на кароткіх прывалах

варыць і есці каніну .  Аляксандр Лісоўскі ,  бадзёры і  бязлітасны , пастаянна мяняў

тактыку  вайны . Шведы пісалі пра яго ў рэляцыях свайму каралю : “Лісоўскі ўжо больш

не падступае да гарадоў , а прабіраецца , як цень , між імі , спусташаючы  ўсё на сваім

шляху. Лісоўскі небогведама хто , звычайны чалавек , але з невялікімі людзьмі прайшоў

усю Маскоўскую дзяржаву “ .

  Цяжка , амаль немагчыма  было вытрымаць такую штодзённую напругу . Паходнае

жыццё было вельмі й вельмі суровае і непрадказальна-няяснае , як туман у полі . Смерць з

вострай касой стаяла ў кожнага за плячыма . Лісоўчыкі пастаянна жылі ў абдымках з ёю ,

вось чаму ўладаркаю іхніх душаў і сэрцаў была Дзева Марыя , бо толькі яна магла

суцешыць , усё зразумець і ўсё ( нават самае жахлівае )  дараваць . І  немец Рудольф , як

бы адзервянеўшы ўсёй сваёй істотаю , акамянеўшы , імчаўся на месца збору , пачуўшы за

пяць вёрстаў голас паходнага звону , і патрэсканымі вуснамі шаптаў словы прарока Осіі :

“ Смерць , дзе тваё джала ? Пекла , дзе твая перамога ? “ .

  На кожны дзень Аляксандр Лісоўскі прызначаў новы пароль , які нават пад страхам

лютага катавання  нельга было выдаваць ворагу . Акрамя таго ў кожнага лісоўчыка меўся

драўляны кіёчак з выразанымі на ім ўмоўнымі вядомымі толькі пасведчаным людзям

знакамі . Кіёчак гэты насілі на шыі і бераглі , як само жыццё .

  У рэдкія хвіліны адпачынку чынілі сваю паходную амуніцыю і конскую збрую , вастрылі

шаблі і дзіды , тужэй нацягвалі цяцівы лукаў , насаджвалі апярэнне на стрэлы . Каваль у

пераносным станку для кавання грукаў малатком , падкоўваў коней . Наўкол яго

кружыліся , як камары , вясковыя дзеці , весела спявалі :

Кавалю Марціну ,

Падкуй мне свінню ,

Бо зіма падходзіць ,

Свіння боса ходзіць .

Кавалю Марціну ,

Падкуй мне кОта .

А калі не ўмееш –

Прывяжы да плота .

Замест загінулых у баях лісоўчыкаў набіралі ў вёсках маладых сялянскіх хлопцаў . Не з

вельмі вялікай радасцю і ахвотай  ішлі тыя да Лісоўскага , вылазячы  на белы свет  з

родных цёплых хатаў , ды ўсё-ткі ішлі . Пэўна , думалі  хітраватыя мужыцкія сыны

пажывіцца  нарабаваным золатам , якога , па чутках , было ў грознага палкоўніка дужа

шмат  , як снегу зімой .

  Сонечнай жнівеньскай раніцай пачаў штурмаваць Аляксандр Лісоўскі  Каломну , у якой

засеў з тысячай стральцоў і дзяцей баярскіх і з двумя сотнямі нямецкіх наймітаў  ваявода

баярын Пётр Іванавіч Буйносаў-Растоўскі .  Дачка ягоная  Марыя незадоўга перад гэтым

зрабілася маскоўскай царыцаю -  Васіль Шуйскі ўзяў яе ў жонкі . Парадніўшыся з самім

царом , шчаслівы ваявода  пакляўся да апошняй кроплі крыві абараняць Каломну .

Завалілі  браму каменнем і пяском , паставілі дубовы тын на гарадскі вал . За тынам

сядзелі суровыя немцы з мушкетамі . Упэўненасць ва ўласнай непераможнасці і ў

трываласці абароны была такая вялікая , што баярын не вывез з асаджанай Каломны сваю

сям”ю , а жонка ягоная , баярыня Варвара , чарнабровая  і чарнавалосая ўладная

саракагадовая кабета , пажадала гушкацца на арэлях у яблыневым  садзе  з дочкамі , бо

гушканне на арэлях было любімай забаваю ўсіх радавітых і багатых маскоўцаў .  З такой

нагоды пышныя баярскія харомы гулі ад самай раніцы , як пчаліны вулей . Дзесяткі

дзевак-пакаёвак спалохана бегалі , мітусіліся , снавалі туды сюды , слугуючы   грознай

пані . Пакуль апраналі яе , абувалі  , прычэсвалі , пакуль з глыбокімі паклонамі падносілі

залатыя пярсцёнкі і зіхоткія жамчужныя карАлі , а  потым люстэрка , каб пані зірнула на

сваю асляпляльную прыгажосць , капрызная баярыня адвесіла дзеўкам не адну гарачую

аплявуху . Толькі й гучала штоімгненна :

-  Машка ! Парашка !

  Пакаёўкі збіваліся з ног , каб толькі дагадзіць , каб не дай Бог , не ўгнявіць чым-небудзь

Варвару . Перад самым выхадам у сад на арэлі баярыня люта закрычала :

-  Парашка ! Карова дзеравенская ! Як ты маю  хусцінку адпрасавала ?!

  Збялелая ад страху Парашка кінулася перад баярыняй  на калені , схіліла русую галаву да

самай зямлі , залепятала :

- Злітуйцеся ,  не прагневайцеся , мая залатая , мая яснавяльможная пані Варвара

Аляксандраўна ! Я зараз . Я хуценька .

  Гэта яшчэ болей распаліла Варвару , аж ноздры тонкага пародзістага носа гнеўна

затрапяталі . Якая нечуваная дзёрзасць – неахайна выканаць загад самой баярыні ! Яна

ўзнагародзіла сваю прыгонную некалькімі звонкімі аплявухамі , адразу ж  загадала адвесці

на стайню і ўсыпаць там  дваццаць пяць гарачых  дубцоў . Нарэшце ўвабраная ў пух і прах

баярыня разам з трымя дочкамі велічна выплыла ў сад . Пад рукі яе пачціва падтрымлівалі

да дрыжыкаў напалоханыя пакаёўкі .

  Тым часам Аляксандр Лісоўскі пачаў штурмаваць Каломну . Паперадзе пайшлі ў атаку

балотнікаўцы . Яны ішлі ў поўны рост , трымаючы ў руках штыкеты ,  збітыя з тоўстых

драўляных дошак шчыты . Грымнуў залп нямецкіх мушкетаў . Калі  развеяўся дым , на

зямлі ляжалі тры забітыя балотнікаўцы . Але ўсе астатнія , не зважаючы на гэта ,

працягвалі ісці , як ішлі , быццам былі не з мяккай чалавечай плоці , а з жалеза . Яны нават

не паскорылі свой крок .

  Немцы , зарадзіўшы мушкеты , стрэлілі зноў . Кулі з глухім стукам упіліся ў цвёрдае

дрэва . Ва ўсе бакі разляцеліся пашчапаныя трэскі . Упала , заенчыла некалькі чалавек .

Ды  іхнія сябрукі , пераступаючы цераз іх , няўмольна ішлі ўперад .

-  Д”ябал ! – злосна і разгублена крыкнуў нямецкі ротмістр , - Гэтыя людзі зачараваныя !

  Загрымелі , ужо бязладна , мушкеты . Ударыла  гармата , якую Буйносаў-Растоўскі

загадаў усцягнуць на гарадскі вал . У адказ атакоўцы пачалі ярасную страляніну з лукаў . З

вострым свістам паляцелі ў абаронцаў Каломны раі жалезнадзюбых стрэл . Кожнае

імгненне іх рабілася ўсё болей . Яны не давалі каломенцам вытыркнуць галаву з-за валу .

  Падчас гэтага штурму Аляксандра Лісоўскага чакала добрая навіна – прыслаў яшчэ

дзвесце казакоў падмацавання дняпроўскі атаман Іван Марцінавіч Заруцкі . Запарожцы з

гікам і свістам адразу пайшлі ў атаку . Іхнія чубатыя шапкі з сівой калматай авечкі

замільгалі тут і там у полі перад гарадскім валам . Здавалася , яшчэ трошкі – і абарона

Каломны рухне . Нямецкія найміты ўжо падумвалі аб тым , каб выкінуць  белы сцяг .

Ды Буйносаву-Растоўскаму пашанцавала . У левы фланг Аляксандру Лісоўскаму раптоўна

ўдарылі стральцы баярына Ізмайлава , які перад гэтым адбіў у паўстанцаў Казельск і

спешна рухаўся ўбок Масквы . Стральцы  шчыльнай калонаю выскачылі з яловага лесу ,

далі прыцэльны залп , пачалі секчы і калоць алебардамі . Балотнікаўцы , дагэтуль такія

адважныя і рашучыя , апынуліся між двух агнёў . З-за валу ў іх  несупынна стралялі

немцы , прыцэльна біла гармата ,  ззаду пластавалі людзі Ізмайлава . І знясілены

шматдзённай галадоўляй абдзёрты люд кінуўся наўцёкі . Ратуючыся , яны змялі растапталі

шэрагі данцоў і запарожцаў . Яны нібы паслеплі і паглухлі , беглі напралом , не

разбіраючы дарогі , не зважаючы на крыкі сваіх камандзіраў . Адбылося самае

непажаданае ва ўсіх бітвах – пякучы страх пазбавіў людзей розуму , ператварыў у статак

палахлівых жывёлін .

  Пётр Іванавіч Буйносаў-Растоўскі адразу ўлавіў гэты спрыяльны для сябе міг і ,

выхапіўшы з похваў шаблю , выскачыўшы на грэбень гарадскога валу , грамавым голасам

закрычаў абаронцам Каломны :

-  За мной , дзеці ! З намі Бог !

  Ягоныя людзі , што ў думках ужо развітваліся з жыццём ,  рынуліся  , як адзін , за сваім

водцам у ярасную атаку . Яны , маскоўцы і немцы , грознай  лавінай скочваліся са

стромкага валу ўніз проста на галовы разгубленых ворагаў . Такая імклівасць патройвала

іхнюю сілу , рабіла непераможнымі .

  Следам за балотнікаўцамі паціху пачалі падавацца назад запарожцы і данцы . Іх

ашаламіў такі дзёрзкі ўдар . Яны прывыклі ваяваць конна , секчы  праціўніка шабляй  і

калоць дзідай з сядла , зверху , як б”е крумкач палявую птушку . Тут жа , пад Каломнаю ,

яны самі былі пешцамі .

  Аляксандр Лісоўскі разумеў – яшчэ імгненне , і застанецца ён водцам без войска ,

каралеўскім палкоўнікам без палка . Людзі ягоныя , каму пашэнціць  ацалець у  гэтай злой

бязлітаснай сечы , рассеюцца  , як палахлівыя звяры , па лясах і , як шэрыя мышы , па

лугах і палетках . А сам ён з арканам на шыі , са звязанымі за спіной рукамі пабяжыць

следам за канём баярына Буйносава-Растоўскага ў Маскву . Там , пэўна ж , ужо

навастрылі палю для ягонага азадку .  Альбо паставілі для ягонай шыі дубовую  калоду са

шчарбатай  сякераю на Лобным месцы .

  Заставалася надзея на лісоўчыкаў . Яны яшчэ не ўвязваліся ў бой . Яны чакалі , седзячы

на конях , сціскаючы эфесы шабляў і дрэўцы дзідаў . Яны ( ён быў упэнены ) верылі яму .

-  Вера і перамога ! – рвучы голас , прыўзняўшыся ў страмёнах , узвіўшы над галавой

вострае лязо шаблі , з адчайнай  п”янлівай жарсцю  крыкнуў ён . І тысяча чалавек

выдыхнула як бы адной глоткай і аднымі грудзьмі :

-  Вера і перамога !

  Тысяча коней ірванулася ўперад , палошчучы ўскрыленымі грывамі , пранізліва іржучы ,

усё змятаючы на сваёй дарозе . Толькі чуўся сухі адрывісты трэск . Гэта ламаліся косткі

тых ,  хто не паспеў вывернуцца з-пад цяжкіх вострых капытоў .

  Сцяганосец Марцін Жабыка-Жэмба не адставаў ад  свайго палкоўніка . Бел-чырвона-

белаю птушкай віўся над ім баявы сцяг лісоўчыкаў . Усе бачылі яго і ўсе ведалі – там , дзе

сцяг , там Лісоўскі , а дзе Лісоўскі , там перамога .

  Вось  з усяго лёту ўрэзаліся ў людзей Буйносава-Растоўскага  і ў нямецкіх жаўнераў ,

пачалі пластаваць шаблямі ,  пратыкаць дзідамі . Біліся моўчкі . Ва ўсіх клекатала  такая

ярасць , бушаваў такі гнеў , што сілу трацілі не на крык , а на ўдар , і ўдар гэты быў , у

большасці выпадкаў , смяротны . Замест людзей гаварыла і крычала жалеза . Гукі былі

звонкія , рэзкія , скрыпучыя і шкрабучыя , ляскотныя і перунова-раскацістыя . І ўсе яны

неслі чалавечаму целу або смерць , або жорсткую рану . Ручаямі лілася кроў . Ды яе ў

гарачцы бітвы ніхто быццам бы  не заўважаў – цячэ , пырскае чырвоная вадзіца , ну й

няхай сабе цячэ . У гэтыя імгненні разгарачаныя злой сечай людзі не думалі аб смерці і не

баяліся яе . Амаль кожны быў упэўнены , што хто-хто , а ён выжыве , ацалее , вывернецца

і праслізгне , як яшчарка , паміж  вострых шчаціністых  лёзаў варожых дзідаў і алебардаў .

  Антон Даніловіч-Гоцкі , Іван Мастоўскі і  Лявонцій Кукарэцкі , побач з Андрэем

Пратасевічам і Мацвеем Карабам , побач з маладым Янам Юрыем Радзівілам былі

магутным таранам , які праламаў , прабіў , раздзёр  на шматкі дагэтуль зладжаныя

непарушныя шэрагі варожага войска . Следам за лісоўчыкамі  ў гэты пралом хлынулі

рынуліся запарожцы з данчакамі і ўзбадзёранымі  балотнікаўцамі . Цэлая грымучая

жалезная рака ! Тут ужо нікому не было літасці , ды ніхто яе й не прасіў . Секліся  да

самага апошняга канца , да смерці . Калі вывальвалася з рук зброя , білі праціўніка

кулакамі , душылі , падалі з сёдлаў пад конскія ногі , і там , на крывавай узаранай

капытамі зямлі , працягвалі сваё зацятае  змаганне .

  На плячах у воінства баярына Буйносава-Масальскага ўварваліся ў Калугу , якую ахапілі

пажары . Чорны дым і чырвоны агонь сцяной усталі над горадам . Узняўся шквалісты

гарачы вецер . Іскры і галавешкі ляцелі проста ў твар .

  Буйносаў-Масальскі з сотняю  сваіх людзей і нямецкіх наймітаў  запёрся ў дубовай

надбрамнай вежы і вырашыў не здавацца . На ўсе прапановы адказваў стралянінай з

мушкетаў і лукаў . Асаджаныя  лілі на галовы лісоўчыкам кіпень , шпурлялі камяні і

бярвенні .

-  Згарыш жыўцом ! – гнеўна закрычаў Аляксандр Лісоўскі і загадаў , прыкрываючыся

штыкетамі , насіць да сценаў  брамы ўсё , што толькі можа гарэць . Валілі ў адну  кучу

сухія дровы , зламаныя платы , галлё , тыя ж бярвенні , якія баярскія людзі кідалі зверху .

Адразу ж з вежы пачуліся крыкі :

-  Мы здаёмся ! Дазвольце нам выйсці !

  Асаджаныя адчынілі завалены камянямі лаз , спусціліся зверху ўніз і прывялі з сабой

абкручанага вяроўкамі баярына Пятра Іванавіча Буйносава-Растоўскага . Твар у баярына

быў потны забруджаны сажай . Пад вокам набухаў крывёю свежы сіняк . Каломенскі

ваявода сіпла дыхаў і стараўся не глядзець на Лісоўскага . Праз нейкі час асобнаю групаю

выйшлі з вежы , здаліся немцы .

-  Мала табе смерцяў  было ?! – схапіў Буйносава-Растоўскага за каршэнь Аляксандр

Лісоўскі , - Хацеў пакупацца ў нашай крыві ? Адзеньце на хама хамут і вядзіце ў харомы

дзе ён толькі што сядзеў ваяводаю !

  Баярыну ўсчапілі на шыю конскі хамут , пад смех і кпіны пагналі перад сабой . Ён ішоў ,

часта спатыкаўся , не паднімаў галаву .

  У пышных ваяводскіх харомах , якія не крануў  пажар , адразу ж з нагоды перамогі

ўчынілі вялікае баляванне . Прычым , слугавалі , разносілі пітво і ежу не толькі баярскія

кухуры і кухаронкі з дзеўкамі-пакаёўкамі , але й сама  баярыня Варвара Аляксандраўна і

тры ейныя дочкі . За доўгімі шырокімі сталамі ўмясціліся мо сотні чатыры  народу .

Астатнія , каму не хапіла месца ,  шумна  балявалі  на двары , седзячы на разасланых па

траве дарагіх яркіх кілімах бухарскай работы .

  Дзівіліся лісоўчыкі таму , як частуюць гасцей  і як п”юць-ядуць маскоўцы . Напачатку на

вялізных талерках падалі мочаныя кіслыя яблыкі пад простую гарэлку . Потым з”явіліся

на сталах закачаныя ў цеста тлустыя  пеўні , пасля якіх разлілі  ў штофы  моцны  мядовы

напой . Пасля пеўняў прынеслі вараную зайчаціну і казіны кумпяк у расоле . Не было ні

абрусаў , ні нажоў , ні часнаку , ні якой-небудзь зеляніны .  Мяса адшчыквалі пальцамі ,

рвалі рукамі . Вялізныя  кавалкі падалі пад сталы .   А гарачай ежы ўсё прыбывала , бо

баярская кухня працавала напоўніцу . Вось урачыста ўплылі на падносах смажаныя гусі .

За гусямі пад адабральныя  вясёлыя воклічы  ўжо  п”янага застолля , бо гарэлкі не

шкадавалі , прывалаклі  цэлымі тушамі смажаных бараноў . Каб хоць неяк разнастаіць

трапезу прынеслі імбір , у які можна было мачаць мяса .

-  Глядзі ў што налілі імбір , - здзіўлена таўхануў Антон Даніловіч-Гоцкі Лявонція

Кукарэцкага . Дзівіцца й праўда было чаму – прыправу паставілі на стол у вялізным

хромавым боце , які абуваюць кавалерысты .  Пэўна , хацелі гэтым паказаць суровую

спрошчанасць свайго жыцця , што праходзіць у няспынных вайсковых паходах .

  Затым увайшлі ў трапезную музыкі , селі на абабітыя рысінымі і ваўчынымі шкурамі

лавы . Сінявокі русавалосы гудошнік ускінуў да пляча свой трохструнны гудок , ударыў

па струнах смыком , што быў зроблены з конскага воласу , нацёртага смалой-жывіцай .

Вясёлую імклівую мелодыю  падтрымалі дудкі і бубны . У праходах між сталамі пачалі

танцаваць апранутыя ў яркія дзівосныя строі скамарохі . Танцуючы , яны бораліся адзін з

другім , куляліся цераз галаву , няспынна  крыўлялі ў блазенскіх усмешках груба

расфарбаваныя  твары .

  Аляксандр Лісоўскі  ўзняўся над сталом , і ўсе адразу ж змоўклі .

-  Добра мы балюем-керым , паны-брацці , - гучна прамовіў ён , разгладжваючы цёмныя

вусы , - Ану-тка , баярыня Варварка , паднясі мне , каралеўскаму палкоўніку , у залатой і ў

срэбнай чарачцы самага найлепшага віна , бо я ж сёння госць твой . Чаканы ці нечаканы ,

але госць .

  Баярыня Варвара Буйносава-Растоўская , бледная , разгубленая , у звычайным чырвона-

зялёным сарафане пакаёўкі , з распушчанымі валасамі , з пакорлівым  паклонам прынесла

віно ў залатой і ў срэбнай чарачцы . Лісоўскі са смакам выпіў , ляснуў чарачкамі аб

дубовую паркетную  падлогу , з лютым выразам на твары спытаў у застолля :

-  Хто з вас хоча пагушкацца на баярыніных арэлях ?

  Ніхто не зразумеў пра што гаворыць палкоўнік , але  чалавек з дзесяць згадзілася

пагушкацца . Астатнім Лісоўскі загадаў выйсці з трапезнай  на двор . Шмат каму не да

спадобы быў такі паварот падзеяў , ды іх проста выпіхнулі ў каршэнь .

  Калі трапезная апусцела , баярыня Варвара па загадзе Лісоўскага прынесла з кухні дзве

залатыя і дзве срэбныя талерачкі і паставіла іх на слізкім паркеце . Затым ён змусіў яе

распрануцца дагала  , стаць рукамі на залатыя , нагамі на срэбныя талерачкі . Усё гэта яна

рабіла як бы ў нейкім сне , нейкім ачмурэнні . Вочы ліхаманкава блішчалі . Вусны

калаціліся .

  Аляксандр Лісоўскі павярнуўся да тых , хто застаўся ў трапезнай :

-  Не ведаю які прарок , але ведаю , што габрэйскі , сказаў аднойчы злым і жорсткім

людзям : “ За ўсе вашы ўчынкі будзе заплочана вам . Тут і зараз  вы грозныя цары і

бязлітасныя ўладары . Але на тым свеце вы ператворыцеся ў дажджавых чарвякоў і

выпаўзіце падчас дажджу наверх , і мае вельмі галодныя куры здзяўбуць вас “ .

  Ён памаўчаў , даў магчымасць усім  уцяміць і асэнсаваць пачутае , потым прамовіў

суровым голасам  :

-  Дык хто першы пагушкаецца на баярыніных арэлях ?

  Праз нейкі час зноў загаманіла зашумела застолле . Марцін Жабыка-Жэмба , які  сядзеў

за сталом побач з Лісоўскім і здагадваўся , што адбылося  ў трапезнай , калі амаль усіх , і

яго ў тым ліку ,  выгналі на двор , хмура пазіраў на палкоўніка . Душу ягоную быццам

абпырскалі брудам . Малады палеманіст нервова кусаў вусны .

  У перапынку яны , Лісоўскі і Жабыка-Жэмба , выйшлі ў невялікія сенцы , што суседзілі з

трапезнай , моўчкі сталі каля глухой  бярвеністай сцяны . Да сцяны была прыроблена

нешырокая  драўляная  лесвічка , якая , пэўна ж , вяла на гарышча . Марцін Жабыка-

Жэмба змрочна глядзеў  на свайго водцу , не дужа хаваючы раздражненне і

нездавальненне . Лісоўскі ж быў вішнёвашчокі і вясёлы ад выпітага . Прыхіхікваючы ,

пачаў расказваць пра норавы мясцовых папоў :

-  У бацюшкі пытаюцца – ці можна святару , які ноччу цешыўся з жонкай , раніцой

увайсці ў царкву ? Можна . Але няхай спачатку абмые тую частку цела , якая знаходзіцца

пад пупом .

  Ён засмяяўся і чакаў , што малады палеманіст таксама засмяецца . Ды той быў сама

маўклівасць і суровасць .

  Раптам з дробненькім ляскатаннем па парэнчы лесвіцы зверху ўніз пакаціўся

чырвонабокі круглы яблык . Яны ўзнялі галовы і ўбачылі пад самай столлю сенцаў

хлапчука гадоў васьмі-дзесяці . У яго былі доўгія ільняныя валасы , вельмі светлая скура

шчокаў і рук , вялікія блакітныя вочы , што аж  цямнелі ад пякучага жаху . Хлапчук быў

раскошна апрануты – чырвоная атласная камізэлька са срэбнымі гузікамі , плісавыя сінія

штонікі , шчыгульныя боцікі з зялёнай скуры з высокімі бліскучымі абцасікамі . Пэўна ,

хацеў схавацца на гарышчы , шчаміўся туды , ды не паспеў , так і застыў здранцвеў ,

прыляпіўшыся да самай столі . Яго б не заўважылі , але падвёў яблычак , што выпаў з

кішэні і скаціўся ўніз . У другой кішэні пукаціўся яшчэ адзін яблык .

-  Ты хто ? – грозна запытаўся Лісоўскі , - Нябось , сын баярына Буйносава-Растоўскага ?

-  Сын , - прашаптаў змярцвелы ад найвялікшага страху прыгожы хлапчук .

-  Ану , злазь уніз , ваўчанё , - амаль лагодным голасам сказаў Аляксандр Лісоўскі і нават

усміхнуўся .

-  Не трэба , пан палкоўнік . Хопіць , - раптам рашуча прамовіў Марцін Жабыка-Жэмба   і ,

ледзь не адштурхнуўшы плячом Лісоўскага , падыйшоў да лесвіцы , расхінуў рукі , - Не

бойся , баярыч . Спускайся ўніз .

  Аляксандр Лісоўскі з непаразуменнем і здзіўленнем паглядзеў на свайго сцяганосца . Ды

той вытрымаў ягоны позірк , прытуліў да сябе хлапчука , сказаў з яшчэ большай

цвёрдасцю ў голасе :

-  Хопіць . Не супраць жанчын і дзяцей ты павінен ваяваць .  Не трэба , каб намі ,

лісоўчыкамі , палохалі дзяцей-малалеткаў . Хіба ты забыў , што нас чакае Троіца-Сергіева

лаўра ?

XVI

  Сонечным вераснёўскім раннем вярнуўся ў Нясвіж з Рыгі Вітаўт Гарткевіч . Вярнуўся на

Самуме , якога вылечылі паставілі на ногі клапатлівыя лівонскія лекары . Вельмі радасны ,

вельмі шчаслівы быў Гарткевіч . Павольна ехаў на сваім любімым кані , не прышпорваў ,

не змушаў бегчы хутчэй . На баку ў Самума застаўся доўгі звілісты шнар , след страшнай

раны . Вітаўт прыкрыў яго багатай апонаю , але на прывалах здымаў яе і асцярожна ,

кончыкамі пальцаў гладзіў гэты баявы шнар , пяшчотна хукаў на яго .  Самум пазіраў на

свайго гаспадара мудрым карычневым вокам , пазіраў з удзячнасцю .

  Вітаўтава вяртанне напоўніла шчасцем і вясёлым смехам невялікі сціплы  дамок пані

Караліны Крышылоўскай . Ванда адразу ж павісла ў бацькі на шыі , горача пачала

цалаваць яго .

-  Вярнуўся , татачка ,. Як добра , што ты вярнуўся , - прыгаворвала яна і тулілася да

бацькавых грудзей .  Слёзы нагарнуліся ў вачах у Вітаўта , і сэрца затрапятала .

  Потым пляменніка вітала цётка , пані Караліна Крышылоўская . Пацалавала сухімі

вуснамі  ў лоб , маленькай таксама сухой далонькай усхвалявана акрэсліла над ім знак

святога крыжа , сказала :

-  Вялікі дзякуй Пану Богу , што збярог цябе на чужыне .

  Падыйшла чарга вітацца з Эльвіраю . Гарткевіч дужа хваляваўся , ведаў  – вось зараз

высветліцца ці прынялі цётка з дачкой ягоную каханку , ці паразумеліся . Хопіць аднаго

слова і аднаго жэсту .

  Эльвіра пры ўсіх моцна абняла яго , моцна пацалавала ў самыя вусны , пазірала з

адданасцю і захапленнем . Ад усёй яе зграбнай надзіва прыгожай фігуры веяла пяшчотнай

цёплынёй , радасцю і хатняй утульнасцю .

-  Ну вось я й дома , - задаволена прамармытаў Вітаўт , адразу згроб  іх усіх у адным

абдымку , колькі імгненняў стаяў заплюшчыўшы вочы , адчуваючы , як горача і салодка

б”ецца ў грудзях сэрца . Потым рассмяўся :

-  Жонка сварыцца , а каша варыцца . Вось такое яно наша мужчынскае жыццё .

-  Што за  жонка ? – гарэзліва затармасіла яго за плячук Эльвіра , - Ці не прывёз ты адтуль

у Нясвіж якую-небудзь маладую лівоначку ?

-  Ты мая лівоначка , - цмокнуў яе ў шчаку Гарткевіч .

  Ды яны , Вітаўт і Эльвіра , не забыліся , што недзе ў далёкай Масковіі іх чакаюць

лісоўчыкі , чакае сам  Аляксандр Лісоўскі , грозны баявы палкоўнік . Ніякага сумневу ў іх

не было – патрэбна ехаць туды , шукаць у тым трывожным ахопленым лютай вайной

бязмежжы сваіх сяброў . Казалі , што лісоўчыкі разам з царом Дзмітрыем Іванавічам ,

разам з дачкой сандамірскага ваяводы Марынай Мнішак , якая прылюдна апазнала ў ім

свайго шчасліва ацалелага ў крамлёўскай  бойні мужа і зноў , ужо ў другі раз , зрабілася

маскоўскай царыцай , перабраліся ў сяло Тушына . Перад самым сялом Марына спявала

вясёлыя песенькі , была дужа шчасліваю , але малады польскі шляхціц сказаў ёй :

-  Марына Юр”еўна , гэта добра , што вы так радуецеся , ды радасць вашая была б яшчэ

большаю , калі б вы ўбачылі ў Тушыне свайго сапраўднага  першага мужа . Той жа , што

зараз чакае і сустрэне  вас , не ён .

  Марына залілася горкімі слязамі ,  не хацела ехаць . Тады ейнаму бацьку паабяцалі

адразу ж пасля ўзяцця  Масквы выплаціць трыста тысяч залатавікоў , аддаць ва ўладанне

Северскае княства і чатырнаццаць гарадоў .

-  Дзе тое Тушына ? – уздыхала Эльвіра .

-  Знойдзем , - бадзёра прамаўляў Вітаўт , - Язык не толькі да Кіева , язык і да гэтага

самага Тушына давядзе .

  Ім было вядома , што Масква і ейны цар Васіль Шуйскі у сваіх граматах , якія

рассылаліся па ўсёй Еўропе , называюць Дзмітрыя , Марыну Мнішак і іхняга маленькага

сынка няйначай , як вор , варуха і варонак . Ды гэта не надта засмучала  . У Тушыне

адным лагерам стаяць Дзмітрый Іванавіч з данскімі і запарожскімі казакамі і дружынамі

маскоўскіх баяраў . Там жа , у Тушыне , знаходзяцца Ян Пётр Сапега і Аляксандр Лісоўскі

са сваімі ваярамі . А такія , як яны , людзі ніяк не могуць служыць бязбожнай і хлуслівай

справе .

  Больш хвалявала Вітаўта і Эльвіру тое , што яны павінны разлучыцца з пані Каралінай і

Вандай , прычым , разлучыцца на невядома які час . Адзін Бог праўдзівы ведае калі яны

вернуцца назад і ці вернуцца наогул .

-  Дочачка мая , не дужа сумуй , -  цалаваў Ванду , гладзіў ёй валасы і плечы Гарткевіч , -

Я хутка прыеду дадому . Я  клянуся табе , што мы ўжо больш ніколі-ніколі не будзем

расставацца . Вер мне .

-  Я веру , - ціха і пакорліва адказвала Ванда . Твар быў спакойна-халодны . Паспрабуй

угадай  , што хаваецца  за гэтым спакоем і холадам .

  Пані ж Караліна як анямела . Моўчкі дапамагала ім збірацца ў дарогу , пакавала хатулі і

торбы , пякла салодкія пшанічныя коржыкі , вэндзіла свіныя тлустыя  каўбаскі .  Крыўда

на няўседлівага  пляменніка віравала ў ёй  , але доўгае жыццё навучыла хаваць крыўду на

самае дно душы . І яна толькі раз-пораз журботна ўздыхала .

  Заставалася незрузамелым  якім чынам могуць дабрацца яны да Масковіі і да Тушына .

Выпраўляцца адным у такое падарожжа  вельмі небяспечна і рызыкоўна . Толькі й

гавораць наўкол пра крывавых тацяў , пра жахлівых людажэраў , якія  распладзіліся , нібы

чарвякі ў мокрае надвор”е  , на ўсіх шляхах-дарогах і падпільноўваюць сваю здабычу .

Вось чаму шчаслівым Божым знакам  палічылі Вітаўт і Эльвіра вестку аб тым , што з

Нясвіжу ў Тушына ідзе абоз , прычым , абоз незвычайны . Ён вязе багатыя  падарункі

Марыне Мнішак з нагоды  ейнага вяселля . Вітаўт адразу ж паімчаўся на Самуме на

княжы радзівілаўскі двор , каб выведаць пра ўсё . Абоз , і  сапраўды  , ішоў . Дваццаць

цяжкіх нямецкіх фураў . Каля сотні жаўнераў аховы . Наўкол шумліва завіхаліся  княжыя

служкі , грузілі самы разанастайны  тавар .

  Гарткевіч папрасіў у пана Сямёна Бібуловіча , які быў тут за галоўнага , дазволу

далучыцца да абозу . Грузны задышлівы Бібуловіч , важна седзячы ў сядле , пакрыкваючы

на княжых служак , падганяючы іх , строга зірнуў на яго ,  дазволіў , але папярэдзіў :

-  Пан паступае пад маю поўную ўладу і мусіць рабіць толькі тое , што загадаю я . Ніякай

сваволі , ніякага самаўпраўства , бо мы йдзем туды , адкуль можна не вярнуцца .

  Вітаўт , вядома ж , пагадзіўся з усімі гэтымі  суровымі  патрабаваннямі . Тут жа , каля

абозу , ён убачыў дзвюх маладзенькіх надзіва прыгожых паненачак . Яны былі апрануты

па іспанска-нямецкай модзе ў залатога колеру  сукенкі са  з”ёмнымі , падбітымі пер”ем

рукавамі . Сукенкі і рушнікападобныя галаўныя павязкі-наміткі аздабляліся карункамі з

залатых і срэбных нітак . На паненачках шчыгульна шыкаваліся летнікі з ярка-блакітнага

аксаміту падперазаныя пазалочанымі паясамі . Звёны паясоў расквечваліся праразным

накладным арнаментам з завітых лісточкаў і птушачак . На пальчыках рук зіхцелі

пярсцёнкі з упраўленымі ў  іх  каштоўнымі камянямі . Шнуры вялікіх жамчучын былі

сашпілены на грудзях брошкамі ў форме матылькоў . На ножках у юных прыгажуняў

зграбна і далікатна сядзелі лёгенькія чаравікі з чырвонага турэцкага саф”яну .

-  Хто гэта ? – здзіўлена спытаў Гарткевіч у пана Бібуловіча .

-  Паненкі Альжбэта і Анэля . Едуць фрэйлінамі да маскоўскай царыцы Марыны , - з

важнасцю ў голасе адказаў той . Яму , пэўна ж , было прыемна , што менавіта ў ягоным

абозе выпраўляюцца ў няблізкі шлях   такія незвычайныя цудоўныя падарожніцы .

  Так , гэта былі сёстры-блізняты Альжбэта  і Анэля . Правёўшы ў далёкую Масковію

свайго роднага дзядзьку Антона Даніловіча-Гоцкага і свайго каханка паэта Лявонція

Кукарэцкага ,  яны дужа засумавалі ў Нясвіжы . Нямілым здавалася ўсё : і людзі , што

быццам бы бязмэтна снавалі па вуліцах , і самі  вуліцы , і адны і тыя ж будынкі , і нават

бронзавая Ундзіна ў радзівілаўскім парку . Часта ўзыходзілі  самотныя сёстры на гарадскі

вал і , гледзячы ўдалячынь , успаміналі той дзень , калі апошні раз  бачылі адсюль шыхты

лісоўчыкаў , што кіраваліся ў самае пекла вайны .  Як пачуваюць сябе яны там ? Ці

жывыя-здаровыя ? Ці ўберагліся ад варожай дзіды і кулі ? Некалькі разоў сёстры

прыходзілі на вал нават уначы . Звінела цішыня . Тахкалі сэрцы . На блакітным стале неба

была рассыпана белая халодная соль недасяжных зорак .

  Ад”ехаўшы на вайну , Антон Даніловіч-Гоцкі даручыў апекаваць Альжбэту і Анэлю

свайму вернаму дварэцкаму пану Заліваку . Той пакляўся на святым крыжы , што не

дазволіць і валаску ўпасці з дзявочых галовак , будзе ахоўваць і пільнаваць іх , як Цэрбер

пільнуе ўваход у падземнае царства . Ён і на вал разам з імі хадзіў , не адпускаючы ні на

крок . Ён вадзіў іх у кафедральную школу пры нясвіжскім фарным касцёле , дзе

навучаліся не толькі хлопчыкі , але й некалькі дзяўчынак , засвойваючы  там сем

свабодных навукаў : граматыку , дыялектыку , рыторыку , музыку , арыфметыку ,

геаметрыю і астраномію . Асабліва падабаліся сёстрам спевы . Імі кіраваў вельмі прыгожы

анёлападобны  кантар Коўба-Сялецкі .

  Пан Залівака быў невялічкага росту рухавы вясёлы чалавечак , якога Альжбэта і Анэля за

вочы называлі Вожыкам , нашым Вожыкам . Ён , калі куды ішоў ці што-небудзь рабіў ,

меў звычку чмыхаць у калючыя пшанічнага колеру вусы . Ягоныя бяскрыўднасць і

мяккасардэчнасць не маглі не падабацца сястрычкам  , бо пан Залівака даў ім поўную

волю , праўда , просячы не расказваць аб гэтым дзядзьку , калі ён нарэшце вернецца з

Маскоўшчыны . Альжбэта і Анэля абяцалі .

  Ды такая ідылія раптоўна скончылася . Па Нясвіжу пакаціліся  чуткі , што неўзабаве ў

Масковію  пойдзе абоз , у якім павязуць багатыя  падарункі ад князя  Мікалая Крыштофа

Радзівіла для  новай маскоўскай царыцы  Марыны  Мнішак  з нагоды ейнага вяселля .

Казалі таксама , што нясвіжскі ардынат надумаў паслаць на вяселле маладзенькіх дзяўчат-

фрэйлінаў , каб тыя падчас урачыстай цырымоніі неслі за царыцай шлейф ейнай сукенкі .

Сам князь такое надумаў , ці княгіня Яўфімія засталося нявысветленым , але навіна

ўзрушыла ўсіх навакольных шляхцянак . У самых сціплых засценках радасна затрымцелі

дзявочыя сэрцы , надзеяй засвяціліся вочы . З”явілася магчымасць вырвацца з невядомасці

ў шырокі свет , паказаць усім сваю прыгажосць і звабу .

  Каб  знайсці самых найлепшых , князь Радзівіл запрасіў з самой  Вены фрау Ізольду ,

строгую чарнавалосую і белатварую немку . Яна прыехала ў Нясвіж і пачала з мноства

прэтэндэнтак адбіраць тых , хто варты такога высокага даверу і гонару , пачала , калі

казаць паэтычным словам , шукаць залатыя зярняткі ў жытняй саломе .

  Альжбэта і Анэля , вядома ж , загарэліся жаданнем з”ездзіць у далёкую таямнічую

Масковію . Як ні адгаворваў іх пан Залівака , як ні ўпрошваў , як ні казаў , што іхні строгі

дзядзька Антон Даніловіч-Гоцкі нізавошта б не дазволіў рабіць такое , упартыя  дзяўчаткі

настоялі на сваім . Цяжка ўздыхнуўшы , Вожык змушаны быў згадзіцца . Заадно расказаў ,

як сам калісьці выбіраў сабе жонку . Паклаў за абраз у касцёле цыдулкі з імёнамі ўсіх

тых , каго б хацеў мець гаспадыняю свайго двара і свайго сэрца , на працягу ночы шчыра

маліўся Пану Богу , а раніцой выцягнуў цыдулку , выцягнуў  першую ,  што  патрапіла

тады  ў руку .

-  Удала выцягнулі ? – пацікавілася Альжбэта .

-  Мая ты паненачка , - заліўся  вясёлым смехам добры Вожык , - не раз кляў я і тую ноч , і

тую цыдулку . Але на ўсё воля Пана Бога .

  Як бы там ні было , але Альжбэта з Анэляю пайшлі ў радзівілаўскі палац , каб паказацца

строгай фрау Ізольдзе . Ад нясцерпнага хвалявання ў іх дрыжалі каленькі і збіваўся голас .

Што скажа грозная немка ?

  Фрау Ізольда , седзячы на высокім крэсле , трымала ў руках пазалочаную  ларнэтку і раз-

пораз пазірала праз яе на маладзенькіх шляхцяначак , што знямелым дрыготкім ручайком

цяклі праз палацавую залу . Было вельмі ціха . Толькі чулася трапятлівае , як лёгкі

бярозавы ліст пад ветрам , дзявочае дыханне . Альжбэта і Анэля , счакаўшы сваю чаргу ,

узяліся за рукі , пайшлі параю . У іх аж падкошваліся ад перажыванняў ногі .

-  Чаму ідуць адразу дзве ? – рэзкім адрывістым голасам спытала раптам у княжага

тлумача фрау Ізольда .

-  Яны родныя сёстры-блізняты , - адказаў той .

  Немка ямчэй прыціснула да вока сваю ларнэтку . Альжбэта і Анэля ўжо даходзілі да

супроцьлеглых дзвярэй , каб знікнуць за імі , як патрабавальна пачулася :

-  Няхай гэтыя сёстры пройдуць яшчэ .

  Яны прайшлі праз залу яшчэ раз . Слізкі бліскучы паркет сляпіў вочы .

-  Я зараз упаду ад страху , - зашаптала Анэля . Сястра моцна трасянула ёй руку і

пацягнула за сабой .

-  Бярэм гэтых , - рашуча  ўзнялася з крэсла Ізольда , схаваўшы  ларнэтку , - Як казалі

лаціняне ( а ім трэба верыць ) : “ Res judicata pro veritate habetur “ – Канчаткова вырашаная

справа прымаецца за ісціну .

  Разам з тлумачом фрау Ізольда падыйшла да Альжбэты і Анэлі , што  анямелі ад шчасця і

яшчэ большага хвалявання , якое , здавалася , выварочвала ў целе кожную костачку і

кожную жылку . Немка белымі халоднымі пальцамі пачала дакранацца да іхніх шчокаў ,

плячэй , грудзей , змушала паварочваць галовы ў розныя бакі , прысядаць ,  шырока

раскрыльваць рукі , кланяцца , какетліва ўсміхацца .

-  Ім не хапае грацыёзнасці , - прагучаў строгі прысуд , - Але гэта я бяру на сябе . Гэтаму

можна навучыць .

  І пачалася вучоба . Цэлымі днямі , амаль ад рання да вечара , Альжбэта і Анэля разам з

панам Залівакам , які прыкметна засумаваў ад такога непажаданага  павароту падзеяў  , не

бывалі  дома , а нібыта  перасяліліся ў пышны радзівілаўскі палац . Фрау Ізольда ,

натхнёна бліскаючы сваімі чорнымі вострымі вачамі , ляпіла з нясвіжскіх шляхцяначак

антычных багіняў . Гэта была вельмі цяжкая праца , у якой хапала месца і поту , і крыку , і

слязам .

-  Вы паедзеце да царыцы Масковіі , - строга ўнушала немка сваім вучаніцам , - Да самой

царыцы . А там , дзе царыца , вядома ж , ёсць і царскі двор са сваім этыкетам . Там ёсць

пасланцы  ад розных дзяржаваў . Я не магу сабе дазволіць , каб вы з-за маладой дурноты і

ленасці , з-за сваіх дзіцячых капрызаў зняславілі наш Нясвіж і вельмішаноўнага князя

Радзівіла , дабрадзея і мецэната .

  Яна казала “ наш Нясвіж “ з такой жарсцю , з такой перакананасцю , нібыта сама

нарадзілася на зялёным беразе ракі Ушы і змалку бегала па нясвіжскіх вуліцах і плошчах .

Альжбэце  і Анэлі пасля кіпучага вадаспаду такіх словаў нічога не заставалася , як з усёй

цярплівасцю і з усім стараннем , сціснуўшы зубы , забываючы пра стому , зноў і зноў

вучыцца  далікатна  хадзіць , танцаваць , абмахвацца веерам , прысядаць у рэверансе ,

працягваць мужчынам руку для пацалунку , чытаць-пісаць па-нямецку , італьянску і

польску .  Ды самае адказнае , што чакала юных фрэйлінаў наперадзе , гэта ж , вядома ,

шлейф  вясельнай царыцынай сукенкі , які яны разам з зусім маленькімі пажамі павінны

будуць на вачах шматлікіх удзельнікаў урачыстай цырымоніі пранесці ад храма , дзе

адбудзецца вянчанне , аж  да царыцынай карэты .

-  Уявіце сабе , што вы несіцё паветра . Так , паветра . Нешта лёгкае-лёгкае , амаль

бязважкае , - заплюшчыўшы ў экстазе вочы , казала фрау Ізольда , - Быццам вы ўзняліся

над зямлёй , узляцелі на высокае белае мяккае воблака і з найпачцівасцю і  асцярожнасцю

ідзіцё-плывіцё  следам за срэбнакрылым анёлам . Толькі самым абраным , самым

дасканалым дазволена такое . Ды барані вас Бог спатыкнуцца ў гэты адказнейшы час ,

выпусціць з рук шлейф ці ( я нават у самым жахлівым сне не магу ўявіць гэта ! )

наступіць на яго .

  Ад такіх словаў Альжбэта і Анэля спуджана ўздрыгвалі . Халодныя мурашкі беглі па

іхняй скуры .

  Затым пачаліся трэніроўкі з самім шлейфам . Узялі ў радзівілаўскіх краўцоў кавалак

блакітнай тканіны даўжынёй у дзесяць рыжскіх махавых сажаняў . Шлейф быў . Не было

царыцы . І фрау Ізольда катэгарычна паказала сваім доўгім пальцам на пана  Заліваку , які

не адлучаўся ад сясцёр ні на крок :

-  Царыцаю будзе вось гэты пан .

  Бедны Вожык аж прысеў ад нечаканасці . Кроплі поту адразу ж праклюнуліся на ілбе і на

скронях . З найвялікшым непаразуменнем і жахам пазіраў ён на грозную немку . Было

такое адчуванне , што вось-вось з”явіцца кат і за каршэнь павалачэ яго на плаху . Пан

Залівака хацеў выслізнуць з танцавальнага пакою , дзе адбывалася ўся гэта дзея , ды

пяцігорац з вострай  шабляю перагарадзіў дарогу .

-  Царыцаю будзе вось гэты пан , - паўтарыла фрау Ізольда .

  Альжбэта і Анэля не маглі ўтрымацца ад смеху . Пану ж Заліваку было , як уюну на

гарачай патэльні . Ён роспачна застагнаў . Пякучую вастрыню сітуацыі дадало  тое , што ў

танцавальны пакой зазірнуў усюдыісны карчміт Самуіл Рабіновіч . Хто і як яго пусціў у

святая святых ? Карчміт , убачыўшы дзяўчатак у цудоўнейшых строях , захоплена пляснуў

пухлымі рукамі , зацмокаў языком :

-  Якія ж вы фрэйліны ? Ды вы – каралеўны ! Не , вы – царыцы ! Вас саміх адразу ж трэба

весці пад вянец ! Даю вам у дарогу і салодкіх піражкоў з макам , і мяккенькіх каўбасак , і

арэхаў , і ўсё , што вы толькі пажадаеце !

  Даведаўшыся , што ў ролі маскоўскай царыцы Марыны Мнішак падчас навучання  будзе

выступаць сам  пан Залівака , Самуіл Рабіновіч весела хмыкнуў у кулак , але адразу ж

абачліва прыкусіў язык – усё-ткі шляхціц ёсць шляхціц са сваім  не абы якім гонарам і са

сваёй шабляю . Толькі й сказаў ды так ціха , каб не пачулі , карчміт :

-  Не для Масковіі доўгія  шлейфы . Там іх адразу ж аддзяруць , як пеўню хвост .

  Як ні адбрыкваўся , як ні аднекваўся пан Залівака , давялося яму накінуць сабе на плечы

праклятую тканіну .

-  Толькі з-за любові да вас і з-за вялікай павагі да пана Антона Даніловіча-Гоцкага раблю

я такое , ганьбую сам сябе , - паныла сказаў ён вясёлым сястрычкам , якія аж давіліся ад

смеху . Жорсткімі бываюць маладыя сэрцы , нават сэрцы прыгожанькіх , як нябесныя

анёлкі , дзяўчатак .

  Набліжаўся час ад”езду ў Масковію . Альжбэта і Анэля пачыналі ўсё болей хвалявацца ,

перажываць . Думалася ім , што ў дарозе абавязкова здарыцца нешта жахлівае , нешта

дужа непрыемнае . Кладучыся спаць , доўга не засыналі , перашэптваліся ў цемры .

-  Няўжо й мы выйдзем некалі замуж ? Няўжо і ў нас будзе вяселле ? – казала Альжбэта , -

Хоць бы адным вокам зірнуць на таго , хто стане маім мужам . Які ён ? Добры ? Злы ? Ці

змагу я прывыкнуць да яго , пакахаць яго ?

-  Гэта ж трэба будзе ўсё жыццё жыць з ім у адным доме , пад адным дахам , -

падтрымлівала сястру Анэля , - А ён пачне старэць , сівець , лысець , рабіцца дужа

непрыгожым . Як можна жыць з непрыгожым чалавекам ?

  У сваёй маладой наіўнасці і самазакаханасці дзяўчаткі  нават  на імгненне  не

задумваліся аб тым , што й самі некалі будуць старэць . Жыццё ўяўлялася ім вечнай

сонечнай  вясной .

  Пра свайго будучага мужа можна было пагадаць на запаленых васковых  свечках і

талерках з вадой , на начным  конскім іржанні і сабачым брэху , як робяць гэта маладыя

сялянкі . Ды шляхецкія дочкі не жадалі апускацца да такой , як яны лічылі , грубай цёмнай

забабоннасці .

  Пра Лявонція Кукарэцкага  , нібы дамовіўшыся , не ўспаміналі ні словам , ні нават

паўсловам . . Магчыма , кожная з іх у самай патаемнай глыбіні душы берагла прыгожага

пяшчотнага  пісарчука толькі для самой сябе . Затое шмат казалі пра вершнікаў з эскорту ,

якія павінны былі ахоўваць радзівілаўскі абоз .

-  Яны такія вусатыя і такія вясёлыя , - ямчэй падкладваючы пад шчаку падушку ,

прамаўляла Альжбэта , і нават у цемры можна было здагадацца , што яна гарэзліва

ўсміхаецца , - Яны такія прыгожыя . І коні ў іх вельмі прыгожыя .

-  Ад іх пахне віном і потам , гарачым потам , - дадавала Анэля , - І ведаеш – мне

падабаюцца такія пахі . Мне падабаецца , калі пахне мужчынаю .

  Нагаварыўшыся , нашаптаўшыся , дзяўчаткі нарэшце засыналі . А над Нясвіжам гарэлі

яркія начныя зоркі , плыла , глядзела зверху ўніз на маўклівы горад жоўтая поўня ,

падобная на чалавечы твар ,  шумеў , лётаў вецер , лёталі чорныя кажаны , трывожна ,

нячутна і таямніча .

  За дзень да ад”езду Альжбэта і Анэля надумаліся  схадзіць уначы ў радзівілаўскі палац

да Чорнай Пані . Усе дзяўчаты Нясвіжу , асабліва , закаханыя дзяўчаты ,  ведалі , што яна

дапамагае добрай парадаю , бо калісьці  з-за кахання сама перацярпела найвялікшыя

пакуты і дачасна памерла . Праплыве цёмным  маўклівым воблакам па начным замкавым

калідоры , паплача , паўздыхае і знікне , так і  не прамовіўшы   ні слова , ды само ейнае

з”яўленне падкажа сэрцу , што рабіць , як жыць . Вось і сёстры вырашылі ўбачыць яе

перад далёкай небяспечнай дарогаю .

  Пан Залівака , даведаўшыся пра такую задумку Альжбэты і Анэлі , кісла зморшчыўся ,

незадаволена зачмыхаў у свае пшанічныя вусы . Не раз ужо самымі гняўлівымі словамі

кляў  ён той дзень , калі згадзіўся апекаваць маладзенькіх пляменніц Антона Даніловіча-

Гоцкага . Ціха сядзеў бы зараз дзе-небудзь у піўніцы , смактаў піва і абгрызаў салодкую

мясную костачку , ды з-за сваёй дурноты трэба валачыцца аж у Масковію , цярпець

цялесныя і духоўныя пакуты , бо не кінеш жа гэтых дужа імпэтных няўседных

перапёлачак адных у  бязмежным і суровым жыццёвым полі . Пабурчэўшы дзеля прыліку ,

ён згадзіўся і ў гэтай справе дапамагчы сёстрам . Меў пан Залівака між пяцігорцаў , што

ахоўвалі радзівілаўскі двор і замак , добрага сябрука , які служыў у князя ротмістрам . З ім

і дамовіўся звадзіць уначы дзяўчатак да Чорнай Пані .

-  Яна , пані гэтая , і , праўда ,  ходзіць , - спалохана сказаў гарбаносы ротмістр , не

забыўшыся адразу ж узяць у Залівакі немалую  плату за тое , што не заўважыць

рызыкоўнае начное падарожжа Альжбэты і Анэлі , - Як толькі гадзіннік на палацавай

вежы праб”е поўнач , ужо можна чакаць яе . Неўзабаве з”яўляецца быццам ніадкуль ,

быццам са сцяны выплывае . І пачынае плакаць .

-  Ты сам бачыў ? – спытаў пан Залівака ў ротмістра .

-  Як цябе зараз бачу . Аж халодны вецер у твар павеяў , калі побач  прайшла . Яна нібы

саткана з месячных прамянёў , з белага туману , хоць шмат каму з людзей  ейная постаць

здаецца чорнаю .  Глядзіш , і нельга вачэй адвесці .

-  Ну й ну . Гэта ж  каралева Барбара Радзівіл , што ад невымернага гора счарнела ,  –

узбуджана чмыхнуў у вусы пан Залівака , - Слухай , пане Рафал , прапусці й мяне – я

таксама хачу зірнуць на гэткі цуд .

  У загадзя абумоўлены час пан Залівака , Альжбэта і Анэля , укутаўшыся ў цёмныя

плашчы , прыхіліўшыся да шурпатай халоднай сцяны , затаіліся ў канцы доўгага

замкавага  калідору і вельмі хваляваліся , асабліва дзяўчаткі . Іхнія  сэрцы , здавалася ,

выскоквалі з грудзей . Сёстры , як , бадай , і ўсе жыхары Нясвіжу , добра ведалі трагічную

гісторыю Чорнай Пані або Чорнай Дамы . Ужо на пятнадцатым годзе жыцця яе выдалі

замуж за трокскага ваяводу Станіслава Гаштольда , ды ён неўзабаве памёр , і юная

прыгожая  Барбара зрабілася ўдавою ў дваццаць год . І пакахала каралевіча Жыгімонта

Аўгуста . І каралевіч , будучы кароль , вельмі моцна пакахаў яе . Ды каралева-маці

італьянка Бона Сфорца не жадала мець такую нявестку , нявестку-ліцвінку з сям” і

Радзівілаў .  Вось з чаго і пачаліся ўсе няшчасці . Як ні хітравала Бона Сфорца , якую ні

пляла злавесную павуціну ,  перамагло , урэшце рэшт , каханне , і з дазволу Папы

рымскага  Жыгімонт Аўгуст пасля смерці свайго бацькі ажаніўся з Барбарай Радзівіл , і

сейм каранаваў яе . Каранацыя адбылася ў снежні 1550 года , а праз шэсць месяцаў

каралева польская , вялікая княгіня літоўская , руская , пруская , мазавецкая , жмудская і г.

д .  Барбара памерла . Здаровая , прыгожая , нібы свежая лугавая кветка , яна нечакана

апухла , завяла ,  а ўсё ейнае маладое цела , створанае для кахання і пяшчоты , пакрылася

балячкамі і нарывамі , якія лопаліся , і ад якіх ішоў страшэнны смуродлівы пах . Гэта

ўтварыў  Монці , асабісты лекар Боны Сфорцы , які замест лякарства  ўліў  Барбары  ў

срэбны кубачак смяротную атруту .

  Незадоўга  да  ейнай смерці  стаў Жыгімонт Аўгуст на калені  перад жончыным ложкам ,

горка заплакаў , спытаў :

-  Ці даў я табе шчасця , каралева мая ?

-  Даў , даў , незабыўны мой , адзіны мой , - з найвялікшай жарсцю  адказала Барбара , - З

табой я ўбачыла рай зямны .

  Кароль Жыгімонт Аўгуст несуцешна сумаваў без сваёй каханай жонкі і пры дапамозе

алхімікаў Мнішака і Твардоўскага вырашыў вЫклікаць ейную душу з таго свету . У

змрочнай залі алхімікі паставілі вялікія люстры , на адным з якіх у поўны рост была

выгравіравана постаць Барбары Радзівіл у ярка-белым адзенні . Кароль сеў у крэсла . Яму

хацелі прывязаць да падлакотнікаў рукі , каб не дакрануўся да прывіду , калі той з”явіцца .

Жыгімонт Аўгуст сказаў :

-  Клянуся вам , панове , што я не напалохаю , не спуджу прывід , але не прывязвайце мае

рукі . Чым я буду выціраць слёзы з вачэй маіх ? Я толькі спытаю ў маёй любай Барбары ,

як мне жыць без яе далей .

  Ды , калі ў густым змроку паплыла над падлогаю белая прамяністая здань , калі таямнічы

водсвет ад яе затрапятаў на сценах , ён забыўся пра ўсё , роспачна ірвануўся з крэсла і

пакутлівым голасам закрычаў :

-  Басенька мая !

  Ён хацеў абняць , прытуліць да грудзей прывід . Ён хацеў пацалаваць такія жаданыя

вусны . Але грымнуў страшэннны выбух . Запахла серай і трупным тленам . Душа

Барбары Радзівіл згубіла , не знайшла дарогу назад у магілу . І вечна ёй  самотнай

беспрытульніцай  блукаць па зямлі .

  Пра ўсё гэта ведалі , чулі з людскіх вуснаў Альжбэта , Анэля і пан Залівака , і зараз ,

прытаіўшыся ў начным калідоры , яны павінны былі пераканацца ў праўдзівасці або

хлуслівасці нясвіжскай легенды . Марудліва цёк час . Вось венецыянскі гадзіннік на

палацавай вежы звонка прабіў поўнач . Закрычала  ў густой цемры бяссонная варта . І

зноў цішыня , як сляпы начны туман , навалілася на горад . Пан Залівака , радасна

прадчуваючы , што нічога , як ён і думаў , не здарыцца , і хутка яны пойдуць дадому ,

шырока пазяхнуў і хацеў па сваёй даўняй  звычцы перахрысціць рот , каб у яго не ўляцеў

нячысцік . Ён ужо ўзняў руку , ды рука раптам застыла , як бы скамянела , бо ў канцы

калідора пачуўся ціхі плач , жаночы плач .

  Усе трое адначасова ўздрыгнулі і , напружваючы вочы , пачалі ўзірацца ў той бок . І

ўбачылі Барбару Радзівіл , дакладней , убачылі няясную цёмную постаць , якая ці то

плыла , ці то йшла да іх . Дзяўчаткі затрымцелі ад жаху і прыціснуліся да пана Залівакі .

Той , як прыроджаны шляхціц , не падАў выгляду , што спалохаўся , хоць нервова

заторгалася левае брыво . Ён пацёр яго пальцамі , матлянуў галавой . Калі гэта сонная

відзежа , яна знікне , прападзе . Ды постаць набліжалася , а плач не сціхаў .

-  Мой кароль … Мой  найкаханейшы Жыгімонт , - далятала да іх . І столькі пакуты ,

столькі любові было ў гэтых словах !

  Вось Чорная Пані апынулася зусім побач – здавалася , працягні руку і дакранешся да яе .

Але да чаго дакранешся ? Да пустаты ці да чалавечай плоці ?  Гэта жывая істота ці

халодны прывід ? Альжбэта і Анэля войкнулі і закрылі свае тварыкі рукамі . Пан Залівака

мужна пазіраў проста перад сабой , мацаваўся духам і запознена шкадаваў , што прыйшоў

сюды не з шабляю . Калі быць дакладным , шаблю ён браў , ды  па загадзе ротмістра

пяцігорцаў Рафала , свайго сябрука , пакінуў яе ў каравульнай вежы .

  Усе , каму даводзілася бачыць Чорную Пані , казалі , што яна , не спыняючыся , моўчкі

праходзіць міма людзей і знікае . Само ейнае з”яўленне папярэджвае гаспадароў

нясвіжскага замка аб тым , што ім пагражае небяспека – вайна , хвароба ці сама  смерць .

  “ Знікні . Ідзі ў свой саркафаг , ідзі ў падзямелле , туды , дзе вечным сном спяць твае

славутыя  родзічы Радзівілы “ , - у думках умольваў Чорную Пані пан Залівака . Ды яна не

знікала . Яна ( мо ўпершыню ! ) загаварыла з жывымі людзьмі .

-  Адыйдзі ад дзяўчатак і стань вунь каля той сцяны , - ціхім халодным голасам загадала

яна пану Заліваку . Той , анямеўшы і нібы ператварыўшыся ў маленькага пакорлівага

хлапчука , зрабіў усё дакладна так , як яму было загадана .

-  Не бойцеся мяне і станьце на калені , - сказала сёстрам Чорная Пані , і калі яны ,

уздрыгваючы ад  невымернага страху , апусціліся на шурпатыя пліты , паклала ім на

плечы свае рукі . Яны былі аж  ледзяныя .

-  Мне так адзінока і так няўтульна , - гаварыла бледнатварая  Барбара Радзівіл , - І я

зайздрошчу вам . Вы – маладыя . Вы – жывыя . Вы паедзеце ў Масковію . Паедзеце да

маскоўскай царыцы Марыны Мнішак . Шмат бядотаў будзе ў далёкай дарозе , але Пан Бог

дапаможа вам , зберажэ . Адна з вас стане жонкаю князя , другая – жонкаю паэта . Вы

народзіце дзяцей і будзеце жыць да глыбокай старасці . Ды не забывайце гэту ноч , ніколі

не забывайце . Не забывайце Чорную Пані з нясіжскага замку .

  Раптам твар у Барбары Радзівіл пачаў цямнець , потым зусім счарнеў . Яна пакутліва

ўздыхнула , амаль адштурхнула ад сябе дзяўчатак і хуценька пайшла па калідоры . І ўсё

паўтарала :

-  Мой кароль … Мой найкаханейшы Жыгімонт …

  Альжбета ж з Анэляй і  з панам Залівакам засталіся на месцы , нібы нехта заліў падлогу

калідору  густой смалой-жывіцай ,  і яны прыліплі да яе . Яны пакутліва асэнсоўвалі тое ,

што толькі што пабачылі на ўласныя вочы .

-  Ну й ну , - разгублена  мармытаў нан Залівака і няспынна асяняў сябе знакам святога

крыжа . Гэтак жа сама  рабілі напалоханыя дзяўчаткі . Вярнуў іх  да  жыцця  ротмістр

пяцігорцаў Рафал , які гучна кашлянуў у паўзмроку калідору і стукнуў дрэўкам дзіды аб

каменную падлогу . З перапуду яны падскочылі ледзь не да столі .

  Назаўтра , у дзень ад”езду , толькі й размоў было пра Барбару Радзівіл . Сёстры-

фрэйліны ахалі ды вохалі .

-  Як ёй жывецца там  адной  у падзямеллі ? – уражана казала Альжбэта , і прыгожыя

блакітныя вочы напаўняліся слязьмі .

-  Я б не змагла . Я б адразу ж памерла ад страху , - сціскаючыся ў камячок , уздрыгваючы

ад незабытых уражанняў мінулай ночы , шаптала Анэля .

  І не пра прывід гаварылі яны між сабой , а пра жывую каралеву і вялікую княгіню

Барбару , бо  паверылі ў ейнае  існаванне . Ім зусім  не абавязкова было ведаць як і  якім

чынам ажыла венцаносная прыгажуня . Самым галоўным і самым пераканаўчым для іх

было тое , што БАРБАРА РАДЗІВІЛ ПАКЛАЛА СВАЕ РУКІ ІМ НА ПЛЕЧЫ . Потым

пачалі ўспамінаць кожнае прамоўленае ёю слова .

-  Яна сказала : “ Адна з вас стане жонкаю князя , другая – жонкаю паэта “ , - пазіраючы на

срэбныя воблакі , што нястрымна плылі па спакойна-бяздонным  ранішнім небе , з

рамантычным іскрыстым святлом у вачах прамовіла Альжбэта , - Яна не памыляецца , яна

не можа памыляцца . Які ж лёс чакае кожную з нас ?

-  Князь або паэт . Няўжо Пан Бог урыхтаваў нам такую долю , сястрыца ? – горача абняла

і пацалавала Альжбэту  Анэля , -  Князь або паэт . Аж страшна ад такой думкі . Але й

радасна . Няхай жа спраўдзяцца ейныя словы .

  І тут сёстры адначасова ўспомнілі пра Лявонція Кукарэцкага . І Альжбэта  з затоеным

сумам  уздыхнула :

-  Князёў шмат . Паэтаў мала .

XVII

  Светлыя дзявочыя мроі  перапыніў  пан Залівака , які , выціраючы са шчокаў пот , бо

дапамагаў служкам пакаваць у фуру неабходныя для далёкага падарожжа рэчы , бадзёра

выгукнуў :

-  Едзем , паненачкі !

  Селі ў фуру на мяккія набітыя гусіным пер”ем  падушкі , накрылі ногі цёплай поласцю з

аўчыны , раскрылілі над галовамі вялізны скураны парасон ад дажджу і ад сонца .

Барадаты фурман , азірнуўшыся на пана Заліваку і на дзяўчатак , перахрысціўся і шлёгнуў

коней пугаю з сырыцы :

-  Но , воўчае мяса !

  Такія словы адразу ж не спадабаліся юным падарожніцам , ды  яны добра  разумелі , што

ад гэтага барадатага сярдзітага чалавека будзе зараз залежыць іхняе самаадчуванне ,

здароўе і нават жыццё . Таму яны , як і фурман , як і пан Залівака , перахрысціліся і пачалі

моўчкі глядзець на дарогу .

  Радзівілаўскі абоз кіраваўся ў сяло Тушына , дзе быў лагер шчасліва ўратаванага цара

Дзмітрыя Іванавіча і царыцы Марыны Мнішак . Там  , за дванаццаць вёрстаў ад Масквы ,

гуртавалася войска з дружынаў маскоўскіх баяраў і дваранаў , з данскіх і запарожскіх

казакоў , з парэшткаў разгромленай раці Івана Балотнікава , з польскай і ліцвінскай

шляхты , з лісоўчыкаў , з невядомых  жорсткіх бадзягаў  , якіх лютая  віхура вайны

выкінула на паверхню дагэтуль соннага жыцця . Незадаволеныя пакрыўджаныя Васілём

Шуйскім баяры і чарнасошныя людзі спляліся , зліліся ў адзін магутны кулак .   З сяла

Тушына  меркаваўся паход на стольную Маскву і на Крэмль .

  Пан Сямён Бібуловіч , які кіраваў  абозам , стараўся весці яго такім чынам , каб на начлег

спыняцца не ў чыстым полі , а ў  якім небудзь мястэчку ці ў вялікай вёсцы . Вельмі баяўся

ён нечаканага нападу . А напасці , падпілаваць пАлі пад мостам і пакласці  на халоднае

глеістае  рачное дно , мог хто заўгодна . Тутэйшы пан са сваімі дворнымі людзьмі . Беглыя

халопы . Найміты з Польшчы , Маравіі і Сілезіі , пешцы або вершнікі , што пад началам

сваіх ротмістраў  служылі пушкарамі ў зАмках Вялікага Княства Літоўскага . Гэтыя людзі

не толькі ваявалі , але й  працавалі кавалямі , рабілі і рамантавалі гарматы і стрэльбы-

ручніцы , умелі рыхтаваць порах . Грошы ім плацілі нерэгулярна , з затрымкаю , і вельмі

часта яны , злыя і бязлітасныя , выходзілі на навакольныя  шляхі-дарогі ,  рабавалі

кожнага , хто трапляўся пад руку .

  Як бы там ні было , але абоз хутка-павольна рухаўся на ўсход . І неўзабаве Альжбэта ,

Анэля і пан Залівака пазнаёміліся з Эльвірай Скаблінскай і Вітаўтам Гарткевічам . Паміж

фурманаў і жаўнераў аховы яны аказаліся  адзінымі цывільнымі людзьмі , што , вядома ж ,

непазбежна  зблізіла іх .

  Эльвіра з захапленнем глядзела на прыгожых вельмі  багата апранутых дзяўчатак . Пра

сябе яна назвала іх  “ лялькамі “ . У сваю чаргу Альжбэта і Анэля , упершыню  ўбачыўшы

парывістую засцянковую паненку , што магла гарцаваць на кані і махаць плёткаю , магла

ўжыць салёнае мужчынскае слова , дужа здзівіліся поўнаму яе няўменню апранацца і

жыць па сучаснай модзе . На іхнія яркія адмысловыя ўборы яна пазірала , як сапраўдная

дзікунка , шырока вырачыўшы вочы . Напачатку сёстры нават падумалі , што ніякая яна

не шляхцянка , а звычайная чорная мужычка , з тых , у каго пад неабрэзанымі

недагледжанымі  пазногцямі вечны нязводны бруд . І ўсё-ткі гэтая баявая дзяўчына была

шляхцянкаю , адной , так мовіць , з імі крыві . І яны , успомніўшы строгую фрау Ізольду ,

самі на нейкі час ператварыліся ў дзвюх Ізольдаў – пачалі вучыць Эльвіру , наколькі

магчыма  было ў дарозе , этыкету і прыгажосці . Збоку гэта магло падацца нейкай

несур”ёзнай дзіцячай гульнёй , нейкім дзівацтвам , але Эльвіра Скаблінская з усёй

стараннасцю і адказнасцю аднеслася да такой вучобы . Яна разумела -  быць шляхцянкаю

вельмі  няпростая справа . Ты павінна адпавядаць таму жыццю , што цячэ вакол цябе ,

адпавядаць ягоным строгім , раз і назаўсёды вызначаным патрабаванням . Ты павінна

адпавядаць свайму мужчыне – нястомнаму ваяру і працаўніку , для якога вышэй за ўсё

гонар і вернасць абавязку . І Эльвіра , заўважаючы з якой усё большай захопленасцю

пазірае на яе Вітаўт Гарткевіч ,  была ўдзячная маладзенькім настаўніцам .

  Пан Залівака і Вітаўт Гарткевіч таксама вельмі хутка знайшлі агульную мову . Як

мужчыны , прытым , адукаваныя мужчыны , яны , вядома ж , не маглі не гаварыць пра

вайсковыя і палітычныя падзеі , што разгортваліся  на іхніх вачах у Рэчы Паспалітай і ў

Маскоўскім царстве , і ўдзельнікамі якіх , жадаючы ці не жадаючы , былі яны самі і

блізкія і дарагія ім людзі . Пан Залівака аказаўся надзіва разумным  чалавекам . Седзячы ў

дрогкай фуры , глянуўшы на шэрае дажджыстае неба  над абозам ,  ён сказаў Гарткевічу ,

які на Самуме ехаў побач :

-  Рымлянін Авідый дарэмна піша , што Бог стварыў усіх нас , людзей ,  толькі для

сузірання нябёсаў , бо – Erectos ad sidera tollere vultus –  усе людзі схіляюцца да зямлі .

Гэта непазбежна , як бы мы ні супраціўляліся . Такі наш чалавечы  лёс .

-  І не толькі схіляюцца людзі да зямлі , але й назаўсёды кладуцца ў гэтую самую зямлю ,

калі праб"е  іхні час , - падтрымаў суразмоўцу Вітаўт Гарткевіч .

-  Пэўна , пан думае аб тым , што чакае нас у ахопленай вайной Масковіі , бо ў той

непрадказальнай зямлі можа знайсціся месца і для нашых шкілетаў , - па-філасофску

зазначыў пан Залівака і ўсміхнуўся .

-  Я не баюся смерці , - успыхнуў Гарткевіч , - Я толькі трывожуся  за нашых жанчын .

-  Ніколькі не сумняваюся ў вашай адвазе , - зноў усміхнуўся Залівака , - А  мілых кабет

будзем  , як верныя іхнія рыцары , аберагаць разам .

  Ён дакрануўся да шаблі , што вісела на поясе . І ўжо не рахманы  Вожык быў перад

Альжбэтай , Анэляй , Вітаўтам і Эльвірай , а рашучы ваяўнічы шляхціц , які , калі

запатрабуе  сітуацыя , пакладзе ўласнае жыццё за сваю абранніцу , за сваю зямлю , за сваю

залатую вольнасць . Усе паглядзелі на пана Заліваку з найвялікшай павагаю .

  Вёрстаў за сорак на ўсход ад  Дняпра спыніліся ў невялікім мястэчку , што адным сваім

канцом упіралася ў парослыя кучаравым жоўта-зялёным хвойнікам старадаўнія курганы .

Курганоў тых было каля дзесяці . Ніхто з тубыльцаў не ведаў хто і калі насЫпаў іх  і што

ляжыць у іх  унутры . Але якраз падчас прыходу абозу мясцовыя дзеці заўважылі сароку ,

якая нізка  ляцела над зямлёй , несучы ў дзюбе нешта бліскучае . Дзеці пачалі сачыць за

птушкай , бегчы за ёй .  Хутка высветлілася , што яна  лётае да аднаго з курганоў , на схіле

якога мелася ці то звярыная  нара , ці то нейкая вымоіна пасля навальнічнага ліўня .

Сарока садзілася каля гэтай нары , хуценька азіралася па баках , і , пераканаўшыся , што

нішто ёй не пагражае , знікала пад зямлёй . Праз лічаныя імгненні яна зноў з”яўлялася на

паверхні , абтрасала ад жоўтага пяску сваё чорна-белае пер”е . А ў ейнай дзюбе быў або

залаты пярсцёнак , або срэбны ланцужок .

-  Панская магіла , - вырашылі дзеці і пачалі рыдлёўкаю і проста рукамі раскопваць схіл .

Але , як ні дзіўна , нічога не знайшлі . Багацце , якое  , пэўна  ж , ляжала ў кургане ,

быццам правалілася скрозь зямлю . Быццам нехта зачараваў яго , каб не аддаць людзям , а

аддаць дурной птушцы .

  Дужа здзіўленыя мурзатыя ад пяску дзеці селі кружком наўкол нары . На тварах былі

разгубленасць і шкадаванне . Так марылі яны разбагацець , выкапаўшы скарб , ды нічога

не атрымалася з іхняга капання-старання . Раптам самы старэйшы між іх нешта пачуў ,

прынік вухам да зямлі , знерухомеў . Потым зірнуў на сябрукоў , спалохана сказаў :

-  Там , у зямлі , пан спіць . Храпе .

  Дзеці па чарзе пачалі праслухоўваць зямлю . І сапраўды – з зямной тоўшчы даносілася

глухое храпенне ,  нібы там ляжаў і моцна спаў чалавек .  У адзін міг як віхор  змёў усіх

дзяцей з кургану , толькі босыя пяткі заблішчэлі . Наўсцяж па калючым  густым

хвойнічку яны ірванулі ў мястэчка і напароліся на абоз , ледзь не спудзіўшы коней .

Жаўнеры-вершнікі з аховы нават выхапілі шаблі , думаючы , што гэта  напад з засады .

Але гэта аказаліся ўсяго толькі галаштанныя да смерці перапалоханыя дзеці . Яны й

расказалі абознікам пра сароку , пра панскую магілу і  падземнае храпенне .

-  Ці чысцілі вы хоць калі свае вушкі , дзеткі ? –  весела засмяяўся  , пачуўшы іхні аповед ,

пан Залівака , - Гэта не пан храпе . Гэта ў вашых вушах бруд разам са страхам варочаецца .

А зараз паслухайце мяне , як знайсці гэты скарб , калі ён толькі ёсць . Не нару капайце ,

палохаючы сароку , а знайдзіце сарочына гняздо .

-  Я ведаю ! Яно – на старой дуплаватай бярозе ! –  адразу ж  закрычаў белавалосы ,  да

чырвані спалены летнім сонцам хлапчук .

-  Вось там і ваш скарб . На старой дуплаватай бярозе . Лезьце не ў нару , а на бярозу , -

зноў засмяяўся пан Залівака . І зноў ўсе  паважліва паглядзелі на яго .

  Ды ўсё мястэчка , як неўзабаве даведаліся падарожнікі , хвалявала не нейкая сарока , не

пярсцёнкі і ланцужкі , якіх ніхто з дарослых не бачыў . Людзей палохалі трывожныя

навіны , што кожны дзень , як чорныя навальнічныя хмары , прыплывалі з усходу . Там ,

на ўсходзе , на мяжы з Маскоўшчынай , дзеялася нешта незразумелае і страшнае .

-  Навошта вы туды  едзеце ? – падыходзячы да абозу , казаў шмат хто з местачкоўцаў , -

Ці можа вам абрыдла жыць ? Там жа – вайна , разня і грызня . Праглынуць вас  і нават не

зморшчацца . Там , на памежжы , лютуе разам са сваёй крывавай жорсткай хеўраю Чорны

Маскаль – рабуе , забівае , гвалціць , калечыць .

  Пачуўшы такое  , кіроўца абозу пан Сямён Бібуловіч  загадаў ахове бізунамі адганяць

гаваруноў . Не дапамогуць бізуны , секчы шаблямі . Яшчэ не хапала , каб ягоныя людзі

разбегліся хто куды , як палахлівыя  палявыя мышы . Даўшы на спачын у мястэчку толькі

адзін дзень , ён зноў пагнаў абоз уперад і , не гледзячы на стому , змусіў усіх  рухацца як

мага хутчэй , быццам нехта наступаў яму на пяткі .

-  Наш ваявода хоча перахітрыць хітрага , - маючы на ўвазе Бібуловіча , нездаволена

прамовіў Вітаўт Гарткевіч , - Ён , як тое птушанё , што само шчэміцца проста ў рот удаву .

  Нездаволенасць  была выклікана тым , што падчас прывалу ў мястэчку Эльвіра на

Самуме хацела павучыць Альжбэту і Анэлю ездзіць вершна . Маладзенькія фрэйліны з

найвялікшай радасцю згадзіліся ,  Гарткевіч даў на такую справу каня , ды Бібуловіч сваёй

паспешлівасцю зблытаў усе карты .

  Зноў пад цяжкімі коламі фураў зарыпела пясчаная мокрая ад частых дажджоў дарога . На

ёй было мноства глыбокіх лужынаў , і колы амаль хаваліся ў іх . Бедныя коні выбіваліся з

сіл . Вельмі часта людзі дапамагалі коням – напружваючы ўсе жылы , штурхалі фуры ,

якія , здавалася , намёртва заселі ў агіднай слізкай земляной кашы .

  На ўзбочыне дарогі пад разбітым  скарэжаным  маланкаю дубам убачылі сляпога старца з

хлопчыкам-павадыром , абвешаных  шэрымі палатнянымі торбамі . Торбы былі пустыя .

Усюды лютаваў голад , і людзі ашчаджалі кожны кавалачак хлеба для сябе і для сваіх

дзяцей . Не да жабракоў было , не да іхніх слёзных малітваў .

  Накармілі няшчасных . Стары , даведаўшыся куды ідзе абоз , склаў на падпалым жываце

сухія змарнелыя рукі , заспяваў , як сам сказаў , былінушку пра сяло Тушына :

Выязджае вор-сабачачка на добрым кані ,

На добрым кані ў чыстае поле .

Супыніўся вор-сабачачка пад сталіцаю ,

Пад сталіцаю ў сяле Тушыне . 

Распінае ўздымае  ён бел-тонкі намёт ,

Рассцілае ў намёціку шаўковы дыван ,

Рассыпае на дыване залатыя бабЫ .

Па бабАх стаў вор-сабачачка адгадваці :

 “ Ці скараюць нас тут , ці павесяць нас ?

Ці заплоцяць нам тут срэбрам-золатам ? “.

-  Для іх ён вор , для нас цар , - раздумліва сказаў Гарткевічу пан Залівака , калі  рушылі

далей , пакінуўшы пад дубам старца з павадыром , - Вор па-ангельску – вайна . Вялікую

вайну прынёс ён у Маскоўшчыну . Ды не было б  яго , вайна гэтая ўсёроўна б усчалася , бо

дужа шмат тут бедных , галодных і пакрыўджаных . Як мяркуеце  , васпане – павесяць

вора-цара ці насыпяць паўнюткую меру срэбра-золата ?

- Можа атрымацца і так , і гэтак , - паціснуў плячыма Вітаўт Гарткевіч , - Маскоўшчына –

дужа непрадказальная краіна . Тут раніцою галоўку гладзяць , а ўжо ўвечары тую ж самую

галоўку адсякаюць .

-  Цалкам згодзен з васпанам , - разгладзіў свае  пацямнелыя ад дажджу  пшанічныя вусы

Залівака , - Але думаю , што ў любым выпадку нам будзе ой як нялёгка . Па чутках ,

пляменнік Васіля Шуйскага князь Міхайла  Скопін-Шуйскі , адважны і азартны дваццаці

трохгадовы маладзён , дамовіўся са шведамі . Масква аддае ім горад Карэлу з ваколіцамі  ,

а ўзамен за гэта шведскі  ваявода Дэлагардзі ўжо ідзе са сваёй  пяцітысячнай раццю на

дапамогу маскавітам убок Тушына . Шкада , што шведы сёння не нашы саюзнікі і не

даруюць нам паразу пад Кірхгольмам , ніяк не могуць  эабыцца пра яе .

-  Шведы – народ ганарысты . Такі ж , як і наша ліцвінская шляхта . А , значыць , сіла

сутыкнецца з сілаю , і толькі Пан Езус  вырашыць хто пераможа , -  уздыхнуў Гарткевіч і

пачаў суцішваць  Самума , якога напалохала нечаканым рэкім карканнем варона , што

імкліва  ірванулася з прыдарожнай яліны .

  А наўкол усе сустрэчныя-папярэчныя людзі толькі й казалі з найвялікшым страхам пра

Чорнага Маскаля . Калі верыць , яго бачылі і тут , і там . І ўсюды ён з”яўляўся пад

покрывам ночы , за што й празвалі яго Чорным , і рабіў сваю чорную справу – забіваў ,

катаваў , нявечыў , да драбніцы выграбаў  харч , адзенне і грошы .

  Наступны прыпынак пан Сямён Бібуловіч дазволіў абозу пасля доўгага знясільваючага

пераходу па ўшчэнт сапсаванай моцным пранізлівым дажджом дарозе . Адмахалі вёрстаў

пяцьдзесят і нарэшце ўвайшлі ў вялікае сяло Білібіна , з прыгожай зрубленай са свежага

жоўтага  дрэва царквою і апусцелымі баярскімі харомамі . Мясцовы баярын знік – пабег ці

ў Тушына , ці ў Маскву да Васіля Шуйскага . У ягоных харомах і на ягоным двары

атабарыліся на начлег .

  Эльвіра , Альжбэта і Анэля , што паспелі зрабіцца сяброўкамі падчас падарожжа ,

заначавалі ў шыкоўным  абстаўленым  італьянскай  мэбляю пакоі , дзе была спальня

баярыні . Тут  на сценах , абабітых залатым узорыстым галуном , гарэлі ўваткнутыя ў

галіністыя ласіныя рогі свечкі ,  віселі два вялізныя люстры . Фрэйліны адразу ж пачалі

круціцца перад імі , так і гэтак разглядваючы сябе і свае цудоўныя ўборы . Яны прымалі

самыя разнастайныя , самыя нечаканыя і вытанчаныя позы . Потым , весела смеючыся ,

прымусілі Эльвіру , хоць яна была нашмат старэйшаю за іх , рабіць тое ж самае . Трэба

зазначыць , што Эльвіра з ахвотаю падпарадкоўвалася ім . Успыхнуў у душы нейкі яркі

дураслівы агеньчык . Ёй раптам востра захацелася хоць на адно кароткае  імгненне

зрабіцца такою ж як вось  гэтыя  “лялькі “ – бесклапотнай упэўненай  у сабе і раскошна-

прыгожай . Яна , не апранаючы , бо ўсе сукенкі і летнікі былі замалыя для яе , трымала іх

на выцягнутых руках , потым  прыкладвала да сваёй фігуры і круцілася-круцілася перад

асляпляльнымі зіхоткімі люстрамі , як заведзены ваўчок . Аж шумела ў галаве і п”янліва

вяло ўбакі , ды Эльвіра не спынялася . “ Убачыў бы мяне такою  Вітаўт “ , - задаволеная

сабой , думала яна .

  Пану Заліваку  і  Вітаўту  Гарткевічу выпала правесці гэтую ноч у  былой баярскай

трапезнай , круглай залі з высокай ляпной столлю , што падпіралася масіўнымі

квадратнымі калонамі . Мяркуючы па памеры трапезнай , нямала едакоў у свой час

збіралася тут . Каля сцен стаялі прасторныя дубовыя сталы з бліскучымі сталешніцамі .

Полымя ад велізарнага мармуровага  каміну , які знаходзіўся амаль пасярэдзіне трапезнай

і нястомна гарэў-трашчаў яловымі і бярозавымі паленнямі , адбівалася ў сталешніцах .

Было ўражанне , што  ніякія гэта  не сталешніцы і не сталы , а безупынна  перакочваюцца

чырвона-залатыя хвалі па лугавых прыгожых азерцах , мноства якіх давялося ўбачыць

падчас доўгай дарогі .

  Залівака з Вітаўтам начавалі па-паходнаму – ляглі на дубовыя лавы каля сталоў ,

умасціўшы пад галовы  конскія  сёдлы  . Не трэба было нічым накрывацца , бо камін грэў ,

як шчодрае ліпеньскае сонца ў самы поўдзень .  Ды сон напачатку не йшоў . Усё-ткі лавы

гэта не пярыны . Цвёрдыя , мулкія . Але галоўным віноўнікам бяссоння быў аброслы

доўгімі дужа густымі валасамі стары дрывакол , які сядзеў на нізенькім чурбанчыку бліз

каміну , варушыў жалезнай качаргой чырвонае іскрыстае вуголле і , не даючы агню

патухнуць , час ад часу падкідваў новыя паленцы . Ён тут жа й наколваў   іх , цюкаючы

невялічкай  вострай сякеркаю . Са згоды новапрыбылых пастаяльцаў стары глухаватым

шурпатым голасам вёў бясконцы аповед пра сваё жыццё-быццё , называючы Заліваку і

Гарткевічу гасударамі .

-  Значыць , у Тушына едзеце , гасудары ? – пазіраючы на варухлівыя касмылі полымя

казаў ён , - Быў я ў гэтым сяле . Багатае было сяло . Мужыкі былі багачы  і баярын іхні

Аляксандр Барысавіч Гарбаты  на мяшках з золатам сядзеў . Ды мы іх за вялікія здрадныя

справы  , за злую нелюбоў іхнюю да цара-бацюхны Івана Васільевіча  ў адначассе  ўсіх

пасеклі , як шалёных псоў . А сяло падпалілі – і хаты , і хлявы , і гумны . Імчышся па

вёсцы  на кані з паходняю ў руцэ  , тырк паходню ў страху , у сухую салому – і адразу ж

агонь узвіваецца , як дзікі  звер , гудзе , раве , трашчыць . Люблю агонь . Вось таму на

старасці гадоў маіх і служу тут дрываколам каля баярскага каміну .

  Ён весела-шчасліва закашляўся , паднёс  кулак да вуснаў і гаварыў  далей :

-  Мяне крамешнікам тутэйшыя людзі клічуць , а я й не крыўдую . Крамешнік дык

крамешнік . Так у часы маладосці маёй патаемныя  царскія ворагі , гадзюкі падкалодныя

называлі наша апрычнае войска , лічылі нас пачварамі крамешнай цемры .  От быў час !

Вясёлы ! Залаты ! З вялікай ахвотаю я , тады яшчэ зусім зялепуха , у апрычнікі запісаўся

да самога Малюты Скуратава . Нас напачатку ўсяго пяцьсот семдзесят чалавек было .

Потым тысяча . А потым пяць тысячаў . Выдалі нам на царскім двары ў Аляксандравай

слабадзе чорныя , як у манахаў , плашчы падбітыя футраю з авечкі . Ды гэта толькі зверху

мы былі падобныя на нікчэмных жабракоў . Знізу ж апраналі , як баяры , шытыя золатам

сукні з сабалямі і куніцамі . Цар Іван Васільевіч не шкадаваў для нас , сваіх верных слуг ,

нічога , самыя дарагія сукні жалаваў – сінія і чырвоныя .

  Расказваючы ,  назіраючы за  камінам , крамешнік ( так адразу пра сябе назвалі гаваркога

даўгавалосага старога пан Залівака і Вітаўт Гарткевіч ) трымаў у руках нож і валэндаўся з

нейкай жоўтай косткаю .

-  Што ты робіш ? – спытаў ў яго Гарткевіч .

-  Святыя крыжыкі выразаю з косткі , - адказаў крамешнік , - У мяне іх шмат ужо

нароблена . Вось паглядзіце , гасудары .

  Ён развязаў палатняны мяшэчак , які ляжаў каля ягонай нагі , зачэрпнуў адтуль з

касцяным халодным хрустам  поўную жменю невялічкіх крыжыкаў і нейкіх кружочкаў .

Пра кружочкі сказаў , што гэта будуць завушніцы для прыгожых маладзіц .

-  Баба яна любіць чапляць на сябе розныя бразготкі , як якое небудзь неразумнае дзіця ці

лясная малпа , - патлумачыў крамешнік і засмяяўся тонкім вострым смехпм . Полымя з

каміну асвятліла ягоны твар , і твар падаўся крывавым .

  Некалькі разоў у трапезную ўваходзілі два маладыя эдаравенныя дзецюкі , прыносілі па

бярэмю  дроў  і не клалі , а з грукатам высыпАлі каля каміну , змушаючы ўздрыгваць пана

Заліваку . Яны шапталіся аб нечым з крамешнікам і хмура пазіралі на лавы , дзе ляжалі ,

ніяк не могучы заснуць , госці-ліцвіны .

-  На шыі сваім коням мы  прывязвалі сабачыя галовы , на ручкі бізуноў сабачую поўсць ,

а збоку , каля сядла , утыкалі мятлу , - расказваў між тым стары апрычнік і ўсё рэзаў ,

рэзаў костку , - Гэта азначала , што мы спачатку кусаем , як сабакі , а потым вымятаем

царовых ворагаў са Святой Русі . Між нас былі дужа радавітыя людзі – сыны князёў

Баратынскіх , Адоеўскіх , Пронскіх , Трубяцкіх і Шчарбатавых , баярскія дзеці –

Бутурліны , Варанцовы , Гадуновы , Колычавы . І немцы былі – Штадэн і Шліхцінг .

Зверху ж сам цар-бацюхна быў . Ён у нас лічыўся ігуменам . Афанас Вяземскі быў

келарам , а Малюта Скуратаў панамаром . Яны заўсёды хадзілі з манаскімі завостранымі

кульбамі і доўгімі нажамі . Нажы хавалі пад епанчой . Ледзь хто ўгневае цара , ён дастае

нож – чырык , і выцягвай за ногі свежаніну на вуліцу .

  Крамешнік засмяяўся . Ад ягонага смеху пан Залівака пакутліва зморшчыўся і ціхенька

шапнуў  Гарткевічу :

-  Баюся , пане Вітаўт ,  што гэтая ноч можа быць для нас апошняю . Як там нашы

жанчыны ?

-  Пан Бібуловіч паставіў каля іхніх дзвярэй варту . Я сам правяраў , - шэптам адказаў

Вітаўт , не зводзячы вачэй з крамешніка .

  Нібы пачуўшы іхнія словы , крамешнік сказаў , зноў засмяяўшыся :

-  Ды вы не бойцеся , гасудары . У нас , у Білібіне , усё спакойна . Нікога тут няма – ні

апрычнікаў , ні людзей Ванькі Балотнікава . Спіце , як у сябе дома . А ўсё-ткі шкада , што

цар Іван Васільевіч распусціў апрычнае войска . Наш народ любіць , каб быў  страх , каб

быў ва ўсім парадак . Без страху Масковія не Масковія , а нейкая бязбожная

Басурманшчына ці Лаціншчына . Добры тады быў час . Пасля кожнага пакарання злыдняў

–супастатаў мы , апрычнікі , збіраліся за багатымі сталамі , і Малюта Скуратаў , казаў ,

высока ўздымаючы кубак :

-  Каб у нашых ворагаў засталося крыві не болей , чым віна ў гэтым кубку .

  І выпіваў віно да апошняй  кропелькі .

  Ён пазяхнуў , пачасаў валасатую расхлістаную грудзіну , пачаў завязваць мяшэчак з

касцянымі крыжыкамі і кружочкамі . Яны тоненька пазвоньвалі- храбусцелі . Гэты

непрыемны гук драпаў Гарткевічу слых  , не даваў заснуць .

  Вітаўт ляжаў на лаве , чуў , як пачынае засынаць пан Залівака , пачынае крактаць ,

варочацца , уздыхаць , нешта мармытаць . Вось засвістаў носам , сцішыўся . Сам жа сабе

Гарткевіч пакляўся ўсю ноч не змружваць вачэй . Ляжаў , шаптаў малітву , не выпускаў з

рукі  эфес шаблі .

  Начная цішыня паступова ўзяла ў сваю абладу баярскія харомы . Толькі  на двары каля

канавязей час ад часу  фыркалі коні , але фыркалі спакойна , без трывогі .  Водбліск ад

каміннага полымя , як нейкая таямнічая ружовая  здань , танцаваў на цёмных сценах

трапезнай , на сталешніцах . Ды й полымя пакрысе слабела , чэзла , знікала . Ад згарэлых

дроў заставаўся толькі шэры цёплы  попел , у якім яшчэ дзе-нідзе прадзёўбваліся

чырвоныя калючыя іскрынкі . Неўзабаве патухлі і яны .

  Вітаўт Гарткевіч прачнуўся ад ледзь улоўнага шэпту.  Як ні мацаваўся , ўсё-ткі на нейкія

імгненні не вытрымаў і нібы праваліўся ў цёмную яміну . Але , пэўна , дапамагла святая

малітва , у якой ён прасіў Езуса не затуманьваць сном галаву , бо прахапіўся ад

найцішэйшага шэпту .

-  Бярэм абодвух , - шапталіся ў цемры .

-  А ты расклаў у яры вогнішча ?

-  Расклаў . І саган з вадою павесіў на крывулю .

  Абміраючы сэрцам , Вітаўт слухаў гэту начную размову і пакуль слаба што разумеў .

Якое вогнішча ? Які саган ? Што за крывуля ?  Ён , стараючыся нават радзей дыхаць ,

прыўзняўся на локцях , да болю ў вачах узіраўся ў абсалютную сляпую цемру . Праз

некаторы час даўмеўся , што шэпчуцца трое – крамешнік і тыя  хмурыя  здаравілы , якія

цягалі яму дровы .

-  Мне – рука , - ціхутка-ціхутка прамаўлялі  недзе каля каміна .

- А мне – нага .

-  А я мазгі вып”ю . Яны цёпленькія .

  І тут Гарткевіч аж скалануўся ад страшэннай здагадкі – гэта ж яго разам з панам

Залівакам дзеляць , як кабанчыка , людажэры ! Ён чуў пра такіх , ведаў пра дзікі голад у

спустошанай разрабаванай Маскоўшчыне . Але каб ён сам , каб  ягонае цела зрабіліся

ежаю для нейкіх людзей-звяроў , не мог нават падумаць . І вось яго дзеляць людажэры !

Заб”юць і звараць у сагане , які вісіць у яры на крывулі !

-  Але ж на двары жаўнеры . Як мы пройдзем ? – зашалясцела ў змроку .

-  Жаўнеры спяць . А калі хто й запытае , скажам , што мы дрываколы і носім бярвенні для

каміну і баярскіх печаў .

-  Уначы ?

-  А чаму й не ? Запазніліся . А дроў трэба шмат . Вось і цягаем . Цягаем з баярскай

трапезнай у суседні флігель . Там таксама ёсць камін і ёсць печ .

-  Я хацеў бы пакаштаваць жаночага . Кажуць , яно саладзейшае . Мякчэйшае і

саладзейшае .

-  Дурань . Каля жаночай спальні стаіць ахова . Бярэм гэтых .

  Жахоцце нейкае , ды й толькі ! Яго , Вітаўта Гарткевіча , патомнага шляхціца , жывога

чалавека , дзялілі ! Як дзеляць на часткі нейкую рэч . Што ж рабіць ? Іх трое . Яны

ведаюць тут усе хады-выхады . У трапезнай цёмна , хоць вока калі . Не відно куды бегчы ,

дзе ратавацца . Зачэпішся за стол або за лаву , упадзеш , а яны ўзваляцца зверху і

прыкончаць , ператвораць у нерухомае бервяно . І панясуць міма варты ў лес , у яр . І

жаўнеры ні аб чым не здагадаюцца .

  Побач мірна , як дзіця , спаў пан Залівака . Выводзіў носам бесклапотныя меладычныя

рулады . Не чалавек , а флейта ! Яго трэба нейкім чынам разбудзіць , але разбудзіць

незаўважна для  людажэраў .

  Вітаўт Гарткевіч , правай рукой моцна сціскаючы шаблю , пругка выставіўшы ейнае

вострае лязо ў сляпую цемру , левай рукой  стаў  ціхенька біць Заліваку па мяккіх

пульхных  шчоках , шаптаць , падрабляючыся пад голас панскай кухаркі :

-  Уставай , пане . Яечня ўжо на стале . Уставай . Яечня на стале .

  Пан Залівака замармытаў спрасоння , павёў туды-сюды носам , уздыхнуў  і пачаў

павольна ўздымацца з лавы . Толькі б не зачапіў сядло – упадзе , наробіць грукату ,

узбударажыць людажэраў , і тады не здабраваць – па костачках разбяруць . Гарткевіч у

думках прасіў Бога , каб усё абыйшлося ціха-мірна . Трэба ж неяк ратавацца ад гэтых

звералюдзей .  Ён успомніў пра свой пісталет . Пераклаў шаблю з правай рукі ў левую ,

узяў яго ў правую руку , пачаў узводзіць .

-  Дзе яечня ?! – раптам грозна гаркнуў ва ўвесь голас пан Залівака . Гэты нечаканы крык

паміж сляпой цемры , пэўна ж , агаломшыў крамешніка і ягоных памагатых . Ды й для

Вітаўта стаўся ён поўнай неспадзяванкаю .

-  Пан Залівака ! Пад стол ! – крыкнуў Гарткевіч  , схапіў шляхцюка за каршэнь , рэзка

прыгнуў яго . І ў той жа міг па дубовай сталешніцы з усяго маху ўдарыла сякера , аж

пошчак пайшоў па трапезнай . Секануў, цэлячыся на голас ,  крамешнік . Потым яшчэ  й

яшчэ . Сякеру падтрымала жалезная качарга , якой узброіўся  адзін з людажэраў . Трэці ж ,

мяркуючы па ўсім , ворсаў і ворсаў  у сталешніцу нажом . Тут ужо было не да цішыні .

-  Дапамажыце ! – як мага мацней закрычаў Вітаўт , закрычаў на ўсё горла ,  стараючыся ,

каб пачулі жаўнеры на двары .

-  Ратуйце ! – енчыў пан Залівака , схаваўшыся пад сталом  .

  Гарткевіч стрэліў з пісталета і , пэўна ж , пацэліў некаму з нападнікаў у нагу . Рэзка

залемантаваў паранены , мацюкаючыся , клубком пакаціўся па падлозе . Двое ягоных

сябрукоў у шаленстве білі й білі па сталешніцы .  Яна пачала трашчаць . Вось-вось

дабярэцца востры смяротны метал да безабароннага чалавечага цела , і тады – канец . Уся

надзея была на жаўнераў  Сямёна  Бібуловіча , якія начавалі на двары каля вазоў . І

жаўнеры , дзякаваць Пану Богу , пачулі . З дзесятак іх з яркімі паходнямі ў руках

уварваліся ў трапезную . Дзіўную карціну ўбачылі яны . Вітаўт Гарткевіч і пан Залівака

хаваліся пад сталом , які быў падобен на рэшата . Двое маладых людажэраў з качаргою і

нажом у руках стаялі каля гэтага стала . Твары былі перакошаны нянавісцю і страхам .

Стары крамешнік , трымаючыся за параненую нагу , сядзеў на залітай крывёю падлозе .

Ды ён быў зусім непадобны на таго , каго ўсе бачылі ўдзень . Той быў змарнелы сівы і

безбароды . Зараз жа на жаўнераў і на Гарткевіча з Залівакам гнеўна і пыхліва пазіраў

чарнавалосы чарнабароды  чалавек .

-  Чорны Маскаль ! – здзіўлена ўсклікнуў адзін з жаўнераў , падыйшоў да крамешніка і

тузануў за бараду . Барада адвалілася . Усе міжволі зрабілі крок-другі назад .

-  Ён самы , - задаволена засмяяўся крамешнік і паглядзеў на Гарткевіча :

-  Можа ты й добры , можа ты й хрысціянін , ды  ты , цела тваё – турма . І я хацеў

выпусціць на волю з гэтай турмы вязня , якога ты трымаеш сам у сабе – твой  шкілет .

Хацеў крыжык вЫразаць з тваёй косткі . Не паспеў . Але й пагуляў , эх , як соладка

пагуляў ва слаўную памяць дарагога ўсяму нашаму апрычнаму воінству Малюты

Скуратава ! А яны , - ён зірнуў на сваіх сябрукоў , якім ужо ланцужылі рукі , - хацелі

мяска твайго пакаштаваць . Што паробіш ? Вечна галодныя і вечна злыя .

  Зноў голасам драпежнай начной  птушкі заклекатаў у трапезнай смех старога апрычніка-

крамешніка , смех людажэра . Ад такога смеху , усім , хто яго  чуў , зрабілася  холадна і

дужа няўтульна .

  Тут  у трапезную ўвабегла ўсхваляваная Эльвіра , а следам за ёю Альжбэта з Анэляй .

Твары бялелі ад страху . Эльвіра кінулася на шыю Вітаўту , пачала цалаваць і , з апаскаю

азіраючыся на людажэраў ,  распытвала :

-  Ці цэлы ты ? Ці ўбярогся ад гэтага звяр”я ?

-  Як можна не ацалець побач з адважнейшым панам Антоніем Залівакам ? – туліў яе да

сябе , весела ўсміхаўся Вітаўт Гарткевіч , краем вока паглядаючы на шчаслівага Заліваку ,

якога ў дзве шчакі цалавалі ды  цалавалі Альжбэта з Анэляй .

  Жаўнер , што  пазнаў Чорнага Маскаля , убачыў між тым  палатняны мяшэчак старога

крамешніка з касцянымі крыжыкамі і кружочкамі , узяў яго , трасянуў і , гідліва

зморшчыўшыся , шыбнуў мяшэчак у камін . І хоць камін даўнавата  астыў , з-пад

халоднага попелу адразу ж вытыркнулася чырвонае лязо агню .

  Вельмі ўзрадаваліся білібінцы запаланенню Чорнага Маскаля . У лузе над ракой моладзь

запаліла  вогнішча , пачала вадзіць наўкол яго  карагод і весела спяваць:

Сыру , сыру ,

Дзеўкам сыру ,

Дзеўкам сыру з малаком .

Жабу , жабу ,

Хлопцам жабу ,

Хлопцам жабу з чарвяком .

XVIII

  У гэты ж самы час у  сяле Тушыне панавала  поўнае бязладдзе . Польскія аддзелы , якія

падыйшлі ў сяло , сказалі , што нікому болей непатрэбны  Дзмітрый Іванавіч з Марынай

Мнішак , а  на маскоўскі трон  павінен сесці каралевіч Уладзіслаў . Такая навіна была ,

што  ўдар грому для ўсяго царскага двара . Яны ўжо бачылі сябе ў заваяванай  Маскве ,

у іхніх вушах ужо ўрачыста гучаў святочны гуд усіх званоў , якімі сустрэне   іх сталіца  ,

велічальныя крыкі-славасловіцы натоўпу , а тут раптам такая суровая неспадзяванка .

Гэтых людзей называлі пералётамі . Раніцой яны былі ў Васіля Шуйскага , абедалі ў

дваранскім апалчэнні разанца Пракопія  Ляпунова , на начлег жа імчаліся ў Тушына да

Дзмітрыя Іванавіча . І ўсё вынюхвалі , выцікоўвалі хто ўрэшце рэшт пераможа , да каго

трэба  своечасова і беспамылкова прыхіліць галаву . У большасці сваёй гэта было

радавітае памеснае баярства і новыя ( з часоў Барыса Гадунова ) дваране . Сяляне ж і

казакі не жадалі падпарадкоўвацца Маскве , называлі яе лютай баярыняй прыгонніцай .

Яны гатовы былі ісці пад тушынскага вора , пад каралевіча Уладзіслава , нават пад

турэцкага султана і крымскага хана , абы толькі не пад Маскву . Усеагульная нянавісць да

царскай Масквы і ейных слуг была вельмі вялікая . Яе можна хіба ахарактарызаваць

словамі Жанны Д “ Арк , сказанымі прыкладна ў той жа час . Руанскі суддзя спытаў

запалоненую Жанну :

-  Ты ненавідзіш сваіх ворагаў ?

-  Не ведаю , - адказала адважная Жанна , - Але я ведаю , што ўсіх іх мы выганім з нашай

зямлі , акрамя тых , якія ўпадуць на яе мёртвымі .

  І ўсё-ткі першую трэшчыну дала не нелюбімая шмат кім Масква , а тушынскі лагер .

Дваране , што прыйшлі туды са сваімі атрадамі  , разумелі  – спачатку тушынцы

прыкончаць Васіля Шуйскага , а потым возьмуцца й за іх . І яны пачалі слаць патаемных

ганцоў у Крэмль , пачалі перамаўляцца  з Шуйскім .

  Не вытрымалі нервы і ў самога Дзмітрыя Іванавіча . Перад гэтым загінуў ягоны верны

ардынарац шклоўскі шляхціц Андрэй Букаты . Касімскія татары , што  ваявалі за цара

Шуйскага , падпільнавалі Букатага непадалёку ад Тушына і зарэзалі , як авечку . Калі

прывезлі скрываўлены труп , Дзмітрый Іванавіч глуха застагнаў , абхапіў твар рукамі ,

пачаў , седзячы за абедзенным сталом , хітацца збоку ўбок , нібы дрэва пад парывамі

моцнага ветру . Царыца Марына і цалавала яго , і нешта шаптала на вуха , ды ніяк не

магла супакоіць . І тады знайшоўся ў сяле Тушыне манах Арсеній , які нядаўна прыбег з

Троіца-Сергіевай лаўры . Манах  сказаў , што ажывіць Букатага . На вуліцы насупраць

адзінай у сяле камяніцы , дзе месціўся царскі двор і жылі Дзмітрый Іванавіч з Марынай

Мнішак , цесляры хуценька змайстравалі драўляны памост . На памост паклалі мёртвае

цела Андрэя Букатага . Манах , даўгавалосы  і худы , у  чорнай хламідзе , узыйшоў на гэты

памост , пакланіўся ва  ўсе бакі народу ( а наўкол было мора людзей ! ) , стаў на калені ,

пачытаў святую малітву , а затым лёг на нябожчыка . Тысячы людзей затаілі дыханне ,

сталі на дыбачкі , выцягнулі шыі . Усе з хваляваннем  чакалі – вось зараз на іхніх вачах

здзейсніцца  найвялікшы цуд . У небе з-за цёмных воблакаў паказала свой твар чырвонае

сонца , нібы й яно хацела ўбачыць тое , што неўзабаве адбудзецца .

  Арсеній клаўся на нябожчыка раз-другі , але той не падаваў аніякіх прыкметаў жыцця .

Манах пачаў хвалявацца , бо пачуў вакол памосту незадаволены гул натоўпу . Хто хто , а

ён ведаў якім хуткім на ярасць і на крывавую расправу бывае мясцовы люд . Яшчэ міг , і

толькі ашмоцце паляціць ва ўсе бакі ад яго , Арсенія .

-  Зоркі не спрыяюць ажыўленню , - глухім голасам прамовіў ён , - Хоць месяц і не ваюе

супроць сонца , але сёння ягоная сіла  значна зменшылася , аслабела .  Трэба пачакаць

яшчэ адзін дзень .

  Кажучы такія словы , Арсеній з вялікай апаскаю пазіраў убок  Дзмітрыя Іванавіча , які ў

пышным царскім убранні сядзеў на кані непадалёк ад памосту . Побач з ім была Марына

Мнішак , таксама пышна ўбраная і таксама на кані .

-  Гэта нейкі шарлатан , - шапнула  Марына цару і грэбліва ўсміхнулася . Яна з самага

пачатку адгаворвала мужа дазваляць такое дзікунства , ды той у чарговы раз  захацеў

спадабацца народу , а народ , як вядома , хлебам не кармі , а дай падзівІцца на цуд . Цар і

сам не верыў у ажыўленне Букатага . І вось – канфуз .

  Дзмітрый Іванавіч нервова грыз вус і думаў : “ Што змусіла гэтага манаха аб”явіць сябе

тым , хто ажыўляе мёртвых , аб”явіць сябе , па сутнасці , Богам ? Пэўна ж , ён вар”ят . А

калі не вар”ят , дык хто ён ? “ . Цар бачыў вочы Арсенія , вялікія напружаныя чорныя .

Гэтыя вочы ва ўпор пазіралі з памосту проста на яго , цара . “ Мы з ім падобныя , -  думаў

цар , - Мы з тых , хто ўзвальвае на сябе такія глыбы , такія цяжары , якія б раздушылі і

расцёрлі любога іншага , ды толькі не нас . Гэты чалавек родзіч мне па духу і па адвазе ,

але яго патрэбна знішчыць , бо два мядзведзі не могуць ужыцца ў адным берлазе “ .

  Арсеній імгненна прачытаў думкі Дзмітрыя Іванавіча , пабялеў у твары і скокнуў з

памосту ў натоўп , закрычаўшы :

-  Народ праваслаўны , прашу тваёй абароны ! Прашу абароны ! Мяне ў Троіца-Сергіевай

лаўры спакусіў д”ябал ! Уначы  ён прыходзіў у маю келлю і нашэптваў на вуха

небывальшчыну !

  Пры напаміне аб д”ябле  густы шчыльны натоўп ахнуў , адразу ж  пачаў раздавацца

ўшыркі , даючы дарогу манаху . Ніхто не хацеў каб гэты страшны чалавек хоць пальцам

датыкнуўся да яго . Людзі лезлі адзін на аднога , душыліся .

-  Не трэба яго даганяць . Ён сам сканае дзе-небудзь у лесе пад кустом , - сказала Марына

Мнішак цару ўбачыўшы , што той хоча загадаць сваёй варце схапіць манаха .

  Цар згадзіўся . І гучнагалоса аб”віў ёй і ўсяму двару :

-  Едзем у Калугу . Неадкладна едзем у Калугу .

  Такое рашэнне – перабрацца з сяла Тушына ў Калугу – выспявала  ўжо некалькі тыдняў .

І вось  гэты ідыёцкі манах , сам таго не ведаючы , стаўся той апошняй кропляй , што

перапоўніла келіх . Толькі ў Калугу ! Далей ад Масквы . Далей ад Шуйскага . Далей ад

праклятага Тушына , дзе на яго , цара Дзмітрыя Іванавіча , усё болей глядзяць як на

нейкую ляльку , як на  няўдалага скамароха . Калуга бліжэй да Дона і да Запарожжа , якія

вераць яму , ісціннаму цару , даюць хлеб , зброю і , галоўнае , даюць шматлюднае лютае

на бітву войска . Ён яшчэ вернецца ,  увойдзе ў Маскву і сядзе на трон . А пакуль – грызіце

адзін аднога ляхі , ліцвіны , баяры і дваране , шведы і лісоўчыкі , звар”яцелыя ад крыві

халопы і ваяводы Васюткі Шуйскага !

-  Марына , за мной ! – амаль вясёлым голасам крыкнуў цар і крута развярнуў застаялага

каня . Ён ведаў , што ўвесь царскі двор , усе ягоныя прыхільнікі , усе тыя . хто звязаў свой

лёс з ягоным лёсам , гатовыя  па першым знаку рушыць за ім . Яны й рушылі з радасным і

ярасным крыкам . Гэта  была разведачная паездка ў Калугу . Цар яшчэ два разы вяртаўся ў

Тушына , каб зімою канчаткова пакінуць сяло  , ускочыўшы  ў звычайныя сялянскія сані ,

накінуўшы на плечы  грубы сялянскі кажух .

  А манах Арсеній усё бег , праломваючы сабе сцяжыну ў натоўпе , апусціўшы вочы долу .

І раптам натыкнуўся на нешта дужа цвёрдае , непарушнае . Узняўшы вочы , ён убачыў

Аляксандра Лісоўскага , праслаўленага  водцу грозных лісоўчыкаў . Той сядзеў на кані ,

упёршы рукі ўбокі і ўсміхаўся .

-  Куды бяжыш , Божы чалавек ? – весела спытаў Лісоўскі , - У Троіца-Сергіеву лаўру ?

Дык нам з табой па дарозе .

-  Выратуй мяне , ваявода , і я буду тваім слугой  да магільнага тлену , - прыпаўшы да

стрэмені ягонага каня , папрасіў перапалоханы манах і пакланіўся па-маскавіцкім звычаі

нізка-нізка , аж  кранаючыся рукой зямлі .

-  Бяру цябе пад сваю абарону  , бо ты неўзабаве спатрэбішся , - уладна сказаў Аляксандр

Лісоўскі і , вырваўшы з похваў шаблю , крыкнуў тым , хто хацеў схапіць Арсенія :

-  Назад , варожае семя ! Ён  мой !

  У гэты самы час у сяло Тушына ўязджаў радзівілаўскі абоз . Нарэшце скончылася доўгая

шматдзённая дарога . Абознікі на ўскраіне сяла маглі сутыкнуцца з царом Дзмітрыем

Іванавічам і ягонай світай , ды  цар праімчаўся ўбок Калугі крыху раней , і яны ўбачылі

толькі воблакі шэрага пылу з-пад імклівых конскіх капытоў .

  Даведаўшыся , што царыцы Марыны Мнішак ужо няма ў Тушыне , кіроўца абозу Сямён

Бібуловіч разгубіўся . Незразумела было , што рабіць далей . Не кінешся ж даганяць цара з

царыцаю – людзі і коні ўшчэнт стаміліся . Пакуль Бібуловіч шкроб  , як нейкі затурканы

цёмны хлоп , патыліцу , шумлівы ваяўнічы люд , што  застаўся ў сяле , пачаў прагавіта

падбірацца да багатых вазоў . Вось-вось пачнецца лупежства-рабаўніцтва . Ледзь паспеў

пан Бібуловіч на плошчы перад царквою  паставіць  усе вазы  кругам , стварыўшы

цытадэль . Жаўнеры аховы і абознікі , узяўшы ў рукі зброю , сталі на вазы і каля вазоў ,

чакаючы ярасную атаку .

- Прэч з дарогі ! – крычаў ім азвярэлы згаладалы натоўп , - Гэта ўсё дабро царскае , а ,

значыць , наша ! Цар Дзмітрый Іванавіч , ад”язджаючы ў Калугу , аддаў яго нам !

  Крыкуны , вядома ж , хлусілі – ніхто , ні цар , ні Марына  Мнішак , ні слова ні казалі

нікому пра радзівілаўскі абоз , бо , магло стацца , у калатнечы апошніх дзён проста не

ведалі пра яго . Але ж перад вачамі былі вазы , па завязку  напакаваныя  самым

адмысловым харчам , самымі дзівоснымі ўборамі , і натоўп з ярасным  дзікім  лямантам

пайшоў на штурм . Заскрыгатала жалеза . Заіржалі коні . Палілася першая кроў .

  Пан Залівака з Вітаўтам Гарткевічам і пяццю жаўнерамі  абаранялі свой воз , стоячы каля

яго . Эльвіра і Альжбэта з Анэляй былі ўнутры кола  , за мужчынскімі спінамі . Трэба

зазначыць , што яны не вельмі спалохаліся . Эльвіра Скаблінская , дзіця глухога ляснога

маёнтачка , змалку зведала і нечаканыя ўзброеныя наезды суседзяў-шляхціцаў , калі трэба

было бараніцца ўсёй сям”ёю , і пагром , што ўчынілі  казакі  Севярына Налівайкі . Толькі

рашучасць і вытрымка  ратавалі  і выратавалі  ў тыя часы . Маладзенькія ж фрэйліны ,

начытаўшыся ў Нясвіжы  французкіх раманаў , пачувалі сябе абранніцамі  адважных

рыцараў .  Яны  абавязаны былі цярпліва чакаць сваіх герояў з далёкага суровага  паходу ,

захоўваць вернасць .  Калі ж  Бог пашле  выпрабаванне , яны павінны былі  стаць поплеч з

імі  на крапасную сцяну . Што й зрабілі вось зараз Альжбэта з Анэляй . Разам з Эльвірай

яны ўзялі ў рукі доўгія дзіды і , хаваючыся за вазамі , білі дзідамі ў твар наступоўцам .

  Ды бой раскручваўся яўна не на карысць пана Сямёна Бібуловіча . Тых , хто атакаваў ,

было значна болей , і ў іх мелася канкрэтная мэта – любым коштам узяць чужое дабро .

Здавалася , толькі працягні руку , і яно тваё . Вось чаму яны ішлі напралом , як бязлітасны

крывавы таран .

-  Пан Бібуловіч ! – зваліўшы ўдарам шаблі барадатага здаравяка , што замахнуўся на яго

сякерай , закрычаў Вітаўт Гарткевіч , - Трэба прасіць лісоўчыкаў , каб дапамаглі нам ! Яны

тут , у Тушыне !

  Ды лісоўчыкаў непатрэбна было прасіць . Яны ўжо ўбачылі , як на іхніх землякоў прэ  й

прэ ўзлюцелая ап”янелая ад крыві брыдота .

-  Гэй , ліцвіны ! – гаркнуў Аляксандр Лісоўскі .

-  Бог нам  рАіць ! – па старадаўнім звычаі  галасавіта  крыкнулі ў адказ лісоўчыкі ,

крыкнулі , як адзін чалавек .

-  Што рабіць будзем ?!

-  Ратаваць сваіх братоў !

  І  рынуліся на дапамогу абознікам . Закіпеў такі бой , які нават у самым  жахлівым сне не

мог убачыцца тым , хто хацеў паласавацца радзівілаўскім дабром . Ад магутных удараў

яны разлётваліся ўбакі , як разлётваецца  птушынае пер”е пад вострай  дзюбай

бязлітаснага каршуна . Вельмі хутка тушынскі зброд пачаў разбягацца . Не прывыклі ды й

не ўмелі яны ваяваць супроць сапраўднага праціўніка . Гэта не дзяцэй і старых палохаць

ды жанчынам спадніцы задзіраць .

-  Добра б”яцёся , панове ! – задаволена пахваліў  сваіх  людзей  Аляксандр Лісоўскі .

-  Добра б”емся таму , што маем добрых настаўнікаў ! – крыкнуў у адказ расчырванелы і

ўзмакрэлы   Марцін Жабыка-Жэмба .

-  І што за настаўнікі ?

-  Першы настаўнік – гетман Канстанцін Астрожскі , які пад Воршаю маскаля разбіў .

Другі настаўнік – ты , пан палкоўнік !

-  Ну-ну , - заліхвацка падкруціў вус Лісоўскі . Каму не спадабаецца такая пахвала ? Яна ,

як мёд для суровага рыцарскага сэрца .

  Бой аціхаў . Енчылі параненыя . Пранізліва  іржалі коні , якіх  не аўсом   пачаставалі  , а

гарачым жалезам . Эльвіра Скаблінская перавязвала Вітаўту Гарткевічу левы плячук .

Альжбэта і Анэля , сціскаючы ў руках дзіды , асцярожна высунулі з-за воза галовы . І тут

іх убачыў  Ян Юрый Радзівіл . Малады князь адважна , як і належыць нашчадку славутых

Радзівілаў , біўся ў пярэдніх  шэрагах лісоўчыкаў , паклаў на зямлю трох-чатырох

тушынцаў . Яшчэ ўзбуджана бухала ў грудзях сэрца , мільгацела ад стомы і хвалявання

ўваччу , і раптам , як нябесныя анёлы , з”явіліся перад ім цудоўныя сястрычкі . Напачатку

яму падалося , што гэта нейкі прывід , нейкая хваравітая відзежа , бо падчас бою яму

даволі моцна стукнулі дубовай булдавешкай па галаве .

-  Хто вы ? – здзіўлена-радасна спытаў ён .

-  Я – Альжбэта Ірэна Даніловіч-Гоцкая , - звонкім галаском адказала першая паненка .

-  Я – Анэля Канстанцыя Даніловіч-Гоцкая , - адказала другая .

-  Гэта не сон ? – ушчыкнуў сябе за руку Ян Юрый Радзівіл .

-  Не , пане , гэта не сон , - чароўна ўсміхнулася Альжбэта .

-  Гэта сяло Тушына , - падміргнула ёй Анэля , і абедзьве яны весела засмяяліся ,

пазіраючы , як злазіць з каня малады прыгожы рыцар , як пачціва падыходзіць да іх , каб

пацалаваць іхнія рукі .

-  А Чорная Пані сказала праўду , - прамовіла раптам Альжбэта і густа-густа пачырванела .

І ў гэты самы час на сваім аднавухім кані прымчаўся да возу Лявонцій Кукарэцкі . Вочы

іскрыста  ззялі , вусны  шапталі нешта натхнёнае  , напэўна , новы верш .

-  Пан пісарчук ! – радасна ўсклікнула Анэля і , адкінуўшы ўбок дзіду , ірванулася яму

насустрач . Ён яшчэ не паспеў злезці з узмакрэлага  каня , яшчэ стомлена пахістваўся ў

сядле . Анэля высока падскочыла і пацалавала Лявонція ў шчаку .

  Пабыўшы месяц-другі ў Тушыне , гетман Ян Пётр Сапега і палкоўнік Аляксандр Язэп

Лісоўскі павялі сваіх людзей на Троіца-Сергіеву лаўру , на ейныя кляштары , або , як

кажуць маскавіты , манастыры . Манах Арсеній , што гібеў  тут калісьці чарняцом , а зараз

пачаў  верай і праўдай  служыць  Лісоўскаму і лісоўчыкам  , ведаў пра яе ўсё .  Лаўра была

ў свой час збудавана святым Сергіем , тым , хто натхніў князя Дзмітрыя Данскога на

пераможную бітву з татарамі , за шэсцьдзесят чатыры вярсты на поўнач ад Масквы ў

глухім лясным зацішку . Стаяла яна паміж  гор  пад аховаю каменнай сцяны таўшчынёй у

тры сажані , вышынёй – у чатыры . Сцяну абвіваў глыбокі роў . З двух бакоў цякла

імклівая халодная  рака Канчура , на якой  меліся тры прасторныя зарыбленыя  сажалкі .

У сцяне манахі нарабілі вялікае мноства двухпавярховых скляпенняў-байніцаў . З  іх

абстрэльваліся ўсе  падыходы да лаўры . Па ўсім перыметры абароны грозна і

непадступна ўзвышаліся восем вежаў з амбразурамі . На паўднёва-ўсходнім баку ад

галоўнай цвярдыні асобна стаяў невялікі складзены з  шэрага  каменю кляштар . Яго

называлі Падольны . Ён строга  кантраляваў   палявыя дарогі і лясныя сцяжынкі , якія вялі

да Троіца-Сергіевай лаўры .

  На лаўру вырашылі ісці зусім невыпадкова . Манахі разам з гарнізонам , які засеў там ,

прысягнулі Васілю Шуйскаму , верай і праўдай служылі яму . Пры першай аказіі

адпраўлялі ў Маскву хлеб і грошы . Нападалі з-за тоўстых сценаў на польскія і ліцвінскія

атрады . Перахоплівалі ганцоў , якія ехалі ў Тушына або з Тушына . Зланцужаных

палонных вялі ў лаўру і знясільвалі цяжкімі работамі . Але самае галоўнае было тое , што

на Троіцка-Сергіеву лаўру , якую цар Дзмітрый Іванавіч назваў вароннім гняздом ,

кіраваліся Скопін-Шуйскі і швед Дэлагардзі . Патрэбна было любым чынам перагарадзіць

ім дарогу ў Маскву .

  Лаўра здавён славілася сваім багаццем . Шмат срэбра , золата , каштоўных

упрыгожанняў , хлеба і аўса захоўвалася ў ёй . У спальні архімандрыта Іясафа ў

старадаўнім  дубовым куфры ляжалі Залаты човен Палемона і Ключ ад Трох Рэкаў ,

захопленыя падчас  Лівонскай вайны ў  Полацку . Пра гэта ведалі толькі манах Арсеній ,

Аляксандр Лісоўскі і Марцін Жабыка-Жэмба . Нават Сапегу не сказаў Лісоўскі пра

палеманісцкія святыні , якія надумаў вызваліць з палону .

  Сцены ў лаўры былі моцныя . Ейныя абаронцы былі моцныя духам . Праўда , пад

началам у ваяводаў Грыгорыя  Даўгарукага і Аляксея Галахвастага меўся  не дужа вялікі

гарнізон – каля трох тысяч чалавек разам з інакамі і сямейнымі пасадскімі людзьмі , якія

прыбеглі сюды хавацца ад ляхаў і ліцвінаў . 23 верасня 1608 году  церусіў кволы

восеньскі дождж . Сапега і Лісоўскі пачалі асаду Троіца-Сергіевай лаўры , прывёўшы з

сабою трыццацітысячнае войска .

  Манах Арсеній , што  зрабіўся галоўным дарадцам Аляксандра Лісоўскага , люта

ненавідзеў абаронцаў лаўры . Можна было беспамылкова вызначыць  што сталася

прычынаю такой пякучай  нянавісці .

-  Мы стараліся жыць па запаветах блажэннага Аўгусціна , - пазіраючы на грозныя  сцены

і вежы цытадэлі , казаў ён  любому з лісоўчыкаў , хто на тое імгненне быў побач з ім , -

Блажэнны  ж Аўгусцін павучаў : “ У галоўным – адзіныя ,  у спрэчным – свабодныя , і ва

ўсім – любоў “ . Ды не было ніякай хрысціянскай любові . Нас , малодшую брацію , келар

з архімандрытам трымалі ў чорным целе , трымалі , як сваіх рабоў . Малоць зерне , капаць

агароды пад капусту , насіць на ўласным гарбу дровы з лесу , рамантаваць сцены і вежы ,

падсыпАць пяском дарогі , выломваць са скалы камяні для будоўлі  - усё гэта клалася на

нашыя плечы . Іясаф жа з Аўрааміем Паліцыным святыя кнігі чыталі ды мёд у

манастырскай трапезнай пілі . Яны вельмі мудрыя і вельмі хітрыя – аж за вярсту чуюць

хто не так , як яны , дыхае . Не ўзлюбілі мяне , бо зразумелі , што я не іхні чалавек . Пачалі

на кожным кроку прыдзірацца і пасадзілі ўрэшце рэшт у падземную турму-яму , дзе на

дзень даюць адзін сухарык чорнага хлеба і адзін кубачак халоднай вады . Я не вытрымаў і

збег адтуль . Астатнія ж і сёння цягнуць гэты воз . І , калі  будзе загадана , стануць на

манастырскія сцены , каб біцца супроць нас . Такі ўжо там пакорлівы народ .

  На другі дзень пасля прыходу , вывучыўшы мясцовасць , паставілі вакол лаўры свае

войскі – Сапега на Дзмітраўскай дарозе , Лісоўскі за Цярэнцьеўскім гаем . Станы

абкружылі высокімі насыпамі з пяску , каб зберагчы людзей ад гарматаў , мушкетаў і

лукаў праціўніка . Адразу ж паслалі ў абіцель грамату ад імя цара Дзмітрыя Іванавіча .

"Мы вам дабра хочам , - пісалася  ў той грамаце , - Лепш адразу аддайце сцены . А не

аддасцё , ведайце , што мы затым прыйшлі , каб не адыходзіць , аж пакуль не возьмем

кляштар і не пераб”ем усіх вас да апошняга “ .

  Цэлы дзень з лаўры не было адказу . Там раіліся , што рабіць , і ліхаманкава рыхтаваліся

да абароны . Усіх здольных трымаць у руках зброю падзялілі на два разрады . Вояў



330

першага разраду , якія павінны былі непасрэдна змагацца за лаўру , разбілі на сотні . Сотні

гэтыя аддалі пад начал інакам і дваранам і абавязалі , калі спатрэбіцца , весці бой на

сценах , у вежах , каля брамаў і каля  амбразураў . Воі другога разраду абавязаны  былі ў

любы момант рабіць нечаканыя  вылазкі  за сцены , а таксама імгненна закрыць сабою ,

сваімі целамі раптоўную дзірку ў абароне . Пасля такіх падрыхтаванняў паслалі трубача з

адказам , у якім  не  шкадавалі высокапышлівых слоў : “ Дарэмна вы нас спакушаеце !

Хіба можна нам пакінуць нашу святую , ісцінную , праваслаўную веру і скарыцца

ерэтычным законам ? Ні за якія шчадроты ў гэтым свеце не адмовімся мы ад свайго

хроснага цалавання і застанемся , як адзін ,  вернымі цару нашаму Васілю Іванавічу ! “

-  І тут маскаль не змог абыйсціся без сваёй звычнай самаўпэўненай пахвальбы , -

прачытаўшы разам з гетманам Сапегам  адказ абаронцаў лаўры , кісла ўсміхнуўся

Аляксандр Лісоўскі , - Няхай мне па валасінцы выдзяруць  мае вусы , калі неўзабаве гэтыя

ж самыя  пісары  не  выкінуць на сметнік свайго вельмі любімага Васіля Іванавіча і не

будуць горача лізаць боты новаму цару , яшчэ больш любімейшаму . Але  мы ўпартыя ,

мы ўпёртыя , і не адступім ад лаўры пакуль не возьмем яе . Яшчэ й таму не адступім , - тут

ён шматзначна хмыкнуў , - што ёсць у нас да ейных келара і архімандрыта адно вельмі

важнае пытанне .

  Пры такіх  словах гетман Ян Пётр Сапега ўважліва і са здзіўленнем паглядзеў на

Лісоўскага . Ды той вытрымаў ягоны позірк , спахмурнеў ,  нічога болей не сказаў , а

заспяшаўся да сваіх лісоўчыкаў .

  Лаўра не захацела капітуляваць . І тады пачалася асада . Пілавалі елкі і сосны , рабілі з іх

вежы-туры . У  ноч на Пакровы прыкацілі і паставілі гэтыя прыстасы  ўздоўж сценаў

кляштару , пачынаючы ад Чырвонай гары .  Пад прыкрыццём  бярвеністых тураў

уладкавалі дзевяць батарэй , у якіх было шэсцьдзесят тры гарматы .  Спехам выкапалі

глыбокую і шырокую траншэю ад Келаравай сажалкі да Глінянага яру . У траншэі села

пяхота з мушкетамі і лукамі , узяла на прыцэл лаўру .

  На сваім участку штурму , які межаваў з Цярэнцьеўскім гаем , палкоўнік Аляксандр

Лісоўскі загадаў прыкаваць гарматы ланцугамі да дубоў . Паміж намётамі нацягнулі

вяроўкі , каб падчас магчымай начной вылазкі ў іх заблыталася варожая конніца . Было

дажджыста і вільготна , і кожнаму  лісоўчыку  строга  наказалі   берагчы ад вады порах ,

трымаць яго сухім .

  Мокры вецер шкуматаў дрэвы , распранаў іх . Чорная восень крочыла па халоднай

ззалелай зямлі . Лісце , сарванае ветрам з дрэў , шумлівым чырвоным клубком кацілася

над траншэяю . А ўначы над лаўрай , над ейнымі вежамі і купаламі  ўрачыста ўсплывала

агніста-медная поўня , а глыбіннае неба пярэста і таямніча  свяцілася безліччу зорак .

  Нарэшце распачала ўраганную страляніну артылерыя . Білі па лаўры  напаленымі і

звычайнымі ядрамі . З вуркатаннем і рэзкім свістам праносіліся яны над галовамі

атакоўцаў , удараліся ў сцены , праломвалі дахі , залётвалі ў келлі . Там манахі хапалі іх

абцугамі , а то й проста  голымі рукамі і з ярасным крыкам ( пякло рукі ! )  хуценька

выкідвалі на вуліцу . Пажары ў лаўры , на якія спадзяваліся Сапега з Лісоўскім , не

ўсчаліся , і артылерыя  , нібы папярхнуўшыся , на нейкі час змоўкла .

  Тады лісоўчыкі  вырашылі  захапіць млын , што туліўся да Падольнага кляштару . Там

манахі нейкім чынам умудраліся  малоць зерне – прасочваліся туды , як мышы , і пад

грукат бою круцілі й круцілі цяжкія  жорны .

-  Пакінем святых айцоў без пірагоў – хутчэй здадуцца , - весела сказаў Аляксандр

Лісоўскі і сам ачоліў штурмавую групу з трыццаці чалавек . Разам з ім пайшлі Іван

Мастоўскі , Антон Даніловіч-Гоцкі , Вітаўт Гарткевіч , малады Радзівіл , Мацвей Караба і

Лявонцій Кукарэцкі . Ноч надарылася цёмная , з вялізнымі купамі хмараў у вятрыстым

неспакойным небе .

  Не гледзячы на дужа позні час , на млыне ва ўсю моц кіпела праца . Натужна рыпелі

вялізныя шурпатыя  цяжкія камяні жорнаў , з-пад якіх у палатняныя мяхі няспынна цяклі

й цяклі ручайкі цёплай  мукі . Маўклівыя манахі ў чорных сутанах , з шаблямі і

пісталетамі на паясах , абліваючыся гарачым потам , ускідвалі мяхі на плечы і валаклі  па

рыпучай драўлянай лесвіцы некуды ўніз – пэўна , у падзямелле .

  Іван Мастоўскі з Мацвеем Карабам бясшумна знялі вартавога , накінуўшы яму парожні

мяшок  на галаву . Бедалага і пікнуць не паспеў , толькі захроп з нажом у горле .

Уварваліся ў млын . Ён быў двухпавярховы . Паверхі , ніжні і верхні , злучаліся між сабой

вузкай драўлянай лесвіцай-насцілам , што прагіналася пад цяжарам людзей . Яна аж

затрашчала , калі лісоўчыкі , секучы шаблямі манахаў-грузчыкаў , няўтрымна  рынуліся

туды , дзе круціліся камяні жорнаў .

-  Пакарай мяне , Божа , блінцом , ды яшчэ з масельцам і піўцом ! – весела крыкнуў Антон

Даніловіч-Гоцкі , зачэрпнуў з  латка поўную жменю  мукі і пляснуў ёю ў твар манаху ,

што спрабаваў выхапіць з-за поясу пісталет , а затым падсек манаха шабляй .  Вітаўт

Гарткевіч з усяго маху пырнуў барадатага тоўстага млынара дзідаю ў жывот . Той грузна

асеў на каменную падлогу .

  Агаломшаныя напачатку манахі неўзабаве  пачалі ярасна супраціўляцца . Іхнія шаблі

звонка сутыкнуліся з шаблямі лісоўчыкаў , высякаючы  ў паўзмроку цэлыя  раі калючых

чырвоных іскраў . Было цесна , не хапала прасторы для добрага размаху . Наўкол ляжалі

груды набітых мукой мяхоў . Лёзы шабляў  не-не ды й секлі па іх , і белая мука ручаямі

ляцела ўніз , на галовы тым , хто атакаваў . Некаторыя з лісоўчыкаў , засыпаныя мукой ,

былі , як снегавікі . Даводзілася адплёўвацца і церці кулакамі вочы , каб убачыць

праціўніка . Гэта напоўніцу  выкарысталі абаронцы млына . Яны ўзмацнілі напор , пачалі

цясніць лісоўчыкаў , змушаючы іх адступаць уніз па лесвіцы . І ў гэты час з падзямелля ,

куды перад гэтым цягалі мяхі з мукой , ударыла ў спіну атакоўцам падмацаванне , што на

шум бою прыбегла да манахаў . Рабілася зусім нявыкрутна . Вось ужо  ўпала некалькі

лісоўчыкаў . Вось самога Лісоўскага хвастануў шабляю па левай руцэ манах . Праўда ,

удар вытрымала жалезная кашуля , якую была на  палкоўніку .

-  Стаяць ! – салёна мацюкнуўшыся , загадаў сваім людзям Аляксандр Лісоўскі , - Хіба

можа сапраўдны рыцар баяцца  падземнага чарвяка , што жыве ў келлі ?! Вера і перамога !

-  Вера і перамога ! – падхапілі лісоўчыкі ягоны баявы кліч і , сашчаміўшы зубы ,  што

ёсць моцы , ударылі па ворагу , двумя групамі  адначасова  рынуліся ўверх і ўніз па

лесвіцы . Толькі  крывавае ашмоцце паляцела ад манахаў . Манахі  не чакалі такога

выбуху злосці і няўтрымнай сілы ад людзей , якіх яны , як думалася ім , ужо перамаглі .

Святыя малітоўнікі паказалі зад , ратаваліся хто як мог .

  Вітаўт Гарткевіч , захапіўшыся атакай , ад якой , здавалася , кіпела кроў , грудзі ў грудзі

сутыкнуўся  з манахамі , якіх было аж трое . Яны выскачылі  аднекуль збоку . Два былі

ўзброены  алебардамі . Трэці шырока размахнуўся вялізным зубчатым  каменем  , пэўна , з

паламаных жорнаў , хацеў грукнуць ім Гарткевічу  па галаве . Ды лісоўчык з засыпаным

мукою тварам у адзін скок апынуўся побач , секануў шабляй . Камень і разам з ім манах

пакаціліся па лесвіцы . Тады , цэлячыся ў самае сэрца , варсанулі ў Гарткевіча алебардай .

Не здабраваць бы яму , але й гэты ўдар адбіў сваёй шабляю падобны на снегавіка

лісоўчык . Разам з Вітаўтам ён прыкончыў алебардніка . Ды неўзабаве сам упаў , захрыпеў

канаючы . З твару асЫпалася мука , і Гарткевіч пазнаў Мацвея Карабу , успомніў як

жорстка  барукаліся яны на лясной дарозе , як пранізліва зірнуў на яго Караба з

радзівілаўскай гансёры .

-  Ты ?! – здзіўлена ўсклікнуў Гарткевіч .

-  Я , - адказаў Караба і адразу ж спусціў дух .

  Поўная перамога была на баку  лісоўчыкаў . Хуценька падабралі сваіх забітых і

параненых і , адступаючы ў Цярэнцьеўскі гай , падпалілі млын . Той успыхнуў

размашыста і траскуча , здалося ,  на паўнеба ,

-  Пакаштуйце вогненных блінцоў , панове манахі , - смачна плюнуў сабе  пад ногі Антон

Даніловіч- Гоцкі і сярдзіта пагразіў лаўры кулаком .

  Калі назаўтра пачалі адпяваць і  закопваць  у халодную восеньскую зямлю мёртвых

лісоўчыкаў ( а іх было пяцёра ) , Вітаўт Гарткевіч расказаў Аляксандру Лісоўскаму пра

тое , як загінуў Мацвей Караба . Палкоўнік адразу ж загадаў паставіць труну з целам

Карабы на лафет гарматы , загадаў усім лісоўчыкам злезці з коней , спешыцца , крыкнуў

звонкім голасам :

-  Крокам руш !

  Амаль  тысяча людзей . схіліўшы ў жалобе галовы , маўкліва прайшла каля труны . Калі

спыніліся , Лісоўскі  ўсхвалявана сказаў :

-  Сёння мы аддаем сырой зямлі нашых баявых сяброў , нашых пабрацімаў . Загінулі яны ,

і ў кожнага з нас сэрца  пачарнела ад гора . З імі мы дзялілі апошні кавалак хлеба і апошні

глыток вады . З імі неаднойчы глядзелі ў твар смерці . Нам пашанцавала . Нас Пан Бог

пакуль што збярог ад магільнага пяску . Але некалі сыйдзем у вечны змрок і мы . І ўсе мы

( я цвёрда ведаю гэта ! ) не баімся тлену , бо мы - мужчыны , мы - жаўнеры , мы -

шляхціцы і мы – ліцвіны .

  Ён на імгненне змоўк , паглядзеў на хмурае восеньскае неба , на шэрыя непрыступныя

сцены лаўры . Звонкай цішынёй поўнілася наваколле .

-  Мы народжаныя для вайны і для вернасці , - натхнёна гаварыў палкоўнік сваім

лісоўчыкам , - Няма вернасці больш ісціннай , чым вернасць самому сабе . А калі ты

верны самому сябе , ты верны й зямлі , што нарадзіла , што ўзгадавала цябе . Так было

спрадвеку . Так будзе й пасля нас . Дык вышэй галовы , панове ! Там ,  дзе сёння плынь

слёзаў , заўтра заблішчыць радасць , нібы цёплае вясновае сонца . Гэты чалавек , цела

якога мы апускаем у магілу , быў чалавекам простага стану . Пакутваў у гансёры на двары

ў князя Радзівіла . Займаўся грубай хлопскай працаю . Я выбавіў яго з няволі , запісаў у

лісоўчыкі . Я паабяцаў яму – калі ён не будзе шкадаваць у бітве жывата свайго , не

змаладушнічае , не затрымціць , надаць яму годнасць шляхціца . Гэты чалавек загінуў , як

герой , выратаваўшы ад смерці пана  Вітаўта Гарткевіча , знішчыўшы некалькі нашых

ворагаў . І  ўладай , дадзенай мне каралём і вялікім князем Жыгімонтам , я пасмяротна

ўзводжу яго ў шляхецкі стан .

  Аляксандр Лісоўскі дастаў з похваў шаблю , падыйшоў да труны Мацвея Карабы , над

якой схіляўся бел-чырвона-белы сцяг  з выяваю двух вершнікаў на адным кані  , тройчы

дакрануўся да яе баявым не раз купаным у варожай  крыві лязом .

 XIX

  Бітва за Троіца-Сергіеву лаўру ўсё болей абвастралася і забірала ўсё болей жыццяў .

Ніхто не жадаў саступаць . З двух бакоў было безліч прыкладаў самаадданасці і

самаахвярнасці , якія варты таго , каб іх памяталі будучыя людскія пакаленні . Нездарма

сказаў калісьці мудрэц : “ Прырода нараджае людзей , жыццё іх хавае , а гісторыя

ўваскрасае , блукаючы па іхніх магілах “ .

  Увесь гэты час , удзень і ўначы , людзі гетмана Сапегі і частка лісоўчыкаў рабілі падкоп

пад Круглую вежу лаўры . Поўзалі ў цемры , як краты , патаемна выносілі зямлю ў

кошыках і знятых з плячэй кашулях у навакольны лес . Паляны ў гэтым лесе былі скрозь у

жоўта-бурых гурбах пяску . Каб адцягнуць увагу асаджаных ад сваёй няспыннай

падземнай працы , рабілі як мага болей шуму . Спявалі , ігралі на трубах і лютнях , грукалі

ў барабаны , з шалёнай хуткасцю насіліся на конях вакол кляштару , раз пораз страляючы

па сценах з мушкетаў .

  Над покрывам наступнай ночы пайшлі на чарговы штурм . Цягнулі доўгія лесвіцы ,

кацілі перад сабою на колах зрубленыя з сасны і елкі асадныя вежы , беглі ,

прыкрываючыся шчытамі з тоўстых дошак . З лаўры няшчадна ўдарыла артылерыя ,

змяшала крывавае чалавечае мяса з пяском і брудам . Цяжкую рану ў грудзі атрымаў Ян

Юрый Радзівіл . Маладога князя , што беспрытомна  ўпаў непадалёк ад сцяны , ледзьве не

растапталі . Выратавала яго тое , што побач бег у атаку Лявонцій Кукарэцкі . Паэт узваліў

Радзівіла на спіну , вынес у бсяпечнае месца . Ян Юрый , штохвілінна трацячы

прытомнасць , харкаючы крывёю , папрасіў Аляксандра Лісоўскага паспрыяць каб яго як

мага хутчэй везлі ў Нясвіж .

-  І няхай вось гэтая паненка едзе разам са мной , - паказаў паранены князь на Альжбэту і

зноў праваліўся ў забыццё .

  Калі Альжбэта даведалася пра такое жаданне маладога Радзівіла , то вельмі напалохалася

і вельмі ўзрадавалася . І невядома было якое пачуццё пераважвае ў ейнай душы . Яна

чырванела , хапалася за сэрца , штохвілінна прыкладвала да скроняў нервовыя  тонкія

пальцы . Часам ёй эдавалася , што вось-вось яна абамрэ і ўпадзе на зямлю пад смех і кпіны

ўсіх лісоўчыкаў . Ды лісоўчыкі ў пераважнай большасці сваёй паважалі маладзенькую

прыгожую шляхцяначку , жадалі ёй толькі дабра .

-  Едзь , Альжбэтка , - сказала сястры Анэля і пацалавала яе ў халодную шчаку , -  Няхай

беражэ цябе Езус . Едзь , а я пакуль што застануся тут . Тут  пан Антон і  ўсе нашы . Тут

Лявонцій . У Нясвіжы сустрэнемся .

   Фурманка запрэжаная паркай коней пакіравалася па шэрай восеньскай бездаражы з

Маскоўшчыны ў Нясвіж . Следам за ёю вершна паімчаліся тры радзівілаўскія пахолкі . У

фурманцы акрамя чарнабародага крыклівага фурмана былі Ян Юрый Радзівіл , які ляжаў

на напханых сенам падушках і стагнаў , французкі лекар месье Буржуа , запалонены пад

Каломнай , і Альжбэта , сэрца якой трапятала , нібы крылатая паднебная птушка .

  Асада лаўры тым часам доўжылася . Не здолеўшы захапіць лаўру  з наскоку , Сапега і

Лісоўскі вырашылі ўзяць яе ў шчыльныя абцугі . Голад і холад , асабліва цяпер , калі

наступала суровая зіма , павінны былі дапамагчы ім .

  Непадалёк ад сцяны быў кляштарны агарод з буйнымі  бела-зялёнымі  качанамі

апетытнай салодкай капусты . Манахі не паспелі зрэзаць качаны і , аблізваючыся , пазіралі

з вежаў і байніцаў на такую смакату . Нарэшце не вытрымалі . Спусціліся на вяроўках са

сцяны , пачалі латашыць агарод , напіхваючы хрумсткую капусту ў мяхі і кошыкі . Тут іх і

заўважылі лісоўчыкі з сапежынцамі . Узвіхурыўся бой . Проста на агародзе , на круглых

слізкіх качанах . Яны нечакана падкочваліся пад ногі , і жаўнер , узмахнуўшы шабляй

альбо дзідай , паслізнуўшыся , падаў на мёрзлую зямлю . Збоку , калі не ўлічваць рану ці

смерць , усё выглядала даволі смешна . Манахі , так і не разжыўшыся капустай , уцяклі ў

лаўру . Але паспелі ўзяць у палон ротмістра Брушэўскага . У лаўры пачалі люта катаваць

яго агнём і жалезам . Пан Брушэўскі , не вытрымаўшы , расказаў пра ўсё , што ведаў .

Расказаў і пра падкоп , які вёўся ў напрамку Круглай вежы . Ваяводы Грыгорый Даўгарукі

і Аляксей Галахвасты адразу ж загадалі майстру па горных работах Уласу Карсакову

выкапаць слыхавыя калодзежы пад вежамі і ніжнімі камерамі . Насупраць Круглай вежы

ўзвялі сценку са зрубаў , напоўненых цвёрдай , як жалеза , мёрзлай зямлёй , прыкрылі гэту

сценку вастраколлем  і зверху на яе  паставілі гарматы . Сядзелі ў калодзежах ,

прытуліўшы вушы да самай зямлі , слухалі .

  Між тым пачаўся сёмы тыдзень асады . Напярэдадні свята Арыстраціга Міхаіла ўсчалася

вельмі лютая перастрэлка паміж гарматнікамі з абодвух бакоў . Ядры ляцелі так густа , так

часта , што , здавалася , яшчэ імгненне , і  пачнуць сутыкацца ў паветры . Велізарная

гармата гетмана Сапегі , якая называлася “ Трашчэры “ і страляла з Цярэнцьеўскага гаю ,

шпурляла  ядро за ядром у лаўру . Вось адно цяжкое  ядро ўшчэнт разбіла срэбны

падсвечнік у калябрамнай царкве . Другое ўдарылася ў абраз Мікалая Цудатворцы .

Трэцяе разнесла на дробныя  медныя  аскялепкі звон у Траецкім зборы . Але абаронцам

лаўры ў гэты дзень вельмі пашанцавала – ейныя гарматнікі пасля шматлікіх промахаў

уляпілі нарэшце ядро проста ў ненавісныя “ Трашчэры “ . Крыкі ўсеагульнай радасці

скаланулі лаўру . Людзі на сценах цалаваліся і плакалі ад найвялікшага шчасця .

  Адразу ж ваяводы Даўгарукі і Галахвасты , каб  замацаваць  поспех ,  арганізавалі

начную вылазку . Праз патаемны ход , замаскаваны жалезнай брамай , іхнія  ратнікі

начале з пасадскім галавой  Ходыравым прабраліся ў парослы  густым кустоўем яр і з

крыкам “ Святы Сергій ! “ рынуліся ў атаку на ліцвінскую батарэю . З другога боку

насустрач ім ударылі пешцы і вершнікі баярына Унукава . Яны хацелі  знянацку захапіць

гарматы , што не давалі жыцця лаўры , а заадно адшукаць падкоп , які людзі Сапегі ўжо

пачалі набіваць бочкамі з порахам .

  Надвор”е быццам бы спрыяла  ім . Цёмныя кашлатыя хмары засцілалі неба . Сеяўся

матляўся над скалелай зямлёй панылы восеньскі дождж . Па гарматных ствалах беглі

ручаіны . Пра такое надвор”е гарматнікі , абматаўшы галовы башлыкамі , узняўшы

каўняры кажухоў  і світак , казалі , пазяхаючы :

-  Ну й сыпіць , ну й сячэ . Хай яго кадук . Холад . Халепа .

  І раптам на іх наваліліся нечаканыя , быццам нячысцік з пекла , атакоўцы . Спакойнае

жыццё-бытво скончылася . Пачалася жорсткая разня .

-  Гэта вам за Мікалая Цудатворцу ! Гэта за звон з Траецкага збору ! А гэта за срэбны

падсвечнік ! – крычалі ходараўцы і ўнукаўцы , доўгімі вострымі нажамі выпускаючы на

мокры пясок кішкі батарэйнікам . Стаяў жахлівы крык . Шмат чалавечых галоў упала ў

тую крывавую ноч .

  Ускрыленыя  поспехам людзі з лаўры дабеглі да таго месца ў лясістым  яры , дзе

пачынаўся падкоп . Два маладыя мужыкі Мікіта Шылаў і Карп Слотаў , што прыйшлі ў

лаўру са спаленай Кляменцьеўскай слабады , прашчаміліся ў падзямелле і ўзарвалі

парахавы зарад .  Магутны  выбух не пашкодзіў кляштарныя сцены . Мужыкоў жа

разнесла на дробныя  кавалачкі .

  З вялікай напругаю адбіўшы начную атаку , Сапега  і Лісоўскі яшчэ тужэй сціснулі вакол

лаўры пятлю асады . На штурм людзей вырашылі болей не вадзіць .

-  Сама здохне , - бліскаючы халоднымі вачамі , сказаў пра лаўру Аляксандр Лісоўскі і

паслаў лісоўчыкаў падчышчаць ваколіцы лаўры , сачыць каб ні чалавек , ні звер , і ні

птушка не маглі прабрацца ў яе . У гэты самы час да яго прывялі перабежчыкаў – двух

дзяцей баярскіх з Пераяслаўля . Яны сказалі , што ўзяць кляштар можна даволі лёгка –

трэба перахапіць трубы з пітной вадой . І паказалі месца на дне сажалкі , дзе пачыналіся

гэтыя трубы .

  З канца лістападу на  Троіца-Сергіеву лаўру навалілася цынга . Усё гэта , вядома , ішло

ад вялікага цясноцця , ад голаду і смагі . Цывільныя людзі , жанчыны ,  дзеці і старыя  ,

начавалі проста на голай зямлі , у лёгкіх буданчыках сплеценых з галінак рачной вярбы .

На іх ліўся дождж і ляцеў снег . Халодны вецер астуджваў знясіленыя целы , скура на якіх

здавалася жоўтай павуцінай накінутай на косткі . “ Цяжка нам насіць цялёсы нашы “ , -

пакорліва казалі людзі і паміралі адзін за адным . Спачатку за дзень памірала дваццаць-

трыццаць чалавек , затым пачалі паміраць сотнямі . З раніцы да глыбокай ночы ў лаўры

адпявалі нябожчыкаў . Інакі , якія вялі такія службы , зусім выбіваліся з сілаў , і іх

даводзілася трымаць пад рукі . Ад мёртвых людзей і ад мёртвай жывёлы быў вялікі

смурод . Часам акутая цёмным жалеззем  брама лаўры павольна адчынялася , але

лісоўчыкі і сапежынцы адразу ж адбягалі ад яе , бо з лаўры выязджалі вазы , на якіх

гурбамі ляжала заразнае адзенне нябожчыкаў . Яго закопвалі ў лясных  ямах .

-  Не , не за гэтым мы сюды ішлі , - усё часцей хмура казаў Аляксандр Лісоўскі , - Не тое

мы робім .

-  Пан палкоўнік , мы прышлі сюды , каб выбавіць з палону нашыя святыні , - напамінаў

Марцін Жабыка-Жэмба , - Калі немагчыма адбіць  сілай , трэба ўзяць іх хітрасцю .

  І яны ў паходным палкоўніцкім намёце , падалей ад чужых вушэй , у каторы ўжо раз

меркавалі як зладзіць гэтую справу . І надумалі мудрагелісты план .

  Тым часам зіма пачала бяліць першым лёгкім снегам наваколле . На яркай пушыстай белі

выразна азначыліся ваўчыныя , лісіныя і заечыя сляды . Скідвалі апошняе іржавае лісце

ўкамянелыя ад холаду дрэвы . Эльвіра з Анэляю і Лявонцій Кукарэцкі , які ў вольны час

круціўся каля іх ( вядома  ж , круціўся каля Анжэлы ) сядзелі ў цёплай зямлянцы , дзе ў

печцы-каменцы  сакавіта палалі смольныя карчы , і па загадзе Лісоўскага шылі-вышывалі

парадныя стужкі для ўсіх лісоўчыкаў . Стужкі гэтыя павінны былі адзявацца праз правае

плячо і служыць адметаю менавіта лісоўчыкаў , бо на іх вышываўся іхні  баявы герб-

кляйнот – два вершнікі на адным кані .

-  Прыгожа будзе , - задуменна казала Анэля  , разглядваючы вышытую тканіну , і

аднойчы , хітра засмяяўшыся , прапанавала Эльвіры :

-  А што калі я вышыю вось на гэтай стужцы не двух вершнікаў , а вершніка і вершніцу ?

-  Сябе і пана Кукарэцкага ? – адразу здагадалася Эльвіра .

-  Хай сабе будзе й так , - кіўнула ў знак згоды галавой Анэля , - А вы , пані Эльвіра ,

можаце вышыць сябе і пана Вітаўта Гарткевіча .

  Яны па-змоўніцку зірнулі адна на адну і заліліся звонкім шчаслівым смехам . Чаму й не

пасмяяцца , калі ты маладая выкшталцоная паненка і калі  цябе кахае гжэчны фарсісты

пан з прыгожымі пяшчотнымі вусамі і вострай шабляй на поясе ?

  А лісоўчыкі , якім болей не трэба было штурмаваць лаўру , раз”ехаліся-разбрыліся па

наваколлю ў пошуках дроў , фуражу , хлеба і ўсяго , што патрапіцца пад руку . Забіралі з

хлявоў свіней , кароў і авечак ,  са стайняў коней . Каб чужы конь не брыкаўся , не

гарцаваў , прывязвалі яму да хваста камень . Але вельмі мала свойскай  жывёлы  было ў

разрабаваным бясконцай вайной краі . Затое нечувана распладзіліся ваўкі , бегалі белым

днём па вёсках , вырываючы з рук у мацярок дзяцей .

  На бярозе , што расла побач з намётам Аляксандра Лісоўскага , вісеў паходны звон . Калі

ўзнікала неабходнасць , ягоны звонкі трывожны голас ляцеў праз лугі , праз палеткі , праз

балоты , збіраў  усіх у адзіны кулак . Тады імчаліся назад да лаўры праз дождж , снег і

вецер , праз сляпы туман .

  Падчас адных рабункаў у наваколлі вельмі не пашанцавала Андрэю Пратасевічу .

Лядашты мужычок , абараняючы сваю аблепленую жоўтымі каўцюхамі худую кароўку ,

схапіў вілы і рынуўся на яго , разрываючы дзікім крыкам чорны бяззубы рот . Шчаслівы

Рок хацеў заступіцца за гаспадара , кінуўся насустрач , і вострыя вілы з усяго маху

пранізалі яго . Сабака завішчаў , закруціўся на зямлі , ад вялікага болю рыючы яе пысай і

неўзабаве заціх , спусціў дух . Толькі лапы яшчэ ўздрыгвалі , трапяталі .

  Ашалелы ад гора Пратасевіч засек шабляю мужычка , потым адкінуў шаблю ўбок , упаў

на калені , пачаў туліць да сябе Шчаслівага Рока , гладзіць яго , цалаваць і ўсё паўтараў :

-  Ну , уставай , ну , паднімайся , сабачка мой . Ну , чаму ты маўчыш і не гаўкаеш ?

  Але сабака , колькі імгненняў таму жывы , вясёлы , цёплы і нястомны , паступова

пруцянеў . Шклянелі , рабіліся невідушчымі прыгожыя карычневыя вочы . У бяссільным

горкім аскале паказаліся з  шырока  расчыненага роту белыя вострыя іклы . Ім ужо ніколі

нічога не грызці , ніколі нікога не кусаць .

-  Хлопчык мой , пястунчык мой , ну , ажыві , ну , паглядзі на мяне , - калаціўся , плакаў

Андрэй Пратасевіч , трымаючы на руках Шчаслівага Рока .

-  Чаго ты так усхадзіўся ? – дзівіліся лісоўчыкі , - Гэта ж не чалавек . Гэта звер . А ў звера

няма душы .

  Туманнымі ад слёз вачыма глянуў на іх Пратасевіч , ціха  прамовіў :

-  Можа , й няма . Але ў ім часцінка маёй душы . І сёння я закапАю ў зямлю гэту часцінку .

  Ён узяў Шчаслівага Рока на рукі , цяжка ступаючы , пайшоў па цаліку і ўсё выбіраў

здатную добрую мясціну . Нарэшце ўбачыў сухі высокі  грудок з кусцікамі вербалозу .

Сюды не падступіць шалёная веснавая вада . Шабляю выкапаў магілу . Потым зняў з сябе

нацельную льняную кашулю , абгарнуў ёю сабаку , паклаў Шчаслівага Рока  галавою на

ўсход , на ранішняе сонца . Шчыльна прысЫпаў пяском , заклаў камянямі , каб не

раскапалі ні лісы , ні птушкі , ні яшчэ якія-небудзь драпежнікі . Пасядзеў . Памаўчаў .

Напаследак змахнуў цяжкім кулаком слязу , прамовіў :

-  Бывай , сябрук мой . Назаўжды бывай .  Прабач , што не ўбярог цябе .

  І пайшоў . спатыкаючыся нібы сляпы , да свайго каня . Яго ўжо чакалі лісоўчыкі .

Цярпліва чакалі , не ад”язджалі . Нават гэтыя суровыя людзі з каменнымі сэрцамі адчулі

на нейкае кароткае імгненне на вачах сваіх цёплую салёную вільгаць .

  Аляксандр Лісоўскі , прачуўшы пра здарэнне з Пратасевічавым сабакам , уздыхнуў ,

задумліва пацерабіў  вусы , сказаў :

-  Быў сабака . І няма сабакі . Вось і ўсё . І ён болей не ажыве . Нас жа , людзей , па

Хрыстоваму  запавету  чакае ўваскрашэнне з мёртвых .  Думаю , гадоў праз пяцьсот з

Божай дапамогаю ўваскрэснем усе мы , паны-брацці , на сваёй роднай зямлі . На зямлі ,

якую любілі , якую баранілі ад ворага . Хацелася б ведаць хто і што сустрэне нас тады ,

якімі вачамі будуць глядзець на нас тадышнія людзі .

  Самы раз было ажыццяўляць новы  план , які надумалі Лісоўскі , Жабыка-Жэмба і

Арсеній для таго , каб выбавіць з маскавіцкага палону палеманісцкія святыні . Першая

задума правалілася . А было ўсё так . Трубач гетмана Сапегі Марцьяш згадзіўся

пранікнуць у лаўру і нейкім чынам пастарацца завалодаць там Залатым човенам Палемона

і Ключом ад Трох Рэк . Ён падыйшоў да сцяны ,  папрасіў у абаронцаў лаўры прадаць яму

самага п”янага мёду . Выпіў збанок , выпіў  другі , што спусцілі на вяроўчыне , зрабіў

выгляд быццам страшэнна ап”янеў і даў  сябе  зняволіць . Там , у палоне ,  пачаў

прылюдна хаяць лацінскую веру , спадабаўся ваяводам , пасябраваў з імі . Шальмуючы

палякаў і ліцвінаў , загадзя ведаў  усе іхнія дзеянні . Хадзіў па сцяне кляштару і паказваў

гарматнікам куды трэба страляць . Так упадабалі маскалі Марцьяша , што бралі з сабою ў

начныя вылазкі , падчас  якіх ён хвацка секся  шабляю . Ваявода Грыгорый  Даўгарукі

зрабіў палоннага сваім дарадцам , спаў разам з ім у адным пакоі , апранаў у найлепшае

адзенне . Радаваўся Аляксандр Лісоўскі , бачачы такое . Ды ўсё паблытаў глуханямы ад

нараджэння пан , які таксама здаўся абаронцам лаўры і знакамі   зразумелымі  далёка не

кожнаму , патлумачыў ім , што Марцьяш – засланы шпіён . Доўга яму не верылі ,

адмахваліся ад ягоных знакаў , але нарэшце ваявода Даўгарукі аддаў свайго ўлюбёнца ў

рукі кАтам , і пад гарачым агнём і вострым жалезам той  прызнаўся , што планаваў

закляпаць гарматы , падпаліць порах і ўпусціць у лаўру людзей Сапегі і Лісоўскага .

Сканаў Марцьяш на маскальскай дыбе .

  Трэба было дзейнічаць больш асцярожна і больш  нечакана . На гэты раз праведалі

лісоўчыкі , што на падмогу лаўры цар Васіль Шуйскі паслаў з Масквы шэсцьдзесят

казакоў пад началам атамана Астанкава і дваццаць пудоў пораху . Казакоў падпільнавалі ў

лесе каля ракі Канчуры , усіх да аднаго выразалі , перапрануліся ў іхняе адзенне . Дзеля

таго , каб у лаўры нічога не западозрылі , манах-уцякач Арсеній вырашыў дабраахвотна

вярнуцца ў яе і здацца архімандрыту Іясафу . У ягонай келлі ( ведаў Арсеній ) ляжаць

сымболі , вывезеныя з Полацку .

-  Не баішся ? – спытаў у яго Аляксандр Лісоўскі .

-  Баюся , - шчыра прызнаўся манах , - Але мая нянавісць да архімандрыта і ягоных служак

мацней за мой страх .

  Усё атрымалася гладка і праўдзіва . Учынілі фальшывы бой са стралянінай і густым

дымам , з казацкім гіканнем , нават з трупамі-лялькамі , якія падалі з коней , прарваліся

праз польскія і ліцвінскія пазіцыі .  Дазорцы з лаўры  хуценька апусцілі пад”ёмны мост , і

шэсцьдзесят казакоў-лісоўчыкаў , атаман Астанкаў - Мастоўскі , аблудны манах Арсеній і

дваццаць пудоў сухога вельмі якаснага пораху пад радасныя клікі тых , хто мог стаяць на

нагах і  трымаць зброю , амаль галопам уварваліся  ў лаўру . Арсеній з Мастоўскім адразу

ж пайшлі да архімандрыта . Былы манах ведаў тут усе хады-выхады , і вельмі хутка яны

апынуліся перад светлымі вачамі самога Іясафа . Той , худы , бледны і  злы , адразу ж  з

кулакамі кінуўся на Арсенія :

-  Шалудзівы пёс ! Як ты пасмеў прыйсці сюды ?! Пасаджу на ланцуг у цямніцу , і пацукі

сажруць цябе і нават не абліжуцца ! Пан атаман , - звярнуўся ён да Івана Мастоўскага , -

закуй гэтага нікчэмнага чалавека ў самую лютую калодку з вострымі шыпамі а на шыю

ўздзень яму калючую рагатку ! І ўсып яму добранька- пачастуй бярозавай кашай з

раменным маслам !

  Архімандрыт узбуджана ўзмахнуў правай рукой , нібы ўжо сам лупцаваў Арсенія . Вочы

ззялі гневам .

  Ды адбылося тое чаго ён аніяк не чакаў . Арсеній , выхапіўшы з-пад сваёй доўгай

зашмальцаванай хламіды востры бліскучы кінжал , у адзін скок апынуўся каля яго ,

прыклаў кінжальнае лязо да ягонага горла .

-  Толькі пікнеш , прырэжу , як здохлую авечку , - злавесна прашаптаў манах .

  На Іясафа нібы напаў  слупняк . Ён ніяк не мог удыхнуць , набраць у грудзі паветра і

ўвачавідкі сінеў . Разгублена пазіраючы на Мастоўскага , архімандрыт ніяк не мог уцяміць

чаму гэты казацкі атаман , які прыбыў з Масквы , не пакліча  сваіх станічнікаў , каб яны

схапілі супастата-здрадніка за каршэнь і павалаклі ў цёмнае падзямелле .

  Арсеній жа ўпэўнена гаспадарнічаў у ягонай келлі . Знайшоў за шырмаю патаемныя

дзверы , націснуў рычажок і адчыніў . Крыху павагаўшыся , засунуў у нішу руку , палэпаў

ёю , сказаў задаволена :

-  Тут .

  На белы свет з”явіўся даволі аб”ёмісты пакрыты срэбнай фарбаю куфэрак . Манах

адчыніў і  яго , паглядзеў , што знаходзіцца ўнутры , асцярожна зачыніў , зноў сказаў адно

адзінае  слова :

-  Тут .

  Заставалася вынесці святыні спачатку з келлі , а потым з лаўры . Усё адбылося хутка і

проста , нават вельмі проста , калі толькі не ўлічваць тое , што манах Арсеній застаўся

дабраахвотным закладнікам у келлі архімандрыта . Іван Мастоўскі , ён жа атаман

Астанкаў , трымаючы ў руках куфэрак , разам з усімі сваімі казакамі-лісоўчыкамі

спакойна вышаў на вуліцу , спакойна сеў на каня , каб зноў прабівацца  за сцены лаўры .

Тлумачылася гэта  тым , што на супроцьлеглым  беразе ракі Канчуры , вёрстаў за дзесяць

ад лаўры , рухаецца да асаджаных царскі абоз з правіянтам . Зноў загрымелі мушкетныя

стрэлы , узвіўся дым , пачалі валіцца з сёдлаў людзі . Лісоўчыкі аказаліся неблагімі

акцёрамі-камедыянтамі .

  У намёце Аляксандра Лісоўскага з вялікім хваляваннем чакалі чым скончыцца

напружаная дзея . Калі ж Іван Мастоўскі , радасна ўсміхаючыся , узняўшы на выцягнутых

руках куфэрак , з”явіўся ў дзвярах , усе прысутныя дружна крыкнулі віваты . А потым

людскія позіркі скіраваліся на  Залаты човен Палемона і Ключ ад  Трох Рэкаў . Мяккае

высакароднае святло  старадаўняга золата змусіла затаіць дыханне . Марцін Жабыка-

Жэмба ўкленчыў з вільготнымі вачамі . Аляксандр Лісоўскі , склаўшы на грудзях рукі ,

задумліва глядзеў на палеманісцкія святыні і нешта шаптаў .

  А ў гэты самы час развітваўся з жыццём манах Арсеній . Зразумеўшы , што лісоўчыкі

бесперашкодна выйшлі з лаўры разам з куфэркам , ён апусціў кінжал . Архімандрыт Іясаф

крутнуў шыяй , пачаў расціраць яе сухімі белымі рукамі .

-  Ты не заб”еш мяне ? – асцярожна спытаў Іясаф , - Я ж маўчаў .

-  Не заб”ю , - адказаў Арсеній , - бо ты маўчаў .

  Ён адкінуў ад сябе кінжал , хуценька рвануў з грудзей малюсенькі мяшэчак , які боўтаўся

на шнурку , хуценька развязаў яго і ўсё змесціва высыпаў сабе ў рот . Праз імгненне-

другое ён ужо курчыўся на падлозе . З вуснаў скочвалася белая смяротная  пена .

-  Варта ! – люта закрычаў архімандрыт Іясаф і нагою стукнуў халодны труп , - Варта ,

хутчэй да мяне !

  Ян Пётр Сапега і Аляксандр Лісоўскі лічылі , што хоць яны і не ўзялі лаўру , але добра

споўнілі  тое , што было задумана . Цар Васіль Шуйскі не атрымаў ад манахаў ніякай

дапамогі , бо манахі , як у мяшку , пятнаццаць месяцаў  прасядзелі  ў асадзе . Швед

Дэлагардзі са сваімі жалезнымі ландскнехтамі таксама не прабіўся  на Маскву . А

незадоўга да Спаса падыйшлі людзі пана Збароўскага разам з дружынамі баяраў Льва

Пляшчэева і Фёдара Хрыпунова і абвясцілі , што цар Шуйскі ўжо не цар , а  знаходзіцца  ў

польскім палоне  , і  што ў Маскву масеоўскія  баяры запрасілі цараваць або каралевіча

Уладзіслава , або ягонага бацьку Жыгімонта .

-  Дадому нам трэба , паны-брацці , - сказаў Аляксандр Лісоўскі , які разам з Марцінам

Жабыкам-Жэмбам , разам з усімі лісоўчыкамі  вельмі ганарыўся , што вырваў з варожых

рук палеманісцкую і  ліцвінскую святыню - У роднай хаце і качарга маці .

   І ён павёў сваіх лісоўчыкаў на захад . Але  хуткага маршу не атрымалася . Вёрстаў праз

трыццаць у глухіх балоцістых бярозава-яловых лясах у іх мёртвай хваткаю ўчапіліся

атрады князя Скопіна-Шуйскага і шведа Дэлагардзі . Учапіліся з двух бакоў , а неўзабаве і

зусім абкружылі . Скончыўся порах . Скончыліся хлеб і вада . Падалося , што канчаецца

само іхняе жыццё .

  Яны зашываліся ў глыбіню лясоў , галодныя , мокрыя , знясіленыя . А следам неадчэпна

ішлі шведы і людзі Скопіна-Шуйскага . Усе паціху вар”яцелі ад бяссілля і адчаю . І толькі

Лявонцій Кукарэцкі , ловячы закаханыя  позіркі   Анэлі , што разам з Эльвірай ехала на

амаль што адзіным кані , які ацалеў у лісоўчыкаў , натхнёна шаптаў  верш :

   Лес , люблю тваіх лісцяў зялёны шоўк ,

    Шум  люблю без канца і без краю .

    Я – твой воўк .

    Я – зялёны твой воўк .

    У тваёй зеляноце знікаю .

  У дуплах дрэў або  пад мохам часам знаходзілі кучкі  спелых арэхаў  , якія на зіму

запашвалі сойкі , і прагна елі іх . Голад рэзаў жываты . Дайшлі да таго ( праўда , не ўсе ) ,

што пачалі спажываць  дажджавых чарвякоў . Паляваць на іх навучыў наваградскі пан

Пятро Пятрыла . Сухадрэвінай ён раскопваў кратовыя звілістыя хады . Аднойчы знайшоў

у такой кладоўцы каля тысячы чарвей . Яны былі жывыя , але не рухаліся , бо крот укусіў

кожнага  за пярэдні канец цела .

  Ды аднойчы прыйшло  нечаканае збавенне ад гэтых пакутаў . Шведы пачалі крычаць ,

нешта паказваць  рукамі , запрашаць да сябе на абед . Дзіва  ды й толькі ! Пэўна ж ,

пастку рыхтуюць . Але , махаючы белым сцягам , проста на лісоўчыкаў , якія  дрогкімі

рукамі ўжо ўзнімалі мушкеты і лукі , рушыў чалавек .

-  Я – Макар Бабок ! – галасіста крычаў ён , - Я – Макар Бабок , казак з Дону ! Пан

палкоўнік , я знайшоў Залатую Бабу ! Я яе знайшоў !

-  Пачакай , - адвёў рукою дула мушкета Івана Мастоўскага Аляксандр Лісоўскі і ўзняўся ў

поўны рост . За ім узняліся знясіленыя , але нязломныя лісоўчыкі .

  Над лесам бліснула маланка . У суровых чорна-сініх воблаках успыхнуў пякучы нябесны

агонь . Ударыў гром , раскаціста і сярдзіта . Зашыпеў дождж , разбіваючыся аб  ствалы

дрэў . Навальніца  разгаралася ,  набірала сілу .

-  Пан палкоўнік , гэта я ! – падбег да Лісоўскага данчак Макар Бабок , смуглы і

чарначубы , - Нічога вам не пагражае . Я заплаціў  шведам золатам . Я даў ім галаву

Залатой Бабы . І яны болей не ваююць супроць вас , бо Шуйскі тры месяцы не плаціў ім

абяцанае жалаванне . Яны адкрылі вам праход з гэтага лесу і нават запрашаюць вас да

сябе на абед .

-  Я памятаю цябе , казак , - з заўсёднай упэўненасцю разгладжваючы вусы , сказаў

Аляксандр Лісоўскі , - Ты малайчына . Усё-ткі знайшоў гзтую Залатую Бабу над ракой

Об”ю . Дзякуй табе , што дамовіўся са шведамі . Але ж золата ў цябе няма .

-  Як няма ? – беручыся за жывот , весела засмяяўся Бабок , - Я ж шведам аддаў толькі

галаву . Адпілаваў і аддаў . А тулава ейнае залатое  ў мяне . А вы велаеце , якія яны

магутныя гэтыя Залатыя Бабы ! Во ! – ён шырока развёў рукамі .

  Надзвычайная радасць успыхнула ў сэрцах у  лісоўчыкаў , Яны абдымаліся , смяяліся ,

танцавалі . Потым рынуліся з глухога змрочнага лесу на шырокую паляну , што

разгарнулася наперадзе . І раптам нібы праламалася , з гулам-стогнам рухнула на мокры

сагнуты цяжкім ліўнем лес неба . Бязмежная надзвычай яркая сліпучая маланка затапіла

ўсё наўкол , верх і ніз , праглынула ўсё . Затым гэтая ярасная маланка імгненна

расчлянілася на мноства вогненных ручайкоў , нітачак , вяровачак , як бы спляла ў

нябёсах велізарную жахлівую сетку і бязлітасна шпурнула , кінула яе на зямлю , на

людзей , што беглі пад дажджом і пад громам .

Эпілог

  Яны амаль адначасова , як па камандзе , усхапіліся з зямлі . Агледзеліся . Зірнулі адзін на

аднога .

-  Што гэта было ? – спытаў Лявон Кукарэка і пачаў тармасіць свой мабільны тэлефон –

баяўся , што паламаў .

-  У самую-саменькую макаўку кожнага з нас , спадары і спадарыні , пацалавала неба , -

гарэзліва зсміхнулася Эльвіра Скаблінская , - Нельга бегаць у навальніцу . Сядайма ў мой

аўтамабіль .

-  Куды паедзем ? – заклапочана спытаў Вітаўт Гарткевіч , калі селі ў “ Шкоду “ .

-  Куды дарога выведзе , -  весела і энергічна прамовіў Аляксандр Лісоўскі .

  Паімчаліся па шашы . Толькі мільгалі слупы і свістаў вецер .

-  Янаў- Палескі , - прачытаў на дарожным указальніку Іван Мастоўскі .

  Гарадок быў чысты , утульны , дагледжаны , а людзі надзіва ўсмешлівыя і прыветлівыя .

Над прыгожым будынкам  гарвыканкаму свежы вецер раздзімаў два сцягі – бела-сіні сцяг

Еўразвязу і бел-чырвона-белы сцяг дакладна такога  ж  колеру як стужкі на парадным

адзенні Маскоўскага праваслаўнага Патрыярха . На пытанне дзе тут гастраном малады

шчыгульны міліцынер эфектна  казырнуў і на чысцейшай беларускай мове падказаў

дарогу . Ужо ў гастраноме Антон Даніловіч-Гоцкі , узяўшы тры бутэлькі “ Крамбамбулі “,

пацікавіўся колькі рублёў яна каштуе .

-  Якія рублі ? – весела здзівіўся  сімпатычны  вусаценькі  прадавец , - Ужо восем гадоў як

жывем у Еўразвязе , у Еўропе .  Дзе ты бачыў тыя рублі ? Гані еўрыкі !

2009 год . Узгор”е – 2 .


